
ЎЗБЕКИСТОН 
МИЛЛИЙ 

ЭНЦИКЛОПЕДИЯСИ

Э
ҲАРФИ

«Ўзбекистон миллий энциклопедияси»
Давлат илмий нашриёти

ТОШКЕНТ

Ушбу китобдан фақатгина шахсий мутолаа, танишиб чиқиш мақсадида 
фойдаланиш мумкин. Тижорий мақсадда фойдаланиш (сотиш, 

кўпайтириш, тарқатиш) қонунан тақиқланади.

Э — ўзбек кирилл алифбосининг 
йигирма тўққизинчи ҳарфи. Тил олди, 
ўрта кенг лаблашмаган унли товушни 
ифодалайди. Ушбу унли сўзнинг барча 
ўрнида учраса ҳам, ёзувда ҳамма вақт Э 
ёзилавермайди: соф ўзбекча сўзларда ва 
бир қатор ўзлашмаларда Э сўз бошида 
фаол қўлланади (эртак, эшик, этажер-
ка, электр), қолган ўринларда саноқли 
сўзлардагина (менуэт, дуэт, дуэль, дисп-
ноэ, каратэ ва бошқалар) ёзилиб, кўп 
сўзларда бу унли Е ҳарфи билан ифода-
ланади (кел, терак, феъл; ийе, вале, кафе, 
клише). Ушбу фонема қайси ҳарф (э ёки 
е) билан ифодаланмасин, ҳар қандай по-
зицияда бир хил талаффуз этилади. 

ЭББИНГАУЗ (Эббингхаус) Герман 
(1850.24.1, Бармен, ҳоз. Вупперталь 
шаҳри — 1909.26.2, Галле шаҳри) — не-
мис психологи, экспериментал психо-
логия вакили. Фехнер тадқиқотларига 

асосланган ҳолда биринчилардан бўлиб 
хотира, интеллект сингари юксак билиш 
жараёнларини экспериментал метод-
лар ёрдамида ўрганган. Кўриш идро-
кининг ноёб ҳолатлари, болалар ақлий 
қобилиятини текширишга бағишланган 
изланишлар олиб борган. Э. номи билан 
аталадиган тест кашф қилган. Унинг ил-
мий натижалари ўзини ўзи кузатиш пси-
хологиянинг ягона услуби деган назари-
яни пучга чиқарган. Э.нинг асосий хиз-
мати «соф» хотира қонунларини ўрганиш 
имконини берувчи, тафаккурга боғлиқ 
бўлмаган нарса ва ҳодисалар тўғрисидаги 
таассурот изларини эсда олиб қолиш жа-
раёнини тадқиқ этишнинг янги услубини 
таклиф қилганлигидир. Мантиқий умум-
лашмалар келтириб чиқаришга алоқаси 
йўқ, маъносиз бўғинлар (2300 та ундош 
ва унли)ни қуруқ (механик) ёд олиш-
дан иборат бу услуб Э.га материални 
эсда олиб қолиш ва унутишнинг «эгри 

чизиғи» қонунини кашф қилишга; унинг 
асосий қоидаларини баён этишга ва ана 
шулар асосида таъсирланиш изларини 
хотирада сақлаш муддати ҳамда аста-
секин сўниши қонуниятларини текши-
ришга имкон яратган. Асосий асарлари: 
«Хотира тўғрисида» (1885), «Интеллект» 
(1897), «Психология асослари» (1902), 
«Психология очерки» (1908). 

ЭБИНУР — Хитойнинг шим.гарбий 
қисмидаги оқмас шўр кўл, Жунғария те-
кислигида. Майдони кўлга қуйиладиган 
дарёларнинг сув ҳажмига қараб 800 км2 
дан 1070 км2гача ўзгаради. Энг чуқур 
жойи 15 м. Кўл атрофи шўрхок ва қумли 
ерлар. Қишда музлайди. 

ЭБОНИТ (юн. еЬепоа — қора да-
рахт), қаттиқ резина — табиий ёки сунъ-
ий каучукни олтингугурт (каучук мас-
сасига нисбатан 30—50%) билан вулка-
низациялашдан ҳосил бўлган маҳсулот. 
Э.да боғланган олтингугурт 32% га яқин, 
формуласи (С6Н95)2. Э. қўнғир ёки қора 
тусли; зичлиги 1140 кг/м3, механик иш-
ловга осон берилади, гигроскопик эмас, 
газларни сингдирмайди, кислота ва 
ишқорлар таъсирига чидамли, углерод 
сульфид ва нефть маҳсулотларида эри-
майди, парафинда 300° дан юқори трада 
эрийди. 70— 80° да юмшайди, совиганда 
яна қаттиқлашади, 200° дан юқори трада 
эримай кўмирга айланади.

Э. тайёрлаш учун ниҳоятда тоза ка-
учук ишлатилади. Тўлдиргич сифати-
да Э. кукуни, тальк, пемза, оқ қурум ва 
бошқалар ишлатилади. Қора тусли Э.га 
оз миқдорда (3—5%) қурум қўшилади. 
Э., асосан, электротехника маҳсулотлари, 
кислота ва ишқорлар учун идишлар тай-
ёрлашда қўлланади.

ЭБРО — Испаниянинг шим.шарқий 
қисмидаги дарё. Уз. 928 км, ҳавзасининг 
майд. 86,8 минг км2. Кантабрия 
тоғларидан бошланиб, Арагон текисли-
гидан оқади, Каталон тоғларини кесиб 
ўтиб, Ўрта денгизга дельта ҳосил қилиб 

қуйилади. Ўртача сув сарфи 560 м3/сек. 
Қиш ва баҳорда суви кўпаяди. Дарё су-
видан суғоришда фойдаланилади, ГЭС 
қурилган. Сарагоса шаҳригача кема 
қатнайди.

ЭБУЛИОСКОПИЯ (лот. қайнайман 
ва ...скопия) — эритма қайнаш трасининг 
кўтарилишини тоза эритувчи қайнаш 
трасига қиёслаб ўлчашга асосланган 
физиккимёвий текшириш усули. Э. кри-
оскопия каби эриган модданинг мол. 
м.ни ўлчашда қўлланади. Э. усулини Ф. 
Раул 1882— 88 йилларда таклиф этган. 
Раул қонунига мувофиқ, эритувчининг 
тўйинган буғ босими учрамайдиган мод-
да эритмаси устидаги концентрацияга 
пропорционал равишда камаяди. Мод-
даларнинг мол. м.ни Э. усули бўйича 
аникдашда тоза эритувчининг қайнаш 
т-раси ўлчанади. Кейин тоза эритувчи-
дан маълум миқдорда тортиб олинади 
ва унга текширилаётган моддадан аниқ 
ўлчаб қўшилади, ҳосил бўлган эритма-
нинг қайнаш трасини ўша термометр 
(ёки термопара) ёрдамида ўлчанади. Эбу-
лиоскопик ўлчаш мураккаблиги туфайли 
криоскопия усулига қараганда камроқ 
қўлланади. 

ЭВАКУАЦИЯ (лот. еуасио — 
бўшатаман) — 1) жанговар ҳаракатлар 
бўлаётган ерлардан ярадор, бемор, асир-
лар, шунингдек, таъмирга муҳтож ва 
ортиқча асбобускуналар, ҳарбий ўлжалар 
ва бошқалар моддий воситаларни фронт 
ортига жўнатиш; 2) ҳарбий ва сиёсий са-
баблар, шунингдек, тузилган шартнома 
ва битимлар асосида қўшинларни илга-
ри эгаллаб турган р-нлардан олиб чиқиб 
кетиш; 3) душман ҳужуми хавфи остида 
қолган ёхуд табиий офат (сув тошқини 
ва бошқалар) га учраган жойлардан 
фуқаролар, корхоналар, идоралар, бади-
ий ва бошқалар қадриятлар, мулкларни 
олиб чиқиш.

ЭВГЛЕНАСИМОН СУВЎТЛАР 
— сувўтлар бўлими. Бир ҳужайрали, 

микроскопик (уз. 4 мкм дан 800 мкм 
гача), ҳаракатчан. Баъзан ёпишиб ва ко-
лония бўлиб яшайди. Ҳақиқий қобиғи 
бўлмайди, эктоплазманинг ташқи қавати 
— перипласт ҳимоя вазифасини бажара-
ди. Ҳужайрасининг ботиб кирган учки 
қисми (ҳалқум)дан 1—2 та хивчин чиқади. 
Кўзчаси ва қисқарувчи вакуоли бор. Хло-
ропластларида а ва р хлорофилл бўлади. 
Осмотроф ва фаготроф озиқланадиган 
турлари бор. Шунинг учун зоологлар 
Э.с.ни ҳайвонларга киритишади. Захира 
озиғи — парамилон. Бўлиниб кўпаяди. 
Айрим турлари ноқулай шароитда циста 
ҳосил қилади. 1—4 қабилага мансуб 40 
туркуми ва 900 тури маълум; шундан 250 
тури рангсиз. Чучук сувлар, унча катта 
бўлмаган эвтроф сув ҳавзаларида яшай-
ди. Айримлари сув тозалиги индикатор-
лари. Кўпчилик Э.с. сув ҳавзаларининг 
ўз-ўзидан тозаланишида иштирок этади. 
Эвгленалар туркуми лаб. тадқиқотлари 
объекти. Э.с. сувўтлар билан бирга битта 
умумий аждоддан келиб чиққанлиги тах-
мин қиланади. 

ЭВДЕМОНИЗМ (юн. еис!а1топ1а 
— бахтсаодат, роҳатфароғат) — бахт-
саодатга интилишни инсон ахлоқий 
фаолиятининг мезони ҳамда асосий 
ҳаракатлантирувчи кучи деб ҳисобловчи 
ахлоқий таълимот. Э. гедонизм билан 
узвий боғлиқ бўлсада, ундан маълум 
даражада фарқ қилади. У юнон этика-
сининг асосий принципларидан бири 
ҳисобланган. Э. Сократнинг шахснинг 
ички эркинлиги, ташқи дунёга қарам 
эмаслиги тўғрисидаги ғояси билан узвий 
боғлиқ. Э. бахтсаодатни жисмоний ва 
бир лаҳзали ҳузур, лаззат билан тенглаш-
тирмайди, балки уни кенг маънода, яъни 
жисмоний ва маънавий қадриятларнинг 
мажмуи тарзида тушунади. Э. таълимоти-
га кўра, ўз шахсида мазкур қадриятларни 
мужассамлаштира олган кишигина чина-
кам бахтсаодат соҳибидир, шундай бахт-
гина инсонга ҳақиқий лаззат, фароғат 
бахш этади. Демокрит, Эпикур, Форо-
бий, Ибн Сино, Л.Фейербах Э.нинг на-

мояндаларидир.

ЭВДИАЛИТ (юн. еисНа1у1о5 — 
яхши эрийдиган) — ҳалқали силикат-
ларнинг кичик синфига мансуб мине-
рал, цирконосиликат. Кимёвий таркиби 
№2Са6Ғе32гз[§1309]2[519024(ОН)з]2; Тар-
кибида 2Ю2 12—14,5%, нодир ер эле-
ментлари (Тг203 7%) аралашма ҳолида 
бўлади. Тригонал сингонияда кристалла-
нади. Донадор массалар ҳолида учрайди. 
Ранги пуштиқизил, пушти, қизилқўнғир, 
сариқ. Ярим шаффоф. Қаттиқлиги 5—6, 
зичлиги 2,7—3,1 г/см3. Мўрт. Шишадек 
ялтироқ. Нефелинли сиенитлар, сиенит-
пегматитлар, альбитэгиринли метасома-
титларда учрайди. Э. Скандинавия, РФ 
(Кола я.о., Тува, Красноярск ўлкаси, Саян 
тоғлари), Гренландия, Мадагаскар о., Ка-
нада ва бошқалар жойларда бор. Э. қора 
металлургия ва оловбардош сопол ишлаб 
чиқариш ва бошқалар соҳаларда ишлати-
лади. 

ЭВЕ ТИЛИ — нигер-конго тиллари 
оиласига мансуб ква тилларидан бири; 
Гана Республикасининг жан.ғарбида, 
Того ва Бенин республикаларининг жан.
да, шунингдек, Нигерияда тарқалган. 
Сўзлашувчиларнинг умумий сони 3,7 
млн. кишидан ортиқ (ўтган асрнинг охир-
лари). Бир қанча лаҳжалари бўлиб, улар 3 
гуруҳга ажралади: ғарбий гуруҳ — анло 
(авуна) ва бошқалар «ички» лаҳжалар; 
марказий гуруҳ — уатьи, адья, ген; шар-
кий гуруҳ — гун (алада) фон, махи. Фон 
ва уатьи лаҳжаларида сўзлашувчилар 
кўпчиликни ташкил этади. Лотин графи-
касига асосланган ёзуви 19-аср охиридан 
мавжуд. Э.т.да, хусусан, анло, ген ва гун 
лаҳжаларида асосан диний, маърифий ва 
ўқув адабиётлари нашр этилади. 

ЭВЕЛАР (ўзларини эвегбе деб ата-
шади) — Гана (1,9 млн. киши, 1990-й.лар 
ўрталари), Того (1,71 млн. киши) ва Ни-
герия (50 минг киши) даги халқ. Эве ти-
лида сўзлашади. Анъанавий эътиқодлар 
сақланган, христианлар ва сунний мусул-

монлар ҳам бор. Асосий машғулотлари 
— деҳқончилик (маккажўхори, пахта 
етиштириш ва бошқалар).

ЭВЕН ТИЛИ, ламут тили — тунгус-
манжур тилларидан бири; РФнинг Саха 
Республикаси, Магадан вилояти, Чукот 
ва Коряк мухтор округлари, Камчатка 
вилояти ва Хабаров ўлкасида тарқалган. 
Сўзлашувчиларнинг умумий сони 17 
минг кишидан ортиқ (ўтган асрнинг 
охирлари). Э.т. шарқий, ғарбий ва ўрта 
лаҳжа гуруҳларига бўлинади. Улар ора-
сида қадимий белгиларни сақлаб қолган 
арман лаҳжаси алоҳида ўрин эгаллайди. 
Бу белгилар ушбу лаҳжани эвенк тили 
билан яқинлаштиради ва у баъзи адаби-
ётларда алоҳида тунгусманжур тили си-
фатида қайд этилади.

Шарқий лаҳжага мансуб ол шеваси 
адабий тилнинг асоси ҳисобланади. Ёзу-
ви 1931 йилдан лотин графикаси асоси-
да, 1936 йилдан эса рус графикаси асоси-
да шаклланган. 

ЭВЕНК ТИЛИ, тунгус тили тун-
гус-манжур тилларидан бири; РФ да 
Шарқда Охота денгизи соҳилларидан 
Ғарбда Енисей дарёсигача, Шим.да Шим. 
муз океанидан Жанубий да Байкалбўйи 
ва Амургача бўлган улкан ҳудудда, 
шунингдек, ХХР ва Мўғулистонда 
тарқалган. Сўзлашувчиларнинг умумий 
сони 65 минг (РФда 30 минг, ХХРда 35 
мингга яқин, Мўғулистонда 3 минг) ки-
шидан ортиқ (ўтган асрнинг охирлари). 
Лаҳжалари 3 асосий гуруҳга бўлинади: 
шим., жан. ва шарқий. Сезиларли тафо-
вутлар, хилмахилликларга қарамай, бу 
лаҳжалар муайян даражада бошқа тун-
гус-манжус тилларига хос бўлган уму-
мий хусусиятлар мажмуи билан бирлаш-
ганлар, ҳатто баъзи олимлар солон ва 
негидал тилларини Э.т.нинг лаҳжалари 
деб ҳисоблайдилар. Адабий тилга жан. 
лаҳжанинг неп шеваси, 1953 йилдан эса 
полигус шеваси асос бўлган. Ёзуви 1931 
йилдан лотин графикаси, 1936 йилдан 
эса рус графикаси асосида шаклланган.

ЭВЕНКЛАР (ўзларини орочон деб 
аташади; эски номлари — тунгуслар) — 
Красноярск ўлкаси ва Сибирнинг бошқа 
минтақаларида яшовчи халқ. РФдаги 
умумий сони 29,9 минг киши (1990-й.
лар ўрталари). Хитойда 35 минг киши 
яшайди (1992). Эвенк тилида сўзлашади. 
Диндорлари анъанавий эъти қодларга 
сиғинади, православлар ҳам бор. Асо-
сий машғулотлари — буғучилик, қисман 
балиқ овлаш. 

ЭВЕНКЛАР МУХТОР ОКРУГИ, 
Эвенкия — РФ Красноярск ўлкаси тарки-
бидаги мухтор округ. 1930 йил 10 дек.да 
ташкил этилган. Шарқий Сибирда жой-
лашган. Майд. 767,6 минг км2.

Аҳолиси 17,7 минг киши (2002), асо-
сан, эвенк, кет ва руслар, шунингдек, 
саха, украин ва бошқалар миллат вакил-
лари ҳам яшайди. Шаҳар аҳолиси 29,2%. 
3 маъмурий туманга бўлинган. Маркази 
— Тура шаҳарчаси.

Табиати. Э.м.о. Ўрта Сибирь 
ясситоғлигининг марказий қисмини 
эгаллайди. Округнинг баланд жойи — 
Путорана платоси (энг баланд жойи — 
Камен тоғи, 1701 м). Округда Тунгуска 
тошкўмир ҳавзасининг кўп қисми; Қуйи 
Тунгуска ва Тошлоқ Тунгуска атроф-
ларида темир рудаси, рангли металлар, 
графит, исландия шпати, нефть, газ кон-
лари бор. Иқлими кескин континентал. 
Қиши давомли, совуқ. Янв.нинг ўртача 
т-раси Ванаварада — 26,9°, Турада — 
36,8°. Июлники Турада 15,5°, Ванава-
рада 16,6°. Йиллик ёғин 300—500 мм. 
Вегетация даври шим.да 60 кун, жан.да 
115 кун. Тўнгиб ётган ер кўп. Асосий 
дарёлари — Енисейнинг ўнг ирмоқлари: 
Қуйи ва Тошлоқ Тунгуска. Кўл (шу жум-
ладан, Ессей, Виви, Агата) кўп. Тоғўрмон 
подзоллашган тупроқлар тарқалган. 
Ҳудудининг катта қисми тайга зонасида 
бўлиб, тилоғоч, қорақарағай, чекка шим.
да сийрак ўрмонлар ва йўсинлишайник 
каби тундра ўсимликлари ўсади. Соболь, 
тийин, қўнғир айиқ, росомаха, бурундуқ, 

ондатра, латча, тулки, бўри, оқ товушқон, 
шим. буғуси, лось, карқур, қур, чил яшай-
ди. Мил.ав. 2-минг йилликда эвенклар 
ҳоз. ҳудудда ўрнашганлар. Уларнинг асо-
сий машғулотлари овчилик, буғучилик, 
балиқ овлаш бўлган. 17-асрнинг 1-яр-
мида Э.м.о. ҳудудини Россия эгаллади. 
Шундан кейин ясоқ солиғи жорий этил-
ди, талончилик сиёсати оқибатида туб 
аҳолининг асосий қисми қирилиб кет-
ди. 1930—32 йилларда геологлар топган 
тошкўмир, исландия шпати, қурилиш ма-
териаллари ва туз каби фойдали қазилма 
конлари асосида саноат ишлаб чиқариш 
вужудга кедди. Э.м.о. ҳудудида Путорана, 
Тунгус, марказий Сибирь қўриқхоналари 
бор.

Э.м.о.да озиқ-овқат, ўрмон, 
ёғочсозлик, целлюлоза-қоғоз, электроэ-
нергетика, ёқилғи, полиграфия, машина-
созлик ва металлсозлик, кончилик сано-
атлари ривожланган. Округнинг асосий 
хўжалик тармоклари — мўйначилик ва 
буғучилик. Э.м.о. Красноярск ўлкасида 
тайёрланадиган мўйнанинг 13% ни (со-
боль, кумушрангқора тулки, оқ сувсар, 
тийин, ондатра) беради. Мўйна тайёр-
лашнинг 55% ни ов маҳсулотлари, 45% 
ни даррандачилик ташкил қилади. Дар-
рандачилик фермаларида қора тўлки 
ва кўк тулки боқилади. Красноярск 
ўлкасидаги буғуюшг У3 қисмига яқини 
Э.м.о. ҳиссасига тўғри келади. Кончилик 
р-нларида буғу яйловлари деградацияга 
учраган. Табиий шароити аҳоли яшаши 
учун анча ноқулай. Сут чорвачилиги ва 
деҳқончилик (картошка, сабзавот), балиқ 
овлаш ривожланган.

Қуйи Тунгуска ва Тошлоқ Тунгуска 
дарёларида кема қатнайди. Авиатран-
спорт ривожланган. Қаттиқ қопламали 
автомобиль йўллари уз. 117 км. Буғу 
транспорти катта аҳамиятга эга. Округ 
ўлкашунослик музейи, театр фаолият 
кўрсатади.

ЭВЕНЛАР (ўзларини эвэн деб ата-
шади, эски номлари — ламутлар) — 
Саха Республикаси, Магадан ва Кам-

чатка вилоятлари, Хабаровск ўлкасида 
яшовчи халқ. 17 минг киши (1990-й.лар 
ўрталари). Эвен тилида сўзлашади. Дин-
дорлари шаманизмга эътиқод қилади. Э. 
асосан, чорвачилик, деҳқончилик билан 
шуғулланишади. 

ЭВЕРЕСТ — Ер юзидаги энг баланд 
тоғ чўққиси — Жомолунгманинг баъзи 
адабиётларда учраб турадиган иккинчи 
номи. Инглизлар томонидан 1855 йилда 
Ҳиндистон Геодезия қўмитаси президен-
ти, инглиз генерали Жорж Эверест номи 
билан аталган. 

ЭВКАЛИПТ (Еиса1урги8) — мир-
тадошларга мансуб доим яшил дарахт 
ёки буталар туркуми; доривор ўсимлик. 
Австралия ва унинг атрофидаги орол-
ларда 500 дан ортиқ тури тарқалган. 
Тропик ва субтропикларда кўп экилади 
(мас, Бразилияда Э. экилган майдонлар 
Австралия, Испания, Жанубий Шарқий 
Осиё мамлакатлари ва бошқалардагидан 
кўпроқ). Ғарбий Грузия, Қрим ва Озар-
байжонда Э.нинг шарсимон, кулранг 
ва хивчинсимон турлари ўстирилади. 
Танаси бақувват, бал. 80—100 м гача, 
шохшаббаси сийрак. Барглари этли, 
чеккалари текис. Гуллари оқ, баъзан 
очсарғиш ва тўққизил, икки жинсли, 
барг қўлтиғидан чиқиб қалқон ёки 
рўваксимон тўпгул ҳосил қилади, меваси 
кўп уруғли кўсакча. Э. иссиқсевар ва на-
мсевар ўсимлик. Унумдор ерларда яхши 
ўсади. 500 йилгача яшайди. Барглари ёз 
давомида терилади, лекин кузда терил-
ган барги таркибида тиббиётда ва пар-
фюмерияда ишлатиладиган эфир мойи 
кўп. Қуруқ барги таркибидаги эфир мойи 
микдори 1,5—3%. Э.нинг бошқа 20 га 
яқин тури манзарали ўсимлик сифатида 
ҳамда ёғочи (қурилиш ва қоғоз саноати) 
учун ўстирилади. Э. тез ўсувчан бўлгани 
туфайли (бир йидда 4—5 м ўсади) ботқоқ 
ерларда экилганда ботқоқларни қуритиб, 
тупроқ таркибини яхшилашда муҳим 
роль ўйнайди. Уруғидан кўпайтирилади.

ЭВКЛАЗ (юн. — яхши, енгил ва — 
бузилиш, майдаланиш) — оролли сили-
катлар кичик синфига мансуб минерал. 
Кимёвий таркиби А12Ве2[8Ю4]2(ОН)2, 
аралашмалари: Ое, Мп, Си, баъзан У, В, 
8п РЬ. Моноклин сингонияда кристал-
ланади. Рангсиз, сутрангоқ, оч сариқ, оч 
ҳаво ранг, яшил. Шишасимон ялтирайди; 
шаффоф ёки ярим шаффоф. Қаттиқлиги 
7,5, зичлиги 3—3,1 г/см3. Одатда, флюо-
ритфенакитбартрандит формацияли ги-
дротермал конларда учрайди. Мусковит, 
кварц, флюорит, фенакит, бертрандит би-
лан ассоциацияда бўлиб, баъзан гранит-
ли пегматитларда ҳосил бўлади. Э.нинг 
йирик шаффоф кристаллари 1синф 
қимматбаҳо тоши ҳисобланади. Берилл 
рудаларининг энг асосий компонентла-
ридан бири. Асосий конлари Кольсва 
(Швеция), АльтоМомос (Эквадор), Каш-
мир (Ҳиндистон), РФ (Саха, Байкалорти, 
Жанубий Урал), Ўрта Осиёда мавжуд. 
Ўзбекистонда Саргардон вольфрам кони-
да топилган. 

ЭВКЛИД — қ. Евклид. 

ЭВКОММИЯ (Еисотппа) — эв-
коммиядошлар оиласига мансуб барг 
тўкадиган икки уйли дарахтлар турку-
ми. Хитой (1000 йилдан бери), Вьетнам, 
Ғарбий Европадаги айрим мамлакат-
лар, Шим. Африка, АҚШда, Ўрта Осиё 
ва Закавказьеда (кичик майдонларда) 
ўстирилади. Э.нинг қайрағочсимон тури 
(Е. шлюУез) Хитойда ўсади. Бўйи 15—20 
м, барглари оддий, тухумсимон ёки эл-
липссимон, кетмакет жойлашган, ёнбарг-
часиз. Гуллари майда, икки жинсли. Ме-
васи чўзиқ қанотчали ёнғоқча, совуққа 
чидамли. Э.нинг ёғоч ва уруғидан 
ташқари ҳамма қисмида гуттаперчаш 
сут найчалари бўлади. Баргида 2—4%, 
тана ва шохлари пўстлоғида 5—6%, ид-
диз пўстлоғида 9—12% гуттаперча бор. 
Э. гуттаперчаси жуда сифатли. Унинг 
74% ини гутта, 20% ини смола ташкил 
қилади. Э. пўстлоғининг қайнатмаси, 
дамламаси ва экстракти гипертония ка-

саллигини даволашда қўлланилади. 
Уруғидан, илдиз бачкиси ва пархиш 
қилиб, шунингдек яшил қаламчаларидан 
кўпайтирилади. 

ЭВОЛЬВЕНТА ВА ЭВОЛЮТА (лот. 
еуо1иШ8, еуо1уепИ$ — ечилган, ечилув-
чи) — дифференциал геометрия тушун-
часи. / эгри чизиқнинг эгрилик марказла-
ри геометрик ўрни бўлган т эгри чизиқ 
/ нинг эволютаси дейилади; / эгри чизиқ 
ўз эволютасига нисбатан эвольвента 
дейилади (расмга қ.). т эгри чизиқнинг 
эвольвентаси / ни АВ ипнинг т чизиққа 
ўралаётган ёки ундан ечилаётган В 
учининг траекторияси сифатида ҳосил 
қилиш мумкин. Эволюта сўзи «ёйилма» 
маъносини ҳам биддиради.

Э. ва э.дан техникада кенг фойдалани-
лади, мас, тишли ғилдираклар эвольвен-
та профилли қилиб ясалади. 

ЭВОЛЮЦИОН ТАЪЛИМОТ, 
эволюция назарияси — тирик ор-
ганизмлар эволюцияси сабаблари, 
ҳаракатлантирувчи кучлари, механизмла-
ри ва умумий қонуниятлари тўғрисидаги 
фан. Э.т. биологиянинг назарий асоси, 
хусусий биол. фанларидан олган нати-
жаларни умумлаштиради. Э.т. ривож-
ланишининг мушоҳидага асосланган 
1-даври қадимий дунё файласуфлари Ге-
раклит, Эмпедокл, Демокрит, Лукреций 
ва бошқаларнинг ишлари билан боғлиқ. 
Улар биринчи бўлиб бутун борлиқнинг, 
жумладан, организмларнинг тарихий 
ўзгариши тўғрисида фикр билдиришган. 
Бундай қарашлар 17— 19-асрлар бошла-
рида яшаган трансформизм тарафдорла-
ри Р.Гук, Э.Дарвин, Д.Дидро, Ж.Бюффон, 
Э.Жоффруа СентИлер, И.В.Гёте ва 
К.Ф.Рулье ишларида янада ривожлан-
тирилди. Трансформистлар ягона систе-
мага эга бўлган таълимот ярата олмаган 
бўлсаларда, Э.т. ўрганадиган асосий му-
аммоларни кўрсатиб беришди. Бу муам-
молар организмлар тузилиши ва хилма-
хиллиги, турлар ўртасидаги ўхшашлик 
ва тафовутлар, тирикликнинг прогрессив 

эволюцияси билан бир қаторда турли 
тузилиш даражасига эга бўлган орга-
низмларнинг яшаб келаётганлиги; ай-
рим турлар ва гурухдарнинг қирилиб 
кетиши сабабларини аниқлашдан иборат. 
Бу муаммоларнинг тушуниб олиниши 
ва илм-фаннинг ривожланиши Э.т.нинг 
янги тарихий даври — эволюциянинг 
дастлабки концепциялари шаклланиши-
га замин тайёрлади. Бу концепциянинг 
биринчисини Ж.Ъ.Ламарк яратди (1809). 
Кейинчалик ламаркизм деб аталган кон-
цепцияда ҳам прогрессив ривожланиш ва 
мосланувчанликка организмларнинг ол-
диндан белгилаб берилган хусусияти си-
фатида телеологик ва метафизик нуқтаи 
назардан қаралади. Ч.Дарвин яратган 
эволюция назарияси (1859) Э.т. учун 
илмий замин бўлди. Дарвин организм-
лар эволюциясининг ҳаракатлантирувчи 
кучлари — яшаш учун кураш ва ундан 
келиб чиқадиган табиий танланиш экан-
лигини кўрсатиш орқали биринчи бўлиб 
Э.т.нинг асосий муаммоларини илмий 
нуқтаи назардан ҳал этди. Дарвинизм-
нинг пайдо бўлиши билан бир вақтда 
унинг душманлари — идеалистик ва 
телеологик концепциялар тарафдорлари 
20-асрнинг 2-ярмида ламаркизмнинг ай-
рим ақидаларини яна қайтадан тиклашди 
(қ. Неоламаркизм). Аммо янги далиллар 
тўпланиши туфайли дарвинизм тобора 
кенг ёйилиб, деярли барча илм аҳиллари 
томонидан тан олинди.

Э.т.нинг Ч.Дарвиндан кейинги ри-
вожланиши эволюция механизмлари ва 
қонуниятларини тахлил қилишдан иборат 
бўлди. Замонавий нуқтаи назардан мута-
ция ва табиий танланиш эволюциянинг 
энг асосий омили ҳисобланади. Бу омил-
ларнинг биргалиқцаги таъсири эволюция 
жараёни амалга оширилишининг асосий 
шарти ҳисобланади. Табиий танланиш 
бевосита организмлар фенотипига таъсир 
этади; натижада айрим генлар ёки аллел-
лар эмас, балки муайян реакция меъёрига 
эга бўлган бир бутун генотиплар танла-
нади. Эволюциянинг элементар бирли-
ги популяциялар ҳисобланади. Генетик 

жиҳатдан эволюция популяция генофон-
дининг муайян йўналишда ўзгариши 
(микроэволюция) дан иборат. Ташқи 
муҳит шароити ўзгариши хусусиятига 
қараб популяцияга ҳаракатлантирувчи, 
турғунлаштирувчи ёки дизруптив танла-
ниш таъсир кўрсатиши мумкин. Танла-
ниш тур индивидлар онтогенезининг (қ. 
Онтогенез) ҳамма даврида ҳам таъсир 
этиши мумкин; филогенез онтогенознинг 
генетик қаторларидан иборат.

Макроэволюция — турдан юқори 
гуруҳлар ичида кечадиган микроэволю-
цион жараёнлар интеграциясидан иборат 
эволюцион жараён. Макроэволюцияда 
филогенезнинг умумий қонуниятлари 
ва йўналишлари намоён бўлади. Орга-
низмлар муайян гуруҳлари эволюцион 
ўзгаришларининг йўналишлари табиий 
танланиш билан бир қаторда муайян тур-
нинг тузилиши (генетик системаси, онто-
генези ва фенотипи) хусусиятлари билан 
боғлиқ бўлган эволюцион чекланиш ва 
тақиқлар орқали ҳам белгиланади.

20-асрнинг 30-й.ларида шаклланган 
микро ва макроэволюция тўғрисидаги 
тасаввурлар эволюциянинг синтетик на-
зарияси дейилади. Замонавий Э.т. фан 
сифатида эволюцион қарашларнинг ри-
вожланиши, ҳар хил янги эволюцион 
фаразлар ва концепциялар (жумладан, 
табиий танланишни эволюциянинг бош 
омили сифатида тан олмайдиган кон-
цепциялар)ни ўз ичига олади. Ҳоз. Э.т. 
ўз тараққиётининг янги даврига қадам 
қўйди. Бу даврнинг асосий вазифаси 
эволюцион жараёнлар механизмини 
очиш орқали организмларнинг эволю-
цион ўзгаришини олдиндан айтиб бериш 
ва ана шу асосда эволюция жараёнини 
бошқаришдан иборат (яна қ. Дарвинизм, 
Прогресс). 

ЭВОЛЮЦИЯ (лот. еуо1иИо — авж 
олиш) — ривожланишнчнг синоними; 
аста-секин, босқичмабосқич рўй беради-
ган миқдор ва сифат ўзгаришлари. Э.да 
ривожланишнинг сифатий асоси кескин 
ўзгармайди, унинг бошланиш ва якунла-

ниш босқичлари орасида муайян фурсат 
ўтади. Эволюцион ривожланишда порт-
лаш ҳодисаси рўй бермайди. Жамиятда, 
органик дунёда ва жонсиз табиатда рўй 
берувчи ўзгаришларнинг йўналишини, 
тартибини, қонуниятларини ифодалаб, 
муайян системадаги ўзгаришларнинг 
доимо ўзидан илгариги ҳолатидан фарқ 
қилишини қўрсатиб туради ва фанда 
тарих, тарихийлик, тараққиёт, ривожла-
ниш, ўсиш, равнақ топиш сингари ту-
шунчаларнинг мазмунини ифодалайди. 

ЭВОЛЮЦИЯ (биологияда) тирик 
организмларнинг тарихий ўзгариши. 
Э.да табиий танланиш таъсирида му-
тациялардан организмларнинг ташқи 
муҳит шароитига мосланишига олиб 
келадиган белгилар ва хусусиятлар 
комбинацияси шаклланади. Эволюци-
он ўзгаришлар дастлаб йўналтирилган 
ўзгаришлар тарзида популяцияларда на-
моён бўлади (қ. Микроэволюиия). Э.нинг 
элементар омиллари қаторига мутация 
ва табиий танланиш билан бирга по-
пуляциялардаги индивидлар сонининг 
ўзгариб туриши ва популяцияларнинг 
алоҳидаланиши (қ. Генлар дрейфи), шу-
нингдек, мейотик драйв (гетерозигота-
ларнинг ажралишида генлар частотасига 
нисбатан тасодифан тақсимланишнинг 
бузилиши) ҳам киради. Популяцияларда-
ги эволюцион ўзгариш янги турларнинг 
ҳосил бўлишига (қ. Тур ҳосил бўлиши) 
ёки турининг ўзгаришига олиб келади. Э. 
сабаблари, ҳаракатлантирувчи кучлари, 
механизмлари, тезлиги ва унинг умумий 
қонуниятлари эволюцион биол. ўрганади 
(қ. Эволюцион таъаимот). Баъзан «Э.» 
терминининг филогенез термини сино-
ними сифатида ҳам қўлланилади. «Э.» 
сўзи биринчи марта Швейцария табиат-
шуноси ва файласуфи Ш.Боннэ (1762) 
томонидан эмбриологияга оид ишларда 
қўлланган. 

ЭВПАТРИЙЛАР, евпатрийлар (юн. 
— мўътабар оталар) — Афинада зодагон 
ер эгалари. Ривоятларга кўра, Тесей дав-

рида (мил. ав. тахм. 13-аср) ташкил топ-
ган эркин аҳолининг 3 табақасидан бири 
(геоморлар — майда ер эгалари ва деми-
урглар — ҳунармандлар қатори). Мил. 
ав. 8 — 6-асрларда Э. ижтимоиймулкий 
табақаланиш жараёнида энг яхши ерлар-
га эга бўлиб олишган. Уларнинг ерлари-
да ишловчи чоракорларга ҳосилнинг 5/6 
қисмини беришган, сиёсий ҳокимият 
ҳам улар қўлида тўпланган (фақат Э.гина 
архонтп мансабига сайланиб ареопаг 
аъзоси бўлиши мумкин эди). Қонун 
чиқарувчилар Солон (мил. ав. 594—93 
йлар) ва Клисфен (мил.ав. 6-аср охири)
нинг демократик ислоҳотлари туфайли 
ўз имтиёзларидан маҳрум бўлишган. 

ЭВРИ... (юн. ешу& — кенг) — 
ўзлашма қўшма сўларнинг биринчи 
қисми; кенг, бепоён, хилмахил каби маъ-
ноларни билдиради (мас, эврибионтлар). 

ЭВРИБИОНТЛАР (эври... ва юн. 
Ъюп1о8 — яшаётган) — атроф муҳит 
омилларининг кенг миқёсда ўзгариши 
шароитида яшай оладиган ҳайвонлар 
ёки ўсимликлар. Мас, континентал 
иқлимда яшайдиган кўпчилик қуруқлик 
ҳайвонлари ҳарорат, намлик, қуёш ра-
диациясининг анча ўзгариб туришига 
чидамли. Соҳил яқинида яшовчи орга-
низмларга намлик, ҳарорат ва кўпинча 
шўрланишнинг ўзгариши таъсир этади 
Эврибионтлик организмларнинг муҳит 
омилларининг ўзгаришига чидамлиги 
ёки улар ички муҳити доимийлиги (го-
меостаз)ни бошқариб турувчи махсус 
морфофизиологик механизмларнинг 
бўлиши билан боғлиқ. Мас, пойкило-
терм ҳайвонлар ҳароратнинг анча кенг 
миқёсда ўзгаришига чидамли, лекин 
ҳароратнинг фақат муайян чегарасида 
фаол ҳаёт кечиради. Э. стенобионтлар-
та нисбатан кенг ареалта эга.

ЭВРИГАЛИН ҲАЙВОНЛАР 
(эври... ва юн. паНпок — шўрланган) 
— муҳит шўрланишининг кенг миқёсда 
ўзгаришига чидамли бўлган сув 

ёки тупроқ ҳайвонлари. Э.ҳ.га ден-
гиз соҳилида, дарёлар қуйилишида, 
шўрланган ёки кучли шўрланган сув 
ҳавзаларида яшайдиган ҳайвонлар, ден-
гиздан дарёларга ўтиб увилдириқ таш-
лайдиган балиқлар киради. Э.ҳ. орасида 
артемия қисқичбақаси 20 дан 40% гача 
шўрланган, ҳатто вақтинчалик чучу-
клашган сувларда яшай олади. Э.ҳда 
шўрланишнинг ўзгаришига чидамли-
лик хусусияти улар ички муҳитидаги 
суюқликда осмотик фаол моддалар кон-
центрациясининг нисбий доимийлигини 
бошқариб турувчи осморегуляция меха-
низми билан боғлиқ.

ЭВРИСТИКА (юн. пештзко — из-
лайман, топаман) — 1) масала ечишнинг 
махсус усуллари (эвристик усуллар). 
Масалани аниқ математик моделларга 
таяниб ва анъанавий усуллардан фойда-
ланиб ечишнинг акси. Эвристик усуллар-
дан фойдаланиш масалани ечиш вақтини 
анча қисқартиради. Бундай усулда олин-
ган ечим энг тўғри ечим ҳисобланмайди, 
балки мумкин бўлган ечимлардан бири 
бўлади. Кўпинча, Э. ёрдамида қўйилган 
мақсадга эришиб бўлмайди. Баъзан пси-
хологик ва кибернетик адабиётда эв-
ристик усулларга масалалар ечишнинг 
индуктив усуллари сифатида тушуни-
лади; 2) ЭҲМ (компьютер) учун дастур-
лар тузиш усули (эвристик дастурлаш). 
Агар оддий дастурлар тузиш усулида 
дастурчи масалани ечишнинг тайёр мат. 
усулини ЭҲМ га «тушунарли» шаклга 
кодласа, эвристик дастурлашда у маса-
лани ечишнинг интуитив (ҳис қилиб) ту-
шуниладиган усулини шакллантиришга 
интилади. Бу усул ҳам олдинга қўйилган 
вазифани мутлақ ҳал қилишга имкон бер-
майди; 3) маҳсулдор ижодий фикрлаш 
(тафаккур) жараёнини ташкил қилиш 
(эвристик фаолият); 4) эвристик фао-
лиятни ўрганадиган предмет; фикрлаш 
ҳақидаги фаннинг махсус бўлими. Фан 
сифатида психология, сунъий интеллект 
назарияси, структуравий лингвистика, 
ахборотлар назарияси предметларининг 

омихтаси сифатида ривожланади; 5) мах-
сус ўқитиш усули (Суқрот суҳбатлари) 
ёки муаммоларни кўплашиб ҳал қилиш. 
Бунда таълим олаётган кишиларга 
йўналтирувчи қўшимча саволлар ва ми-
соллар берилади. Мураккаб муаммолар-
ни кўплашиб ҳал қилишда ғоя муалли-
фига иштирокчилар йўналтирувчи савол-
лар, мисоллар, акс мисоллар беришади.

ЭВРИТЕРМ ОРГАНИЗМЛАР 
(эври... ва юн. 1Ьеггпе — иссиқ) — муҳит 
ҳароратининг кенг миқёсда ўзгаришига 
чидамли, одатда, кенг тарқалган орга-
низмлар. Эвритермлилик организмнинг 
чидамлиги ёки организм фаол термо-
регуляция механизмлари (ҳайвонларда, 
бундан ташқари, хаттиҳаракат) билан 
боғлиқ. Биринчи ҳолат пойкилотерм 
ҳайвонлар учун хос бўлиб, цитоплаз-
манинг кимёвий таркиби, ферментлар-
нинг иссиқликка чидамлиги, ҳайвонлар 
фаоллиги ва тана ҳароратининг муҳит 
ҳароратига қараб кенг миқёсда ўзгариши 
хусусияти билан, иккинчи ҳолат ички 
муҳитда ҳароратни бошқарувчи меха-
низмлар мавжудлиги билан боғлиқ. Бун-
дай мосланиш гомойотерм ҳайвонлар 
учун хос 

ЭВРИТОП ОРГАНИЗМЛАР (эври... 
ва юн. 1оро8 — жой) — хилмахил муҳит 
шароитида ҳаёт кечира оладиган ва кенг 
миқёсда экологик чидамлиликка эга 
бўлган ҳайвон ва ўсимликлар. Э.о. ареа-
ли, одатда, кенг. Мас, оддий қайин қум, 
лой тупроқли ва мохли ботқоқликлардан 
тортиб, баъзан дашт минтақаларигача 
тарқалган. Дала сичқонлари дашт, ўтлоқ, 
далалар, ўрмон четлари ва бошқалар 
жойларда ҳаёт кечиради. 

ЭВРИФАГИЯ (эври... ва юн. рпаееш 
— ямоқ), ҳаммахўрлик — ҳайвонларнинг 
энг хилмахил, яъни ўсимлик ва ҳайвон 
маҳсулотлари билан озиқланиши. Э. 
кўплаб ҳайвон турлари, ёввойи чўчқа, 
қўнғир айиқ, кулранг каламуш, қарғалар; 
умуртқасиз ҳайвонлардан синантроп 

турлар, сувараклар, офиуралар ва 
бошқаларга хос. Э. ҳайвонларнинг хил-
махил шароитда яшашига ва ареалннкт 
кенгайишига имкон беради.

ЭВТЕКТИКА (юн. ешекйз — 
осон суюқланувчан) — суюқ ҳолатида 
бошланғич компонентлар (аралашма-
лар) нинг кристаллари билан мувоза-
натда, кристалланиш т-раси эса энг паст 
бўладиган суюқ система (эритма). Фа-
залар қоидасига мувофиқ, Э. ўзгармас 
трада кристалланиш натижасида ҳосил 
бўлади. Э. ҳосил бўлиш хусусияти суюқ 
ҳолатда компонентларининг бир-бирида 
эриши чекланмаган, қаттиқ ҳолатда эса 
чекланадиган ёки мутлақо эримайдиган 
системалар учун хос.

Икки компонентли эвтектик система-
нинг ҳолат диаграммаси бўйча қаттиқ 
ҳолатдаги компонентлар бир-бирида 
эримайди, соф компонентлар (А ва В) 
нинг кристаллана бошлаш тралари би-
лан системанинг таркибидаги миқдори 
орасидаги боғланишни кўрсатувчи эгри 
чизиқлар (ТА Е ва Тв Е) эвтектик нуқта 
(Е нуқта) да кесишади. Бунда суюқлик 
(£) бир вақтда иккала компонент би-
лан тўйинади. Э. техникада қуймачилик 
қотишмалари, кавшарлар ва бошқалар 
материаллар сифатида ишлатилади.

ЭВТЕКТОИД (эвтектика ва юн. 
еМок — ТУР) — қаттиқ эритма (мас, 
пўлат, бронза) совитилганда ҳосил 
бўладиган суюқ система; эвтектика. 
Ҳолат диаграммасида қаттиқ эритма-
нинг ундан ажраладиган фазалари (мас, 
пўлатдаги перлит) билан мувозанатлашу-
ви Э. нуқтада содир бўлади. 

ЭВТРОФЛАР, эвтроф ўсимликлар 
(лот. еШгорЬда — яхши озиқланиш) 
— унумдор тупроқларга талабчан, гу-
мус ва минерал озиқ элементларга бой 
тупроқларда яхши ўсадиган ўсимликлар. 
Э.га кенг баргли дарахтлар, буталар, кенг 
баргли ўрмонларда ўсадиган ўтлар, қора 
тупроқли чўллар ва пастқамликларда 

ўсадиган ўсимликлар ва деярли барча 
экинлар киради.

ЭВФЕМИЗМ (юн. еирпегша — 
юмшоқ ифодалаш) — сўзловчига айтиш 
ноқулай, ноўрин ёки қўпол туюлган сўз 
ва ибораларнинг синоними сифатида пай-
до бўлган сўзлар. Э. салбий воқеликни 
аташдан қочиш, шундай воқеликнинг 
салбий таъсирини юмшатиш учун хизмат 
қилиб, кишининг иззатнафсига тегади-
ган, унга малол келадиган, ҳурматсизлик 
ифодалайдиган, ахлоқий меъёрлар-
га зид келадиган ҳолатларнинг ёки 
тўғридантўғри айтиш мумкин бўлмаган 
махфий воқеликларнинг салбий таъ-
сирини камайтириш, уларни яшириш, 
беркитиш; нохуш хабарни беозорроқ, 
юмшоқроқ шаклда етказиш, ифодалаш 
учун ишлатилади. Мас, ўлди дейиш 
ўрнига оламдан ўтди, кўз юмди, вафот 
этди; туғди дейиш ўрнига кўзи ёриди, 
енгиллашди каби иборалардан фойда-
ланиш. Тилда Э.нинг қўлланиши табу 
ҳодисаси билан боғлиқ ҳолда тарихийэт-
нографик ҳодиса сифатида шаклланган. 
Э. халқлардаги урф-одат, маданий савия-
нинг даражаси, эстетик дид ва этник ме-
ъёрларнинг ривожланиши билан боғлиқ. 
Тилнинг тараққиёти билан унинг эвфе-
мистик қатлами ҳам ривожланади. Янги-
ча ахлоқодоб, янгича дунёқараш меъёр-
лари асосида Э.нинг янги янги шакллари 
юзага келади. Тилда муайян нутқ вазияти 
талаби билан вужудга келган Э. ҳам мав-
жудки, уларнинг маъноси кўпинча матн 
орқали ойдинлашади. Мас, «Раънони 
эгасига топширмагунимизча, — деди Ни-
гор ойим, — қуйилмайдиганга ўхшайди» 
(А. Қодирий) жумласида нутқ одоби 
нуқтаи назаридан эрга бермоқ ибораси 
ўрнида эгасига топширмоқ шаклидаги Э. 
қўлланган. Э. илмий ва расмий услублар-
да кенг қўлланади.

Ад.\ Шомақсудов А., Расулов И., 
Қўнғуров Р., Рустамов Ҳ., Ўзбек тили 
стилистикаси, Т., 1983; Омонтурдиев А., 
Ўзбек нутқининг эвфемик асослари, Т., 
2000. 

Неъмат Маҳкамов. 

ЭВФОНИЯ (юн. — еирпоша — 
оҳангдорлик, оҳангдошлик) — нутқнинг 
оҳангдорлигини таъминловчи турли 
хил фонетик усуллар, ҳолатлар мажмуи; 
фониканит таркибий қисмларидан. Э. 
нутқнинг деярли барча турлари учун хос. 
У нутқнинг талаффузга осон, эшитувчи-
га ёқимли тузилади. Э. фикрнинг эстетик 
гўзаллигини, мусиқийлигини ва эмо-
ционал таъсирчанлигини таъминлайди, 
шеърий ритмнинг изчиллигини, поэтик 
фикрнинг жарангдорлигини ифодалайди. 
Қофия, аллитерация, ассонанс ва товуш 
такрорланиши Э.нинг усул ва воситалари 
ҳисобланади.

ЭГА — гапнинг бош бўлакларидан 
бири; гапни ташкил этишда муҳим 
роль ўйнайди. Э. фикрнинг кимга, ни-
мага қарашли эканлигини англатади, 
шу жиҳатдан кесим билан ўзаро яқин 
боғланган. Э., одатда, кесим орқали, ке-
сим эса Э. орқали, бир-бирига нисбат 
бериш билан белгиланади. Грамматик 
жиҳатдан Э. бошқа бўлакларга нисба-
тан ҳоким вазиятни эгаллайди (баъзи 
илмий адабиётларда мутлақ ҳоким си-
фатида гапнинг кесими кўрсатилади). Э. 
вазифасида келган сўз эгалик ва кўплик 
қўшимчаларини қабул қила олади ва 
бош келишлик шаклида қўлланади. У 
кўпинча от, олмош, отлашган сўз ва сўз 
бирикмаси билан ифодаланади. Э., асо-
сан, кесимдан аввал келади; бундай сўз 
тартиби Э.нинг грамматик белгиларидан 
биридир. Баъзан кесимдан кейин ишла-
тилиши ҳам мумкин; бу ҳодиса инверсия 
дейилади. Э. баъзан биргина сўздан, баъ-
зан эса бир неча сўздан, яъни синтактик 
бирликдан иборат бўлади. Мас: Т и н ч 
л и к урушни енгади. Ишлаган тишлар, 
ишламаган кишнар (Мақол). Отларнинг 
отхонага олиб ўтилмагани Зиёдиллани 
таажжублантирди (Ҳ.Ғулом).

Э. гапда ҳар доим бирор сўз ёки 
сўзлар бирикмаси билан ифодалани-
ши шарт эмас. Баъзи гапларда Э. тушиб 

қолиши, яширин бўлиши мумкин. Э.нинг 
гапда қўлланиши ёки қўлланмаслиги гап-
нинг мантиқий мундарижаси, грамматик 
шакли ва нутқ услуби билан бевосита 
боғлиқ.

Неъмат Маҳкамов. 

ЭГАЛИК ҲУҚУҚИ — мулк 
ҳуқуқига тегишли тушунча; мулкни 
қўлда (яъни, мулкнинг бевосита 
мулкдорни ўзида бўлиши) ёки бирон 
жойда (мас, банкда, ломбардда) сақлаб 
туриш билан изоҳланади. Мулкдорлик, 
мулк ҳуқуқи мулкка эгалик қилиш 
ҳуқуқидан бошланади. Бундай ҳуқуқ, 
аввало, мулкдорга тегишли бўлади. 
Аммо мулкни эгаллаш ҳуқуқи қонун 
ёки шартномага асосан бошқа шахсда 
ҳам бўлиши мумкин. Мас, мулк 
шартнома бўйича ижарага қўйилишида, 
вақтинча текин фойдаланиш учун 
топширилишида, гаровга қўйилишида 
ёки маъмурий далолатномаларга биноан 
вақтинча сақлаш учун бирон ташкилот 
ёки фуқарога ўтказилишида мулкка 
Э.ҳ. мулк эгаси ҳисобланмаган шахсда 
бўлади.

ЭГАМБЕРДИ ОЛЛОМУРОД 
ЎҒЛИ (1895 — ҳоз. Хатирчи тумани 
Ёнбош қишлоқи — 1970) — ўзбек халқ 
достончиси; деҳқонбахши оиласида 
туғилган. Отаси Олломурод бахшидан 
достончилик йўлларини ўрганган. 
Унинг вафотидан кейин 22 ёшидан 
бошлаб халқ орасида достончилик қила 
бошлаган. Ўз қишлоғида муқим яшаган 
Э.О.ў.дан «Алпомиш», «Кунтуғмиш», 
«Гўрўғлининг туғилиши», «Авазхон» 
каби достонлар ёзиб олинган. Бу 
достонлар Ўзбекистон ФА Тил ва адабиёт 
интини фольклор архивида сақланади.

Ад.\ Мирзаев Т., «Алпомиш» достони-
нинг ўзбек вариантлари, Т., 1968.

ЭГАМБЕРДИЕВ Турсунбой 
Қурбонович (1940.2.1, Ўрта Чирчиқ 
тумани) — Ўзбекистон Республикаси 
халқ ўқитувчиси (2000). ТошДУни 

тугатган (1964). 1965 йилдан Ўрта Чирчиқ 
туманидаги 3мактабда, лицейинтернатда 
физика ва астрономия ўқитувчиси, мактаб 
директори ўринбосари, туман халқ 
таълими бўлими етакчи мутахассиси, 
2001 йилдан 1мактабда физика ва 
астрономия ўқитувчиси.

ЭГАР — 1) отулов (от, эшак, хачир, 
буғу ва бошқалар) устига уриладиган 
ва миниб ўтириш ҳамда юк ташиш 
учун мослаштирилган қулай абзал. 
Одамлар ҳайвонларни қўлга ўргатиб, 
миниб юрадиган давр (мил. ав. 1-минг 
йилликнинг 2-ярми) дан маълум. Э.нинг 
кундалик миниб юриш, спорт, ҳарбий 
(сафда юриш), машқ ёки пойга учун 
мўлжалланган турлари фарқланади. 
Бундан ташқари, ҳар бир халқ ўз яшаш 
шартшароитидан келиб чиқиб ўзига хос 
Э. турларини яратган, мас, ўзбек, қирғиз, 
қозоқ, туркман, рус ва бошқалар халқлар 
ишлатадиган Э.лар, асосан, тузилиши 
ва безаги билан бир-биридан бир оз 
фарқ қилади, лекин умумий тузилиши 
бир-бирига ўхшайди. Ўзбекистонда 
ҳам эгарчилик қадимдан ривожланган. 
Шунинг учун Э.нинг тузилишига 
хос атамалар пайдо бўлган: суянчиқ, 
ўриндиқ, дўға, қопқоқ, қанот, терлик, 
айл, узанги ва узангибоғ ва бошқалар Юк 
ташишга мўлжалланган Э.ларда юкни 
маҳкам боғлаш мосламалари ҳам бўлади. 
Э. пишиқ ёғоч (тол, ўрик, беҳи, ёнғоқ, 
чинор, арча ва бошқалар) дан ясалади, 
садаф, суяк, темир ва тасмалар билан 
безатилади. Отуловни минганда Э. устига 
юмшоқ тўшама (мас, гиламча) ташлаб 
олинади. Э.нингўриндиғи таглик ва 
чарм қопланган ёстиқдан иборат. Э.нинг 
икки томонига осилтириб ёпиладиган 
қисми «тебенги» деб аталади ва узанги 
бандининг оёқни сидиришидан сақлаб 
туради. Э. қўшимча мосламалари (айл, 
узанги, узангибоғ ва бошқалар) билан 
бирга Э.жабдуқ деб аталади.

Э.-жабдуқ билан шуғулланиш касби 
эгарчилик деб аталади. Эгарчилик 
ҳунармандчиликнинг қадимий 

турларидан бири. У асосан йирик 
шаҳарларда ривожланган. Мил. 5-асрдан 
бошлаб Э. ҳунар даражасига кўтарилган 
ва аста-секин такомиллаштириб 
борилган. Ўзбекистонда ҳам эгарчилик 
қадимий ҳунармандчилик касби 
ҳисобланади. Эгаржабдуқ оддий кустарь 
усулда махсус дўконларда ясалган. 
Усталар, асосан, теша, болта, ранда, 
арра, искана ва б; асбобқуроллардан 
фойдаланишган. Ўзбекистонда 
отуловнинг аҳамияти ҳозир ҳам катталиги 
туфайли эгарчилик ҳунармандчиликнинг 
бир соҳаси ҳисобланади. Эгарчилик 
билан Ўзбекистоннинг барча 
вилоятларида шуғулланилади, лекин 
Бухоро, Самарқанд вилоятлари ва 
Фаргона водийсида кенгроқ тарқалган. 
Айрим усталар эгарчиликни санъат 
даражасига кўтарган. Э. устига чарм 
қоплаш, безакларига суяклар қадаш расм 
бўлган. Э. устига ташлаб олинадиган 
халтахуржун чармдан тикилиб, мис 
сим ва халқалар билан безатилади; 2) 
турли машиналар (велосипед, мотоцикл, 
трактор ва бошқалар) нинг ҳайдовчи 
ўтирадиган жойи (ўриндиқ). 

ЭГАТ — плуг, культиватор ва 
бошқалар тупроққа ишлов бериш 
қуроллари воситасида очилган тўғри, 
узун ариқча; жўякнинг бир тури. Э. 
экинларни бир текисда ва қондириб 
суғориш учун очилади. Суғориладиган 
деҳқончилик р-нларида айрим экинлар-
ни (мас, ғўза) экиш Э. очиш билан бир 
вақтда олиб борилади. Э. ҳаддан ташқари 
нам жойларда ортиқча сувни далалар-
дан чиқариб юбориш учун ҳам хизмат 
қилади. Пуштаси турли кенгликдаги 
Э.лар, асосан, текис ерларда ғўза, кар-
тошка, маккажўхори, каноп, сабзавотлар 
ва бошқалар қаторлаб экиладиган экин-
лар учун чуқ. 20—25 см, узунлиги пайкал 
нишабига қараб олинади. 

ЭГАТ ОЛИБ СУҒОРИШ суғориш 
усулларидан бири. Сув ҳар бир эгат 
бўйлаб ёки эгат оралаб оқизилади. 

Экинларни бир меъёрда (захлатиб) ва 
қондириб суғоришни, сувни тежамли 
сарфлашни таъминлайди. Асосан, чопиқ 
қилинадиган экинлар (ғўза, сабзавот, 
маккажўхори ва бошқалар), шунингдек, 
боғ ва токзорлар шу усулда суғорилади. 

ЭГЕЙ — юнон мифологиясида Афи-
на подшоси. Унинг ўғли Тесей Мино-
тавр (ярим буқа, ярим инсон шаклидаги 
маҳлуқ)ни ўлдириб, шу билан Афинани 
подшо Миносга тўлайдиган шармандали 
товондан халос қилиш мақсадида Крит 
о.га йўл олган. Э.нинг у билан келишу-
вига кўра, Минотавр билан бўладиган 
жангда Тесей ғолиб чиқса, унинг кемаси-
даги қора елканлар оқ елканларга алмаш-
тирилиши лозим бўлган. Бироқ Тесей 
Минотавр устидан ғолиб чиққач, елкан-
ларни алмаштиришни ёдидан чиқариб 
қўйган; Э. қора елканли кемани кўргач, 
қирғоқцаги қоядан ўзини денгизга таш-
лаган. Шундан бери денгиз Э. денгизи 
деб ном олган (юнонлар денгиз номини 
шундай изоҳлаб келишган). 

ЭГЕЙ ДЕНГИЗИ — Ўрта денгиз 
ҳавзасидаги ярим берк денгиз. Болқон ва 
Кичик Осиё я.о.лари ва Крит о. оралиғида. 
Греция ва Туркия қирғоқларини ювиб ту-
ради. Дарданелл бўғози орқалй Мармар 
денгизи билан туташ. Майд. 191 минг 
км2. Энг чуқур жойи 2561 м. Орол кўп, 
йириклари: Шим. ва Жанубий Спора-
далар, Киклад о.лари ва бошқалар Су-
вининг т-раси юза қатламида қишда 11 
— 16°, ёзда 22— 25°. Шўрлиги 37—38°/
О0. Сув кўтарилиши ҳар ярим суткада та-
крорланади (1 м гача). Балиқ овланади. 
Асосий портлари: Пирей, Салоники (Гре-
ция), Измир (Туркия).

ЭГЕЙ МАДАНИЯТИ, Критмикен 
маданияти — Киклад, Крит о., Юнони-
стоннинг материк қисми ва Кичик Осиё 
(Ғарбий Анадолу)даги жез даври тамад-
дунининг умумий номи (мил. ав. 3—2-
минг йиллик). Унинг асосий марказлари 
Микен (Г.Шлиман) ва Крит (А.Эванс)

даги қазишмалар натижасида очилган. 
Бир қанча локал археологик маданият-
ларга ажратилган: Критдаги маданият, 
оролнинг афсонавий подшоси Минос-
нинг номи билан Миной маданияти деб 
аталган; Юнонистон материк қисмининг 
турли қисмидаги маданиятлар — фесса-
лия, македон, эллада маданиятлари; Ки-
чик Осиёдаги — ғарбий анадолу мада-
нияти; Кикладдаги — киклад маданияти 
деб ном олган. Э.м. 3 даврга бўлинади: 
илк (эллада маданияти учун — мил. ав. 
3000— 2100/1900 йиллар, миной мада-
нияти учун — мил. ав. тахм. 3000—2200 
йиллар), ўрта (тегишли равишда, мил. 
ав. тахм. 2100/1900—1580 йил ва мил. 
ав. тахм. 2200—1700 йиллар), сўнгги 
(тегишли равишда, мил. ав. тахм. 1580— 
1200 йиллар ва мил. ав. тахм. 1700— 1150 
йиллар). Ғарбий Анадолу ва Ўрта Юно-
нистон маданиятлари маҳаллий неолит 
даври маданияти, Эгей денгизи шаркий 
қисмидаги ороллар маданияти асосида 
вужудга келган ва Троя маданияти таъ-
сирида тарақкий этганлар. Э.м. нотекис 
ривожланган. Унинг марказлари турли 
даврда юксалиш ва таназзул даврини ке-
чирган.

Инглиз археологи А. Эванс Э.м. 
бўйича тадқиқот ишлари олиб бориб, кўп 
жилдли илмий асарлар яратган. Э.м. га 
оид пиктографик ёзувларни ўрганган.

Э.м.га оид обидалар маҳаллий 
аҳолининг Миср ва Одд Осиё билан яқин 
алоқада бўлганини кўрсатади (Миср ва 
Сурияда Эгей санъати ёдгорликлари, 
Крит о.да эса Миср ва Олд Осиё санъ-
ати намуналари топилган). Крит санъ-
ати ўзига хослиги билан ажралиб ту-
ради. Э.м.нинг муҳим марказларидан 
бири Кнос шаҳридаги Ҳукмдорлар са-
ройи (тахм. мил. ав. 2000 йилдан сўнг) 
қолдиқлари сақланган. Сарой мурак-
каб тарҳли (16 минг м2 га яқин майд.ни 
эгаллаган), кўп марта қайта қурилган, 
3 қаватли бўлиб, хоналар устунли, тор 
ҳовлили, юқори қаватларга зинапоялар-
дан чиқилган. Мил. ав. 2-минг йиллик-
нинг 1-ярмига мансуб кичик сарой, подшо 



www.ziyouz.com кутубхонаси 14

вилласи, карвонсарой, 2—3 қаватли ту-
рар жойлар қазиб ўрганилган. Кнос, Аги-
аТриадада минерал бўёқ билан ишлан-
ган фреска қолдиқлари топилган, уларда 
акробатика ўйинлари, суҳбатлашаётган 
аёллар, ҳайвон, ўсимликлар акс этти-
рилган. Айниқса, Крит ваза рассомлиги 
диққатга сазовор. Суяк ҳайкалчалар кўп 
ишланган. Мил. ав. 3-минг йиллик ва 
2-минг йилликнинг бошларида Кикладда 
мармар аёл ҳайкалчалари ишлаш, сопол 
идишлар санъати ривожланган. Тиринф 
акрополи — мустаҳкамланган тепалик 
(мил. ав. 2-минг йилликнинг ўрталари)
да бино қолдиқлари сақланган; бу бино 
қадимий юнон ибодатхоналарига намуна 
бўлгани кўринади. Деворий расмларда 
жанг лавҳалари акс эттирилган. Микен-
да рельеф билан безатилган «Шердор 
дарвоза», усти тупроқ билан гумбазси-
мон қилиб ёпилган мақбара сақланган. 
Мақбаралардан топилган олтин ва ку-
муш безак буюмлари заргарлик ривож-
ланганлигидан дарак беради. Мил. ав. 
2-минг йилликнинг охирларида дорий 
қабилалари ҳужуми оқибатида Э.м. мар-
казлари вайрон қилинган. Эгей санъ-
ати юнон санъатига самарали таъсир 
кўрсатган.

ЭГИЗАКЛАР — она организми-
да бир вақтда ривожланган 2, 3 ёки ун-
дан ортиқ ҳомила. Э. туғилишида ирсий 
омилларнинг ҳам роли катта (қ. Ирсият). 
Э.нинг битта тухумдан (бир тухумли 
Э.) ёки 2 та (баъзан ундан ҳам кўп) ту-
хумдан ривожланадигани маълум (икки 
тухумли Э.). Бир тухумли Э. 2 ядроли 
тухумҳужайранинг сперматозоид билан 
оталанишидан ёки 2 ядроли сперматозо-
ид бир ядроли тухум-ҳужайрани оталан-
тириши натижасида ривожланади. Баъ-
зан тухумҳужайралар 3 та, 4 та (ва ундан 
ортиқ) ядро тутса, учта тўртта ва ҳ.к. Э. 
ривожланиши мумкин.

Бир тухумдан ривожланадиган Э. пла-
центаси битта, уларнинг жинси (фақат 
қиз ёки фақат ўғил болалар), қон группа-
лари бир ва ташқи қиёфаси бир-бирига 

жуда ўхшаш бўлиб, ҳатто энг яқин киши-
лари ҳам уларни бир-биридан аниқ ажра-
та олмайди.

Икки тухумли, яъни ҳар хил тухумдан 
ривожланадиган Э. бир вақгда етилган 
ва алоҳида уруғлар билан оталанган 2 
ва ундан ортиқ тухумҳужайрадан ҳосил 
бўлади; плацентаси алоҳида-алоҳида, 
бир ёки ҳар хил жинсли бўлиши мумкин. 
Ирсий жиҳатдан улар «акаука», «опа-
сингил», «акасингил» дек ўхшаш бўлиб, 
икки ва кўпроқ тухумлар бир вақтда 
етилгандагина пайдо бўлади.

Она қорнида Э. ривожланаётганли-
гини асосан ҳомиладорликнинг иккин-
чи ярмидагина ҳомилада юрак уриши 
эшитилиши вақтида аниқлаш мум-
кин; ҳомиладор организмида бир қатор 
ўзгаришлар, кўпинча токсикоз белгила-
ри, вақтидан олдин туғиб қўйиш каби 
ҳолатлар ҳам кузатилади. Шунинг учун 
эгизак туғиш эҳтимоли бўлган аёллар 
тез-тез аёллар консультациясига бориб 
туришлари ва туғишдан 7—10 кун илга-
ри туғруқхонага келиб ётишлари лозим.

Кўп ҳомилалик нормал кечганда 
туғруқ вақтида деярли ҳеч қандай асо-
ратлар кузатилмайди (қоғоноқ сувининг 
вақтдан илгари кетиб қолиши, суст дард 
тутиши ва бошқалар нохушликлар бун-
дан мустасно). Кўпинча Э.нинг вазни ва 
бўйи бир-биридан фарқ қилиши мумкин, 
бу, асосан, плацентадан келган озиқ мод-
данинг тенг тақсимланмаганлиги билан 
боғлиқ. Вақтидан олдин туғилган Э. ни 
авайлаб парвариш қилиш талаб этилади 
(Гўдак, Чала туғилган бола).

Э.ни овқатлантириш муҳим аҳамиятга 
эга, уларни эмизганда навбатманавбат 
гоҳ у кўкракни, гоҳ бу кўкракни бе-
риш, кўкрак сути етмаса, чақалоқларга 
мўлжалланган сутли омихталардан фой-
даланиш зарур.

Э.ни овқатлантириш ва парва-
риш қилиш албатта болалар врачи 
маслаҳатига кўра олиб борилади. 

ЭГИЛИШ — ташқи кучлар таъси-
рида ёки т-ра ўзгариши туфайли матери-

аллар ёки буюмлар (балка, тўсин, хари, 
қобиқ ва бошқалар) нинг ўқи ёки ўрта 
сирти эгриланиши; деформация тури. 
Материаллар қаршилиги фани нуқгаи 
назаридан бинокорлиқда тўсин ва пли-
талар, машинасозликда вал ва шестер-
ня тишлари, темир йўл вагонларининг 
ўқлари ҳам балка деб қаралади. Балка-
лар ташқи кучлар таъсирида эгилади 
(расм, 1). Агар ташқи қучлар балканинг 
симметрия текисликлари бўйича таъ-
сир этса, оддий ёки текис Э.деб, кучлар 
бошқа текисликлар бўйича йўналса, му-
раккаб Э. деб аталади. Балка эгилганида 
чўзилувчи қатлам толалари ўзгаришсиз 
қолади. Бинобарин, нейтрал қатламдан 
пастда чўзилиш, юқорида сиқилиш куч-
ланишлари вужудга келади; нейтрал 
қатламнинг ўзида қучланишлар нолга 
тенг бўлади (расм, 2). Расмдан кўриниб 
турибдики, нормал кучланишлар о нинг 
қиймати нейтрал ўқда нолга тенг бўлиб, 
ундан узоқлашган сари орта боради. Де-
мак нормал кучланишларнинг энг катта 
қийматлари балка кўндаланг кесими-
нинг нейтрал ўқцан энг узоқда жойлаш-
ган толаларида ҳосил бўлади. Қўштавр 
шаклидаги кесимлар шу сабабдан келиб 
чиққан.

Мураккаб Э.нинг хусусий ҳоли 
ҳисобланган қийшиқ Э. ҳам мавжуд. 
Эгиладиган элемент (мас, балка) нинг 
кўндаланг кесимидаги таъсир этув-
чи кучларга қараб, соф (фақат эгув-
чи моментлар бўлганда) ва кўндаланг 
(кўндаланг кучлар ҳам бўлганда) Элар 
фарқланади. Муҳандислик ҳисобларида 
бўйламакўндаланг Э.лар ҳам ҳисобга 
олинади.

ЭГИРИН (исландлар денгиз худоси 
Эгир номидан) — пироксенлар гуруҳига 
мансуб жинс ҳосил қилувчи минерал. 
Кимёвий таркиби г4аҒе[81206]; Кристал-
лари призматик, йирик, баъзан юпқа ва 
игнасимон; якка ёки шуъласимон толато-
ла агрегатлар ҳосил қилади. Ранги яшил-
дан қорамтиряшилгача, баъзан рангсиз. 
Шишадек ялтироқ. Қаттиқлиги 6—6,5, 

зичлиги 3,5—3,6 г/см3. Э. ишқорли жин-
слар ва улар билан боғлиқ пегматитлар 
ҳамда ишқорли метасоматоз зоналари 
учун хос. Агпаитли нефелинлисиенит-
ларда нефелин, ортоклаз, эвдиалит, апа-
тит ва бошқалар; ишқорли гранитларда 
альбит, рибекитарфведсонит, циркон; 
ишқорли метасоматоз зоналарида альбит, 
гематит, пирохлорлар билан бирга учрай-
ди. Ўзгаранда хлорит, гематит, лимонит-
га айланади. Қурилишда безак тоши си-
фатида фойдаланилади. 

ЭГОВ — қаттиқ (темир, ёғоч, пласт-
масса ва бошқалар) буюмлар сиртидан 
юпқа қатламда қиринди олиш, текислаш, 
силлиқлаш учун мўлжалланган кўп тиш-
ли (тиғли) чилангарлик қуроли; иш сирт-
лари (юзи ёки ёнлари) га кесувчи тишлар 
кертилган асбоб. Дастлабки Э.лар те-
мир даврида пайдо бўлган. Мустаҳкам 
пўлатдан ясалади. Э. иш қисми ва қуйруқ 
қисмидан иборат. Қуйруқ қисмига даста 
ўрнатилади. Вазифасига қараб, умумий 
ишларга мўлжалланган, махсус машина 
Э.лари ва бошқалар турларга бўлинади.

Умумий ишларга мўлжалланган 
Э.ларнинг ўткир учли ясси, тўмтоқ учли 
ясси, квадрат, учбурчак, думалоқ, ярим 
думалоқ, ромбсимон, аррасимон хилла-
ри бор. Махсус ишларга мўлжалланган 
Э.ларга новсимон, овалсимон Э.лар ки-
ради. Машина Э.лари эговлаш стано-
клари ва машиналарида ишлатилади. 
Буларга бор, диск, стерженли, пластин-
касимон Э.лар киради. Улардан айланма 
ёки илгариламақайтма ҳаракатланувчи 
станокларга ўрнатилиб фойдаланилади. 
Тишлари сонига қараб, дағал, майда тиш-
ли ва майин Э.лар фарқпанади. Дағал (1 
см да 4,5 —12 та), майда тишли (13 — 
26), майин (42 — 80) Э.лар бўлади. Дағал 
Э.лар буюмларга дастлабки ишлов бериш 
учун мўлжалланган. Бундай Э.лар билан 
сиртларга 0,1 — 0,2 мм аниқликкача иш-
лов берилади. Майда тишли Э. тоза иш-
лов бериш учун мўлжалланган. Бундай 
Э.лар билан 0,02 — 0,05 мм аниқдиккача 
ишлов берилади. Майин Э.лар буюмлар-

ни пардозлаш ва ўлчамига етказиш учун 
ишлатилади. Улар билан сиртларга 0,001 
мм аниқпиккача ишлов бериш мумкин.

ЭГОИЗМ (лот. — мен) — ўз фойда-
си, манфаатини кўзловчи хаттиҳаракат, 
ўз манфаатини бошқа кишилар манфаа-
тидан устун қўйиш. Э.нинг акси — аль-
труизм. Яна қ. Худбинлик.

ЭГОЦЕНТРИЗМ (лот. ego — мен 
ва — марказ) — шахснинг ўз қизиқиш 
доирасига боғланиб қолиши, бошқа 
одамлар ва нарсаларга нисбатан ўзининг 
дастлабки билишига оид қараши 
ёки фикрини ўзгартира олмаслиги, 
ҳатто ўз тажрибасига қарама-қарши 
ахборотларга мослаша билмаслигидан 
иборат, хислати. Э. негизида инсоннинг 
ўз нуқтаи назарига қарама-қарши 
қарашлар мавжуд бўлиши мумкинлигини 
тан олмаслиги, тушуна билмаслиги 
ҳодисаси ётади. Шахсда ўзига ҳаддан 
зиёд ишониш устуворлиги туфайли у 
бошқаларнинг руҳий ҳолатлари, баҳолаш 
тизимини ўзиники билан айнан бир хил 
деб тасаввур қилади. Э.ни оддини олиш 
учун шахсда тадрижий равишда «ўзлик» 
марказидан «бизлик» «умумийлик» 
хаттиҳаракатига ўтиш қобилиятини 
ривожлантириш (децентрация)ни йўлга 
қўйиш жоиз. Якка шахс жамоа, миллат, 
жамият билан ҳамкорлик қилгандагина 
комил инсонга айланиши ҳамда 
қўпчилик фикри ва измига тушиши 
юксак наф келтиришини уқтириш 
лозим. Турмушнинг барча соҳаларида 
фаол иштирок этиш орқалигина Э.дан 
халос бўлиш мумкин. Э. илк болаликдан 
яққол кўзга ташланади, лекин 12—14 
ёшларда бу ҳолат янада кучаяди, ҳатто 
кексалик даврида ҳам давом этади. 
Тадқиқотларда Э.нинг бир неча турлари 
ўрганилган: а) билишга оид Э. шахснинг 
идрок ва тафаккур жараёнларида намоён 
бўлади; б) хулқ-атвор Э.и одамларнинг 
хаттиҳаракати, хулқи ва қилиғини идрок 
этишдаги ноқобилликда ифодаланади; 
в) муомала Э.и инсон томонидан 

ахборотни ўзгаларга узатишда юзага 
келади, бошқалар қўллаган тушунчалар, 
маълумотлар ва фикрлаш мантиғига 
менсимай муносабатда бўлишида 
акс этади. Шахслараро муносабатга 
киришиш, ишбилармонлик ўйинлари 
билан шуғулланиш орқали инсонда 
Э.нинг камайиши кузатилади. 

ЭГРИ ЧИЗИҚ — қ. Чизиқ. 

ЭГРИЛИК — (математикада) 
эгри чизиқ (сирт) нинг бирор М нуқта 
атрофида тўғри чизиқ (текислик) дан 
оғишини ифодаловчи катталик. Э. 
тушунчаси табиати кенгроқ объектларга 
умумлаштирилади.

ЭДДИНГТОН Артур Стэнли 
(1882.28.12, Кендал, Уэстморленд 
— 1944.22.11, Кембриж) — инглиз 
астрономи ва физиги. Лондон Қироллик 
жамияти аъзоси (1914 йилдан). Кембриж 
ун-ти расадхонаси директори (1914 
йилдан), Лондон Қироллик астрономия 
жамияти (1921—23) ва Халқаро 
астрономия иттифоқи президенти 
(1938—44). Асосий илмий ишлари 
астрофизика, космология ва нисбийлик 
назариясига оид. Э. юлдузлар ҳаракатини 
ўрганган, уларнинг ички тузилиши 
назарий асосларини ишлаб чиққан, 
биринчи марта ёрқинлик мувозанати 
назариясини юлдузлар орасида қўллаган. 
Юлдузларнинг ёрқинлиги уларнинг 
массасига боғлиқ эканлигини аниқлаган. 
Э. биринчи бўлиб мувозанатда бўлган 
юлдузларнинг моделини ҳисоблаган. 

ЭДЕЛЬВАЙС — мураккабгуллилар 
оиласига мансуб кўп йиллик ўсимликлар 
туркуми; манзарали тоғ гули. Ватани — 
Европа, Хитой, Япония ва Сибирда ҳам 
учрайди. Альп тоғларининг оҳактошли 
қояларида, денгиз сатҳидан 1700—2300 
м баландликда альп Э.и, Сибирда си-
бирь Э.и, Ҳимолай тоғларида ҳимолай 
Э.и ўсади. Э. поясининг ҳамма қисми 
оппоқтуклар билан қопланган. Саватча-

си тукли қопловчи тангача барглар билан 
ўралган, юлдузсимон мураккаб тўпгул 
ҳосил қилади. Э. июль. авг.да гуллайди. 
Сибирь ва ҳимолай Э.лари совуққа чи-
дамли. Манзарали ўсимлик сифатида 
экилади.

ЭДЕЛЬМАН Жеральд Морис 
(1929.1.7, Нью-Йорк) АҚШ биокимёга-
ри. Америка фан ва санъат академияси 
ҳамда Нью-Йорк академияси аъзоси. 
Урсинус коллежини тугатган (1950), тиб-
биёт фанлари д-ри (1954). 1957 йилдан 
Рокфеллер тиббиёт тадқиқотлар ин-тида 
проф. (1966). Асосий илмий ишлари 
оқсиллар (антителолар)нинг бирламчи 
ва учламчи структураларини ўрганишга 
оид. Ҳужайралар ва антителоларни фрак-
цияларга ажратиш, оқсилларни флуорес-
цент спектроскопия қилиш усулларини 
ишлаб чиққан. Ушбу усуллар ёрдамида 
иммуноглобулинларнинг молекулалари 
тўртта полинуклеотид занжирдан ибо-
рат эканлигини аниқлаган. Нобель муко-
фоти лауреати (1972; Р. Р. Портер билан 
ҳамкорликда). 

ЭДИГЕЙ — қ. Идику. 

ЭДИЛБОЙ ҚЎЙ ЗОТИ — гўшт-
ёғ йўналишидаги дағал жун беради-
ган йирик думбали қўй зоти. 19-асрда 
Қозоғистонда халқ селекционерлари 
томонидан маҳаллий думбали қўйларни 
танлаш ва қўпайтириш йўли билан 
чиқарилган. Йирик гавда тузилиши, тез 
ўсувчанлик, эрта етилувчанлик, юқори 
маҳсулдорлик ва сифатли жуни билан тав-
сифланади. Маҳсулдорлиги жиҳатидан 
ҳисори қўйларига яқин. Туси қорамтир, 
қўнғир, оқ, сарғиш, қўчқорлари ҳам, 
совлиқлари ҳам тўқол. Қўчқорларининг 
тирик вазни 100—105 (баъзан 150) 
кг, совликлариники 65—70 (115) кг, 
4—5 ойлик қўзилариники 40—42 кг. 
Қўчқорларидан 3—3,5 кг, совлиқларидан 
2,5 кг жун олинади (кокилларининг уз. 15 
см). Совлиқлари нисбатан серсут. Э.қ.з., 
асосан, Қозоғистонда соф ҳодда урчитиб, 

қўпайтирилади. Узбекистоннинг турли 
ҳудудларида (Наманган вилояти Косон-
сой тумани) боқиладиган бошқа думбали 
қўйлар зотини яхшилашда фойдаланил-
ган.

ЭДИНБУРГ — Буюк Британиядаги 
шаҳар, ФертофФорт қўлтиғи соҳилида. 
Шотландиянинг бош шаҳри, Лотиан 
р-нининг маъмурий маркази. Аҳолиси 
380,5 минг киши (2001). Транспорт 
йўлларининг йирик чорраҳаси. Муҳим 
маданият ва саноат маркази. Қоғоз, по-
лиграфия, озиқ-овқат (жумладан, пиво 
пишириш ва виски и.ч.), машинасозлик 
(тиббиёт асбоблари ишлаб чиқариш, при-
борсозлик, электротехника, радиоэлек-
троника), кимё (фармацевтика, ўғитлар 
ишлаб чиқариш) корхоналари мавжуд. 
Ун-т (16-аср дан), Шотландия академи-
яси, расадхона, Шотландия Қироллик 
музейи, Миллий музей, Миллий гале-
рея, Эдинбург муниципал музейи ва 
бошқалар бор. Шаҳар 6-асрдан маълум. 
15-асрдан Шотландия пойтахти. Меъмо-
рий ёдгорликлардан собиқ қирол кўшки 
(11—16-асрлар), Шотландия қироллари 
саройи (1128) ва бошқалар 11—19-аср-
ларда қурилган бинолар сақланган.

ЭДИНБУРГ УНИВЕРСИТЕТИ — 
Шотландия (Буюк Британия)даги энг 
йирик олий ўқув юрти. 1583 йил Эдин-
бург шаҳрида ташкил этилган. Илоҳиёт, 
ҲУҚУҚ, гуманитар фанлар, ижтимоий 
фанлар, тиббиёт, ветеринария, мусиқа 
бўйича мутахассислар тайёрлайди. Ку-
тубхонаси (1580 йил ташкил этилган)да 1 
млн.дан ортиқ асар сақланади. 14 минг-
дан зиёд талаба таълим олади.

ЭДИП — юнон мифологиясида Фива 
шаҳрининг шоҳи. Аввалги шоҳ Лай 
ва унинг хотини Иокастанинг ўғли. Э. 
туғилгандан кейин отасининг буйруғига 
биноан (отасига ўз ўғли томонидан 
ўлдирилиши башорат қилиб айтилгани 
учун) Киферон тоғига ташлаб келинади. 
Чўпонлар томонидан қутқариб қолинган 

Э.ни Коринф подшоси Полиб тарбиялай-
ди. Вояга етган Э. Фивага йўл олади ва 
ўзи билмаган ҳолда отасини ўлдириб, 
Фива тахтини эгаллайди ҳамда онасига 
уйланади. Ўзининг мудҳиш жиноятини 
кейинчалик билган Э. ўз кўзини ўяди ва 
содиқ қизи Антигона ҳамроҳлигида Фи-
вадан чиқиб кетади. Афина чеккасидаги 
Колон деган жойда вафот этади. Дунё 
адабиётида, жумладан, Софоклнинг 
«Шоҳ Эдип», Вольтернинг «Эдип» асар-
ларида Э. образи ёрқин талқин этилган. 

ЭДИРНЕ — Туркиянинг ғарбий 
қисмидаги шаҳар. Эдирне элининг 
маъмурий маркази. Аҳолиси 119,3 
минг киши (2000). Транспорт йўллари 
чорраҳаси, Қ.х. районининг (ғалла ва 
бошқалар) савдо маркази. Озиқ-овқат, 
ип газлама саноати корхоналари мав-
жуд. Шаҳарга, тахминларга кўра, фра-
кийлар томонидан Одрис номи билан 
асос солинган. Мил. ав. 4-асрдан 2-аср 
ўрталаригача қадимий Македония му-
стамлакаси. Ўша вақтдан Рим босиб 
олган. Мил. 125 йилда Рим императори 
Адриан томонидан қайта қурилиб, унинг 
шарафига Адрианополь деб номланган. 
4-аср охири — 14-аср ўрталаригача Ви-
зантия таркибида бўлган. 14-асрнинг 
60-й.ларида Усмонли турк салтанати қўл 
остига ўтган. 1453 йилгача Усмонли турк 
салтанати пойтахти. Меъморий ёдгорли-
клардан 15—17-асрларга оид масжидлар 
сакданган. 

ЭДИСОН Томас Алва (1847.11.2, 
Майлан, Огайо штати — 1931.17.10, Уэ-
стОринж, НьюЖерси штати) — электро-
техника соҳасидаги америкалик ихтиро-
чи ва йирик электротехника компания-
лари эгаси. Дастлаб (12 ёшидан) газета 
тарқатувчи, кейин телеграфчи бўлиб  
ишлаган. 1868 йилдан ихтирочилик би-
лан шуғулланган. Ахборотларни (биржа 
курсларини) теле граф орқали узатиш 
асбобини лойиҳалаган, кўп каррали теле-
графлаш бўйича ишлаган, ёзув машин-
касини такомиллаштирган, фонограф 

ихтиро қилган (1877), чўғланма лампани 
яратган ва А. Белл телефонини такомил-
лаштирган (1879). Электр билан ёритиш 
тизимини ишлаб чиққан, электр энер-
гияси билан таъминлашни марказлаш-
тириш устида ишлаган. Кинотехника, 
т.й., кон ва қурилиш ишларида, кимё ва 
бошқалар соҳаларга доир лойиҳалари би-
лан қатнашган. Э. лойиҳаси бўйича Нью-
Йоркда дунёдаги биринчи умумфойда-
ланиладиган ўзгармас ток электр ст-яси 
қурилган (1882). Э. эффекти деб аталган 
термоион эмиссияни кузатган (1883). Но-
бель мукофоти лауреати (1915). 

ЭДИФИКАТОРЛАР (лот. — 
қурувчи) — фитоценозларяа кўп уч-
райдиган, муҳит ҳосил қилиш хусуси-
ятига эга бўлган ўсимликлар. Э. фи-
тоценозларнинг асосий хусусиятлари: 
таркиби, сутруктураси, фитомуҳити 
ва маҳсулдорлигини белгилайди. Мас, 
жан. чўлларда бетага, чалов; пастқам 
ботқоқликларда — илоқ; ўрмонларда — 
қора қарағай, эман Э. ҳисобланади. 

ЭДМОНТОН — Канаданинг 
жан.ғарбий қисмидаги шаҳар, Норт-
Саскачеван дарёси бўйида. Альберта 
провинциясининг маъмурий маркази. 
Аҳолиси 937,8 минг киши (2001, шаҳар 
атрофи билан). Мамлакатнинг муҳим 
савдотақсимот, саноат маркази. Транс-
порт йўлларининг йирик чорраҳаси.

Аэропорти халқаро аҳамиятга эга. 
Нефтни қайта ишлаш, нефть кимёси ри-
вожланган. Нефть қудуқлари пармалай-
диган ускуналар ишлаб чиқарилади. Қ.х. 
хом ашёси қайта ишланади. ун-т бор. 
Шаҳарга 1795 йилда мўйна савдоси би-
лан шуғулланадиган компаниялар факто-
рияси сифатида асос солинган. 

ЭДРИАН Эдгар Дуглас (1889.30.11, 
Лондон 1977.4.8) инглиз физиологи. 
Лондон Қироллик жамияти аъзоси (1923 
йилдан; президенти 1950—55). Кембриж 
ун-тини, Тринити коллежини тугатган 
(1915) ва шу коллежда физиологиядан 

лекция ўқиган (1937 йилдан проф.; 1951 
йилдан ректор). Илмий фаолияти сезги 
аъзолари ва нерв ўтказувчанлиги элек-
трофизиологиясига оид. Э. биринчилар-
дан бўлиб электроникани физиологик 
тадқиқотларда қўллаган. Нобель мукофо-
ти лауреати (1932; Ч. Шеррингтон билан 
ҳамкорликда).

ЭДУАРД  — инглиз қироллари номи:
Эдуард I (1239.17.6 1307.7.7) 1272 

йилдан қирол. Плантагенетлар суло-
ласидан. Отаси қирол Генрих III вафо-
тидан сўнг тахтга чиққан. Э.1 даврида 
парламентни мунтазам чақириб туриш 
амалиёти жорий қилинган, бу Англияда 
табақавийвакиллик монархияси шаклла-
наётганидан дарак берган. Э.1 даврида 
Уэльс зўрлик билан Англияга қўшиб 
олинган (1284). Э.1 нинг Шотландияни 
босиб олиш учун қилган ҳаракатлари 
(1286 йилдан бошлаб) шотланд 
халқининг қаттиқ қаршилигига дуч кел-
ган. Э.1 Шотландияга навбатдаги юриши 
чоғида вафот этган.

Эдуард III (1312.13.11-1377.21.6) 
— 1327 йилдан қирол. Плантагенетлар 
сулоласидан. Дастлабки йилларда бар-
ча ҳокимият бева қиролича Изабелла ва 
унинг жазмани Мортимер қўлида бўлган. 
1330 йилдан мустақил ҳукмрон. 1337 йил 
Францияга уруш эълон қилган (қ. Юз 
йиллик уруш).

 Эдуард IV (1442.28.1-483.9.4) 1461—
83 йилларда қирол (1470 йил октябр — 
1471 йил апр.дан ташқари). Йорклар 
сулоласининг 1-вакили. Қизил ва Оқ 
гуллар уруши жараёнида Генрих VI Лан-
кастерни тахтдан ағдариб ҳокимиятни 
эгаллаб олган. Қироллигининг даст-
лабки даврида давлат ишларида граф 
Уорвикнинг роли катта бўлган. Бироқ 
Э.IVнинг мулкдор зодагонлар мавқеини 
пасайтиришга бўлган ҳаракати натижа-
сида Уорвик ва бошқалар ланкастерлар 
томонига ўтиб кетган. 1470 йил октяб-
рда Э.IV тахтдан туширилган. 1471 йил 
апр.да Барнет ва май ойида Тьюксбери 
ёнида ланкастерлар қўшинини енгиб 

тахтни қайта эгаллаган. Э.IV сиёсатида, 
асосан, ўрта дворянларга таянган. йирик 
мулкдорларнинг ерларини мусодара 
қилган. Инглиз саноати (асосан. жун 
тўқиш ва савдо)ни қўллаб-қувватлаш 
сиёсатини юргизган.

Эдуард VI (1537.12.10-1553.6.7) — 
1547 йилдан қирол. Тюдорлар сулола-
сидан. Генрих VIII ва унинг 3хотини 
Жейн Сеймурнинг ўғли. Тахтга 9 ёшида 
ўтирган. Болалиги туфайли давлат иш-
ларига мутлақо аралашмаган, асосан, 
илоҳиёт ва қадимий тилларни ўрганиш 
билан шуғулланган. Давлатни бошқариш 
протекторлар (васийлар) — Э.VI нинг 
тоғаси герцог Сомерсет, сўнгра (1549 
йилдан) — граф Уорвик қўлида бўлган.

Эдуард VII (1841.9.11-1910.5.5)1901—
10 йилларда қирол. Онаси қиролича Вик-
тория вафотидан сўнг тахтга ўтирган. 
Антантани тузишда фаол қатнашган. 
Ички сиёсатда сезиларли роль ўйнамаган.

Эдуард VIII (1894.16.7-1972.28.5)1936 
йил 20 янв. — 11 дек.да қирол. Отаси 
қирол Георг V вафотидан кейин тахтга 
чиққан. Бир неча ойдан сўнг тахтдан воз 
кечган. Э.VIII нинг тахтдан воз кечиши 
билан боғлиқ «сарой кризиси» Буюк 
Британия ҳукмдор доиралари орасидаги 
зиддиятларни акс эттирган. 1936 йил 
12 дек.да Виндзор герцоги унвонини 
олган. 1940—45 йилларда Багама о.лари 
генерал-губернатори. Ҳаётининг сўнгги 
даврини Францияда ўтказган. 

ЭЖЕКТОР (франц. — отмоқ, 
чиқариб ташламоқ) — газ ёки 
суюқликларни сўриш (тортиш) да 
ишлатиладиган аппарат. Иши бошқа 
газ ва суюқликларнинг кинетик 
энергиясидан фойдаланишга асосланган. 
Унда катга тезликда ҳаракатланаётган 
муҳит (газ ёки суюқлик)нинг кинетик 
энергияси иккинчи муҳитга ўтади. Газ 
ва суюқликларни ҳайдаб берадиган 
кўп машиналар (мас, оқим насослари, 
вакуум насослари)нинг ишлаши Э. 
принципига асосланган. Э. учиш 
аппаратларининг ёнилғи ва мой бериш 

ҳамда гидраачика тизимида, совитиш 
машиналари, пайвандлаш горелкалари, 
кондиционерлар, вентиляция 
қурилмалари ва бошқаларда ишлатилади. 
Суюқ ёқилғили ракета двигателининг 
ёниш камерасига ёнилғи беришда ҳам 
Э.дан фойдаланилади. Э. кимё ва нефтни 
қайта ишлаш саноатида аралаштиргич 
сифатида кенг қўлланади.

ЭЗОП (мил. ав. 6-аср) — юнон 
масалчиси. Ривоятларга қараганда, 
Э. фригиялик қул бўлиб, сўнг озод 
қилинган. Лидия шоҳи Крез саройида 
хизматда бўлган, Дельфада ўлдирилган. 
Антик даврда маълум бўлган деярли 
барча масалларнинг сюжети Э.ники деб 
ҳисобланган. Улар мил. ав. 4—3алардан 
бошлаб тўпланган ва «Эзоп масаллари» 
китобига киритилган. Мил. 10— 
15-асрлардаги қўлёзмаларда 300 дан 
ортиқ шундай масал сақланиб қолган.

Э. масаллари ғоявий жиҳатдан 
тушкунлик ва умидсизлик руҳида ёзилган, 
персонажлари (асосан, ҳайвонлар) ўта 
шартли, воқеалар ихчам баён қилинган; 
тили содда, жонли тилга яқин. Э. 
масаллари сюжети Европа масалчилиги 
сюжетининг асосини ташкил этган. 
Лотин масалчиси Федр (1-аср) ва юнон 
масалчиси Бабрий (2-аср)дан тортиб 
Ж. Лафонтен ва И. А. Криловтача Э. 
масаллари сюжетини даврга мослаб 
ижодий ривожлантирганлар.

Ад.: Гаспаров М. Л., Античнне 
литературнме басни, М., 1971.

ЭЙВЕ Махгилис (Макс) (1901.20.5, 
Ватерграфсмер, Нидерландия — 
1981.27.11, Амстердам) — нидерланди-
ялик шахматчи. Халқаро гроссмейстер 
(1950), мат. фанлари дри, Тилбург ва 
Роттердам ун-тларининг проф. (1964—
71). Жаҳоннинг 5-чемпиони (1935—37). 
ФИДЕ президенти (1970-78).

ЭЙГЕН Манфред (1927.9.5, Бохум) 
немис физиккимёгари. Гёттинген ун-
тини тугатгач (1951), шу унтда (1951— 

53), 1953 йилдан Гёттингендаги Макс 
Планк физиккимё ин-тида ишлаган (1964 
йилдан директор). Асосий илмий ишлари 
ўта тез кечадиган кимёвий реакцияларни 
ўзи ишлаб чиққан кимёвий релаксацион 
спектроскопия усулида тадқиқ қилишга 
оид. Кучсиз электролитлар эритмаларида 
кечадиган тезкор реакцияларни ўрганиш 
мақсадида электролитнинг диссоциация-
ланиш даражасини оширишга имкон бе-
радиган кучли электр майдонини таъсир 
эттириш усулини таклиф этган. Фермен-
татив катализ, маълумотларни узатиш 
механизми ва бошқалар молекуляр биол. 
масалаларини ўрганган. Нобель муко-
фоти лауреати (1967; Р.Ж.Норриш ва Ж. 
Портер билан ҳамкорликда). 

ЭЙДЕТИЗМ (юн. — кўриниш, об-
раз) — айрим одамларнинг олдин кўрган 
нарсалари ва кузатган ҳодисаларини 
майдачуйдасигача аниқ эсга тушириш ва 
эсда сақлаш қобилияти. Э.ни ўрганган 
олимларнинг фикрича, мактабгача ва ки-
чик мактаб ёшидаги болаларда Э. одатий 
ҳолат ёки қонуний ҳодиса ҳисобланади. 
Тажрибаларда таъкидланишича, бола-
лик, ўсмирлик, ўспиринлик даврларида 
кузатилган нарса ёки суратлар кўздан 
узоқлаштирилса ҳам уларнинг сиймоси 
(тасвири) узоқ вақт сақланади. Э.ни ку-
чайтирувчи калий ионлари, кучсизлан-
тирувчи эса кальций ионлари эканлиги 
тасдиқланган. Рус психологи А. Р. Лурия 
(1902— 1977) Э.нинг индивидуалтипо-
логик хусусиятларини таърифлаб берган. 
Э. барча одамларга тааллуқли қобилият 
бўлмасдан, балки айрим ноёб хотира-
га эга инсонларга, хусусан, рассомлар, 
мусиқачилар, бастакорларга хос хусусият 
эканлигини таъкидлаш жоиз. 

ЭЙДОС (юн. — кўриниш, тимсол) — 
юнон фалсафаси ва адабиётидаги тушун-
ча. Дастлаб «кўринадиган», «кўриниб 
турган», «ташқи» (Гомер), кейинчалик 
муайян ҳодиса, кўринадиган моҳият 
(Парменид), субстанционал гоя (Пла-
тон), шакл (Аристотель) маъноларини 

билдирган. Э. Гуссерль (1859—1938) 
феноменологиясида факт (ҳодиса)дан 
фарқланадиган моҳият сифатида тав-
сифланган. Сўнгги давр фалсафасида Э. 
тушунчаси «мутлақ ғоя» маъносини ан-
глатади. 

ЭЙЗЕНХАУЭР Дуайт Дейвид 
(1890.14.10, Денисон, Техас штати — 
1969.28.3, Вашингтон) — АҚШнинг 
34президенти (1953—61). Республика-
чилар партиясидан сайланган. Армия 
генерали (1944). Иттифоқчиларнинг 
Ғарбий Европадаги экспедицион 
қўшинлари олий бош қўмондони (1943 
йил, дек.); АҚШнинг Германиядаги ок-
купацион қўшинлари қўмондони (1945 
йилдан); НАТО қуролли кучлари олий 
бош қўмондони (1950—52). Э. 1961 
йил ҳарбийсаноат комплекси таъсири-
нинг кучайиши хавфини олдини олишга 
чақирган. АҚШ ҳукуматининг Яқин ва 
Ўрта Шарқдаги ташқи сиёсатини ифода-
ловчи Эйзенхауэр доктринаси ташаббу-
скори. 

ЭЙЗЕНШТЕЙН Сергей Михайло-
вич [1898.10(22).1, Рига 1948.11.2, Мо-
сква] — рус кинореж., кино назариёт-
чиси. РСФСРда хизмат кўрсатган санъ-
атарбоби (1935). Санъатшунослик д-ри 
(1939), проф. (1937). Совет ва чет эл кино 
санъати ривожига таъсир кўрсатган. Фа-
олиятини Пролеткульт театрида бош-
лаган (1921—24). Кино фаолиятини эса 
1924 йилдан бошлаб, 1925 йил «Иш таш-
лаш» номли биринчи фильмини яратган. 
«Потёмкин Броненосеци» фильми (1925) 
унга шуҳрат келтиради ва бу фильм 
жаҳон кинематографияси ривожида 
катта роль ўйнади. Кейинчалик «Эски-
лик ва янгилик», «Александр Невский», 
«Иван Грозний», «Яшасин, Мексика!» 
каби фильмлар яратди. Катта Фарғона 
канали қурилишини кўриб, шу ҳақца ба-
диий фильмни суратга олмоқчи бўлган 
(П.Павленко сценарийси асосида). Кино 
назарияси ва тарихига оид асарлар ярат-
ган.

ЭЙК ЯН ВАН — қ. Ван Эйк.

ЭЙКМАН Христиан (1858.11.8, Ней-
керк, Гелдерланд — 1930.5.11, Утрехт) 
— голландиялик бактериолог ва шифо-
кор. Амстердам ун-тини тугатган, тиб-
биёт д-ри (1883). Берлинда Р.Кох билан 
бирга тадқиқотчи шогирд сифатида фа-
олият кўрсатган. 1886 йилдан Индоне-
зияда ҳарбий шифокор бўлиб ишлаган; 
1888 йилда Жакартадаги патологик лаб. 
директори (1888—98), Голландия Утрехт 
ун-ти проф. (1898—1928). Асосий ил-
мий ишлари витаминларни ўрганишга 
бағишланган. Витамин танқислиги ай-
рим касалликлар пайдо қилишини кашф 
этган. Нобель мукофоти лауреати (1929; 
Ф.Г. Хопкинс билан ҳамкорликда). 

ЭЙЛАТОН, Шаҳри Хайбар — илк 
темир даврига оид археологик ёдгорлик 
(мил. ав. 6—3-асрлар). Андижон ви-
лояти Избоскан туманидаги шу номли 
қишлоқ ҳудудида жойлашган. Ёдгорлик 
1932 йил аникланган бўлиб, шу кунга-
ча Б.А.Латинин, Ю.А. Заднепровский, 
Т.Г.Ободдуева, С. Кудратовлар архео-
логик қазишмалар ўтказганлар. Текши-
ришларга кўра, Э. майдони 200 га бўлиб, 
ташқи мудофаа деворлари билан ўраб 
олинган. Ташқи Э. атрофидаги дала ва 
тўқайзорлардаги деҳқонлар ҳамда чор-
вадорлар учун хавфхатар пайдо бўлганда 
бир панагоҳ вазифасини бажарган. 20 
гектарга тенг бўлган арк майдони ҳам 
кучли девор билан ҳимояланган. Му-
дофаа деворлари маълум режа асосида 
ғишт ва гувалалардан қурилган. Девор-
ларнинг сақланган эни 4 м га, бал. 2,5 
м.га боради. Мудофаа деворлари бўйлаб 
ҳар 55— 60 м да бурис (мўла) бўлган. 
Буржлар тўртбурчак шаклда бўлиб 
(ўлчамлари 10,5x10 м), умумий девордан 
олдинга чиқиб туради. Бу эса улардан ту-
риб ҳар қандай шароитда шаҳарга ҳужум 
қилаётган душманни аниқ мўлжалга 
олишга имкон беради. Уйжойлар пахса-
дан, баъзида хом ғиштлардан тикланган 

ва битта оила яшаши учун мўлжалланган. 
Яшаш хонасидан ташқари ёрдамчи 
хўжалик мажмуаси: ўралар, майдонлар 
ва ўчоқлар топилган.

Э.ни маълум режа асосида, жуда му-
каммал қурилган илк шаҳар ва ўз замо-
насининг йирик меъморий муҳандислик 
обидаси дейиш мумкин. Э. ҳунармандлар 
шаҳри бўлган. Унда кулолчилик, 
тўқимачилик ва қисман темирчилик ри-
вожланган. Қазишмалар пайтида сопол 
идишлар пиширадиган 2 хумдон ( 3,3x3,5 
м) топилган. Идишлар хиллари, тошқол 
ва кўплаб сопол идишлар парчаларига 
қараганда улар кулолчиликда чарҳцан 
фойдалана бошлаган.

Э. Фарғона водийсида ушбу даврнинг 
иқтисодий, савдо ва маъмурий бошқарув 
маркази бўлган.

Боқижон Матбобоев. 

ЭЙЛЕР Леонард [1707.4(15)4, Ба-
зель, Швейцария — 1783.7(18).9, Петер-
бург] — математик, механик ва физик 
олим, Петербург ФА аъзоси. Берлин ФА 
президенти (1759 йилдан). 1720—24 
йилларда Базель (Швейцария) унтида 
ўқиб, математикадан И. Бернулли маъ-
рузаларини тинглаган. Петербург ФА 
да ишлаб, ФА билан илмий ало қаларни 
узмай Берлин ФАда ишлаган. Асосий ил-
мий ишлари ўша давр математикасининг 
барча соҳаларига, механика, эластиклик 
назарияси, математик физика, оптика, 
музика назарияси, машиналар назарияси, 
баллистика, денгиз фани ва бошқаларга 
оид. Э.нинг осмон механикаси, туташ 
муҳитлар механикаси ва оптикадаги каш-
фиётлари салмоқли ўрин эгаллайди. Э. 
вариацион ҳисоб, сонлар назарияси, ана-
литик ва махсус функциялар назарияси, 
дифференциал тенгламалар назарияси ва 
сиртлар назарияси каби соҳаларга асос 
солган. У киритган «Эйлер бурчаклари» 
механикада муҳим ўрин тутади. Қатор 
илмий ишлари аналитик геометрия, 
қаторлар назарияси ва топологияга оид 
(қ. Эйлер формулалари). 

ЭЙЛБР Ульф Сванте фон (1905.7.2, 
Стокгольм 1983.8.3,) швед физиологи. 
Стокгольмдаги Каролин интини тугатган 
(1929), фармакология кафедраси асси-
стенти (1930 йилдан), физиология проф. 
(1939 йилдан). У ичак тўқимасида «Р 
субстанция» номли биологик фаол модда 
кашф этган. Илмий фаолияти адренер-
гик нерв охирларининг физиологиясига 
бағишланган. Э. норадреналин симпатик 
нерв системасининг медиатори экан-
лигини аниқлади ва унинг физиологик 
ва патологик ҳолатлардаги алмашину-
вини ўрганди. У простагландинларни 
ҳам кашф этиб, уларнинг организмдаги 
аҳамиятини текширди. Лондон Кироллик 
жамияти аъзоси (1973), Нобель мукофо-
ти лауреати (1970; ҳамкорликда). 

ЭЙЛЕР ФОРМУЛАЛАРИ — Л. 
Эйлер исботлаган ва унинг номи билан 
аталувчи формулалар: а) кўрсаткичли ва 
тригонометрик функциялар орасидаги 
муносабатни ифодаловчи Э.ф. (1743). Бу-
лардан ташқари, Эйлер — Маклорен ва 
Эйлер — Фурье формулалари деб атал-
ган формулалар ҳам ишлатилади. 

ЭЙЛЕРХЕЛЬПИН Ганс Карл Ав-
густ Симон фон (1873.15.2, Аугсбург, 
Германия — 1964.6.11) — швед биокимё-
гари. Швеция Қироллик ФА аъзоси (1914 
йилдан). Берлин ун-тини тугатган (1885). 
Гёттинген (1896—97), Стокгольм (1898 
йилдан) унтларида ишлаган (1906 йил-
дан проф.). Стокгольм ун-тининг Биоки-
мё институти (1929—37), Органик кимё 
институти (1938—48), айни вақтда (1940 
йилдан) Витамин институти директори. 
Асосий илмий ишлари биокимё жараён-
лари механизмини ўрганишга оид. Фер-
ментларни тадқиқ қилган (1905—40). 
Тирик организмларда ферментлар таъ-
сирида кимёвий реакциялар тезлигининг 
ортишини аниклаган ва бу жараённи био-
катализ деб аташни таклиф этган. Каро-
тиннинг физологик фаоллиги жиҳатдан 
А витаминга яқинлигини топган (1928). 
Биокимёвий шишларни ўрганишга катга 

ҳисса қўшган. Нобель мукофоти лауреа-
ти (1929; А. Гарден билан ҳамкорликда). 

ЭЙНДХОВЕН — Нидерландиянинг 
жан. қисмидаги шаҳар, Дроммел дарё-
си бўйида. Аҳолиси 203,3 минг киши 
(2001). Транспорт йўлларининг муҳим 
чорраҳаси. Радиоэлектроника («Филипс» 
концерни здлари) ва электротехника са-
ноатлари ривожланган. Автомобилсоз-
лик, қоғоз, тамаки саноати корхоналари 
мавжуд. Техника унти, «Филипс» концер-
ни музейи бор.

ЭЙНТХОВЕН Виллем (1860.21.5, 
Самаранг, Ява ороли — 1927.29.9, Лей-
дин, Голландия) — голландиялик физио-
лог олим. Электронейрофизиология фа-
нининг асосчиларидан. Утрехт ун-тини 
тугаттан (1885), 1885 йилдан Лейдин ун-
тида проф. Асосий илмий ишлари элек-
трофизиологияга оид. Э. ишлаб чиққан 
электрокардиограммаларнинг математик 
таҳлил усули юрак электрик реакция-
лари моҳиятини ўрганишга бирмунча 
аниқлик киритди. Э. кашф этган симли 
гальванометр (1903) клиник электро-
кардиографияни тиббиётда қўллашга 
имкон берди. Юрак электр оқимининг 
уч тармоқли эканлиги ҳақидаги ғоя ҳам 
Э. номи билан боғлиқ. Э. учбурчаги деб 
ном олган бу схема электрокардиограмма 
тишлари баландлигининг ўзгариши ва 
тармоқланишига қараб ҳар бир тишни ва 
улар оралиқларини физиологик жиҳатдан 
тушунтиришга имкон берди. Нобель му-
кофоти лауреати (1924). 

ЭЙНШТЕЙН Альберт (1879.14.3, 
Ульм, Германия — 1955. 18.4, Прин-
стон, АҚШ) — назариётчи физик олим, 
нисбийлик назарияси асосчиси, майдон 
кванш назарияси ва статистик физика 
асосчиларидан бири. Цюрих политехни-
кумини тугатган. Цюрих ун-ти (1909) ва 
Берлин ун-ти Бавария ФА физика инсти-
тути дирек тори (1914-33). 1933 й.дан то 
умрининг охиригача Принстон ин-тида 
(АҚШ) ишлаган.

Илмий ишлари асосан нисбийлик 
назариясига доир. Э. масса ва энергия-
нинг ўзаро боғлиқлиги қонунини кашф 
қилган (1905). Майдон квант назарияси-
нинг яратилишида Э.нинг ҳиссаси жуда 
катта. Ёруғлик нурланишини ёруғлик 
квантлари ёки фотонлар оқимидан ибо-
рат, деб ҳисоблаб, ёруғлик нурланиши-
нинг дискретлиги, квант структурага эга 
эканлиги ҳақидаги тасаввурни фанга ки-
ритган, Броун ҳаракатининг молекуляр-
статистик назариясини ривожлантирган 
(1905), фотонни назарий жиҳатдан кашф 
қилган. Квант назария асосида т-ра па-
сайиши билан қаттиқ жисм иссиқлик 
сиғимининг камайишини (1907), муво-
занатли нурланиш энергиясининг флук-
туациясини биринчи марта кўриб чиққан 
(1909); фотоэффектив, флюоресцен-
ция учун Стокс қоидасини, фитоионла-
ниш ва бошқаларни тушунтириб берган 
(1912), фотокимёнинг асосий қонуни 
(Эйнштейн қонуни) ни очган (1912), 
нурланиш учун корпускуляр-тўлқин ду-
ализм, индукцияланган (мажбурий) нур-
ланиш ҳодисасини олдиндан айтиб бер-
ган (1916). Э. жисмлар магнитланганда 
механик моменти ўзгариши ҳодисасини 
башорат қилган ва тажрибада кўрсатган 
(нидерланд физиги В. де Хааз билан 
ҳамкорликда, 1915). Э. гравитацион 
тўлқинлар ҳақида постулат қабул қилиб 
(1916), гравитацион нурланиш қуввати 
формуласини келтириб чиқарган (1918). 
Бутўн спинли зарраларнинг квант стати-
стикаси (Бозе — Эйнштейн статисти-
каси)ни яратган (1924—25). 1933 йилдан 
космология ва майдоннинг ягона наза-
рияси билан шуғулланган. Э. ижтимоий-
сиёсий воқеаларни ҳам кузатиб борган. 
У уруш ва фашизмга қарши чиққан. Э. 
1940 йилда фашистлар Германиясида 
ядро қуроли борлиги тўғрисида АҚШ 
президенти Ф. Рузвельтга хат ёзди. У 
ядро қуролининг қўлланилишига қарши 
бўлган. Э.нинг илмий ишлари ҳозирги 
замон физикасининг ривожланишида 
муҳим аҳамиятга эга бўлди. Нобель му-
кофоти лауреати (1921). 

ЭЙНШТЕЙН — оптик диапазонда-
ги электромагнит нурланиш энергияси 
бирлиги; фотокимёда қўлланилади. Аво-
гадро сонига тенг миқдордаги оптик диа-
пазонга жойлашган бир хил частотали 
ёруғлик квантларининг энергиясига тенг. 
Бирликнинг қиймати ёруғлик кванти-
нинг частотасига боғлиқ тарзда ўзгаради. 
А. Эйнштейн шарафига қўйилган.

ЭЙНШТЕЙН ҚОНУНИ — фотоки-
мёнинг асосий қонуни. Бу қонунга кўра, 
ҳар бир ютилган фотон битта элементар 
реакцияни вужудга келтиради. Бунда ре-
акция модда молекулаларининг кимё-
вий ўзгаришидан ёки уларнинг физик 
уйғонишидан ва ютилган энергиянинг 
қайта нурланишидан ёки бу энергиянинг 
иссиклик энергиясига айланишидан ибо-
рат бўлиши мумкин. Э.қ.ни 1912 йилда 
А. Эйнштейн очган.

ЭЙНШТЕЙН ДЕХААЗ ЭФФЕК-
ТИ — жисм (ферромагнетик) бирор ўқи 
бўйлаб магнитланганда унинг магнитла-
нишига (ўққа) нисбатан магнитланган-
лик даражасига мутаносиб (пропорцио-
нал) равишда айланма ҳаракатланиши. 
Эффектни А. Эйнштейн ва нидерландл 
физиги В. деХааз 1915 йилда кашф 
қилишган ва назарий жиҳатдан исбот-
лашган.

ЭЙНШТЕЙНИЙ (лот. Ктгетшт, А. 
Эйнштейн номига қўйилган), — Менде-
леев даврий системасининг III гуруҳига 
мансуб сунъий усулда олинган радио-
актив кимёвий элемент. Актиноидларта 
киради. Тартиб рақами 99. 1952 йилда 
америка олимлари кашф этган. 

ЭЙНШТЕЙННИНГ НИСБИЙЛИК 
НАЗАРИЯСИ — қ. Нисбийлик назария-
си.

ЭЙР — Австралиядаги энг йи-
рик оқмас шўр кўл. Материкнинг жан. 
қисмидаги чўл иқлимли ботиқ (денгиз 

сатҳидан 12 м паст) да жойлашган. Кўл 
ёзда вақтинча оқадиган дарё ва сойлар 
келтирган сув билан тўлиб, майд. 15 
минг км2 га, чуқ. 20 м га етади. Йилнинг 
қолган мавсумида қуриб, ўрнида шўрхок 
қолади. Миллий боғ таркибида. Кўл ин-
глиз тадқиқотчи сайёҳи Э.Ж.Эйр номига 
қўйилган. 

ЭЙР — Австралиянинг жан. 
қисмидаги ярим орол, Катта Австра-
лия қўлтиғи билан Спенсер қўлтиғи 
оралиғида. Узунлиги шимолдан жан.
га 300 км дан зиёд. Ер юзаси эвкалипт 
буталари билан қопланган текислик ва 
пасттекисликлардан иборат, қумли май-
донлар бор. Шим.да Голер тоғлари (энг 
баланд жойи 472 м) жойлашган. Миллий 
боғлар ташкил этилган. Кўйчилик би-
лан шуғулланилади. Темир рудаси қазиб 
олинади. Спенсер қўлтиғи соҳилида 
ПортЛинкольн шаҳри жойлашган. Ав-
стралияни ўрганган инглиз тадқиқотчиси 
Э.Ж.Эйр номи билан аталган. 

ЭЙРЕ  — Ирландиянинг миллий, 
1937—49 йилларда расмий номи.

ЭЙФЕЛЬ Александр Гюстав 
(1832.15.12, Дижон 1923.28.12, Париж) 
— француз қурувчимуҳандиси. Париж-
даги Санъат ва ҳунармандчилик мар-
казий мактабини тугатган (1855). Ме-
талл конструкциялардан фойдаланиб, 
кўприклар, виадук ва бошқалар иншо-
отларни лойиҳалаган ва ўзи бошчили-
гида қурдирган [мас, Портуда (Порту-
галия) Дору дарёсига қурилган кўприк, 
Бордо, Тараби, Будапешт вокзалидаги 
кўприклар]. Панама канали қурилишида 
фаол иштирок этган. Унинг лойиҳаси 
бўйича асосан металлдан қурилган Эй-
фель минораси уни жаҳонга машҳур 
қидди. Э. 1900 йилдан асосан аэроди-
намика бўйича тадқиқот ишлари билан 
шуғулланган.

ЭЙФЕЛЬ МИНОРАСИ — А.Г. Эй-
фель лойиҳаси бўйича Парижда қурилган 

металл минора. 19-аср техникаси ютуғи 
рамзи сифатида Жаҳон кўргазмаси (1889) 
учун қурилган. 1931 йилгача дунёнинг 
энг баланд ва оғир иншооти ҳисобланган 
(бал. 300 м га яқин, массаси 9 минг тон-
на, шундан 7,3 минг тоннаси металл кон-
струкциялар). Миноранинг қуйи қисми 
квадрат пирамида шаклида, учида пави-
льон ва маёқ бор, тепасида.диаметри 1,7 м 
ли майдонча қурилган. Радиоэшиттириш 
ва телекўрсатувларнинг муҳим маркази 
ҳисобланади. Э.м.ни қуришда металл 
конструкцияларни монтаж қилишнинг 
ўша давр учун энг илғор ҳисобланган 
усуллари қўлланган. Э.м. Париж 
аҳолиси ва сайёҳлар учун энг қизиқарли 
кўнгилочар маскан ҳисобланади.

ЭЙФОРИЯ (юн. — яхши, — 
қабул қиламан) — ўз-ўзидан қувониш, 
димоғчоғлик. Атроф-муҳит ва ўзининг 
оғир ҳолатига мос тушмаган ҳолда бемор 
кайфиятининг кўтарилиб кетиши. Бош 
миянинг турли органик касалликлари 
(ўсмалар, авж олувчи фалаж) да, спиртли 
ичимликлар ичганда, гиёҳванд моддалар 
қабул қилганда ва бошқалар да кузати-
лади. Э.да бемор беғам, беташвиш, хур-
санд, шу билан бирга камгап, кам ҳаракат 
бўлади, бир жойда жилмайиб ётаверади. 
Э. атеросклероз, эпилепсия ва бошқалар 
кўпгина руҳий касалликларнинг белгиси 
тарзида ҳам намоён бўлади. 

ЭКВАДОР, Эквадор Республикаси 
— Жанубий Американинг шим. ғарбий 
қисмидаги давлат. Майд. 283,6 минг км2. 
Аҳолиси 13,447 млн. киши ‘ (2002). Пой-
тахти — Кито шаҳри Маъмурийжиҳатдан 
21 провинция (ргоую1а)га бўлинади.

Давлат тузуми. Э. — республика. 
Амалдаги конституцияси 1998 йил 10 
авг.да қабул қилинган. Давлат бошлиғи 
— президент (2005 йил апр.дан Альфре-
до Паласио), у 4 йил муддатга сайлана-
ди ва қайта сайланиши мумкин эмас. 
Қонўн чиқарувчи ҳокимиятни Миллий 
конгресс (1 палатали парламент), ижрочи 
ҳокимиятни президент ва у томонидан 

тайинланадиган ҳукумат амалга ошира-
ди; президент ҳукуматга ҳам бошчилик 
қилади.

Табиати. Э. экватордажойлашган. 
Шим. да Колумбия, жан. ва шарқда Перу 
билан чегарадош. Ғарбда Тинч океан 
сувларига туташ. Тинч океандаги Гала-
пагос о.лари ҳам Э.га қарайди. Э. ҳудуди 
табиий жиҳатдан 3 қисмга бўлинади: 
Орьенте (тоғ одди текисликлар), Сьерра 
(Анд тоғлиги) ва Коста (тоғ этаги ва Гу-
аяс водийси пасттекисликлари). Корди-
льера тоғларининг ички ён бағирларида 
сўнган (Чимборасо — Э. нинг энг баланд 
нуқтаси, 6262 м) ва ҳаракатдаги (Котопа-
хи ва бошқалар) вулканлар бор. Асосий 
фойдали қазилмалари: нефть, табиий газ, 
олтин, кумуш, олтингугурт, тошқўмир, 
марганец, мис ва полиметалл рудалари. 
Иқлими Орьентеда экваториал, Сьерра-
да тоғэкваториал, Костада субэқваториал 
Иқлим. Ўртача ойлик т-ра Кито (2800 
м баландлик)да 13°, жан.да 23° дан 27° 
гача. Йиллик ёғин 100 мм дан (жан.да) 
6000 мм гача (Анд тоғларининг шарқий 
ён бағирларида). Йирик дарёлари: Гуа-
яс, Путумайо, Напо, Тигро. Ҳудудининг 
75% ўдшон (асосан, нам тропик ўрмон). 
Урмонларда айиқ, ягуар, ёввойи мушук 
ваб. сут эмизувчи ҳайвонлар яшайди. 
Илон, тошбақа, эчкемар, денгиз игуана-
си, тимсоҳ, қуш кўп. Тупроқлари под-
золлашган қизил, тоғўтлоқ ва аллювиал 
тупроқ. Галапагос, Котопахи, Сангай ва 
бошқалар миллий боғлари бор.

Аҳолисининг 40% индейслар (асо-
сан, кечуа) ва 40% га яқини испаниндейс 
метислари, қолганлари оқ танлилар. Рас-
мий тил — испан тили. Диндорларнинг 
аксарияти католиклар. Шаҳар аҳолиси 
62%. Муҳим шаҳарлари: Кито, Гуаякиль, 
Куэнка.

Тарихи. Э. ҳудудида қадимдан 16-аср 
бошларига қадар индейс қабилалари яша-
ган. 15-аср охирида инклар забт этган. 
1526 йил Э. соҳилига испан конкистадор-
лари келиб ўрнашди. 1531—33 йилларда 
Ф. Писарро бошчилигидаги конкистадор-
лар экспедицияси Э. ҳудудини эгаллаб 

олди. 16-асрнинг 40-й.ларида аҳолининг 
испанларга қарши қўзголонлари 
бўлиб ўтди. 1563— 1739 йил ларда 
Э. Кито ауденсияси номи билан Перу 
вицеқироллиги, 1739—1822 йил ларда 
Янги Гранада вицеқироллиги таркибида. 
1809 йил аҳолининг мустақиллик учун 
ҳаракати авж одди. 1822 йил Испания 
мустамлакачилиги тугатилди. 1830 йил 
майгача Кито вилояти номи билан Буюк 
Колумбия таркибида бўдди. 1830 йил 
мустақил давлатга айланди ва Э. Респу-
бликаси деб номланди. 2-жаҳон уруши 
йиллари (1939—45) Э. фашистик блок-
даги давлатлар билан муносабатларни 
узди. 1944— 46 йиллар ҳокимиятга турли 
партия ва жамоат ташкилотлари вакилла-
ридан иборат ҳукумат бошчилик қилди. 
1972 йилдаги давлат тўнтаришидан сўнг 
ҳарбий ҳукумат мамлакат суверените-
тини ҳимоя қилиш, иқтисодиётда дав-
лат секторини мустаҳкамлаш сиёсатини 
олиб борди. 1979 йилдан ҳокимиятга 
фуқаролик ҳукумати бошчилик қилиб 
келмоқда. 1945 йилдан БМТ аъзоси. ЎзР 
суверенитетини 1992 йил 2 янв.да тан 
олган. Миллий байрами — 10 авг. — 
Мустақиллик эълон қилинган кун (1809).

Асосий сиёсий партия ва касаба 
уюшмалари. Сўл демократик партия, 
1977 йил тузилган; Демократик партия, 
1979 йил асос солинган; Э. Коммуни-
стик партияси, 1926 йил ташкил этилган; 
Консерватив партия, 1855 йил тузилган; 
Халқ демократик партияси,

1978 йил асос солинган; Радикал либе-
рал партия, 1878 йил ташкил этилган; Со-
циалхристиан партия, 1951 йил тузилган. 
Э. меҳнаткашлари конфедерацияси, 1944 
йил асос солинган; Меҳнаткашларнинг 
бирлашган фронти, 1971 йил ташкил 
этилган; Э. синфий ташкилотлар конфе-
дерацияси, 1938 йил тузилган; Э. эркин 
касаба уюшма ташкилотлари конфедера-
цияси, 1962 йил асос солинган.

Хужалиги. Э. — йирик нефть сано-
атига эга бўлган аграриндустриал мам-
лакат. Ялпи ички маҳсулотда қишлоқ, 
ўрмон хўжалиги ва балиқ овлаш 16,8%, 

нефть ва кон саноати 14,5%, қайта иш-
лаш саноати 15,3% ни ташкил этади.

Қишлоқ хўжалигида деҳқончилик 
етакчи тармоқ. Э. — банан етиштириш 
ва экспорт қилиш бўйича дунёдаги етак-
чи давлатлардан бири (йилига ўртача 
5,32 млн. тонна ҳосил йиғиб олинади). 
Шунингдек, кофе, какао ўстирилади. 
Шакарқамиш, пахта, шоли, картошка, 
маккажўхори, буғдой, соя, тамаки эки-
лади. Чорвачиликда қорамол, қўй, чўчқа, 
парранда боқилади. Ҳудудий сувлари-
дан __ балиқ, креветка, лангуот овлана-
ди. Ўрмонда қимматбаҳо дарахтдан ёғоч 
тайёрланади, гевея дарахтидан каучук 
олинади.

С а н о а т и нинг етакчи тармоғи — 
нефть қазиб олиш; табиий газ, мис ва 
қўрғошин рудалари, олтин, ку^муш, ол-
тингугурт ҳам қазиб олинади. Йилига 
ўртача 8,2 млрд. кВтсоат электр энергия-
си ҳосил қилинади. Нефтни қайта ишлаш, 
озиқ-овқат, тўқимачилик, кўнпойабзал, 
ёғочсозлик, целлюлозақогоз, цемент кор-
хоналари бор. Ҳунармандчилик ривож-
ланган.

Т.й. узунлиги 0,97 минг км, автомо-
биль йўллари уз. 43,1 минг км. Денгиз 
савдо флотининг тоннажи 504 минг т 
дедвейт. Йирик портлари: Гуаякиль, Ба-
лао, Эсмеральдас. Кито ва Гуаякидда 
халқаро аэропортлар бор. Э. четга нефть 
ва нефть маҳсулотлари, банан, креветка, 
кофе, балиқ, какао, шакар чиқаради. Чет-
дан саноат хом ашёси ва ярим фабрикат-
лар, машина ва жиҳозлар, қоғоз, картон, 
озиқ-овқат олади. Ташқи савдода АҚШ, 
Лотин Америкаси мамлакатлари, Япония 
билан ҳамкорлик қилади. Пул бирлиги — 
АҚШ доллари.

Тиббий хизмати, маорифи, илмий 
ва маданнймаърифий муассасалари. 
Э.да врачлар 5 тиббиёт олий мактабида 
тайёрланади. Мамлакатда 6 ёшдан 14 
ёшгача бўлган болалар учун мажбурий 
бепул таълим жорий этилган. Бошланғич 
ва ўрта мактабларда ўқиш муддати 12 
йил (бошланғич мактабда 6 йил, ўрта 
мактабда 6 йил). Давлат мактаблари би-

лан бирга хусусий мактаблар ҳам фаоли-
ят юритади. Ўрта махсус ўқув юртлари, 
20 олий ўқув юрти бор. Йириклари: Кито 
шаҳрида Марказий ва Католик унтлар, 
Куэнка шаҳридаги унт. Э. академияси, 
Кито шаҳридаги тиббиёт фанлари ака-
демияси ва 20 дан ортиқ илмий муас-
саса ва жамиятларда илмий текшириш 
ишлари олиб борилади. Кутубхоналари: 
Марказий унт, Кито шаҳридаги миллий 
ва муниципал, Куэнка шаҳридаги ун-т 
ва муниципал кутубхоналар. Музейла-
ри: Мустамлака санъати музейи, шаҳар 
‘санъат ва тарих музейи, археология ва 
этн. музейи, антропология музейи, геол. 
музейи (ҳаммаси Кито шаҳрида). 

Матбуоти, радиоэшиттириши ва 
телекўрсатуви Э.да бир қанча газ. ва 
жур. нашр этилади. Йириклари: «Банде-
ра роха» («Қизил байроқ», назарий жур., 
1940-й.ларда асос солинган), «Вистасо» 
(«Шарқ», 1 ойда 2 марта чиқадиган жур., 
1957 йдан), «Комерсио» («Савдо», кунда-
лик газ., 1906 йдан), «Летрас дель Эку-
адор» («Эквадор адабиёти», ойлик ада-
бий жур., 1944 йилдан), «Ой» («Бугун», 
кундалик газ., 1982 йилдан), «Пуэбло» 
(«Халқ», ҳафталик газ., 1946 йилдан), 
«Ультимас нотисиас» («Сўнгги хабар-
лар», кундалик оқшом газ., 1938 йилдан), 
«Универсо» («Коинот», кундалик газ., 
1921 йилдан), «Экспресо» («Экспресс», 
кундалик газ., 1973 йдан). Экуапресс, 
давлат ахборот агентлиги, 1982 йил таш-
кил этилган. «Асосиасьон экуаториана де 
радиодифусьон», радиостялар уюшмаси. 
300 га яқин тижорат радио ст-я фаолият 
юритади. Бир қанча тижорат телевиде-
ние хизмати, жумладан, «Корпорасьон 
экуаториана де телевисьон» (1967 йил 
тузилган) хизмати мавжуд.

Адабиёти испан тилида 
ривожланмоқда. Мустамлакачилик даври 
(16-аср боши — 19-аср боши)да тарихий 
ва диний асар ҳамда шеърлар яратилди. 
Мустақиллик учун уруш йиллари «Ху-
нин давридаги ғалаба. Боливарга қўшиқ» 
одаси муаллифи Х.Х.Ольмедо самарали 
ижод қидди. 19-асрнинг 30-й.ларидан аср 

охиригача насрда романтизм ҳукмронлик 
қилди (Х.Л.Мерининг «Куманда» рома-
ни, 1825). 19-аср охири — 20-аср бошла-
рида шеърият модернизм руҳида ривож-
ланди, насрда натурализм таъсири сезил-
ди. Х.Икас ва 20-асрнинг бошқа ёзувчи-
лари ирқий камситиш шароитида индейс 
ва метисларнинг ижтимоий фожиасини 
акс этгирдилар. X. дела Куадра, X. Галье-
гос Лара, Э.Хиль Хильберт, А.Пареха Ди-
ескансеко, Д.Агилера Мальта, П.Х.Вера 
ва бошқалар ёзувчилар, Х.Каррера Ан-
драде, Х.Э.Адоум ва бошқалар шоирлар 
ўз асарларида халқнинг ҳаққоний турму-
шини, унинг ижтимоий зиддиятларини 
кенг ёритдилар.

Меъморлиги ва тасвнрий санъа-
ти. Э. индейсларининг қадимий санъа-
ти Перунинг тараққий этган маданияти 
билан боғлиқ (кулоллик, ҳайкалчалар, 
металл буюмлар, шарқий р-нларда тош 
истеҳкомлар). 16-асрдан Э.да шаҳарлар 
барпо этилабошлади. 17— 18-асрларда 
биноларбарокко услубида қурилди (меъ-
мор А.Родригес), улар маҳаллий анъана-
вий чиройли ўйма нақшлар билан без-
атилди. Диний мазмундаги ранг-тасвир 
(Н.Х. де Горивар) ва ҳайкалтарошлик 
(индейс М.Инли, 18-аср) ўзига хос. 
20-асрнинг ўрталаридан ҳоз. замон 
меъморлиги ривожлана бошлади. 
О.Гуаясамин, Э. Кингман, Д.Паредес 
каби рассомлар меҳнаткаш халқ, асосан, 
индейслар турмушини акс этгирдилар. 
Э.да кулоллик, тўқувчилик, ниқоблар 
ясаш, кумушдан буюмлар ишлаш, тош ва 
ёғоч ўймакорлиги ривожланган.

Мусиқаси. Э. халқ мусиқаси (креол 
ва индейс) Боливия, Перу, Шим.Ғарбий 
Аргентина мусиқаларининг ажралмас 
қисми сифатида ривожланиб келмоқда. 
19-асрдан профессионал мусиқа шак-
лланди (композитор А.Бальдеон ва 
бошқалар). 1870 йил Кито шаҳрида 
Миллий консерватория очидди. 19-аср 
2-ярмида композитор ва мусиқашунос 
П.Траверсари, композитор ва фольклор-
шунос С.Л.Марено, 20-аср 2-ярмида ком-
позиторлар С.М.Дуран, акаука Л. ва Г. 

Сальгадо машҳур бўлган. Кито ва Куэнка 
шаҳриларида консерваториялар бор. 

ЭКВАДОРЛАР — халқ, Эквадор-
нинг асосий аҳолиси (6,6 млн. киши). 
Умумий сони 6,73 млн. киши (1990йлар 
ўрталари). Э.нинг асосий қисмини ис-
паниндейс метислари ва индейслар (асо-
сан, кечуа), қолган қисми оқ танлилар 
(Европадан кўчиб келганлар), мулатлар, 
негрлар, самболар ташкил этади. Испан 
тилида сўзлашади. Диндорлари — асо-
сан, католиклар. Асосий машғулоти — 
деҳқончилик, нефтни қайта ишлаш сано-
ати ривожланган.

ЭКВАТОР (лот. аеяиа!ог — тенг 
бўлувчи), географик экватор, Ер эква-
тори — 1) Ер юзасида қутблардан тенг 
узоқлиқдан ўтказилган катта айлана 
чизиқ; Ернинг айланиш ўқига перпенди-
куляр бўлган ва унинг марказидан ўтувчи 
ясси юза билан ер юзасининг кесишган 
чизиғи. Э. узунлиги 40 075 696 м. Э. Ер 
шарини иккига — Шим. ва Жанубий ярим 
шарларга бўлади. Географик кенгликлар 
Э.дан қутбларга томон ҳисобланади. Э.да 
кеча ва кундуз доимо тенг бўлади. Қуёш 
Э. устида ҳар йили 2 марта — баҳорги 
тенг кунлик ва ёзги тенг қук/шкларда зе-
нитда бўлади;

2)осмон экватори — осмон сфераси 
барча нуқталарининг олам қутбларидан 
90° да жойлашган катта доираси. Осмон 
Э. текислиги Ер Э. текислигига параллел 
ва кузатиш жойидан бирор томонда уфқ 
текислигига 90° — (р бурчак остида қия 
жойлашган, ф — бу ерда жойнинг кен-
глиги. Осмон Э. осмон сферасини Шим. 
ва Жанубий ярим шарларга ажратади. 

ЭКВАТОРИАЛ ГВИНЕЯ, Эквато-
риал Гвинея Республикаси — Экватори-
ал Африка, Атлантика океани соҳилида 
жойлашган давлат. Таркибига материк 
қисм — РиоМуни ҳамда Биоко о. ва 
бошқалар майда ороллар киради. Майд. 
28,1 минг км2. Аҳолиси 498,1 минг киши 
(2002). Пойтахти — Малабо шаҳри Маъ-

мурий жиҳатдан 7 провинция (ргоутсе)га 
бўлинади.

Давлат тузуми. Э.Г. — республика. 
Амалдаги конституцияси 1991 йил 17 
нояб.даги референдумда маъқулланган; 
1995 йилда тузатишлар киритилган. Дав-
лат бошлиғи — президент; у умумий овоз 
бериш йўли билан 7 йил муддатга сайла-
нади ва яна бир неча марта сайланиши 
мумкин. Қонун чиқарувчи ҳокимиятни 
парламент (халқ вакиллари палатаси), 
ижрочи ҳокимиятни бош вазир бошчили-
гидаги ҳукумат амалга оширади.

Табиати. Э.Г. континентал 
қисмининг ер юзаси бал. 600—900 м 
бўлган тоғликлар (энг баланд жойи 1200 
м), соҳили камбар пасттекислик. Био-
ко вулканли оролида мамлакатнинг энг 
баланд жойи —СантаИсабель чўққиси  
(3008 м) бор. Иқлими экваториал, доим 
сернам. Ойлик ўртача т-ра 24° дан 28° 
гача. Ёғин миқдори йилига 2000 мм дан 
зиёд, оролларда 2500 м гача. Дарё кўп, 
ҳаммаси серсув ва серостона, фақат қуйи 
қисмида кемалар қатнайди. Асосий дарё-
си — Мбини. Ўсимликлари қизилсариқ 
латерит тупроқдарда ўсувчи доим яшил 
сернам экваториал ўрмонлардан иборат. 
Ўрмонларда қимматбаҳо ёғоч олинади-
ган 150 дан ортиқ дарахт тури — мой-
ли ва кокос пальмалари, темир дарахти, 
окуме ва бошқалар ўсади. Ҳайвонот ду-
нёси бой ва хилмахил: маймун, кийик, 
мангуст, ғизол, фил, қоплон ва бошқалар 
яшайди.

Аҳолисининг аксариятини бантулар-
га мансуб фанг ва буби халқлари ташкил 
этади. РиоМуни соҳилида бенга, ком-
бу, ленге ва бошқалар халқлар яшайди. 
Расмий тил — испан тили. Диндорлар-
нинг асосий қисми католиклар; проте-
стантлар ҳам бор. Аҳолининг бир қисми 
анъанавий маҳаллий динларга эътиқод 
қилади. Шаҳар аҳолиси 29,2%. Муҳим 
шаҳарлари: Малабо, Бата.

Тарихи. 1472 йил бошида Португа-
лиянинг Фернандо По бошчилигидаги 
экспедицияси Гвинея қўлтиғидаги орол-
га келиб тушди (кейинчалик бу орол 

Фернандо По номи билан аталди; 1979 
йилдан Биоко о.) ва уни ўз мулки деб 
эълон қилди. 1592 йилдан оролларни 
мустамлакага айлантириш ҳаракати бош-
ланди. 1778 йилдан у Испания Гвинеяси 
номи билан Испания мулки бўлиб қолди 
(1843 йилдан Испания оролда мустаҳкам 
ўрнашиб олди). Мамлакатнинг материк 
қисми — РиоМуни Испания ва Фран-
ция мулкига айланди (улар ўртасидаги 
чегара 1900 йил белгилаб олинди). Э.Г. 
аҳолиси кўп йиллар мобайнида ўз озод-
лиги ва мустақиллиги учун курашиб кел-
ди. Айниқса, бу кураш 20-асрнинг 30-й.
лари охиридан жиддий тус олди. 1960 
йил Испания ҳукумати Э.Г.нинг мустам-
лака мақомини бекор қилишга мажбур 
бўлди ва уни Испаниянинг «денгиз орти» 
провинциясига айлантирилганлигини 
эълон қилди. 1964 йил унга «ички мух-
торият» мақомини берди. Миллий озод-
лик ҳаракатининг авж олиши натижасида 
1968 йил 12 октда мамлакат Э.Г. номи 
билан мустақилликка эришди. Э.Г. 1968 
йилдан БМТ аъзоси. ЎзР суверенитетини 
1992 йил 17 янв.да тан олган ва 1993 йил 
24 июнда дипломатия муносабатлари 
ўрнатган. Миллий байрами — 12 октябр 
— Мустақиллик куни (1968).

Сиёснй партиялари. Социалдемо-
кратик партия, 1991 йил тузилган; Э.Г. 
демократик партияси, 1987 йил тузилган; 
Либералдемократик конвент; Социал де-
мократия учун конвергенция; Социалде-
мократик халқ конвенти.

Хўжалиги. Э.Г. — аграр мамлакат. 
Ялпи ички маҳсулотда қишлоқ ва ўрмон 
ҳўжалиги 46%, саноат 33%, хизмат 
кўрсатиш тармоғи 21% ни ташкил этади.

Қишлоқ хўжалиги — мамлакат икти-
содиётининг асоси. Меҳнатга лаёқатли 
аҳолининг 80% қ.х.да банд. Деҳқончилик 
ва ёгоч тайёрлаш муҳим роль ўйнайди. 
Экспорт учун какао, кофе, банан, мойли 
пальма етиштирилади. Ички эҳтиёж учун 
маниок, батат, ер ёнғоқ, маккажўхори, 
шоли, цитрус мевалар, сабзавот экилади. 
Ўрмонда ёввойи мойли пальма мевалари 
йиғилади, қимматбаҳо ёгоч тайёрланади. 

Чорвачилик суст ривожланган. Балиқ ов-
ланади.

Саноати, асосан, майда 
ҳунармандчилик корхоналаридан иборат. 
Пальма мойи ишлаб чиқариш, ёғочсозлик, 
ёғоч тилиш, қ.х. маҳсулотларини қайта 
ишлаш корхоналари бор. Йилига ўртача 
20 млн. кВтсоат электр энергияси ҳосйл 
қилинади.

Автомобиль йўлларй уз. 2,7 минг км. 
Денгиз портлари — Бата, Малабо. Четга 
кофе, какао, ёғоч чиқаради. ЧетДан озиқ-
овқат, машина ва жиҳозлар, кенг истеъ-
мол моллари олади. Ташқи савдода Ка-
мерун, АҚШ, Япония, Европа Иттифоқи 
мамлакатлари билан ҳамкорлик қилади. 
Пул бирлиги — КФА франки.

Тиббий хизмати. Э.Г.да 1100 ўринли 
20 га яқин касалхона, 150 дйспенсер, 600 
дан зиёд қишлоқ тиббиёт пункти бор. 
Врачлар чет элда тайёрланади.

Халқ маорифи. Мамлакатда 6 ёшдан 
14 ёшгача бўлган болалар учун мажбу-
рий таълим жорий этилган. Давлат мак-
таблари билан бирга хусусий мактаблар 
ҳам бор. Бошланғич мактаб 8 йиллик. 
Тўлиқ ўрта маълумот олиш учун 9— 
11синфларда 3 йил ўқиш лозим. Турли 
ҳунар мактаблари бор. Малабода маъму-
рий хизматчилар мактаби ва ўқитувчилар 
тайёрлаш (бошланғич мактаблар учун) 
мактаби, Бата шаҳрида ўрта махсус маъ-
лумот берувчи Политехника институти 
фаолият кўрсатади. 1980 йилдан Мала-
бо ва Батада Испания ун-тининг сиртқи 
таълим филиаллари ишлайди. Олий маъ-
лумотли кадрлар чет элда тайёрланади. 
Малабода кутубхона бор.,

Матбуоти, радиоэшиттириши ва 
телекўрсатуви. Э.Г.да «Африка 2000» 
жур. (3 ойда 1 марта испан тилида), 
«Вос дель пуэбло» («Халқ овози», ис-
пан тилида) газ., «ЭльСоль» («Қуёш») 
ҳафтаномаси (испан тилида) нашр этила-
ди. Э.Г. миллий радиоси ҳукумат радио-
стясидир. Э.Г. миллий телевидениеси, 
телекўрсатув хизмати, Малабо шаҳрида 
жойлашган.

Меъморлиги ва тасвирий санъа-

ти. Халқ турар жойлари ёғочдан тўғри 
бурчакли қилиб қурилади ва томи икки 
нишабли бўлиб, пальма япроқлари би-
лан ёпилади. Шаҳарлар, асосан, тар-
тибсиз қурилган 1 қаватли уйЛардан 
иборат бўлиб, катта майдонни эгаллай-
ди (Малабо ва Бата шаҳриларида 2—3 
қаватли). 20-асрнинг бошларида айрим 
бинолар сохта готика услубида, 60-й.
ларда замонавий Европа меъморлиги 
руҳида (Малабодаги аэропорт ва теле-
граф, Бата шаҳридаги радиостя, съезд-
лар саройи ва бошқалар) қурилди. Э.Г.да 
ёғоч ўймакорлиги (турли рақсларда кий-
иш учун ниқоблар, думалоқ барабанлар 
тайёрлаш), ёғочдан геометрик нақшлар 
билан безатилган қўнғироқчага ўхшаш 
(лебо) мусиқа асбоблари ясаш ривожлан-
ган. 

ЭКВАТОРИАЛ ИРҚ, негравстрало-
ид ирқи — Африканинг тропик зоналари, 
Жан ва ЖанШарқий Осиё, Шарқий Осиё, 
Океания ва Австралияда тарқалган негро-
ид ва австралоид ирқларнинг умумлашма 
номи. Жингалак ёки тўлқинсимон сочла-
ри, терилари ва кўзининг қоралиги, кенг 
(япасқи) бурун, лабларининг қалинлиги 
билан ажралиб туради. 

ЭКВАТОРИАЛ КООРДИНАТА-
ЛАР — қ. Астрономик координаталар. 

ЭКВАТОРИАЛ МИНТАҚА — Эк-
ваторнинг ҳар икки ёнида 5—8° шаҳрик.
дан 4—11° ж.к.лар оралиғида жойлашган 
географик минтақа; шим. ва жан. томон-
лардан субэкваториал минтақалар билан 
чегарадош. Баъзи тадқиқотчилар Э.м.ни 
тропик минтақага киритадилар. Икли-
ми қуёш энергиясининг кўп тушиши-
га боғлиқ равишда шаклланган. Э.м.да 
йил бўйи ҳаво иссиқ (24—28°), ёғин 
кўп (1500—3000 мм, шамолга рўпара 
ён бағирларда 10000 мм гача). Ёғин 
миқдори буғланишдан кўп бўлганлиги 
сабабли намлик жуда юқори. Дарёлари 
серсув, сув сарфи деярли ўзгармас. Мате-
рикларнинг бу минтақадаги қисмларида 

фасллар бир-биридан фарқ қилмайди, 
биокимёвий ва табиий жараёнлар жадал 
рўй беради. Нураш, кимёвий нураш жа-
раёни кучли, нордон қизғишсариқ фер-
ралит (латерит) тупроқлар тарқалган. 
Тупроқлари таркибида гумус кам, те-
мир ва алюминий гидроксидларига бой. 
Тупроқлардаги микроорганизмлар ва 
майда жониворлар жуда фаол. Бироқ т-ра 
ва ёғингарчиликнинг юқорилиги сабаб-
ли чириндили қатлам ювилиб кетиши 
натижасида тупроқ унумдорлигини тез 
йўқотади. Ўсимлик ва ҳайвонот дунё-
си бениҳоя хилмахил ва қадимий тур-
ларга бой. Табиий ҳолда ҳаммаёқ доим 
яшил ўрмонлар билан, денгиз ва океан 
соҳиллари мангр чакалакзорлари билан 
қопланган. Хўжаликда катта фойда кел-
тирувчи ўсймликлар — каучуксимон-
лар, какао ва нон дарахтлари, турли хил 
пальмалар, қимматбаҳо қизил ёғочли да-
рахтлар ва бошқаларга бой. Ҳайвонлари 
ўрмон шароитига мослашган, асосан, да-
рахтларда ҳаёт кечирадй (маймун, ялқов, 
мушуксимонлар ва ҳ.к.). Ерда тапир, 
каркидон, бегемотлар яшайди. Қуш, су-
дралувчи ва ҳашаротлар тури кўп. Гилея 
зоналарида 2 та кичик зона: доимий сер-
нам экватор ўрмонлари ва қисқа қуруқ 
мавсумли экватор ўрмонлари зонаси 
мавжуд. Қисқа қуруқ мавсумли ўрмонлар 
зонаси минтақанинг континентал пассат-
лар таъсир кўрсатувчи шарқий ва чекка 
қисмларида тарқалган. Баъзи ҳудудларда 
ўрмонлар кесилиб, экин майдонлари ва 
плантацияларга айлантирилган. Сернам 
экваториал ўрмонларда аҳоли, асосан, 
ўрмончилик, балиқ овлаш, овчилик ва 
қисман деҳқончилик билан шуғулланади.

Э.м. тоғларида ҳам т-ра ва ёғиннинг 
йил давомида деярли бир маромда 
тақсимланиши хос. Баландлик ортган 
сари транинг пасайиши, ёғин миқдори ва 
ҳавонинг сийраклашуви натижасида 3 та 
тоғ гилея минтақаси ажратилади. Улар-
дан юқорида баландтоғ экватор яйловла-
ри ва нивал минтақа жойлашган.

Э.м.даги океанларда қуёш радиаци-
яси қуруқликдагидан юқори. Булутли 

кунлар, ёғин жуда кўп бўлади, кучсиз 
шамоллар эсади. Океан юза қатламидаги 
сувларнинг шўрлиги Дунё океани ўртача 
шўрлигидан кам, планктон кўп. 

ЭКВИВАЛЕНТ (лот. — тенг ва — 
қимматли, аҳамиятли) — бирор нарса-
нинг ўрнини боса оладиган ёки унинг 
ифодаси бўлиб хизмат қиладиган тенг 
баҳоли, тенг қимматли нарса ёки миқдор. 
Э., айниқса, товарларни қиёслаш ва 
уларни бир-бирига айирбошлаш муҳим. 
Шу мақсадлар учун товар Э.лари, яъни 
бошқаларига тенг қийматли, бойли-
кларни қиёслаш эталони бўлиб хизмат 
қиладиган товарлар қўлланқпади. Жами 
товарлар қиёсланадиган умумий товар 
Э.и пул ҳисобланади.

ЭКВИВАЛЕНТ ТЕНГЛАМА, тенг 
кучли тенглама — илдизлари берилган 
тенглама илдизлари тўплами (ҳар бир 
илдизнинг карралиги ҳам) билан бир хил 
бўлган тенглама.  Тенгламанинг икки 
томонига бир хил қўпҳад қўшилса ёки 
икки томони нолдан фарқли бирор сонга 
кўпайтирилса, берилган тенгламага Э.т. 
ҳосил бўлади. Тенгламанинг икки томо-
нини кўпҳадга кўпайтириб еки бўлиб 
ҳосил қилинган тенглама, берилган тен-
гламага эквивалент бўлмайди.

ЭКВИВАЛЕНТЛИК — X тўпламда 
аниқланган рефлексив, симметрик ва 
транзитив бинар муносабат.

ЭКЕР (франц. — тўртбурчак кеса-
ман) (геодезияда) — жойда (ерда) бурча-
клар ясаш учун ишлатиладиган геодезик 
асбоб. Э. билан асосан 45° ёки 90° га 
қолдиқсиз бўлинадиган бурчаклар ясала-
ди. Уларнинг бир неча тури бор. Амалда 
қайтарувчи Э.лар кўпроқ ишлатилади. 
Улар кўзгули (икки ва уч кўзгули) ва при-
змали бўлади. Икки кўзгули Э.да иккита 
кўзгу бир-бирига 45° бурчак остида мис 
гардишга жойлаштирилган бўлади. 

ЭКЗЕМА (юн. — пуфакча, тошма), 

гуш — терининг аллергик касаллиги (қ. 
Аллергия). Нерв ва эндокрин система 
фаолиятининг бузилиши, организмда су-
рункали инфекция манбаи бўлиши (тон-
зиллит, гайморит ва бошқалар), шунинг-
дек, меъдаичак касалликлари оқибатида 
организм сезувчанлигининг ортиши ва 
бошқалар Э.га сабаб бўлади. Э. ўткир 
бошланиб, кейин сурункали тус олиши ва 
қайталаши мумкин. Э.нинг оддий (вуль-
гар), сурункали, контактли, микробли ва 
ҳ.к. шакллари бор.

Оддий Э. ўткир кечганда касал-
лик тўсатдан бошланади. Дастлаб тери 
қичишади, қизариб, бир оз шишади 
ва унда тариқдек тугунчалар, пўсти 
юпқа пуфакчалар пайдо бўлади. Бемор 
қашинганда пуфакчалар тез ёрилиб, 
улардан тиниқ суюқлик чиқади. Тошма-
лар сувланиши натижасида янги пуфак-
чалар ҳосил бўлаверади (нам Э.). Кей-
ин сувланиш камаяди, тошмалар усти 
қотиб, 3—5 кундан кейин тушади. Тош-
малар ўрни узоқ вақт қипиқланиб, пўст 
ташлаб туради. Э.да баъзан зарарланган 
тери сувчираб, атрофида майда тугунча-
лар, пуфакчалар ҳамда қипиқланадиган 
танГачалар вужудга келади. Яллиғланган 
жойга инфекция тушса, йиринглайди.

Сурункали Э.да зарарланган тери 
аста-секин қалинлашиб кўкаради, пўст 
ташлайди, қипиқланади. Кўпинча (ўткир 
Э.дагидан камроқ) майда тугунча ва тош-
малар ҳам кузатилади. Тошма аксари 
юзда, қўл, оёқ бармоқларида, бўйин ва 
таносил аъзоларида учрайди. Бу хил Э. 
қўзиб, ўткир Э.га айланиши, тошма бу-
тун танага тарқалиши ҳам мумкин. Кон-
тактли Э. аксарият терининг турли омил-
ларга таъсирчанлигидан келиб чикади, 
бармоклар, билак ва юз терисида учрай-
ди, дастлаб тошма тошиб, тери шишади 
ва сувсизланади.

Микробли Э. кўпроқ юзаки пиодермия 
иккиламчи яллиғланиб, Э.га айланганда, 
оқма яра, куйган жой ва чипқон атрофи-
да юзага келади. Бу Э. тизза, бармоқлар, 
юз териси ва сочда кузатилади. Айрим 
ҳолларда (пиодермия ва бошқалар тери 

касаллиги бор беморларда) Э.нинг бу 
тури қичишиб, усти қипиқланадиган кат-
такичик думалоқ ёки чўзинчоқдоғлар эк-
зематидлар шаклида юзага келади.

Тошмалар ангина, грипп, ўткир ичак 
касалликларидан сўнг ҳам пайдо бўлиши 
мумкин.

Себореяли Э. (мойли гуш) кўпроқ 
соч, юз, бўйин, қўлтиқ, тақим ва 
бошқалар соҳа терисида бўлади. Касал-
ланган терида мойлангандек ялтироқ, 
усти қипиқли сарғимтирқизғиш доғлар 
ҳосил бўлади. Бош қичийди, кепаклана-
ди, кўз милклари қизариб, шишади. Ка-
саллик узоқ чўзилади. Болалар Э.си экс-
судативкатарал диатез билан оғриган 
болаларда кузатилади. Аксарият чилла-
си чиқмаган гўдакларда учраши туфай-
ли «чилла яра» ҳам дейилади. Боланинг 
боши, юзи, кўкрагига тошма тошиб, сув 
очади, қаттиқ қичишади, бошида қасмоқ 
кўпайиб, териси қизариб, яллиғланади. 
Тошма соғ терига ҳам тарқаши мумкин. 
Болалар гуши, одатда, болани нотўғри 
овқатлантириш натижасида келиб 
чиқади.

Кўпинча Э. билан оғриган бемор 
ва унинг ота-оналарида айрим овқат 
маҳсулотлари: балиқ, тухум, цитрус ме-
валар, шунингдек, уй чанги, гул ҳиди, 
кир ювиш порошоги, бирор дорига нис-
батан ўта сезувчанлик аниқланади; бу 
хилдаги омиллар касаллик пайдо бўлиши 
ёки унинг ботбот қўзиб туришига сабаб 
бўлади.

Нотўғри овқатланиш, асабийлашиш, 
руҳий изтироб ва бошқалар нохуш омил-
лар таъсирида касаллик зўрайиши ва соғ 
терига тарқалиб кетиши мумкин.

Э.ни врач даволайди. Сут, ўсимлик 
маҳсулотларидан тайёрланган парҳез 
таомлар тавсия этилади; шўр, аччиқ, 
дудланган овқатлар ва спиртли ичимли-
кларни чеклаш, шунингдек, углеводлар-
ни имкони борича кам истеъмол қилиш 
лозим. Э. бўлган бемор вақтинча касал-
ланган жойига сув, совун теккизмас-
лиги керак. Э.си бор кишилар вақтида 
ухлаб, вақтида дам олиши, кўпроқ сайр 

қилиб организмни чиниқтириши ва 
тўғри овқатланиши зарур. Э.нинг олди-
ни олишда овқатланиш режимига риоя 
қилиш; Э. пайдо бўлишига олиб кела-
диган омилларни бартараф этиш, ички 
касалликлар бўлса, вақгида даволатиш 
айниқса муҳим. 

ЭКЗИСТЕНЦИАЛИЗМ (лот. — 
яшаш, мавжудлик), мавжудлик фалсафа-
си — фалсафадаги йўналиш. 20-аср бо-
шида Россияда, 1-жаҳон урушидан кей-
ин Германияда, 2-жаҳон уруши даврида 
Францияда, урушдан кейин бошқа мам-
лакатларда пайдо бўлган. С.Кьеркегор 
(1813—55) таълимоти, ҳаёт фалсафаси, 
феноменология Э.нинг ғоявий манбаи 
ҳисобланади. Диний Э. (К. Ясперс, Г. 
Марсель, Н.А. Бердяев, Л. Шестов, М. 
Бубур) ва атеистик Э. (М. Ҳайдеггер, 
Ж. П. Сартр, А. Камю) бир-биридан 
фарқланади. Марказий тушунчаси — эк-
зистенция (инсон мавжудлиги). Инсон 
мавжудлиги асосан ғамхўрлик, қўрқиш, 
қатъийлик, виждон кабиларда намоён 
бўлади. Даҳшат, қўрқув, ўлим инсон 
яшашининг асосини ташкил этади. Ин-
сон ўзини экзистенция сифатида англа-
гандан кейин эркинликка эришади, бу 
эркинлик ўз-ўзини, ўзининг моҳиятини 
танлашдан иборат бўлиб, инсонга оламда 
юз бераётган барча нарса учун масъулият 
юклайди. Э. борлиқнинг фожиалилиги-
ни, унинг мантиққа хилофлигини, инсон 
ихтиёрида эмаслигини тарғиб қилади. Э. 
оқим сифатида тугаганлигига қарамай, 
ҳоз. кунда унинг асосий тамойиллари 
Европа халқлари менталитетига сингиб 
кетган. У ғарб адабиёти ва санъатига кат-
га таъсир кўрсатган. 

ЭКЗО ... (юн. ехо — ташқи, 
ташқаридан) — ўзлашма қўшма 
сўзларнинг биринчи қисми; ташқи, 
сиртқи, ташқаридаги ҳамда ташқи муҳит 
билан алоқа каби маъноларни биддиради 
(мас, экзобиология, экзогамия). 

ЭКЗОБИОЛОГИЯ (экзо... ва биоло-

гия) — космик биология йўналишларидан 
бири; тирик материя ва органик моддалар-
ни космосдан ва бошқалар планеталардан 
ахтариш билан шуғулланади. Э.нинг асо-
сий мақсади космосда ҳаётнинг мавжуд-
лиги тўғрисида бевосита ёки билвосита 
далилларга эга бўлишдан иборат. Космик 
бўшлиқда спектроскопик методлар ёрда-
мида органик бирикмаларнинг синтезла-
ниши учун зарур бўлган моддалар (циа-
нид кислота, формальдегид ва бошқалар) 
топилганлиги экзобиологик тадқиқотлар 
учун асос бўлади. Э. методлари ёрдамида 
ҳаётнинг ўзга планеталардаги изларини 
топиш ҳамда топилган организмларнинг 
айрим хусусиятларини ўрганиш мумкин. 
Ердан бошқа планеталарда ҳаёт борли-
гини тахмин қилишда организмларнинг 
сунъий яратилган экстремал шароит-
да яшаш қобилиятини аниқлаш лозим. 
Кўпчилик микроорганизмлар абсолют 
0 га яқин ва юқори (80—95°) ҳароратда 
яшаб қолишининг аниқланиши катта 
аҳамиятга эга. Микроорганизмлар спо-
раси чуқур вакуум ва узоқ давом этган 
қуритишга, космик бўшлиқдагига нисба-
тан ҳам кучлироқ ионловчи нурларга чи-
дамли бўлади. Ердан ташқарида яшаши 
гумон қилинган организмлар Ердагига 
нисбатан яшаш муҳити шароити таъси-
рига, сувсизликка иисбатан чидамлироқ 
бўлиши лозим. Анаэроб шароит ҳаётнинг 
ривожланиши учун тўсиқ бўлолмайди. 
Шунинг учун назарий жиҳатдан кос-
мик бўшлиқда хилмахил хусусиятлар-
га эга бўлган организмларнинг мавжуд 
бўлишини тахмин қилиш мумкин. Олиб 
борилган тадқиқотлар Марс, Венера ва 
бошқалар сайёраларда ҳаёт борлигини 
исбот қилолмади.

Қуёш системасида фақат Ерда ҳаёт 
бўлиши, бошқа планеталарда бўлмаслиги 
тахмин қилинади. Бир хил тахминлар 
асосида Ерда ҳаёт фақат сувуглеродли 
муҳитда, бошқа тахминларга қараганда 
кремнийаммиакли муҳитда ҳам бўлиши 
мумкин. 

ЭКЗОГАМИЯ (экзо... ва юн. — 

никоҳ) — ибтидоий жамиятда бир уруғ 
ёки жамоа аъзолари орасида жинсий му-
носабатларнинг тақиқданганлиги. Э.нинг 
дастлабки ва кўп тарқалган шакли ибти-
доий жамоа давридаги ота уруғи ёки она 
уруғи орасида ўзаро қариндошлик муно-
сабатларидаги уруғчилик Э.дир. Э. пайдо 
бўлиши ҳақидаги қарашларни, асосан, 
3 гуруҳга ажратиш мумкин. Баъзи бир 
тадқиқотчилар (Л.Г.Морган ва бошқалар) 
Э.нинг келиб чиқишини қонқариндошлар 
ўртасидаги никоҳ натижасида юзага ке-
ладиган зарарли оқибатлардан қутулиш 
зарурати билан, бошқалари эса (Э. Тай-
лор, А. М. Золотарев, К. ЛевиСтрос) 
кишиларнинг ижтимоий алоқаларни 
кенгайтириш ва жамоалараро муно-
сабатлар ўрнатишга интилиш билан 
изоҳлайдилар. 3гуруҳ тадқиқотчилар 
(С.П. Толстов, Ю. И. Семёнов) эса Э.ни 
аввало жамоада ижтимоий тинчликни 
қарор топтириш воситаси бўлган, чунки 
шу тариқа жинсий муносабатлар ва улар 
билан боғлиқ бўлган низолар жамоа до-
ирасидан ташқарига чиқариб қўйилган, 
деб ҳисоблайдилар.

ЭКЗОГЕН ЖАРАЁНЛАР — энергия 
ҳисобига ер юзасининг ус қисмида бир-
ламчи ҳосилаларни ўзлаштиришда иш-
тирок этувчи жараён, мажмуаси. Буларга, 
асосан, денугш (нураш, дефоляция, кор-
розия, аб] зия, экзорация), материаллар 
кўчи (эол, сув оқими, денгиз, музлик) ҳак 
чўкиндилар пайдо бўлиши жараёнла ки-
ради. Ер юзасида Э.ж. пайдо бўлиш нинг 
асосий шаклларига — тоғ жи силарининг 
бузилиши ва улар тарк топган минерал-
ларнинг кимёвий қа та ҳосил бўлиши (фи-
зик, кимёви органик нураш), муз, шамол 
ва с; ёрдамида бузилиб, майдаланган т< 
жинсларининг бир жойдан бошқа жо: га 
кўчиши ва бу маҳсулотларнш қуруқликда 
ва сув ҳавзалари тубвд чўкиб, мунтазам 
равишда чўкинди т< жинсларига (седи-
ментогенез, диагене катагенез) айланиши 
киради. Э.ж. энд< ген жараёнлар билан 
биргаликда Ер рел! ефи шаклланишига, 
чўкинди тоғ жин си қатламлари ва улар 



www.ziyouz.com кутубхонаси 34

билан боғли бўлган фойдали қазилма 
конларин; ҳосил бўлишига сабабчи 
бўлади. 

ЭКЗОГЕН КОНЛАР — қ. Гиперге, 
конлар.

ЭКЗОДЕРМА (экзо... ва дер-
ма) илдизнинг бирламчи пўстлоғи 
қаватларидан бири. Ризодерма остида 
шаклланади; ризодерма қавати нобуд 
бўли£ тушиб кетгач, Э. ҳимоя вазифа-
сини бажаради. Э. ҳужайралари қобиғи 
пўкаклашган бўлади. Ҳужайраларининг 
узоқ вақт тирик қолиши билан пўкакдан 
фарқ қилади; Э. ҳужайралари қобиғининг 
ўтказувчанлиги сақданиб қолиши мум-
кин.

ЭКЗОКРИН БЕЗЛАР (экзо... ва юн. 
кппо ажратаман), ташқи секреция безла-
ри — қ. Без. 

ЭКЗОСФЕРА (экзо... ва сфера) — ат-
мосферанинг энг сийрак ташқи қатлами. 
Э.да зарраларнинг эркин югуриш йўли 
космик фазога учиб кета оладиган дара-
жада катта бўлади. Э.даги «ҳаво»нинг 
массаси 10_ш атмосфера массасига яқин. 
Енгил газлар (водород Н, гелий Не) энг 
тез учиб кетади. Э. 450—800 км баланд-
ликда бошланиб, унинг юқори чегараси 
Ер сиртидан бир неча минг км баланд-
ликкача боради. Бу баландликда зарра-
лар концентрацияси космик фазодагидек. 
Э. ионлашган газ (плазма) дан иборат 
бўлади; унинг бошланишида зарядлан-
ган ва нейтрал зарралар сони тахминан 
тенг; Э.нинг юқори ярмида ҳаво деярли 
тўлиқ ионлашган бўлади. Э.нинг пастки 
ва ўрта қисмлари, асосан, кислород О 
ва водород Н атомларидан иборат; ба-
ландлик ортиши билан енгил газларнинг 
нисбий концентрацияси (айниқса, ион-
лашган водородники) тез ортиб боради. 
Э.нинг газокинетик т-раси 1500— 3000 К 
га тенг. Э.да, асосан, Ернинг радиацион 
минтақаси жойлашган. 

ЭКЗОТЕРМИК РЕАКЦИЯЛАР — 
иссиқлик ажралиши билан борадиган 
кимёвий реакциялар. Ёқилғининг ёниш 
жараёни, нейтралланиш реакциялари, 
оддий моддалардан мураккаб кимёвий 
бирикмалар ҳосил бўлишидаги кўпчилик 
реакциялар ва бошқалар Э. р. бўлади. 
Бирор реакция жараёнида ажралаётган 
иссиқлик миқдори модда табиатигаги-
на эмас, бошланғич модда билан реак-
ция маҳсулотларининг агрегат ҳолатига 
ҳамда реакциянинг ўтказилиш шароити 
—тра, реакция пайтидаги ҳажм ўзгариши 
ва бошқаларга ҳам боғлиқ. 

ЭКЗОФТАЛЬМ (юн. — чақчайган 
кўз) — кўз соққасининг чақчайиб тури-
ши. Бунда кўз соққаси олдинга бўртиб 
чиқади ёки бошқа тарафга силжиб кета-
ди. Базедов касаллигида, кўз соққасининг 
шакли ўзгарганида ёки унинг орқа томо-
нида жойлашган тўқималарда шиш ёки 
ўсма пайдо бўлганида, шунингдек, калла 
ва қўз косасининг суякларида шикастла-
ниш рўй берганида кузатилади. Э.да кўз 
соққаси нормал ҳаракатлана олмайди, 
баъзан кўрув нервининг шикастланиши 
туфайли кўз яхши кўрмайди.

Даво Э.га сабаб бўлган асосий касал-
ликка қаратилади.

ЭКИБАСТУЗ — Қозоғистон Респу-
бликаси Павлодар вилоятидаги шаҳар. 
Т.й. станцияси. Павлодардан 132 км жан.
ғарбда. Аҳолиси 120,6 минг киши (2002). 
Кўмир казиб олинади. Темирбетон буюм-
лари, таъмирлашмеханика, контранспорт 
жиҳозларини таъмирлаш, сут, пиво здла-
ри, гўшт к-ти ишлаб турибди. Э. ёнида 
иссиқлик электр ст-яси бор. 

ЭКИН МАЙДОНИ — қ.х. экинлари 
билан банд бўлган ҳайдалма ерлар. У м у 
мий Э.м. (кўп йиллик боғлар, токзорлар, 
ўрмонлардан ташқари барча қ.х. экин-
лари билан банд бўлган ерлар), айрим 
қ.х. экинлари Э.м. (пахта, шоли, картош-
ка, каноп, тамаки ва б), экин гуруҳлари 
Э.м. (баҳори ва кузги дон, техника, 

сабзавотполиз экинлари ва бошқалар)
га бўлинади. Ўзбекистонда барча экин 
майдони (минг га) —3785,1 шундан дон 
экинлари 1789,0 (бошоқли дон экинла-
ри 1618,6, шу жумладан, буғдой 1507,2), 
техника экинлари 1442,8 (ғўза 1392,7), 
картошка 49,1, сабзавот 145,3, озуқабоп 
полиз экинлари 41,1 емхашак экинлари 
315,5 (2003).

Қишлоқ хўжалигини самарали юри-
тишда Э.м.га турли экинларни муайян 
нисбатларда экиш —Э.м. таркиби муҳим 
аҳамиятга эга. Хўжаликлар, туманлар, 
вилоятлар ва мамлакат бўйича Э.м.нинг 
асосий экин билан бандлиги ихтисосла-
шув ва алмашлаб экиш негизини ташкил 
этади. Мас, 1988 йилда Ўзбекистонда 
Э.м.нинг 70% ғўза, 3,8% дон экинлари, 
5,8 % маккажўхори, 4,2% сабзавотполиз 
экинлари ва картошка, 16,2% беда билан 
банд бўлган. 2003 йилда эса дон экинла-
ри 47,3%, шу жумладан, буғдой 39,8%, 
техника экинлари 38,1, шу жумладан, 
ғўза 36,8%, картошка 1,3%, сабзавот ва 
полиз экинлари 4,9, емхашак экинлари 
8,3% дан иборат бўдди.

Экинлар гуруҳлари ёки турлари, 
мас, ғалла, сабзавот, ғўза Э.м.ни аниқ 
ҳисоблаш қ.х. ялпи маҳсулоти ҳажмини 
тўғри аниқлашга имкон беради (қ.Ялпи 
ҳосил). 

ЭКИНЗОРЛАР ФОТОСИНТЕТИК 
ПОТЕНЦИАЛИ — вегетация даври ёки 
унинг бир қисми учун ўсимликлар фото-
синтез аппарати — барглар сатҳининг 
кундалик иш ҳажми йиғиндисини ифо-
далайдиган кўрсаткич. Э.ф.п. экинларни 
афометеорологик баҳолашда ва ҳосилни 
прогнозлашда, обҳаво — ҳосил мате-
матик моделларини текшириш ва асос-
лашда қўлланади. Экинлар ҳосилининг 
салмоғи икки омил — барглар сатҳининг 
ўлчами ва уларнинг вегетация даври 
мобайнидаги иш унумдорлиги билан 
аниқланади. Барглар фотосинтетик фао-
лиятининг ўлчов бирлиги қилиб 1 м2 барг 
юзасининг 1 сутка давомидаги иши қабул 
қилинган. Э.ф.п. тушунчаси, биринчи 

марта 20-асрнинг 50-й.ларида рус оли-
ми А.А. Ничипорович томонидан таъ-
рифланган ва ўсимликлар фотосинтетик 
фаолиятини баҳолашда асосий омил си-
фатида қўлланилади. Барглар юзаси орта 
бориши билан умумий ва фаол қуёш ра-
диациясининг ютилиши кўпайиб боради, 
радиация оқимининг максимал ютштиши 
барглар юзаси энг катталашган даврга 
тўғри келади. Ўсимлик сув билан опти-
мал таъминланганда (фаол вегетация да-
вомида тупроқ нами дала нам сиғиммшт 
65—70% дан паст бўлмаганда) ўсимлик 
ютган фотосинтетик фаол радиация 
(ФФР)нинг максимал қиймати экин-
зорга келувчи радиациянинг 80— 85% 
ни ташкил этади. Оптимал шароитлар-
да Э.ф.п. 1 га ғўза майдонида 3,3— 3,5 
млн. м2 ни ташкил этади ва 51,4— 53,5 
ц/га пахта ҳосили олишни таъминлайди. 
Бунда ФФР энергиясини ўзлаштириш 
коэффициенти 3,4% га тенг бўлади. (яна 
қ.Фотосинтез).

Ад.: Муминов Ф.А., Коновалова Н 
.С, Использование ФАР посевами хлоп-
чатника и его продуктивность в Узбеки-
стане, Трудн САНИИ, вьш. 88(169), М., 
1983.

Ҳамидулла Абдуллаев.

ЭКИНЛАРНИ ЭКИШ — ҳосил 
олиш учун ўсимлик уруғини тупроқнинг 
юқори қатламига жойлаш; асосий афо-
техника тадбирларидан бири. Э.э. усул-
лари экинларнинг озиқланиш майдонига, 
ёруғлик ва намга бўлган талабини, экин 
парваришини, биринчи навбатда, қатор 
ораларини механизация ёрдамида иш-
лашни ҳисобга олган ҳолда танланади. 
Сочиб экиш — энг оддий усул; бунда 
қўл билан сепилган уруғ тупроқ устига 
тушиб, борона ёки мола ёрдамида тур-
ли чуқурликка жойланади. Қаторлаб 
экиш (қатор оратари 10—25 см, кўпинча 
15 см) — асосан, донли экинлар етиш-
тиришда қўлланилади. Қаторлаб экув-
чи сеялка уруғни эгат тубига ташлаб, 
юмшоқ тупроқ билан кўмиб кетади, уруғ 
бир текис униб чиқади. Тор қаторлаб 

экиш (қатор оралари 7—8 см) — дон-
ли экинлар, беда, зиғир ва бошқалар 
ўсимликларни экишда қаторлаб экиш-
га нисбатан кўпроқ қўлланилади. Бунда 
уруғлар майдонда бир меъёрда жойлаша-
ди. Кенг қаторлаб экиш (қатор оралари 
45 см дан ортиқ) — чопиқ қилинадиган 
экинлар (маккажўхори, қанд лавлаги, 
кунгабоқар, маржумак, илдизмевалилар 
ва бошқалар)ни экишда қўлланилади. 
Лента (тасма) шаклида экишда ленталар 
орасидаги кенг қаторлар тор қаторлар 
билан алмашинади (сабзи, редиска ва 
бошқалар шундай экилади). Уялаб экиш-
да ҳар бир уяга бир неча дона уруғ таш-
ланади. Нуқталаб экиш усулида уруғ до-
налаб бир-биридан маълум оралиқда эки-
лади. Қаттиқ совуқ ва қор кам бўладиган 
минтақаларда кузги экинлар учун эгатга 
экиш усули қўлланилади; уруғ эгат ту-
бига экилади, эгатга тўпланган қор униб 
чиққан ниҳолларни музлашдан сақлайди. 
Э.э. асосан. сеялкалар, баъзан самолёт-
лар билан (мас, саксовул уруғлари) амал-
га оширилади.

Ўсимлик тупини, кўчатини (помидор, 
баклажон, карам, мевали ва манзарали 
дарахтлар) етиштириб, сўнгра асосий 
жойга экиш кўчатлаб экиш усулига ки-
ради.

Э.э. муддатига қараб баҳорги (баҳори 
экинлар), кузги (кузги экинлар), ёзги 
(иккинчи ҳосил олиш учун), кеч кузги 
(уруғларни барвақт ундириб олиш учун)
га бўлинади.

Ҳар бир ўсимлик учун экишнинг 
оптимал вақти мавжуд. Ўрта Осиёда 
баҳори буғдой, арпа, зиғир, қанд лавла-
ги, беда, кунгабоқар эрта баҳорги экин-
ларга киради. Кечки баҳорги экинларни 
экиш муддати тупроқ ва ҳаво ҳароратига 
қараб белгиланади. Кузги экинлар (кузги 
буғдой, беда ва бошқалар) Ўзбекистон 
шароитида октябр охири — нояб. бош-
ларида экилади. Совуқ тушгунга қадар 
экилган экинлар маълум даражада ри-
вожланиб, мустаҳкамланиб олади.

Уруғларни экиш чуқурлиги 
ўсимликларнинг биологик хусусияти, 

тупроқнинг механик таркибига боғлиқ. 
Уруғлар қанча йирик бўлса, шунча 
чуқурроқ экилади (мас, маккажўхори 
6— 8 см, бошоқли дон экинлари 4—6 
см ва ҳ.к.). Механик таркиби огир 
тупроқларга енгил, қумоқ ва қумоқ 
тупроқларга нисбатан уруғлар юзароқ 
экилади. Экишда тупроқ намлиги ҳам 
ҳисобга олинади (уруғ тупроқнинг қуруқ 
қатламида жойлашиб қолмаслиги ке-
рак). Баъзан уруғларни қушлардан, куч-
ли шамолдан сақлаш мақсадида (мас, 
маккажўхори, нўхатни) экиш чуқурлиги 
кўпайтирилади.

Уруғлик экиш меъёри (мас, буғдой 
150—200 кг/га, туксизлантирилган чигит 
30—40 кг/га) жойнинг тупроқ — иқлим 
шароити, экиннинг хўжалик аҳамияти, 
ўсимликнинг озиқланиш майдонига 
бўлган талаби, экиш вақти, усуллари ва 
бошқалар асосида белгиланади.

Уруғни экишга тайёрлашда уларнинг 
сифати, тозалиги, унувчанлиги текши-
рилади. Ҳар бир хўжаликда экиш агре-
гатлари, ишнинг вақти ва қай тартибда 
бажарилишини кўрсатувчи режа тузи-
лади. Экиш сифатини баҳолашда унинг 
вақтида амалга оширилиши, уруғнинг 
бир хил чуқурликда экилиши, уруғлик 
экиш меъёри, қаторлар ва тўғрилиги тек-
ширилади (яна қ. Уруғлик, Уруғчилик).

Баҳодир Норматов. 

ЭКИПАЖ (франц.) 1) одамларни 
ташувчи от қўшилган енгил арава; фаэ-
тон; 2) кема, космик кема, самолёт, танк-
нинг шахсий таркиби; 3) баъзи давлатлар 
ҳарбий денгиз флотидаги соҳил ҳарбий 
қисми. Келаётган мадад кучларини қабул 
қилиб жойлаштириш ва уларга хизмат 
кўрсатишга мўлжалланган. 

ЭККЛЕСИЯ (юн.) Юнонистонда 
халқ мажлисининг энг кўп тарқалган 
номи. Демократик полисларда (мас, 
мил. ав. 5-аср ўртасида Перикл даври-
даги Афинада) Э. — қонун чиқариш, 
ижроия ва суд ҳокимиятига эга бўлган 
давлатнинг олий органи; мансабдорлар-



www.ziyouz.com кутубхонаси 37

ни сайлаб уларни доимо назорат остига 
олган Э. таркиби мулкий ценз белгилари 
орқали фуқаролар орасидан танлаб олин-
ган. Одатда, Э. ўз вазифасини буле — Э. 
муҳокамаси учун олдиндан саволлар 
тайёрлаб қўядиган кенгаш билан амалга 
оширган. Бир қатор юнон полисларида 
халқ мажлислари махсус номлар билан 
аталган: Спартада — апелла, Дельфа ва 
Фессалия шаҳриларида — агора, Ар-
гос, Эпидавр, Гел, Акрагантда — алия. 
Сўнгги давр антик ёзувчилари асарла-
рида халқ мажлислари ўтказиладиган 
жой ҳам Э. деб аталган. Христианликда 
Э. деб диндорлар жамоаси, баъзан бутун 
черков тушунилган.

ЭКЛАМПСИЯ (юн. — чақнаш) — 
ҳомиладорлик токсикозларининг хавфли 
шакли. Биринчи марта бўйида бўлган, 
аксари эгиз ҳомиладорлик ёки буйрак, 
юрактомир касалликлари бор аёллар-
да ҳомиладорликнинг иккинчи ярмида, 
кўпинча сўнгги ойларида вужудга ке-
лади. Э.нинг асосий белғиси тутқаноқ 
тутишидир. Э.дан аввал нефропатия ва 
преэклампсия аломатлари (қаттиқ бош 
огриши, кўз хиралашиши, кўз олди жи-
мирлашиши, қон босими кўтарилиши, 
сийдикда оқсил кўпайиши, уйқусизлик, 
бетоқатлик ва бошқалар) намоён бўлади. 
Э.да тутқаноқ тутади, бемор ҳушдан ке-
тади. Э. ҳомиладорликда, асосан, туғруқ 
вақтида, баъзан чилла даврит ҳам учрай-
ди. Тутқаноқ бошланганда дастлаб бемор-
нинг юз мускуллари «учади», қовокдари 
юмилиб, лаб бурчаклари осилиб кетади. 
Сўнг бутун гавда мускуллари қисқариб, 
тана таранглашади, бемор ҳушдан кетиб, 
баъзан нафас олмай қолади, кўкаради 
(тоник талваса). Кейин юз, тана ва қўлоёқ 
мускуллари тортишиб қисқаради (клоник 
талваса), бемор нафаси қисиб хириллай-
ди, оғзидан кўпик келади, ётган жойида 
ўзини кўтарибкўтариб отади. Тиришиш 
тўхтагач, аёл бир неча вақт кома ҳолатида 
(беҳуш) ётиб, секин-аста ўзига келади. 
Оғирроқ ҳолларда Э. тутқаноқсиз кеча-
ди (коматоз шакли). Баъзан Э. аломатла-

ри рўйрост кўзга ташланмайди, уларни 
вақтида аниқлаш анча қийин. Шу са-
бабли у гўё бехосдан пайдо бўлгандек 
бўлади. Тутқаноқ тутганда беморнинг 
бирор жойига шикаст етиб қолмаслик 
чорасини кўриш лозим; у тилини тиш-
лаб олмаслиги учун оғзига бандига дока 
ўралган қошиқ солиб қўйилади; тутқаноқ 
хуружи ўтиб кетгач беморнинг сўлаги на-
фас йўлларига тушмаслиги учун оғзини 
тоза салфетка билан артиб олинади. Э.да 
ўпка шишиши ёки мияга қон қуйилиши 
туфайли аёл, плацентанинг ўрнидан 
кўчиши, бачадонга қон қуйилиши туфай-
ли эса ҳомила нобуд бўлиши мумкин.

Давоси. Марказий нерв системаси фа-
олиятини нормаллаштирувчи, қон боси-
мини пасайтирувчи, сийдик ажралишини 
кучайтирувчи доридармонлар, кисло-
род, парҳез буюрилади. Олдини олиш: 
ҳомиладорликнинг илк токсикозларини 
ўз вақтида даволашдан иборат.

Ад.:Қодирова А., 
Ҳомиладорликтоксикозлари, Т., 1994.

ЭКЛЕКТИЗМ, эклектика (юн. — 
танловчи) — турли хил, ҳатто бир-бирига 
қарама-қарши қараш, ғоя, назариялар-
нинг «энг яхшиси»ни танлаб олишга ин-
тилиш. Дастлаб сўнгги юнон фалсафаси-
да пайдо бўлган. «Э.» терминини алек-
сандриялик Потамон (2-аср) қўллаган ва 
ўз мактабини эклектик мактаб деб ата-
ган. Эклектик тафаккур усулида нарса ва 
ҳодисаларнинг муҳим ва муҳим бўлмаган, 
асосий ва асосий бўлмаган хусусиятлари, 
улар ўртасидаги боғланишлар юзаки ра-
вишда бирлаштирилиб, қориштирилиб 
ифодаланади. Нарса ва ҳодисаларга, 
уларнинг боғланишларига аниқ, муай-
ян макон ва замонда, муайян вазият ва 
шартшароитда ёндашмаслик, улардаги 
асосий ва иккинчи даражали томонлар-
ни ҳисобга олмаслик асосида эклектик 
тафаккур усули пайдо бўлади. Тасвирий 
санъат ва меъморликда Э. турлитуман, 
ўзаро номувофиқ бадиий унсурларни 
бирлаштиришдир. Одатда, йирик бадиий 
йўналишларнинг инқирози даврига хос. 

Э. хусусиятлари, жумладан, қадимий Рим 
санъатининг сўнгги даври (Юнонистон, 
Миср, Олд Осиё ва бошқалар санъатида 
ўзлаштирилган шакллар қўшилиши)да 
кўзга ташланади. Уйғониш даврининг 
буюк намояндалари ижодининг энг яхши 
томонларини қўшиб мукаммалликка 
эришиш мумкин деб ҳисоблаган Боло-
нья мактаби вакиллари ҳам Э.га мойил 
бўлган. Э. турли услубларнинг шаклла-
рини тўғридантўғри қўллаған 19-аср 
2-ярми меъморлиги (айниқса, интерьер-
ларни безаш) учун ҳам хос бўлган, бироқ 
унинг меъморий ва безак Э.и ўзининг 
кенг кўлами, моҳияти эътибори билан 
яхлит бир «модерн» услубини шаклла-
нишига муҳим таъсир кўрсатди. 20-аср 
ўрталаридан Э. анъаналари Ғарбий Евро-
па ва Америка бадиий маданиятида кенг 
тарқалди. 

ЭКЛИМЕТР (юн. оғдираман ва 
метр) — геодезияда — жойда (ерда) 
чизиқларнинг қиялик бурчагини ўлчаш 
учун ишлатиладиган геодезик асбоб. До-
ира шаклидаги металл қутича ва унинг ён 
томонига маҳкамланган призматик найча 
2 дан иборат. Металл қутича ичида гар-
дишига градусда даражаларга бўлинган 
ҳалқа (диск) 3 жойлашган. Градус дара-
жалар нолдан бошлаб ҳар иккала томон-
га рақамлар билан белгиланган. Ўз ўқида 
эркин турган ҳалқа унга маҳкамланган юк 
(оғирлик) таъсирида доим бир ҳолатни, 
яъни гардишдаги нол даражадан ўтувчи 
диаметр чизиғи горизонтал ҳолатни эгал-
лайди. Ўлчашни бажариб бўлиб, ҳалқа 
махсус пружиналар ёрдамида қўзғалмас 
ҳолда сақланади. Чизиқнинг қиялик бур-
чагини ўлчаш учун унинг бир учида Э. 
билан туриб, иккинчи учига белги таёқ 
тик ўрнатилади ва Э.нинг призматик 
найчаси таёқца кўз баландлиги бўйича 
белгилаб қўйилган нуқтага қаратилади. 
Қутича сиртидаги тугмача босилиб, ҳалқа 
эркин ҳолатга келтирилади ва ойначадан 
ҳалқа гардишидаги шкала бўйича саноқ 
олиниб, қиялик бурчагининг қиймати 
аниқланади. Э. билан қиялик бурчаги 

0,1° аниқликда ўлчанади.

ЭКЛИПТИКА (юн. — тутилиш) — 
Қуёшнинг осмон гумбазидаги кўринма 
йиллик ҳаракат йўли. Бу ҳаракат катта 
айлана бўйлаб содир бўлиб, осмон гум-
базининг суткали ҳаракатига қарама-
қарши йўналган ва тезлиги суткасига 
59’8» га тенг. Қуёшнинг йиллик кўринма 
ҳаракати Ернинг Қуёш атрофидаги 
ҳақиқий ҳаракати натижасида келиб 
чиқади. Ернинг орбита текислиги Э. те-
кислигидан иборат. Э. текислигининг 
экватор текислигига ўртача оғмалиги 
е=23°27’08»,26. Э. ва экватор бир-бири 
билан икки нуқтада — баҳорги тенг кун-
лик ва кузги тенг кунлик нуқталарида 
кесишади. Э. зодиақдаги 12 та юлдуз 
туркумидан ўтади. Э. текислиги осмон 
координаталари системасида асосий те-
кисликлардан бири ҳисобланади. 

ЭКЛОГИТ (юн. — танлаш) — 
чуқурликдаги метаморфик тоғ жинси; 
яхлит, баъзан варақсимон кўринишда 
бўлади. Асосан, гранат, пироксен (омфа-
цит), квари ва рутилдан ташкил топган. 
Иккинчи даражали акцессор минерал-
лардан кианит, корунд, санидин, коэсит, 
энстатит, графит, олмос ва флогопит уч-
райди. Аллотриоморф донадор, грано-
бластик структура ва яхлит текстурага 
эга. Кимёвий таркибига қўра базальт ва 
габброга ўхшаш. Геологик ётиш шарои-
тига нисбатан Э. 3 типга бўлинади: мета-
мОрфик минтақалардаги Э. глаукофанли 
сланецлар ва альпинотипли гипербазит-
лар билан ассоциацияда; гранулитли, 
гнейсли ва амфиболитли метаморфик 
мажмуаларда; кимберлитлар ва ишқорли 
базальтоидларда қўшилмалар (ксенолит-
лар) ҳосил қилувчи бўлади. Э. билан ру-
тил конлари боғлиқ, анча чуқурликдаги 
Э.лар орасидаги кимберлитларда эса ол-
мос учрайди.

ЭКЛС, Экклс Жон Кэрью (1903.27.1, 
Мельбурн 1997.2.5, Швейцария) — ав-
стралиялик физиолог. Мельбурн ун-ти 

(1925) ва Оксфорддаги Магдален колле-
жини тугатган (1929), 1927—37 йларда 
Оксфордда Ч. Шерржгтон раҳбарлигида 
ишлаган. Сиднейдаги патология инсти-
тути директори (1937—44). Отаго (Янги 
Зеландия) унтида физиология проф. 
(1944—51). Канбер Австралия миллий 
унтида физиология проф. (1951—66). 
Чикаго институти ва Нью-Йорк унтида 
турли лавозимларда фаолият юритган. 
Илмий фаолияти нерв ҳужайраларидаги 
электрик жараёнларга оид. Э. нерв 
ҳужайраларида қўзғалиш ва тормозла-
нишнинг ион механизмларини ўрганган, 
бир ҳужайрада ҳосил бўлган нерв им-
пульслари иккинчи ҳужайрага қандай 
ўтказилишини кўрсатиб берган. Лон-
дон Қироллик жамияти аъзоси (1941 
йилдан), Нобель мукофоти лауреати 
(1963; АЛ.Хожкин ва А.Ф. Хаксли билан 
ҳамкорликда). 

ЭКОЛОГИК ВАЛЕНТЛИК — тур-
нинг ўзгарувчан муҳит шароитига мос-
ланиш даражаси. Миқдорий жиҳатдан 
муҳит шароитининг мазкур тур ҳаёт 
фаолияти сақланиб қоладиган чегара-
да ўзгариши билан ифодаланади. Э.в.га 
турнинг битта алоҳида омилга ёки бир 
қанча омиллар комплексига нисбатан 
реакцияси сифатида қараш мумкин. Му-
айян омилнинг кенг кўламда ўзгаришига 
чидамли турлар «эври» қўшимчаси 
орқали белгиланади (мас, эвритермлар 
— ҳарорат таъсирига, эвригалинлар — 
шўрланишга нисбатан ва ҳ.к.). Мазкур 
омилнинг тор кўламда ўзгаришига чи-
дамли турлар «стено» қўшимчаси билан 
ифодаланади (мас, стенотермлар, сте-
ногалинлар). Комплекс омилларга нис-
батан кенг кўламдаги Э.в.га эга бўлган 
организмлар эврибионтлар, бунинг акси 
стенобионтлар дейилади. Эврибионтлик 
турнинг турли хил яшаш жойини эгалла-
шига имкон берса, стенобионтлик эса тур 
тарқалиши жойининг кескин камайиши-
га олиб келади. Бу тушунчалар турга нис-
батан эвритоп ва стенотип деб аталади (қ. 
Экологик омиллар).

ЭКОЛОГИК ЖОЙ, экомуҳит таби-
атда тур яшаши мумкин бўлган барча 
муҳит омиллари мажмуи. Э.ж. тушун-
часи, одатда, экологик жиҳатдан яқин ва 
битта трофик даражада турадиган турлар 
ўртасидаги ўзаро муносабатларни тадқиқ 
қилишда қўлланади. «Э.ж.» термини 
америкалик эколог Ж. Гриннел (1917) 
томонидан турларнинг тақсимланишини 
тавсиф этиш учун тавсия этилган. Бу 
термин яшаш жойи тушунчасига яқин 
маънони англатади. Кейинчалик аме-
рикалик зоолог Ч. Элтон (1927) тро-
фик боғланишнинг муҳим аҳамиятини 
кўрсатиш учун Э.ж.ни турнинг эколо-
гик системадаги ҳолати тарзида талқин 
қилган. 19-аср охири — 20-аср бошла-
рида кўпчилик тадқиқотчилар экологик 
жиҳатдан ўзаро яқин ва жамоа ичида 
ўхшаш ҳолатни эгаллаган 2 турнинг бир 
хил майдонда турғун ҳаёт кечира олмас-
лигини аниқлашган. Бу эмпирик ахборот 
2 турнинг озиқ учун рақобати математик 
модели (итальян математиги В. Вольтер-
ра) ва рус микробиологи Г.Ф. Гаузенинг 
(1986) эксприментал ишлари орқали 
тасдиқланди.

Э.ж.нинг замонавий концепцияси 
америкалик эколог Ж. Хатчинсон (1957, 
1965) таклиф этган модел асосида шак-
лланди. Бу моделга биноан Э.ж.ни кўп 
камерали майдон (гиперҳажм) тарзида 
фараз қилиш мумкин: бу майдоннинг 
алоҳида ўлчамлари турнинг нормал ҳаёт 
кечириши учун зурур бўлган омилларга 
мос келади. Дивергенция орқали тур-
ларнинг Э.ж.ида содир бўладиган фарқ 
уларнинг яшаш жойи, озиқ хили ва бир 
хил яшаш жойининг ўзидан ҳар хил 
вақтда фойдаланиши билан боғлиқ. Э.ж. 
нинг миқёси ва ҳар хил турлар Э.ж.ини 
баҳолаш методлари ишлаб чиқилган. 

ЭКОЛОГИК КРИЗИС, экологик 
танглик — экологик системалар, алоҳида 
ҳудудлар ёки биосфера миқёсидаги 
табиий офатлар; тошқин, ер силкини-
ши, вулканлар отилиши, қурғоқчилик, 

довул, чигирткалар офати, ёнғин ва 
бошқалар ҳолатлар оқибатида юз бера-
диган экологик вазият. Э.к.нинг юзага 
келишида, айниқса, одамнинг хўжалик 
фаолияти билан боғлиқ бўлган антро-
поген омиллар: дарёларни тўсиб сув 
оқимининг ўзгартирилиши, қўриқ ер-
ларнинг ўзлаштирилиши, ўрмонларнинг 
кесилиши, кон қазиш ишларининг олиб 
борилиши алоҳида аҳамиятга эга. Таби-
ат қонунларини билмаслик ёки уларни 
назарписанд қилмасдан табиий ресурс-
лардан фойдаланиш, зд ва фкалар қуриш, 
ичдан ёнар двигателларнинг атмосфера-
ни ифлослантириши натижасида эколо-
гик мувозанатниш бузилиши Э.к.нинг 
келиб чиқишига сабаб бўлади. 

ЭКОЛОГИК МУВОЗАНАТ — ин-
сон, ўсимлик ва ҳайвонлар учун зарур 
бўлган табиий шароитлар мувозанати. 
Маълумки, табиат компонентлари бир-
бирлари билан узвий боғланган, доим 
ўзаро алоқада ва таъсирдадир. Улар ком-
понентлар ўртасида муттасил равишда 
рўй бериб турадиган модда ва энергия 
алмашинуви оқибатида ҳосил бўлади ва 
табиатнинг бир бутунлигини таъминлай-
ди. Табиат компонентлари ўртасидаги 
бундай ўзаро таъсир ва алоқалар узоқ ге-
ологик даврлар мобайнида ривожланиб, 
турли жойларда турли экосистемаларни 
шаклланишига олиб келган. Экосистема-
ларда модда ва энергиянинг кириб кели-
ши билан чиқиб кетиши ўртасида дина-
мик тенглик (баланс) юзага келган. Бун-
дай тенглик ёки мувозанат экосистемани 
сифат жиҳатдан маълум бир ҳолатда узоқ 
муддат мавжуд бўлиб туришини таъмин-
лайди.

Э.м. 2 хил бўлиши мумкин: компо-
нентлараро Э.м. — экосистема компо-
нентлари ўртасидаги тенгликка асос-
ланади; ҳудудий Э.м. — бирор ҳудудда 
интенсив ва экстенсив тарзда фойдала-
ниладиган жойларнинг айрим нисбатла-
ри асосида юзага келиб, шу ҳудуднинг 
Э.м.нинг бузилмаслигини таъминлайди.

ЭКОЛОГИК ОМИЛЛАР — атроф 
муҳитнинг организмлар фаолиятига 
ўзига хос таъсир этувчи маълум шароит-
лари ва элементлари мажмуи. Э.о. 2 кат-
та гуруҳ — абиотик омиллар ва биотик 
омилларта бўлинади. Экологияда «че-
кловчи омиллар» тушунчаси ҳам мавжуд, 
улар таркибига организмлар мавжудлиги 
ва ривожланишини чекловчи ҳар қандай 
омилни киритиш мумкин. 

ЭКОЛОГИЯ (юн. — уй, турар жой 
ва ...логия) — организмдан ҳар хил да-
ражада юқори турадиган системалар; 
популяциялар, биоценозлар, биогеоце-
нозлар (экосистемалар) ва биосферанинг 
тузилиши, уларда кечадиган жараёнлар-
ни ўрганадиган биол. фанлари мажмуи. 
Э.ни организмлар ва улар билан атроф 
муҳит ўртасидаги ўзаро муносабатларни 
ўрганадиган фан сифатида ҳам талқин 
қилинади. Э. ўрганадиган объектларига 
кўра, умумий ва хусусий Э.га ажратила-
ди.

Умумий Э. организмдан юқори тура-
диган ҳар хил системаларнинг тузилиши 
ва функциясини ўрганади. У популяци-
ялар Э.си, биоценология, экосистемалар 
Э.си каби бўлимлардан иборат. Популя-
циялар Э.си популяцияларининг струк-
тураси ва микдорий динамикасининг 
умумий қонуниятлари ҳамда ҳар хил 
турлар популяциялари ўртасидаги ўзаро 
муносабатлар (рақобат, йиртқичлик)
ни тадқиқ қилади. Биоценология 
(ҳамжамоалар Э.си) биоценозларнинг ту-
зилиши қонуниятлари, таркиби ва функ-
циясини ўрганади.

Хусусий Э. муайян таксономик 
гуруҳга мансуб организмларнинг муҳит 
шароитига муносабатлари мажмуини 
ўрганади (мас, ҳашаротлар Э.си). Баъ-
зан хусусий Э.га муайян экосистема ва 
ҳамжамоани ўрганадиган фан сифатида 
ҳам қаралади (мас, қ.х. экосистемала-
ри Э.си — агроэкология; ўсимликлар 
ҳамжамоалари Э.си — фитоценология). 
Сув экосистемалари ва сув организмла-
ри Э.сини ўрганадиган гидробиология 

ҳам Э.нинг бир қисми ҳисобланади. Э. 
аутэкология (ҳар хил муҳит омилла-
рининг алоҳида турларга таъсирини 
ўргайЪдиган фан) ва синэкология (орга-
низмлар ва улар мажмуалари ўртасидаги 
муносабатларни ўрганадиган фан)га ҳам 
ажратилади.

«Э.» терминини 1866 йил немис оли-
ми Э. Геккел организмларнинг атроф 
муҳит билан муносабатларини белги-
лаш учун таклиф этган. Э.нинг фан си-
фатида юзага чиқиши 18— 19-асрларда 
яшаган натуралистлар ва географларнинг 
ишлари билан боғлиқ. 19-асрнинг охи-
ри ва 20-аср бошларида тадқиқотчилар 
айрим омиллар, айниқса, иқлимнинг ор-
ганизмларнинг тарқалиши ва динамика-
сига таъсир этишига эътибор беришди. 
Айни шу даврда организмларнинг бир 
бутун мажмуи бўлган табиий биоценоз-
лар тўғрисидаги тасаввурлар шаклла-
на бошлайди. Э. 20-асрнинг 20—30-й.
ларида жадал ривожлана бошлади. Бу 
даврда америка зоологи Ч.Элтон популя-
циялар ва ҳамжамоаларни ўрганишнинг 
асосий вазифаларини кўрсатиб берди; 
италиялик ва америкалик математиклар 
В. Вольтерра ва А. Лотка популяциялар-
нинг ўсиши, ўзаро таъсирининг матема-
тик моделларини таклиф этишди; рус 
микробиологи Г.Ф. Гаузе бу моделларни 
тажрибада синаб кўради. Худди шу давр-
да гидробиологияла тирик организмлар 
орқали моддалар ва энергия ўзгаришини 
миқдорий жиҳатдан ўрганиш бошлана-
ди. Бир-бири ва нотирик атроф муҳит 
билан ўзаро боғланган организмлар ком-
плекслари тўғрисидаги тасаввурларнинг 
шаклланиши инглиз ботаниги А. Тен-
слининг «экосистема» (1935) ва рус бо-
таниги В.Н. Сукачевнинг «биогеоценоз» 
(1940) тушунчаларининг яратилиши би-
лан боғлиқ.

20-асрнинг 50-й.ларида умумий Э. 
шаклланади. Тадқиқотчиларнинг асо-
сий ишлари организмлар ва улар ҳосил 
қиладиган системаларнинг ўзаро таъ-
сирини ўрганишга қаратилади. Э. 
тадқиқотларида миқдорий методлар 

кенг тарқала бошлайди; лаб. ва табиатда 
ўтказиладиган тажрибалар ҳамда матема-
тик моделлаштиришлар кенг қўлланила 
бошланади.

20-асрнинг 2-ярмида одамнинг био-
сферага салбий таъсири кучайиши на-
тижасида экологик кризиснинг юзага 
чиқиши ва табиатни муҳофаза қилиш 
ишларини кенг миқёсда амалга ошириш 
заруриятининг туғилиши билан Э.нинг 
амалий аҳамияти кескин ошиб кетди; 
кўпчилик табиий фанларни «экология-
лаштириш» бошланди; Э. билан фалса-
фа, социология ва бошқалар бир қанча 
фанлар ўртасида узвий боғланиш пайдо 
бўлди. Ҳоз. даврда саноат ва қ.х. ишлаб 
чиқариши, транспорт, қурилиш, илмий-
техникавий, демографик муаммоларни 
ҳал этиш ҳамда табиии ресурслардан 
рационал фойдаланиш йўлларини ишлаб 
чиқишда экологик ёндашув зарур бўлиб 
қолди.

Ўзбекистонда Э.нинг ривожлани-
ши Д.Н.Кашкаров, А. Л. Бродский, Т. 3. 
Зоҳидов ва бошқаларнинг ишлари би-
лан боғлиқ. Д. Н. Кашкаров умуртқали 
ҳайвонларни ўрганган ва биринчи бўлиб, 
ҳайвонлар экологияси дарслигини ярат-
ган. А. Л. Бродский тупроқ умуртқасиз 
ҳайвонларини, Т. 3. Зоҳидов Қизилқум 
умуртқали ҳайвонларини экологик 
жиҳатдан тадқиқ қилган. Ўсимликлар 
экологиясига оид тадқиқотлар 
Қ.З.Зокиров, А. М. Музаффаров, И . И. 
Гранитов ва уларнинг шогирдлари то-
монидан кенг миқёсда олиб борилмоқда 
(яна қ. Табиатни муҳофаза килиш).

Ад.Одум Ю ., Основн экологии, пер. 
с анг. М., 1975; Эргашев А., Умумий эко-
логия, Т., 2003; Тўхтаев А., Экология, Т., 
2000.

Аҳмадқул Эргашев, Очил Мавлонов.

ЭКОЛОГИЯ СОҲАСИДАГИ ЖИ-
НОЯТЛАР — табиатдан фойдаланиш 
ва атроф муҳитни муҳофаза қилишга 
қарши жиноятлар. Экология инсонни 
табиат билан боғлаб турадиган ижтимо-
ий ҳолатдир. Бундай боғликлик, ўз на-

вбатида, ғайриқонуний хаттиҳаракатлар 
орқали ҳуқуқбузарликларни келти-
риб чиқариши мумкин. Бу хилдаги 
ҳуқуқбузарликлар Э.сж.нинг ҳам келиб 
чиқишига сабаб бўлади.

Ўзбекистонда табиат бойликлари-
ни муҳофаза қилиш ва улардан оқилона 
фойдаланишга оид қонунқоидалар, 
юридик нормалар ишлаб чиқилган. 
Ўзбекистон Республикасининг Кон-
ституциясида «Фуқаролар атроф таби-
ий муҳитга эҳтиёткорона муносабатда 
бўлишга мажбурдирлар» (50-модда), деб 
қайд этилган. Ўзбекистон Республика-
сининг Ер кодекси (1998 йил 30 апр.), 
«Табиатни муҳофаза қилиш тўғрисида» 
(1992 йил 9 дек.), «Муҳофаза этиладиган 
табиий ҳудудлар тўғрисида» (2004 йил 3 
дек.), «Ер ости бойликлари тўғрисида» 
(2002 йил 13 дек.), «Атмосфера ҳавосини 
муҳофаза қилиш тўғрисида» (1996 йил 
27 дек.), «Сув ва сувдан фойдаланиш 
тўғрисида» (1993 йил 6 май), «Ўсимлик 
дунёсини муҳофаза қилиш ва ундан 
фойдаланиш тўғрисида» (1997 йил 26 
дек.), «Ҳайвонот дунёсини муҳофаза 
қилиш ва ундан фойдаланиш тўғрисида» 
(1997 йил 26 дек.), «Давлат ер када-
стри тўғрисида» (1998 йил 28 авг.), 
«Ўрмон тўғрисида» (1999 йил 15 апр.)
ги ва бошқалар қонунларда экология 
соҳасидаги ҳуқуқий нормалар ўз ифода-
сини топган. Ўзбекистон Республикаси-
нинг ЖКда биринчи марта Э.с.ж. алоҳида 
бобга ажратидди (193— 204-моддалар). 
Уларга қуйидагилар киради: экология 
хавфсизлигига оид нормалар ва тала-
бларни бузиш; атроф табиий муҳитнинг 
ифлосланганлиги тўғрисидаги маълу-
мотларни қасддан яшириш ёки бузиб 
кўрсатиш; атроф табиий муҳитнинг 
ифлосланиши оқибатларини бартараф 
қилиш чораларини кўрмаслик; атроф 
табиий муҳитни ифлослантириш; ер, ер 
ости бойликларидан фойдаланиш шарт-
ларини ёки уларни муҳофаза қилиш та-
лабларини бузиш; экинзор, ўрмон ёки 
бошқа довдарахтларга шикаст етказиш 
ёки уларни нобуд қилиш; ўсимликлар 

касалликлари ёки зараркунандаларига 
қарши қураш талабларини бузиш; ве-
теринария ёки зоотехника қоидаларини 
бузиш; зарарли кимёвий моддалар би-
лан муомалада бўлиш қоидаларини 
бузиш; ҳайвонот ёки ўсимлик дунё-
сидан фойдаланиш тартибини бузиш; 
сув ёки сув ҳавзаларидан фойдаланиш 
шартларини бузиш; алоҳида муҳофаза 
этиладиган табиий ҳудудларнинг тар-
тибини бузиш. Ўзбекистон Республи-
каси Олий суди Пленумининг «Атроф 
муҳитни муҳофаза қилиш ва табиатдан 
фойдаланиш соҳасидаги жиноятлар ва 
бошқа ҳуқуқбузарликлар тўғрисидаги 
ишлар бўйича суд амалиёти ҳакида»ги 
қарори (1996 йил 20 дек.)да Э.с.ж. учун 
жавобгарлик тўғрисидаги қонунларни 
қўллаш бўйича зарур тушунтиришлар 
берилган. Табиий муҳитни асраш, таби-
ат бойликларидан оқилона фойдаланиш 
нафақат миллий, балки умуминсоний 
мажбурият ҳисобланади ва бу таби-
ат комплекслари ҳамда айрим объект-
ларнинг муҳофазасини таъминлашга, 
фуқароларнинг қулай атроф муҳитга 
эга бўлиш ҳуқуқини кафолатлашга 
қаратилгандир.

Ад.: Нигматов А., Экология нима, Т., 
2002.

Мирзаюсуф Рустамбоев.

ЭКОНОМАЙЗЕР (инг. сақлаш) — 1) 
буғ қозонига бериладиган совуқ сувни 
қозондан чиқиб кетаётган газлар исси-
клиги билан олдиндан иситиб беради-
ган иссиқлик алмашгич қурилма. Сув 
қайнайдиган ва қайнамайдиган турларга 
бўлинади. Пастроқ (2,5 МПа гача) босим-
га мўлжалланган Э. чўяндан қовурғали 
қилиб ясалади, ундан юқори босимга 
мўлжаллангани эса пўлат трубалардан 
тўғри қилиб тайёрланади; 2) ички ёнув 
двигатели карбюраторидаги мосла-
ма. Дросселли қопқоқ (заслонка) тўлиқ 
очилганда ёки унинг шунга яқин вазия-
тида ёнувчи аралашмани бойитиш (ёнув-
чи аралашма таркибидаги ёнилғиҳаво 
нисбатини ўзгартириш, яъни ёнилғини 

кўпроқ, ҳавони камроқ киритиш) учун 
хизмат қилади. 

ЭКОНОМЕТРИЯ (юн. уй 
хўжалигини юритиш санъати ва ...ме-
трия), эконометрика — иқтисодий жара-
ёнларни таҳлил қилиш, иқтисодий ахбо-
ротларга ишлов беришнинг математик ва 
иқтисодийстатистик усулларини ва мо-
делларини ишлаб чиқиш ва қўллаш би-
лан шуғулланадиган фан; Э. иктисодий 
ҳодиса ва жараёнларнинг аниқ миқдорий 
қонуниятлари ва ўзаро алоқаларини ма-
тематик ва статистик усуллар, моделлар 
ёрдамида ўрганади. Э.да қўлланиладиган 
моделлар ёрдами билан статистика, 
прогноз ва режа маълумотлар асосида 
миқдорий натижалар олинади. Э.нинг 
пайдо бўлиши иқтисодий таҳлиллар ва 
тахминлаш учун иқтисодий статистик 
усуллар ва йўлйўриқларнинг зарурати 
билан боғлиқ.

Иқтисодий-статистик маълумотларни 
математик усулда ўрганиш 19-асрнинг 
охирлари — 20-асрнинг бошларидан 
бошланди. 20-асрнинг 20—30-й.ларида 
Э. мустақил фан сифатида ажралиб чиқди. 
«Э.» терминини дастлаб поляк иктисод-
чиси А. Чомпа (1910) қўллаган, норвег 
иқтисодчиси, Халқаро эконометрия жа-
мияти (1930)нинг асосчиларидан бири Р. 
Фриш унга илмий йўналиш берди (1926). 
Дастлаб Э. доирасида иқтисодий жара-
ёнлар ва уларга таъсир этадиган омил-
лар ўртасидаги корреляцион алоқаларни 
ифодаловчи аналитикстатистик модел-
лар ишлаб чиқилди. Иқтисодий ривожла-
нишни таҳлил қилишда иқтисодий ўсиш 
моделларидан фойдаланилди. Рус олими 
Л.В. Канторович норматив моделларни 
ишлаб чиқишга катта ҳисса қўшди.

Ҳоз. Э. усуллари ёрдамида прогноз-
лашга оид кўплаб масалаларни юқори 
аниқлик даражасида ечиш мумкин. Ҳоз. 
даврда Э. иқтисодий ривожланишнинг 
математик усулларини такомиллашти-
ришда, иқтисодий цикллиликни асос-
лаш, талаб ва таклиф кўрсаткичларини 
ҳисоблаш, талабнинг ўзгарувчанлик ху-

сусиятларини баҳолаш, ишлаб чиқариш 
сарфхаражатларини ва жамғариш суръ-
атлари ўзгаришларини таҳлил этиш, 
ишлаб чиқаришнинг тармоқлараро 
боғликдигини ўрганишда ва бошқалар 
масалаларни тадқиқ ва тахлил этишда 
қўлланилади. Э. бўйича Ўзбекистон ФА 
Математика инти, Ўзбекистон миллий 
ун-тининг амалий математика фти, Тош-
ТУ ва Тошкент иқтисодиёт унтларида на-
зарий ва амалий ишлар олиб борилади.

Садир Салимов.

«ЭКОНОМИЧЕСКОЕ ОБОЗРЕ-
НИЕ» («Иқтисодий таҳлил») — ойлик 
илмий-амалий иқтисодий журнал. Му-
ассиси Иқтисодий тадқиқотлар маркази. 
БМТнинг Иқтисодий дастури кўмагида 
1998 йилдан Тошкентда рус тилида 
нашр қилинади. Таҳририят кенгаши 
Ўзбекистон Республикаси вазирлик ва 
идораларининг раҳбарларидан ташкил 
топган. Баъзи мақолалар ўзбек, инглиз 
тилларида босилади. Жур. иқгисодчилар, 
тадбиркорлар, менежерлар, дав-
лат хизматчиларига мўлжалланган 
бўлиб, Ўзбекистон Республикасининг 
иқтисодий ривожланиши масалалари, 
бизнесни юритиш, хусусийлаштириш, 
иқтисодий ўсиш ва аҳолини ижтимоий 
ҳимоялаш, солиқ ва бюджет, пулкре-
дит, ташқи иқтисодий фаолият, ахборот 
технологияларининг назарий ва амалий 
масалаларини ёритади. Нашрда мамла-
кат ва хориж иқтисодиёти янгиликлари, 
шарҳлар, статистика, ишбилармонлар 
учун амалий маълумотлар берилади. 
Адади 12 минг нусха (2005). 

ЭКОСИСТЕМА (юн. уй, яшаш 
жойи ва система), экологик система — 
биргаликда яшайдиган организмлар ва 
улар яшайдиган шароит мажмуи. Эла 
унинг таркибий қисмлари ўзаро қонуний 
боғланган. «Э.» терминини инглиз бота-
ниги А. Тенсли таклиф этган (1935). А. 
Тенсли таъбирича, экология нуқтаи на-
заридан Э. ер юзидаги табиий бирлик 
бўлиб, унга барча организмлар билан бир 

қаторда физик омиллар мажмуи, яъни 
биомуҳит (кенг маънода яшаш муҳити) 
омиллари мажмуи ҳам киради. Олим 
Э.да улар таркибига кирувчи организм-
лар ҳамда организмлар билан анорганик 
муҳит ўртасида ҳар хил тарзда моддалар 
алмашинуви бўлиб туришини кўрсатган.

«Э.» тушунчасини ҳар хил муракка-
бликдаги ва ўлчамдаги объектларга нис-
батан қўллаш мумкин. Мас, ҳовуз, кўл 
Э.си билан бирга соҳил бўйи ўсимликлари 
ёки сув туби Э.сини кўрсатиш мумкин. 
Ўрмон ҳам Э., унинг чегарасида ҳар хил 
типдаги тупроқлар, чириётган тўнкалар, 
тўшалма ва бошқалар Э.ни ажратиш 
мумкин. Кўпинча «Э.» тушунчасига ти-
рик организмлар билан улар яшайдиган 
муҳитнинг нотирик компонентлари тар-
зида қаралади. Э.нинг тирик ва нотирик 
компонентлари ўртасида продуцентлар, 
консументлар ва редуцентлар иштиро-
кида моддаларнинг биотик айланиши 
содир бўлиб туради. Э. терминини сунъ-
ий Э. (қ.х. далалари, боғлар, хиёбонлар, 
оқова сувларни биологик тозалайдиган 
иншоотлар ва бошқалар) га нисбатан ҳам 
қўллаш мумкин. Э. ўзига хос хусусият-
ларни узоқ вақт давомида сақлаб туради-
ган ўта турғун ёки қисқа муддатли (мас, 
эфемер сув ҳавзалари, кўлмак сувлар) 
бўлиши мумкин. Мураккаблик даражаси-
дан қатъи назар Э. турлар таркиби, унга 
кирадиган организмлар сони, биомас-
саси, айрим трофик гуруҳлар нисбати, 
органик моддаларнинг ҳосил бўлиши ва 
парчаланиш жараёнларининг тезлиги би-
лан тавсифланади. Э. чегараси ва уларда 
кечадиган моддалар айланиши жараёнла-
ри турли даражада рўй беради. Э. атроф 
муҳитдан фақат энергия эмас, балки кўп 
ёки оз миқдорда моддалар келиб турган-
дагина мавжуд бўлади. Барча Э. бирга-
ликда ер биосферасини ташкил этади.

20-аср ўрталарига келиб экологик 
муаммоларнинг кескинлашуви натижа-
сида Э.нинг функционал хусусиятлари-
ни ўрганиш бўйича тадқиқотлар кенг 
миқёсда олиб борила бошланди. Э. струк-
тураси, маҳсуддорлиги ва турғунлигини 

тушуниб олиш учун улардаги трофик 
боғланишни ўрганиш муҳим аҳамиятга 
эга. Трофик боғланишлар орқали Э.да 
моддаларнинг биологик трансформаци-
яси амалга ошади. Замонавий методлар, 
хусусан, Э.ни математик моделлашти-
риш орқали бу жараёнлар интенсивлиги 
ва самарадорлигини миқдорий жиҳатдан 
аниқлаш табиий ресурслардан самарали 
фойдаланиш ва одам яшайдиган муҳитни 
сақлаб қолиш масалаларини ҳал этишда 
муҳим аҳамиятга эга. Кўп ҳолларда био-
геоценоз термини ҳам Э. термини сино-
ними сифатида ишлатилади.

Ад.: Эргашев А., Умумий экология, Т., 
2003; Тўхтаев А., Экология, Т., 2000; Эко-
логические системи, пер.с. анг., М., 1981.

ЭКОТИП, экологик тип — муайян 
экологик шароитга мослашган. бир тур-
га мансуб ўсимликлардаги бир хил по-
пуляциялар мажмуи; шу шароитда ирсий 
морфологик, физиологик, биокимёвий 
ва бошқалар хусусиятлар вужудга кела-
ди. «Э.» терминини фанга швед олими 
Г.Турессон киритган (1920). Э.нинг 3 
тури бор: иқлимий ёки географик Э. — 
тур яшаш ареалининг алоҳида қисмини 
ишғол қилади; улар маълум иқлим ша-
роити таъсирида шаклланган, мас, жану-
бий Э. шимолдагисидан паст бўйлилиги, 
қисқа, ингичка ва дағал барги ҳамда 
устида мумсимон қават бўлиши билан 
фарқ қилади; эдафик Э. — тупроқ таъси-
рида ҳосил бўлади; мас, Писком дарёси 
ҳавзасида ўсган писком пиёзи алоҳида 
тур сифатида тавсифланган; биотик ёки 
ценотик Э. — тур атрофидаги маълум 
ўсимликлар қоплами таъсирида вужудга 
келади ва ривожланади; мас, оқсўхтанинг 
ўтлоқ ва ўрмондаги экотипи.

Э. турларнинг келиб чиқиши жараё-
нидаги босқичлардан бири. У узоқ давом 
этган тарихий жараёнда пайдо бўлади.

ЭКРАН (франц. — парда) — 1) тас-
вирлар тушириш ёки ҳосил қилиш учун 
мўлжалланган қурилма. Мас, кино Э. и 
(парда), телевизор Э.и (шиша қурилма) 

ва бошқалар; 2) турли нурланишларни 
ютадиган, қайтарадиган ёки инсонни 
улардан ҳимоя қиладиган қурилма (мас, 
буг қозони Э.и — сувни иситиш учун 
иссиқлик нурларини ютади, рентген 
қурилмасининг Э.и — рентген нурлари-
ни кўринувчи нурларга айлантиради ва 
инсонни уларнинг зарарли таъсиридан 
ҳимоя қилади); 3) радиотехника ва элек-
тротехника қурилмалари ва бошқаларни 
фойдасиз ва халақит берувчи ташқи 
электромагнит майдондан ҳимоя қилиш 
учун мўлжалланган тўсиқ. Бундай Э. 
электр токини яхши ўтказувчи металл 
(мис, алюминий) дан ясалади. Унда 
ташқи электромагнит майдон ўзгарувчан 
ток ҳосил қилади. Бу ток Э.да иккилам-
чи электрон майдонни вужудга келтира-
ди. Бу майдоннинг амплитудаси ташқи 
майдон амплитудасига тенг, фазаси эса 
қарама-қаршидир. Шунинг учун натижа-
вий электромагнит майдоннинг таъсири 
камаяди. Қурилмаларни бундай Э.лар 
билан таъминлаш экранлаш деб аталади. 

ЭКРАНЛАШТИРИШ — бадиий асар 
(роман, қисса, ҳикоя ва бошқалар) асоси-
да фильм яратиш (қ.Кинодраматургия). 

ЭКРАНОПЛАН (экран ва франц. 
— парвоз қилмоқ) — ер ёки сув сир-
тига (экранга) яқин (одатда, қанотлари 
энининг 0,1—0,2 қисмига тенг) баланд-
ликда учиш учун мўлжалланган учиш 
аппарати. Биринчи Э.ни фин муҳандиси 
Т. Карно 1935 йилда ясаган. 20-аср 70-й.
ларида Финляндия, Швеция, Япония, 
Германия, Буюк Британия ва Россияда 
тажриба вариантлари ишлаб чиқарилган. 
Аэродинамик куч (кўтариш кучи) ҳосил 
қилишда таянч сиртининг яқинлиги эф-
фекти («Экран эффекти») дан фойдала-
ниши билан самолётдан фарқланади. 
Экран эффектининг моҳияти шундаки, 
бунда аэродинамик қувватни (аэроди-
намик кўтариш кучининг аэродинамик 
қаршиликка нисбатини) оширувчи ҳаво 
ёстиғи ҳосил бўлади. Э.ларнинг деярли 
барчаси сув сиртидан кўтарилиш ва сув 

сиртига қўнишга мўлжалланган, лекин 
фақат қуруқликда учадиган Э.лар ҳам 
ишлаб чиқарилган. Э.ларнинг техник 
кўрсаткичлари: массаси — 5 т гача, 1 та 
ёки 2 та двигателининг қуввати = 500 о.к. 
гача, учиш тезлиги 250 км/соат гача. Бор-
тига 1—6 йўловчи сиғади. Э. эксперимен-
тал тадқиқотларни бажариш, разведка ва 
қутқариш ишларида қўллаш учун махсус 
буюртмалар бўйича ишлаб чиқарилади.

ЭКС... (лот. ех — ...дан ташқари) — 
ўзлашма қўшма сўзларнинг биринчи 
қисми; 1) чиқиш, ажралиш, ташқарига 
чиқариш маъноларини англатади (мас, 
эксгумация); 2) аввалги, собиқ маъноси-
ни (мас, экспрезидент, эксчемпион) бил-
диради. 

ЭКСГУМАЦИЯ (лот. ехшлтиз ер-
дан) — мурдани кўздан кечириш ва экс-
пертиза ўтказиш зарурияти туғилганда 
уни дафн этилган жойидан қазиб олиш. 
Ўзбекистонда Э. терговчи ёки суриш-
тирувчининг қарори ва прокурорнинг 
санкцияси асосида ўтказилади. Қарорда 
Э.нинг сабаблари кўрсатилади. Э., одат-
да, ўлимга сабаб бўлган ҳолатларни 
аниқлаш, ўлган кишининг шахсини бел-
гилаш, биринчи марта ёки қайта судтиб-
бий экспертизаси ўтказиш ва бошқалар 
мақсадларда қилинади. Э. пайтида 
суд тиббиёти соҳасидаги шифокор, за-
рур бўлса, бо,шқа мутахассислар ҳам 
қатнашади. 

ЭКСИТОН (лот. ехсИо — 
қўзғатаман) — яримўтказгич ёки диэ-
лектрикларда электронлар тизимининг 
уйғонган ҳолати, квазизарра (қ. Квази-
зарралар). Э. тушунчасинифангадаст-
лаб 1931 й.да Я. И. Френкель киритган. 
Э. атом, молеқуляр кристалларда ай-
рим молекулалар электрон тизимининг 
уйғонган ҳолати (Френкель экситони) 
дан, яримўтказгичларда ўгказувчан зо-
надаги электрон ва валент зонадаги ко-
вакнинг водородсимон боғланган ҳолати 
(Ванье — Мотт экситони)дан иборат. 

ЭКСКАВАТОР (лот. ехсауо — ўяман, 
қазийман) — тоғ жинслари ва ерни 
(грунтни) қазиш, уларни транспорт во-
ситаларига юклаш ёки тўплаш учун 
мўлжалланган қазишюклаш машинаси. 
Ер қазиш машиналарини яратиш ғоясини 
16-асрда Леонардо да Винчи Э. драглайн 
схемаси тарзида илгари сурди. Э.нинг 
чизмасини биринчи марта рус муҳандиси 
А.А. Бетанкур 19-аср 20-й.ларида иш-
лаб чиққан. 1834 йилда АҚШ да В. От-
исом натент олган; 1910 йилда биринчи 
электр двигателли Э., 1912 йилда дизель 
ёнилғисида ишлайдиган, 1920-й.ларда 
рельсда ҳаракатланиб, тўла буриладиган 
Э. ишлаб чиқарилди. Кейинчалик Э.нинг 
тузилиши такомиллаштириб борилди.

Э. бир ковшли (узлуксиз ёки циклли 
ишлайдиган) ва кўп ковшли (узлуксиз 
ишлайдиган) хилларга бўлинади. Э.нинг 
асосий қисмлари; ковш (чўмич), шарнир-
ли қулоч, куч қурилмаси (двигатель), бу-
риладиган корпус ва юриш қисми (гусе-
ница, ғилдираклар). Бир ковшли Э.нинг 
иш цикли кон жинси ёки грунтни кесиш 
ёки қазиш, тўлган ковшни бўшатиш ва 
ковшни забойга қайтаришдан иборат. 
Э.нинг қуввати, тури ва иш шароити-
га қараб, иш цикли 15—80 сек давом 
этади. Юриш қисмларининг турига 
кўра, гусеницали, ғилдиракли, одим-
ловчи, рельсда юрадиган, сувда су-
задиган, ғилдираклигусеницали; куч 
қурилмасининг турига кўра, бир двига-
телли ва кўп двигателли; ички ёнув дви-
гателли, электр, гидравлик, пневматик 
ва аралаш двигателли; бошқариш тури-
га қараб, қўлда, гидравлик, пневматик, 
электр билан ва аралаш бошқариладиган; 
иш органининг турига кўра, тўғри ва 
тескари куракли, драглайнли, грейфер-
ли ва бошқа Э.лар бўлади. Тўғри курак-
ли Э. кенг тарқалган. Бундай Э.лардан 
фойдали қазилмаларни қазиб олишда, 
қаттиқ ва тошлоқ грунтларда зовурлар 
қазишда фойдаланилади. Тескари ку-
ракли Э. тор зовурлар қазишда, унча 
катта бўлмаган зовурларда иншоотлар 

қуришда қўлланилади. Драглайнли Э. 
ўзи турган сатҳдан пастдаги грунтларни 
қазийди. Грейферли Э. юклаш ишларида, 
зовур қазиш ва бошқалар мақсадларда 
ишлатилади. Турли алмаштириладиган 
жиҳозлар (монтаж ишлари, юк ортиш 
ва тушириш, бурғилаш, устунқозиқлар 
қоқиш ва бошқаларучун) билан 
жиҳозланган Э.лар универсал Э. дейила-
ди. Гидроюритмали, яъни гидроэкскава-
торлар ҳам кенг тарқалган. Уларда турли 
иш органлари буриладиган платформа 
билан шарнирли бирикади ва юқори 
(30—100 МПа) босимли насослар билан 
ҳаракатланади. Вазифасига қараб, бир 
ковшли Э., қурилишда, карьерда, туннел-
да ишлатиладиган, кон очадиган, сузиб 
юрувчи ва бошқалар хилларга бўлинади. 
Туннель вашахта Э.лари аксари ер ости 
ишларида қўлланади. Бир ковшли Э.лар 
ковшининг сиғими — 160 м3 гача.

Кўп ковшли Э. иш жиҳозларининг 
турига қараб, занжирли ва роторли хил-
ларга бўлинади. Занжирли Э.ларда ков-
шлар (12—40 та) йўналтирувчи рама 
ғалтаклари бўйича ҳаракатланувчи уз-
луксиз занжирга маҳкамланади. Роторли 
Э.ларда иш органи 6—12 та (баъзан 24 
гача) ковш ўрнатилган ротордан иборат. 
Бунда грунт тўкиш конвейерига бери-
либ 150 м гача ташилади. Унинг ковлаш 
бал. 50 м гача, чуқурлиги эса 25 м гача 
бўлади. Роторли Э.лар кўпроқ конларда 
ишлатилади. Ҳаракат йўналишига қараб, 
кўндалангига, бўйламасига қазийдиган 
ва буриладиган хилларга бўлинади. 
Кўп ковшли Э.ларнинг иш унумдорли-
ги 15000 м3/соат гача етади. Э.лар Рос-
сия, АҚШ, Германия, Франция, Япония, 
Польша, Чехия ва бошқалар мамлакат-
ларда ишлаб чиқарилади. Тошкент экска-
ватор з-дида ҳам Э.лар ишлаб чиқарилган 
(1945—90). 

ЭКСКОРИОЗ — токнинг замбуруғ 
касаллиги. Ток зангида, барг ва новдала-
рида қора узунчоқ доғ ва йўлйўл чизиқлар 
кўринишида пайдо бўлади. Э. касаллиги 
тез тарқалади, чизиқлар ўрнида ёриқлар 

ҳосил бўлади. Пўстлоқ ингичка узун 
бўлакларга бўлиниб кўча бошлайди, 
новда ўсиб чиққан жой йўғонлашади. 
Новданинг асоси йўгонлашиб (шишиб), 
озиқ моддалар ўтмай қолади. Новдаларда 
чўзинчоқ қорамтир доғлар пайдо бўлиши 
мумкин. Кеч кузда новдалар учи оқаради, 
уларда ҳам доғ пайдо бўлади. Э. ёмғир 
кўп ёққан йилда жуда тез ривожлана-
ди. Касаллик қўзғатувчиси новда ўсиб 
чиққан жойларда мицелий кўринишида 
қишлайди.

Кураш чоралари: токларга ёруғлик 
ва ҳавонинг яхши ўтиши учун қулай ша-
роит яратилади, куртак чиққунга қадар 
ҳамда новда ўсиш даврида фунгицидлар, 
органик препаратлар билан ишлов бери-
лади. Куртаклар бўртишига қадар 2% ли 
нитрафен пуркаш яхши натижа беради. 

ЭКСКУРСИЯ (лот. — сайр қилиш) 
— билимни бойитиш, амалий тажриба 
ҳосил қилиш ёки маданий-маърифий 
мақсадида диққатга сазовор жойлар (ма-
даният масканлари, табиатнинг гўзал 
гўшалари, музейлар, корхоналар ва ҳ.к.)
га жамоа бўлиб бориш. Кўпинча туризм 
билан бирга амалга оширилади. 

ЭКСЛИБРИС (лот. — китобдан) 
— китобнинг бирор кимсага мансу-
блигини кўрсатувчи белги. Китобнинг 
муқоваси ёки зеҳига рельеф ҳосил 
қилиб ишланадиган (суперэкслибрис) ва 
муқованинг ичкари томонига ёпиштириб 
қў’йиладиган (қогоз Э.) хиллари бор. 
Гравюра усулида тайёрланадиган Э. Гер-
манияда 16-асрда пайдо бўлган. Э. йирик 
графика усталари (А. Дюрер, X. Холь-
бейн Кичкина, А. И. Кравченко. В. А. 
Фаворский ва бошқалар) томонидан яра-
тилиши графиканинг мустақил жанрини 
юзага келтирди. Ўзбекистонда рассомлар 
В. Кайдалов, В. Кедрин, Қ. Башаров, М. 
Кагаров, М. Старовойт, В. Паршин ва 
бошқалар кўплаб Э.лар яратган. 

ЭКСПАНСИВЛИК (франц. бир-
дан кучайиш, ўзини тута билмаслик) 

— нарсаҳодисаларга жўшқин, тезкор 
жавоб қайтаришга ёки муносабат бил-
диришга шай, эҳтиросли ҳолат. Инсон 
вужудида тўлиб тошган ҳам биологик, 
ҳам психологик қувватнинг ташқи ифо-
даси. Э. ҳиссиётига берилувчи одам 
ҳаяжонланиб, ҳовлиқиб, юраги такапука 
бўлиб, эшитган ёки кўрган ҳодиса гаф-
силотини шошилинч танишбилишларга 
ёйишга ошиқади. Э. туйғуси ўз табиа-
ти билан беғаразликдан келиб чиқади. 
Бундай ҳиссиётли одамлар вужудига, 
қалбига гап, хабар ёки овоза сиғмайди, 
уларнинг кўнглида сир ётмайди. Э. неги-
зида аксарият ҳолларда бўҳтон ётмасада, 
кўпчиликда нохуш таассурот қолдириши 
мумкин. Э.га одатланган бола ёки талаба 
ўқиш жараёнида материални билса ҳам, 
билмаса ҳам қўл кўтариб, тенгдошла-
ри даврасида ўзини кўрсатишга ҳаракат 
қилади. Кишиларнинг спорт майдонла-
ри, томоша залларидаги қийқиришлари, 
ишқивозлик луқмалари Э. ифодасидир. 
Э. турли ёшда, турли жинслар ўртасида 
турлича намоён бўлади. Хотиржамлик 
билан Э.нинг уйғунлашиши ижобий эмо-
ционал ҳолатни вужудга келтиради. 

ЭКСПАНСИЯ (лот. — кенгайтириш, 
ёйиш) — янги ҳудудларни, бошқа мам-
лакатлардаги бозорларни эгаллаш, таъ-
сир доирасини кенгайтириш йўлидаги 
ҳаракат. Э.нинг ҳудудий, иқтисодий, си-
ёсий кўринишлари бўлади. 

ЭКСПЕДИЦИЯ (лот. — тартиб-
га келтириш, юриш) —1) бирор нарса 
(мас, хатхабарлар, юк ва шаҳрик.)ни 
жўнатиш, тарқатиш; 2) муайян нарсани 
жўнатувчи, тарқатувчи муассаса, кор-
хона бўлими; 3) бирор махсус (илмий, 
ҳарбий) топшириққа эга бўлган шахслар 
гуруҳи, отряднинг сафари; шундан тад-
бир қатнашчилари гуруҳи.

ЭКСПЕРИМЕНТ (лот. ехрептепгшп 
— тажриба, синаб кўриш) — фанда 
нарса ва ҳодисаларни сезгипредмет фа-
олияти билан тадқиқ қилиш, ўрганиш. 

Кузатишга қараганда юксакроқ билиш 
усули. Моҳиятэътибори билан тажриба 
тушунчасини ифодаласада, Э. фанга нис-
батан ишлатилади. Э. зарур шартшароит 
яратишни, турли воситалар билан объ-
ектни қайд этишни ёки ҳодисани сунъ-
ий равишда юзага келтиришни, тегишли 
техника ва мосламаларни татбиқ этиш ва 
ўлчаш ишини ўз ичига олади. Э. билиш 
объектини такрор ҳосил қилади, фараз-
ларни текширади. Э. инсоннинг объектга 
моддий таъсир кўрсатишига, воқеликни 
амалий ўзлаштиришига, билимларни 
бойитиш ва ривожлантиришга ёрдам 
беради. Табиий ва техника фанларида 
Э.дан ҳақиқатни билиш ва уни исботлаш 
воситаси сифатида фойдаланилади. Э. 
ижтимоий ҳодисаларни, хусусан, ижти-
моий фанларни тадқиқ этишда ҳам кенг 
қўлланилади.

ЭКСПЕРИМЕНТАЛ ПСИХОЛО-
ГИЯ — психик ҳодисалар ва жараёнлар-
ни илмий методлар ёрдами билан тадқиқ 
қилиш. Психологиянинг фан сифатида 
фалсафадан ажралиб чиқишида экспе-
риментал тадқиқотлар ўтказиш асосий 
роль ўйнаган. 19-асрнинг ўрталарида илк 
бор сезги, идрок юзасидан тадқиқотлар 
олиб борилган. Э.п.нинг фан сифати-
да ажралиб чиқишига немис олими В. 
Вундт катта ҳисса қўшган. Илк экс-
периментал тадқиқотлар ўзини ўзи ку-
затиш услуби ёрдами билан шахснинг 
ички майллари, мотивлари, фикр юри-
тишига бағишланган. Кейинчалик тек-
ширишлар турли ҳайвонларда ўтказила 
бошлаган. Кўп тадқиқотларни АҚШлик 
Т.Л.Морган, Э. Л. Торндайк ва бошқалар 
олиб борганлар. Э.п. мураккаб тадқиқот 
(кўп шкалали, кўп босқичли) методлари, 
методикалари (ишончлилиги, кафолатли-
лиги, тест ёки ретест хусусиятига эгали-
ги)дан ташқари электрон ҳисоблагичлар, 
техник асбоблар ва мосламалар, содда ёки 
мураккаб тузилган махсус аппаратлар, 
замонавий техника ва технологияларга 
асосланади. Э.п. ёрдамида психик функ-
цияларгина эмас, шу билан бирга шахс 

ҳиссиёти, эмоцияси, индивидуал хусуси-
яти, диққат, хотира, идрок сингари билиш 
жараёнлари ҳам тадқиқ қилинади. Э.п. 
тадқиқотлари натижалари психология 
соҳалари назариясини ишлаб чиқишда 
асос бўлиб хизмат қилади. Олимлардан 
Ф. Гальтон (1822-1911), Д. Кеттел (1860-
1944), Э. Толмен (1886-1959), Г.Роршах 
(1884-1984), А. Бине(1857-1911), П.Жане 
(1859-1947), Ж. Пиаже (1896—1980) 
ва бошқалар Э.п.нинг ривожланишига 
муҳим улуш қўшганлар.

Эргаш Ғозиев. 

ЭКСПЕРТИЗА (лот. тажрибали) — 
мутахассис ёки мутахассислар гуруҳи то-
монидан у ёки бу соҳада малакали ечим 
талаб қилинадиган масалаларни ўрганиш 
(тиббий Э., суд экспертизаси, санъат 
Э.си, бухгалтерия Э. си, экологик Э. ва 
бошқалар). Э.нинг амалий ёки ҳужжат 
тарзидаги натижаси эксперт (мутахас-
сис)нинг ёки экспертлар гуруҳининг 
хулосаси ҳисобланади. Экспертнинг 
фикри мажбурий ҳисобланмасада, унга 
қўшилмаслик тегишли қарорлар, аж-
римлар ва ҳукмда асослаб қайд этилиши 
керак. Агар Э. тўла ёки етарли даражада 
аниқ эмас деб топилса, қўшимча Э. тай-
инланиши мумкин. 

ЭКСПОЗИЦИЯ (лот. — кўрсатиш, 
баён этиш) — бадиий асар, моддий ма-
даний ёдгорликлар, тарихий ҳужжат ва 
бошқаларни кўргазма ва музей залларида 
ёки очиқ жойларда маълум тизимда жой-
лаштирилиши. Доимий ва даврий Э.нинг 
мақсади барча экспонатларни уларнинг 
бадиий ва илмий қиймати, тарихий ба-
диий жараёндаги ўрни, материалларнинг 
аҳамиятини мукаммал ёритиб бериш-
дир. Э. эркин ёки томошабинларнинг 
танишиш йўналишларини ҳисобга олган 
ҳолда тузилади. Замонавий шароитда Э. 
экспонатларни сақлаш қоидаларига жа-
воб берадиган махсус ускуналар, экспо-
натнинг қисқача характеристикаси ҳамда 
Э. хусусиятлари, асарлари баён қилинган 
ихчам матнлар билан таъминланади. 

ЭКСПОЗИЦИЯ — 1) адабиётда 
бадиий адабиётда қўлланадиган ун-
сур. Бадиий асар сюжетининг таркибий 
қисмларидан бири бўлиб, воқеалар рўй 
берадиган замон ва макон, персонажлар 
тўғрисидаги муаллиф маълумртлари. 
Бундай маълумотлар, одатда, бадиий асар 
сюжетининг кириш қисмида воқелик 
тугуни, ривожи, асосий тўқнашувлар 
ҳамда кульминацион нуқтадан аввал 
берилади. Э.да ўқувчи асарда ишти-
рок этувчи қаҳрамонлар, улар ҳаракат 
қиладиган жой, тўқнашувчи шахслар ва 
ҳодисалар тўғрисида дастлабки маълу-
мотларни олади. Гарчи Э. бадиий асарда 
бош конфликтни ривожлантириб, кейин-
ги воқеаларга туртки беришга жиддий 
кўмаклашмасада, кўпинча, асосий воқеа 
ривожининг йўналиши ҳамда характери-
ни олдиндан аниқлашга хизмат қилади.

Э. композицион унсурлардан бири 
сифатида ёзувчи мақсадига кўра бади-
ий асарнинг турли ўринларида, ҳар хил 
кўринишда келади ва турли номлар би-
лан аталади. Воқеалар бошланишидан 
олдин берилса, тўғри Э. (А. Қодирий 
ва Ойбек романларида), сюжет тугу-
нидан сўнг берилса, кечиктирилган Э. 
(А. Қаҳҳорнинг «Синчалак» қиссаси, 
«Қўшчинор чироқлари» романи), асар 
охирида берилган маълумотлар эса теска-
ри Э. дебаталади. Айрим йирик ҳажмли 
асарларда қаҳрамонлар ва воқелик ўрни 
тўғрисидаги маълумотлар бутун асарга 
«сочиб» юборилади. Булар сочма Э. дейи-
лади (Л.Толстойнинг «Уруш ва тинчлик», 
У. Ҳошимовнинг «Тушда кечган умрлар» 
романлари). Ҳоз. ўзбек насрида Э.нинг 
сочма тури кўпроқ учрамоқда. Асар жан-
рига қараб Э. ҳам турлича бўлиши мум-
кин; 2) мусиқада — асар композицияси 
(мас, соната шакли ёки фуга)нит бирин-
чи бўлими, асосий мавзуларнинг баёни-
дан иборат. Ўзбек мумтоз мусиқасининг 
йирик шаклдаги намуналарида даромад 
(баъзида, миёнхат билан бирга), шунинг-
дек, бозгўй (биринчи хона билан бирга) 
Э. вазифасини бажаради.

Йўлдош Солижонов.

ЭКСПОЗИЦИЯ, ён бағир экспо-
зицияси — ён бағирларнинг дунё то-
монларига, бинобарин, Қуёш ва ша-
молларга нисбатан жойлашганлиги. Тоғ 
ландшафтларининг турлича бўлишига 
Э.нинг бир-биридан фарқ қилиши са-
бабдир. Ён бағирларнинг қайси томонга 
қараганлигига қараб уларнинг иқлими, 
ўсимлик, тупроқ ва ҳайвонот дунёси ҳам 
ҳар хил бўлади. 

ЭКСПОМАРКАЗ — халқаро иш-
тирокчилар билан ҳамкорликда экспо-
зициялар (кўргазмалар) ташкил этиш 
ва ўтказиш бўйича марказ. 1958 йилдан 
бошлаб умумжаҳон кўргазмалари «ЭКС-
ПО» номи билан ўтказилади. Бундай 
марказ (кўргазма) Ўзбекистонда халқ 
хўжалиги ютуқлари кўргазмаси шаклида 
1964 йил октда очилган. «Ўзэкспомарказ» 
(савдо кўргазма маркази) Ўзбекистон Ре-
спубликаси Вазирлар Маҳкамасининг 
қарорига биноан, собиқ Ўзбекистон ССР 
Халқ хўжалиги ютуклари кўргазмаси 
асосида 1992 йилда ташкил этилган (яна 
қ. Кўргазма, Ярмарка). 

ЭКСПОНАТ (лот. — кўргазмага 
қўйилган) — музей ва кўргазмаларга 
қўйиладиган ва намойиш қилинадиган 
нарса (бадиий асар, тарихий ҳужжат ва 
ҳ.к.).

ЭКСПОНОМЕТР (лот. ехропо 
қўрсатаман ва ...метр) — фотографи-
яда — фото ёки кино суратга олиш-
да, ё бўлмаса, фото ёки кинонусхалар 
кўчиришда экспозиция (ёруғлик сез-
гир материалнинг ёритилганлиги билан 
унинг ёритилиш вақти кўпайтмаси) ни 
аниқлаш учун мўлжалланган қурилма. 
Ишлаш тарзига кўра, жадвалли, оп-
тик (визуал) ва фотоэлектрик турларга 
бўлинади. Буларнинг ичида фотоэлек-
трик Э.лар кенг ишлатилади. Бундай Э. 
ларнинг иши фотосуратга ёки киносу-
ратга олиш объектининг ёрқинлиги ёки 

ёритилганлигини ўлчашга асосланган. 
Кўпчилик замонавий фото ёки кино су-
ратга олиш аппаратлари ички Э.ли қилиб 
ишлаб чиқарилади.

ЭКСПОРТ (инг., лот. — олиб 
чиқаман, четга чиқараман) — товар-
лар, хизматлар, инвестиция, қимматли 
қоғозлар, технологиялар ва бошқаларни 
ташқи бозорга чиқариш. Товарларни бир 
мамлакат орқали олиб ўтиш (транзит) ва 
бир мамлакатдан олиб келинган товар-
ларни бошқа мамлакатларга сотиш учун 
чиқарқш (реэкспорт) ҳам Э.га киради.

Мамлакатнинг ўзида ишлаб 
чиқарилган моддий бойликлар Э. тарки-
би (кўринма Э.) миллий иқтисодиётнинг 
ўзига хос хусусиятлари, унинг халқаро 
меҳнат тақсимотидаги ўрни билан 
боғлиқ. Саноати ривожланган мамла-
катларга саноат маҳсулотлари, айниқса, 
машинасозлик маҳсулотлари ва техноло-
гиялар Э. қилиш хос бўлса, қолоқ аграр 
иқтисодиётга эга бўлган мамлакатлар 
Э.ида хом ашё ва озиқ-овқат асосий роль 
ўйнайди. Якка зироатчилик хўжаликлари 
ҳукмрон бўлган мамлакатлар Э.ида 1—2 
товар тури асосий ўринни эгаллайди.

Юкларни ташиш, воситачилик 
операциялари, туризм, илмийтехни-
ка алоқаларидан ва бошқалар хизмат-
ларни сотишдан олинадиган даромад-
лар кўринмас Э.ни ташкил этади ва 
иқтисодиёти ривожланган кўпгина 
мамлакатларда унинг аҳамияти ортиб 
бормоқда.

Ҳар қандай давлат учун Э. импорт 
ва чет элларда бошқа харажатларни 
тўлаш учун зарур бўлган чет эл валю-
тасининг асосий манбаи. Давлатнинг 
ташқи иқтисодий сиёсатида (қ.Ташқи 
иқтисодий сиёсат) Э.ни кенгайтириш 
муҳим масала ҳисобланади ва давлат 
экспорт учун мўлжалланган ишлаб 
чиқаришни қўллабқувватлашнинг турли 
шаклларини кенг қўллайди (солиқ имти-
ёзлари ва бошқалар молиявий кўмаклар; 
Э.ни давлат томонидан кредитлаш).

Э.ни чеклаш (қ. Квота) аксарият 

ҳолларда муайян мамлакатлар билан олиб 
бориладиган савдога эмбарго жорий этиш 
йўли билан сиёсий мақсадларда амалга 
оширилади. Айрим товарлар Э.и баъзан 
иқтисодий ёки экологик сабабларга кўра 
чекланади (мазкур товарнинг мамлакат 
иқтисодиёти учун муҳимлиги, йўқолиб 
бораётган ҳайвонлар ёки ўсимликлар тур-
ларини, миллий маданийбадиий бойли-
кларни асраш ва бошқалар). Ўзбекистон 
Республикасининг Божхона кодексига 
мувофиқ, товарлар Э.и божхона режи-
мида, божхона тўловлари тўланганидан 
кейин, иқтисодий сиёсат тадбирларига 
риоя этилган ва қонунчиликда назарда 
тутилган бошқа талаблар бажарилган 
ҳолларда Ўзбекистон Республикасининг 
божхона ҳудудидан четга чиқарилади.

2003 йилда Ўзбекистон Республи-
каси Э.и 3725,0 млн. АҚШ долларидан 
иборат бўлди (импорт 2964,2 млн. АҚШ 
доллари). Унинг товарлар таркибида пах-
та толаси (19,8%), озиқ-овқат товарлари 
(2,7%), кимё маҳсулотлари, пластмас-
са ва улардан ясалган буюмлар (3,1%), 
энергия манбалари (9,8%), қора ва ранг-
ли металлар (6,4%), машина ва ускуналар 
(5,9%), хизматлар (14,4%) ва бошқалар 
асосий ўринда туради.

Кўпгина мамлакатларда Э. товарлари 
қўшилган қиймат солиғидан ва шунга 
ўхшаш солиқлардан озод қилинади (яна 
қ. Ташқи савдо).

Қодиржон Юсупов.

ЭКСПОРТ КРЕДИТИ — экспор-
тни рағбатлантириш воситаси сифатида 
ўз мамлакатидан товарлар ва хизматлар, 
технологиялар сотиб олишни молиялаш-
тириш мақсадларида харидорга ёки унга 
хизмат кўрсатадиган банкка бериладиган 
кредитлар; фирманинг Э.к. экспортёр 
номидан тақдим этилади, лекин банк то-
монидан молияланмайди. Банк Э.к. хо-
рижий харидорларга бевосита банклар 
томонидан берилади. Давлат Э.к.нинг ху-
сусий банклар ва халқаро ташкилотлар-
нинг кредитлари билан қўшилган ҳолда 
бериладиган кўринишлари ҳам бор. 

Мустақиллик йилларида Ўзбекистонда 
Кўкдумалоқ нефтьгазконденсат кони-
ни ўзлаштириш, Бухоро нефтни қайта 
ишлаш заводи, Шўртан газкимё маж-
муи каби корхоналар қурилишига АҚШ, 
Франция, Япония ва бошқалар давлат-
ларнинг экспортимпорт банклари катта 
микдорда Э.к.лари ажратган. 

ЭКСПРЕССИВЛИК (лот. ифода-
ланиш, намоён бўлиш) — ҳар хил ин-
дивидларда маълум ген аллелининг фе-
нотипик намоён бўлиш даражаси. «Э.» 
терминини фанга рус олими Н. В. Тимо-
феевРесовский киритган (1927). Аллел 
ген томонидан бошқарилувчи белгида 
ўзгарувчанлик бўлмаганида доимий Э., 
акс ҳолда ўзгарувчан Э. намоён бўлади. 
Ҳар хил генларнинг аллеллари турли да-
ражадаги Э. билан тавсифланиши мум-
кин. Одамларда АВО (қон гуруҳлари) ал-
леллари тизими деярли доимий Э.ка, кўз 
рангини белгиловчи аллеллар ўзгарувчан 
Э.ка мисол бўлади. Дрозофила пашшаси-
да кўз фасеткаларининг сонини камай-
тирувчи мутация гомозиготали пашша-
ларда фасеткалар сонини 0 дан 50% гача 
ўзгаришини таъминлайди. Ўзгарувчан 
Э. ҳодисаси генотипик муҳит ва ташқи 
муҳит шароитларининг таъсирида рўй 
беради. Шунинг учун организм геноти-
пи генотип билан яшаш муҳити шароити 
таъсирида фенотипик намоён бўладиган 
генларнинг ўзаро таъсири натижасида 
шаклланади. 

ЭКСПРЕССИВЛИК (тилшунос-
ликда) — тил бирлигининг семантик-
стилистик белгилари мажмуи; тил бир-
лигининг алоқасўзлашув жараёнида 
сўзловчининг нутқ мазмунига ёки нутқ 
қаратилган шахсга нисбатан субъектив 
(ижобий ёки салбий) муносабатининг 
ифода воситаси бўла олишини таъмин-
лайди. Э. тилнинг барча сатҳлари бир-
ликлари учун хосдир. Фонетик экспрес-
сив воситалар сифатида сўз таркибидаги 
ундошлардан бирининг қўшалоқ ҳолда 
ёки бирор унлининг чўзиқ талаффуз 

этилиши, урғунинг ўрнини ўзгартириш 
кабиларни кўрсатиш мумкин. Морфоло-
гик воситалар сифатида кенг миқёсдаги 
эркалашкичрайтиш қўшимчалари (субъ-
ектив баҳо ифодаловчи қўшимчалар)
ни кўрсатиш мумкин (ойиойижон, укау-
кагинам ва бошқалар). Лексик экспрес-
сив воситаларга ўз ҳақиқий маъносидан 
ташқари услубий (салбий ёки ижобий) 
бўёққа эга бўлган сўзлар, ундов сўзлар 
ва кучайтирув юкламалари киради 
(мас, «қилтириқ» сўзи озғинликни сал-
бий жиҳатдан ифодалайди, баҳолайди). 
Синтактик сатҳда эса Э. одатдаги сўз 
тартибини ўзгартириш, эллиптик тузил-
малардан фойдаланиш, сўз такрорлари 
орқали таъминланади. Алоқасўзлашув 
жараёнида лисоний экспрессив восита-
лар билан параллел равишда, нутқ экс-
прессивлигини кучайтиришга кўмак бе-
рувчи кўплаб паралингвистик (нолисо-
ний) воситалар (товушнинг баландлиги 
ва тембри, нутқ суръати, мимика, имои-
шора) ҳам қўлланади. Э. бевосита инсон 
ҳистуйғуларини ифодалаш билан боғлиқ 
бўлганлиги учун уни эмоционаллик 
(ҳиссиёт, эмоцияни ифодаловчи сўзлар ва 
улардан фойдаланиш)дан ажратиб тасав-
вур этиш қийин. Ҳатто баъзи тилшунос-
ларнинг асарларида Э. ва эмоционаллик 
категориялари бир хил ҳодиса деб талқин 
қилинади.

Неъмат Маҳкамов.

ЭКСПРЕССИОНИЗМ (лот. ехр-
гекю — ифодалаш, изҳор қилиш) — 
1900— 20-й.ларда адабиёт ва санъатда 
юзага келган йўналиш; даврнинг ўткир 
инқирозларининг акс садоси сифатида 
юзага келган. Э. асарларидаги ижтимоий 
танқидий руҳи билан параллел мавжуд 
бўлган ёки кейин юзага келган авангард 
санъатидан фарқ қилади. Унинг асар-
ларида замонавий цивилизациянинг 
инқирози табиат ва инсониятга ёпири-
либ келаётган ҳалокат кўриниши тарзи-
да намоён бўлади. «Э.» термини илк бор 
X. Валден томонидан қўлланган (1911). 
Э.да, асосан, ижодкорнинг субъектив 

тасаввурлари, ҳистуйғулари ифодалан-
ди, улардаги эҳтирослилик ва жиддий-
лик асарларга жўшқинлик бахш этди. 
Э. тараққиёти қарама-қаршиликларга 
эга бўлди, бир томондан, модернистик 
анъаналарнинг ривожланишига таъсир 
кўрсатса, бошқа томондан, ижтимоий 
танқидий йўналишнинг қарор топишини 
таъминлади.

Бадиий адабиётда — Э. ўзининг ти-
пик характерга эга бўлмаган асарлари 
билан намоён бўлди. Экспрессионистик 
адабиётнинг асосий жанри лирик по-
эзия ва публицистик драма бўлганлиги 
ҳам бежиз эмас. Бу тахлит асарларда 
муаллифнинг узунданузоқ ва ҳиссиётли 
монологлари ўрин оларди. Э. адабиёти-
нинг пайдо бўлиши Г. Тракль (Австрия), 
Г. Хейм ва Э. Штадлер (Германия) ном-
лари билан боғлиқ. Уларнинг трагизмга 
бой лирикасида ҳаёт ўша давр тамадду-
нининг шиддатли одимини тутиш тарзи-
дагина эмас, балки яқинлашиб келаётган 
тарихий бурилишларни сезиш, шахснинг 
ижтимоий мавжудотга шаксиз боғлиқлик 
ҳисси билан туғилган гирдибод ҳаракати 
йўсини тарзида талқин қилинган. Бу тах-
лит асарларни Г. Бенн, И. Бехер, Я. Ван-
Годдис, Ф. Верфель ва Э. ЛаскерШюлер 
лирикасида, В. Газенклевер, Г Кайзер, Л. 
Рубинер, Э. Толлер, Ф. фон Унру, К.Х. 
Янн драмаларида, А. Дёблин, Г. Мей-
ринк, Л. Франк, К. Эдшмид ва қисман 
Ф. Кафканинг насрий асарларида ҳам 
кўриш мумкин.

Тасвирий санъатда Э. ўтмишдошлари 
(турли даражада символизмга яқин 
бўлган) голланд рассоми Ван Гог, нор-
вегиялик Э. Мунк, бельгиялик Ж. Энсор 
ижодидан таъсирландилар. Э. тамойил-
лари кўпроқ немис ва австриялик рас-
сомлар ижодида ўзини тўлиқ намоён 
қилди. «Кўприк» уюшмаси аъзолари (Э. 
Кирхнер, М. Пехштейн, Э. Хеккель ва 
бошқалар) Э. руҳида асарлар яратдилар; 
«Мовий суворий» жамияти аъзолари 
(В.Кандинский, Ф. Марк ва бошқалар)
нинг асарлари образ қурилишига кўра 
бирмунча етук бўлган; рассом О. Кокош-

ка, М. Бекман, ҳайкалтарош В. Лембрук 
ва бошқалар эркин ижод қилдилар ҳамда 
тасвирий ифодалилик масалаларига эъ-
тиборни кўпроқ қаратдилар. Инқилобий 
мафқура таъсирида бир қатор рассомлар 
ижодида Э. уруш ва инсон ҳуқуқларини 
поймол этилишига қарши бўёқларга эга 
бўлди. Э. графика (дастгоҳ ва китоб гра-
фикаси)да ҳам сезиларли ўрин тутди. 
Оққора бўёқларнинг кескинлиги, тас-
вирларда эркин шаклларни ишлатилиши 
график асарларга жўшқинлик бахш этиш 
билан бирга унинг ички моҳиятини ёри-
тишга хизмат қилди (мас, бельгиялик Ф. 
Мазарель асарлари).

Ўзбекистон тасвирий санъатида Э. 
таъсири 20-асрнинг 20—30-й.ларида М. 
Курзин, В. Еремян, В. Уфимцевларнинг 
айрим асарларида сезилади. Н. Кашина-
нинг илк ижодида шу таъсирни кўриш 
мумкин.

Мусиқада Э.нинг илк кўринишлари Г. 
Малер (етук симфониялари ва «Ер ҳақида 
қўшиқ» туркуми) Р. Штраус («Саломея» 
ва «Электра» опералари) ижодида намо-
ён бўлган. Мусиқий Э. тўлалигича Янги 
Вена мактаби вакиллари асарларида, 
кейинчалик унинг услубий тамойиллари 
бошқа композиторлар ижодида ҳам ўз ак-
сини топган (П. Хиндемитнинг «Қотил— 
аёллар умиди» ва «Авлиё Сусанна», Э. 
Кшенекнинг «Соя устидан сакраш», Б. 
Бартокнинг «Ажойиб мандарин» опера-
лари, А. Онеггернинг 3 ва 5симфонияла-
ри ва бошқалар). Э.га хос ўта ҳаяжонли, 
кескин кайфият қарама-қарши (оғир 
қайғули, ғамгин ёки хаёлий, осойишта 
бўлган) образлар тўқнашуви орқали юза-
га келади. Ифода воситалари атоналлик, 
додекафонията хос унсурларнинг кенг 
татбиқ этилиши, гармониянинг ўткир 
ҳамоҳангсизлиги, куй тузилмалари ўзаро 
боғланмаганлиги, вокал партиянинг нутқ 
интонацияларига асосланганлиги билан 
ажралиб туради. Узбекистон композитор-
ларидан Ф. ва Д. ЯновЯновскийларнинг 
турли жанрдаги асарлари, Н.Зокировнинг 
опералари, М.Тожиев ва Т.Қурбоновнинг 
айрим симфонияларида Э. хусусиятлари 

учрайди. 

ЭКСПРОМТ (лот. — тайёр, тез) — 1) 
махсус тайёргарликсиз, ҳозиржавоблик 
билан яратилган асар, импровиза-
ция. Достон, терма, шеър, аския, сўз 
ўйини, лапар, ёрёр, қўшиқ ва бошқалар 
кўринишларда бўлиши мумкин. 18-аср-
да Францияда, 18-аср охири ва 19-аср 
бошларида Россияда (Н.Карамзин, А. 
Пушкин, М. Лермонтов ва бошқалар 
ижодида) кенг тарқалган. В. Маяков-
ский, М. Светлов, Ғ.Ғулом, шунингдек, 
ўзбек бахшилари, аскиячилари учун ха-
рактерли (яна қ. Бадиҳа); 2) мусиқада 
— бадиҳагўйлик тарзида (асосан, фор-
тепиано учун) яратилган чолғу пьеса. 
Мустақил жанр сифатида 19-аср бошида 
романтик композиторлар ижодида юзага 
келган (Я. Воржишек, Г. Маршнер). Ф. 
Шуберт, Ф. Шопен, Ф. Лист Э.нинг мум-
тоз намуналарини яратишган. Э. турли 
(соната, мураккаб 3 қисмли, вариация ва 
бошқалар) шаклда бўлиши мумкин. 

ЭКСПРОПРИАЦИЯ (лот. дан ва — 
шахсий) — давлат ҳокимияти томони-
дан мажбурий равишда (ҳақини тўлаб 
ёки тўламасдан) мулкдан маҳрум қилиш. 
Э.нинг асосий турлари национализация, 
реквизиция, мусодара ҳисобланади. 

ЭКССУДАТ (лот. — ташқарига 
чиқаман, ажраламан) — яллиғланиш ту-
файли майда веналар ва капиллярлар-
дан атрофдаги бўшлиқ ва тўқималарга 
сизиб чиқадиган суюқлик. Таркибида 
оқсил, лейкоцитлар, эритроцитлар ва 
кўпинча микроблар бўлади. Э. ҳамма 
яллиғланиш жараёнларида ҳосил бўлиб, 
тана бўшликларида тўпланади. Э. атроф-
даги тўқималарни сиқиб, улар фаолияти-
нинг бузилишига, яллиғланиш ўчоғидан 
тўқималарга ёриб ўтганда инфекция 
тарқалишига сабаб бўлади. Таркиби-
га кўра, Э.нинг сероз, йирингли, қонли, 
фибриноз ва ҳ.к. турлари ажратилади. Ўз 
вақтида тўғри даво қилинса, Э. ҳеч бир 
асоратсиз, батамом сўрилиб кетади. Э. 

шиш билан кечадиган касалликларда ку-
затиладиган транссудатдан фаркланади. 

ЭКССУДАТИВКАТАРАЛ ДИАТЕЗ 
— аллергик ҳолат. Асосан, ёш болалар-
да учрайди. Э.к.д.га чалинган боланинг 
териси ва шиллиқ қаватлари турли таъ-
сиротларга ҳамда катараляллиғланиш 
касалликларига мойил бўлиб қолади. 
Бола организмида моддалар алмашину-
вининг бузилиши ёки баъзи озиқ-овқат 
маҳсулотлари (мас, сут, тухум, қулупнай, 
цитрус мевалар, асал, шоколад)ни 
кўтара олмаслик Э.к.д.га сабаб бўлиши 
мумкин. Э.к.д.и бор боланинг териси 
чақалоқлигидаёқ ўзгаради; кейинроқ, 
яъни бола овқатга ўргатилганда териси-
даги ўзгаришлар яққол кўринади; 3—5 
ёшда анча камаяди. Дастлаб боланинг 
тизза бўғимларида ва қош равоғида 
сарғимтир, кепакланиб турадиган 
доғлар пайдо бўлади; бола тўғри парва-
риш қилинган бўлса ҳам териси сувчи-
раб туради; бола 1,5—2 ойлик бўлгач, 
юзи қизариб, қасмоқланади; оғирроқ 
ҳолларда қасмоқ қўпайиб, тугунтугун 
бўлиб қолади. Э.к.д.ли бола ўткир ре-
спиратор касалликлар, тумов, ангина, 
бронхит ва бошқалар касалликларга тез 
чалинади, уларда кўз шиллиқ пардаси-
нинг яллиғланиши (қ. Конъюнктивит), 
ўрта қулоқ яллиғланиши (қ. Отит) ку-
затилади, тез-тез ичи бузилиб туради. 
Бундай болалар бирор касаллик билан 
оғриб тузалганидан кейин анчагача ўзига 
келолмай юради. Бола хомсемиз, рангпар 
бўлиб, қовоқлари шишади, иштаҳаси ба-
ланд, баъзи болаларда бир оз пасайиши 
мумкин. Уларда инфекцион касалликлар 
бир қадар оғир кечади.

Болалар қичимаси (строфулюс), 
одатда, 2—3 яшар болаларда учрайди; 
тананинг пастки қисми ва оёқларга май-
да тугунча ва тошмалар тошади. Бун-
га кўпинча шоколад, тухум, сергўшт 
овқатлар истеъмол қилиш сабаб бўлади.

Нейродермит — болалар экзелвси-
нинг давоми бўлиб, одатда, 3 яшардан 
кейин учрайди. Кўпроқ Э.кд.га чалин-

ган болаларда кузатилади. Тақим, тир-
сак, букиладиган жой ва йирик бурмалар 
соҳаси қуруқшаб шўралаиди, териси 
дағаллашиб қичишади. Э.к.д.ни врач да-
юлайди. Ўз билгича даво қилиш дардни 
улғайтириб юбориши мумкин. Болага 
шоколад, тухум, икра, какао ва бошқалар 
кучли овқатларни бермаган маъқул. 
Териси бичилишга мойил болаларга 
вақтвақги билан ванна қилиб туриш 
(содали ва марганцовкали) ва болалар 
креми суртиш тавсия этилади. Териси 
яллиғланиб, сувчираб турадиган бола-
ларга ваннадан ташқари муолажаларни, 
хусусан, дориларни врач маслаҳати би-
лан бериш мумкин.

Э.к.д.нинг олдини олишда ҳомиладор 
ва эмизикли аёлларнинг тўғри 
овқатланиши, ҳомиладорлик токсикоз-
ларини вақтида даволатиши айниқса 
муҳим. Э.к.д.га мойил болалар овқати 
ўзига хос тузилади (яна қ. Гўдак).

ЭКСТЕРНАТ (лот. ехгегпш — ташқи, 
бегона) — ўқув юртида ўқув дастурини 
мустақил ўзлаштириш (машғулотларга 
қатнашмасдан)га асосланган таълим ти-
зими. ЎзРда умумий ўрта таълимнинг 12 
йиллик тизимига ўтилиши муносабати 
билан бекор қилинган. 

ЭКСТИРПАЦИЯ (лот. — илдизи 
билан олиб ташлаш) — бирор аъзо (мас, 
меъда, бачадон, талоқ ва бошқалар)ни 
бутунлай ёки қисман кесиб олиб ташлаш. 
Асосан, аъзоларнинг хавфли ўсмаларида 
ишлатилади. Онкологияда (меъда, тўғри 
ичак ўсмаси), гинекологияда (бачадон 
миомаси ва бошқалар хавфли ўсмалари), 
хирургияда (талоқ шикастланганида) 
қўлланилади (яна қ. Ампутация).

ЭКСТРА... (лот. — устида, ташқарида, 
ортиқча) — ўзлашма қўшма сўзларнинг 
биринчи қисми; ниҳоятда, ҳаддан 
ташқари, одатдаги меъёрдан, бирон нар-
садан ортиқ каби маъноларни билдиради 
(мас, экстраординар, экстраполяция). 

ЭКСТРАДИЦИЯ (лот. — дан ва — 
бериш) — халқаро ҳуқуқца жиноят содир 
қилган шахсни жиноий жавобгарликка 
тортиш ёки унга нисбатан чиқарилган 
суд ҳукмини ижро этиш учун бир давлат-
дан иккинчи давлатга бериш. Жиноятчи-
ни бериш шартлари ва тартиби халқаро 
шартнома ва миллий қонунчилик билан 
белгиланади. 

ЭКСТРАЗОНАЛ ЎСИМЛИКЛАР 
(лот — ўта ва юн. — минтақа) — ўзи ҳосил 
қилган ўсимлик минтақасидан, яъни 
ўзининг асосий ареалидан ташқарида 
жойлашган табиий ўсимликлар. Э.ў. ўзи 
учун экологик жиҳатдан энг қулай бўлган 
ҳудудларда алоҳида ороллар ҳолида уч-
райди. Э.ў.га чўл зонасида алоҳида орол-
лар ҳосил қиладиган эман ўрмонлари, 
жан. тайга минтақасидаги кенг баргли 
ўрмонлар, чўл минтақасидаги ўтлоқлар 
киради. Баъзан Э.ў. ареали қисқариб бо-
раётган минтақавий релект ҳисобланади 
(мас, тундра минтақасидаги ўрмон орол-
лари).

ЭКСТРАКЦИЯЛАШ (лот. ажра-
таяпман) — суюқ ёки қаттиқ моддалар 
аралашмасини махсус (селектив) эри-
тувчи (экстрагент)лар ёрдамида тўла ёки 
қисман ажратиш. Э.нинг физик моҳияти 
ажратиб олинаётган (экстракцияланаёт-
ган) модданинг тўқнашув пайтида бир 
фаза (суюқ ёки қаттиқ фаза)дан иккинчи 
фаза — суюқ экстрагент фазага ўтишидан 
иборат.

Э. қуйидаги жараёнларни: дастлабки 
модда аралашмаси билан экстрагентни 
тўқнаштириш (аралаштириш); ҳосил 
бўлган икки фазани механик ажратиш; 
экстрагентни ҳар бир фазадан ажратиб 
олиш ва регенерациялашни ўз ичига ола-
ди.

Э. жараёнидан соф фармацевтик пре-
паратлар олишда, шакар, ёғлар ишлаб 
чиқаришда, ароматик углеводородлар, 
сульфидли нефтларнинг мойли фракци-
яси, капролактам, техник крезоллардан 
м ва п крезолларни, дивинил ректифика-

цияси қолдиқларидан диэтил эфирни, су-
юлтирилган эритмалардаги сирка кисло-
тани, оқова сувда қолган фенол ва ҳ.к.ни 
ажратиб олишда фойдаланилади. Никель 
билан кобальт, никель билан мис, сийра-
кер элементлари, платиноидлар, цирко-
ний билан гафний, ниобий билан тантал 
ва бошқаларни ажратиб олишда Э. усули 
кенг қўлланади. 

ЭКСТРЕМИЗМ (лот. — ўта, ке-
скин) — сиёсатда ва мафкурада ашаддий, 
фавқулодда ҳаракат ва қарашларга асос-
ланиб фаолият юритиш. Э.нинг сиёсий ва 
диний кўринишлари яққол ажралиб тура-
ди. Сиёсий Э. намояндалари ўзларининг 
ғаразли мақсадига эришиш учун куч иш-
латиш усулларидан фойдаланиб, мавжуд 
сиёсий тузилмаларнинг барқарор фао-
лият юритишини бузиш ва йўқотишга 
ҳаракат қилади. Бу йўлда экстремистлар 
ва экстремистик ташкилотлар «демо-
кратия» ниқоби остида баландпарвоз 
шиорлар, чақириқлар билан чиқиб, тер-
рорчилик ва партизанлик ҳаракатларини 
қўллабқувватлайдилар, қонунга риоя 
этмаслик, иш ташлашлар, тартибсизли-
клар чиқаришга уринадилар, одамларни 
гижгижлайдилар, террор қилиш усули-
дан фойдаланадилар (қ. Терроризм). Экс-
тремистик ташкилотларнинг раҳбарлари 
ҳар қандай муроса ва келишувни рад 
этадилар. Ўзига тобеларни ўз буйруқ ва 
кўрсатмаларини кўркўрона бажаришга 
мажбур этадилар. Сиёсий Э.нинг мил-
латчилик кўриниши турли миллат ва 
этник гуруҳлар ҳуқуқини инкор этиш-
да намоён бўлади. Миллатчи экстре-
мистлар фаолияти сепаратизм билан 
боғлиқ бўлиб, кўп миллатли давлатлар-
ни йўқотиш, туб миллат ҳукмронлигини 
ўрнатишга қаратилади. Бундай Э. мил-
латлараро муносабатларнинг кескинла-
шуви ва халклар ўртасида можаролар 
чиқишига олиб келади. Диний экстре-
мизм, аввало, бошқа конфессияларга, 
уларнинг вакилларига нисбатан тоқатсиз 
бўлади. Диний ташкилотлардан дунёвий 
давлатга қарши курашда фойдалана-

ди. Э.нинг турли кўринишлари сўнгги 
вақтларда дунёнинг кўп мамлакатларида, 
хусусан, Яқин Шарқ ва Марказий Осиё 
минтақасида ҳам ўзини намоён эта бош-
лади. Турли диний экстремистик таш-
килотлар («Ҳизбут-таҳрир», «Тавба») 
янгидан мустақилликни қўлга киритган 
дунёвий давлатларга таҳдид солмоқда. 
Улар вақтинчалик қийинчиликларни 
рўкач қилиб, аҳолини, айниқса, ёшлар 
онгини ақидапарастлик ғоялари билан 
заҳарламоқда. Фарзандларни йўлдан 
уришга, ўз ота-онасига, акаукасига, ўзи 
туғилиб ўсган масканига, давлатига 
қарши қўйишга ҳаракат қилмоқда. Бу-
гунги кунда Э.га қарши кураш ўта дол-
зарб вазифа ҳисобланади.

Ад.: Каримов И. А., Ўзбекистон XXI 
аср бўсағасида: хавфсизликка тахдид, 
барқарорлик шартлари ва тараққиёт ка-
фолатлари, Т., 1997.

Сайфиддин Жўраев. 

ЭКСТРЕМУМ (лот. — четки) — би-
рор тўпламда функциянинг максимум 
ёки минимум қиймати (қ. Максимум, 
Минимум). Кўп ўзгарувчили функциялар 
учун ҳам Э. тушунчасини киритиш мум-
кин. Вариацион ҳисобда функцияларни 
Э. и сифатида уларнинг энг катта ёки энг 
кичик қийматлари тушунилади.

ЭКСЦЕНТРИК (лот. — «ажратиш» 
маъносини биддирадиган олд қўшимча 
ва — марказ) — 1) техникада — айланиш 
ўқи геом. ўқи билан мос тушмайдиган 
думалоқ диск. Кулачокли механизмларт 
тўғри чизиқ бўйича ҳаракатланаётган 
штангага таъсир қилиб, уни зарур тра-
ектория бўйича ҳаракатланишга мажбур 
қилади. Шарнирли механизмларда айла-
ниш ўқи атрофида тўлиқ айланувчи звено 
— кривошип вазифасини ўтайди. Э. то-
карлик станокларида ишлов бериладиган 
буюмларни қисиб қўйиш учун ишлати-
лади; 2) астрономияда — оламнинг гео-
центрик системасидаги қўшимча айлана. 
Қуёшнинг доимий бурчак тезлиги билан 
Ер атрофидаги йиллик ҳаракатини тасав-

вур қилиш учун қадимий юнон астроно-
ми Гиппарх киритган. Қуёшнинг эклип-
тика бўйича нотекис ҳаракатланишига 
сабаб шуки, у маркази (С) Ер (Т) билан 
мос тушмайдиган Э. айланаси бўйича 
ҳаракатланади. 

ЭКСЦЕНТРИСИТЕТ (лот. ех «аж-
ралиш» маъносини билдирадиган олд 
қўшимча ва — марказ) — 1) конус кесим-
дати бир нуқтадан фокустача бўлган 
масофанинг ўша нуқтадан токи дирекп-
грисатача бўлган масофага нисбати. Ко-
нус кесимнинг шаклини ифодалайди. Э.и 
бир хил конус кесимлар ўхшаш бўлади. 
Эллипсца Э. 1 дан кичик, гиперболапэ. 1 
дан катта, параболада 1 га тенг. Эллипс 
ва гипербола учун Э.ни уларнинг фокус-
лари орасидаги масофасининг катта ёки 
ҳақиқий ўққа нисбати сифатида аниқлаш 
мумкин; 2) орбита Э.си — осмон жисми-
нинг шаклини ифодаловчи орбита эле-
менти е ҳарфи билан белгиланади, е нинг 
қийматига қараб, осмон жисми орбитаси 
эллипс (е</), парабола (е=1) ёки гипербо-
ла (е>1) шаклида бўлиши мумкин. Баъ-
зан, эллиптик орбита учун Э. ўрнига Э. 
бурчаги ф тушунчаси киритилади.

ЭКТИМА (юн. — пустула, ғудда), 
кўз яра — терининг йирингли касаллиги. 
Терининг билинарбилинмас чақаланган, 
тирналган, шикастланган жойларига ми-
кроблар (стрептококк, стафилококк) ки-
ришидан пайдо бўлади. Аксари думбага, 
тиззага чиқади. Дастлаб терида йиринг 
ёки қон ва йиринг аралаш суюқлик тўла 
пуфакча ҳосил бўлиб, бир неча кундан 
сўнг у қовжираб, пўст билан қопланади. 
Пўст тушгач, ўрнида чуқур, четлари тик-
ка, туби нотекис, йиринг бойлаган яра 
кўринади. Яра 2—3 ҳафтадан сўнг битиб, 
ўрнида доғли чандиқ қолади. Организм 
ҳимоя қувватининг сусайиши, витамин-
лар танқислиги, моддалар алмашинуви-
нинг бузилиши Э.га сабаб бўлиши мум-
кин. Олдини олиш учун терининг зарар-
ланган жойларини ўз вақтида даволаш 
зарур.

ЭКТО... (юн. — ташқи, ташқаридаги) 
— ўзлашма қўшма сўзларнинг биринчи 
қисми; ташқи, сиртқи каби маъноларни 
билдиради (мас, эктогенез).

ЭКТОГЕНЕЗ (экто... ва ...генез) 
1) биологияда механистик йўналиш. Э. 
тарафдорлари организмлар ривожлани-
шини фақат ташқи шароитнинг таъсири 
билан тушунтиришга уринишади. Улар-
нинг фикрича, ташқи муҳит шароити 
таъсирининг самараси наслдан наслга 
ортиб боради ва эволюцион жараённинг 
муайян йўналишда боришини белгилаб 
беради. Э. оқими тарафдорлари таби-
атдаги қандайдир олдиндан белгилаб 
қўйилган мақсадга мувофиқликни тан 
олишади. Механоламаркизм — асосий 
эктогенетик йўналиш ҳисобланади. 2) 
эмбрионнинг сунъий озиқ муҳитида (ор-
ганизмдан ташқарида) ривожланиши. 

ЭКТОДЕРМА (экто... ва дерма) кўп 
ҳужайрали ҳайвонлар муртагининг ташқи 
қавати. Организмларнинг индивидуал 
ривожланиши давомида Э.дан нерв си-
стемаси, сезги органлари, орқа мия, сим-
патик нерв ганглийлари, висцераль ске-
лет, пигмент ҳужайралар, тана қоплами 
ва унинг ҳосилалари; тери безлари, соч, 
пат, тангачалар, тирноқлар, шунингдек, 
тери бириктирувчи тўқимасининг бир 
қисми, овқат ҳазм қилиш системасининг 
олдинги ва кейинги қисмлари, ташқи 
жабралар ва протонефридийлар (ясси 
ва тўгарак чувалчанглар айириш систе-
маси) ривожланади. Умуртқалиларда 
Э. ҳосилалари аввал ҳосил бўлган тана 
қисмлари ва хордомезодерма материали-
нинг индукцион таъсири (индукция) на-
тижасида шаклланади.

ЭКТОПАРАЗИТЛАР (экто... 
ва юн. — текинхўр), ташқи паразит-
лар — хўжайин ҳайвон ёки ўсимлик 
танаси, пояси сиртида яшаб, унинг 
ҳисобига озиқланиб яшовчи организм-
лар. Мас, вилт касаллигини қўзғатувчи 



www.ziyouz.com кутубхонаси 57

замбуруғлар, баъзи ҳашаротлар ўсимлик 
Э.дир. Одатда, паразитлар личинка-
си ташқи муҳитнинг зарарли таъсири-
дан хўжайинорганизм қалқони (кал-
та шокиладор афитис — калифорния 
қалқондорининг паразити, тилларанг 
афитис — жигарранг қалқондор пара-
зити), сохта пилласи (карам пашшаси-
нинг катта ёшли личинкаси танасида 
паразитлик қилувчи алеохара қўнғизи 
личинкаси) билан ҳимояланган бўлади, 
баъзан хўжайинорганизмлар кавакларда, 
жониворлар инида, ўралган баргларда ва 
бошқалар ёпиқ ерларда, улар билан бирга 
эса Э. ҳам яшайди. Э. хўжайинорганизмда 
яккаякка ёки тўптўп бўлиб ривожланиши 
мумкин. 

ЭЛ — 1) муайян жойнинг одамлари, 
аҳолиси, халқи; 2) бир қабилага мансуб 
одамлар, қабила; 3) юрт, диёр, мамлакат.

«ЭЛ БАЙРОҒИ» — миллий газ. 
1917 йил 8 сентябрдан Қўқон шаҳрида 
«Ғайрат» кутубхонаси томонидан нашр 
этила бошлаган. 1917 йил 13 дек.дан кей-
ин Туркистон мухториятитшт расмий 
газ.сига айланган. «Турк элининг мод-
дий ва маънавий эҳтиёжидан баҳс этади, 
муваққат ҳукуматнинг тадбир ва сиёсат-
ларидан» ёзсада, аммо, асосан «Яша-
син, Туркистон мухторияти, яшасин, 
қўшма халқ жумҳурияти» шиори остида 
халқнинг ижтимоий онгини уйғотишга 
интилган. Қўқонда барпо этилган Тур-
кистон Мухтор Республикасини ҳимоя 
қилган ва унинг фикрини изҳор этган.

Газ.га Булат Солиев, кейинроқ Ашу-
рали Зоҳирий муҳаррир бўлган. Аб-
дулла Бегий (Мустақаев), Нўширавон 
Ёвушев, Абдулла Хайрулла ўғли, 
Ўғузхон (Қориев), Тешабой (Чўлпон), 
Сардор, Исмоил Обидов, Ҳожи Ҳофиз 
Нурмуҳамедов, Юнусжон Оғалиқов, 
Рауф Ёқубов ва бошқалар ўз мақолалари 
билан газ.га мунтазам қатнашиб турган. 
20 сони чиқиб тўхтаган. Адади 1000 нус-
хага етган.

ЭЛАК — сочилувчан маҳсулотлар 
ва материаллар (ун, гуруч, охак, це-
мент, қум ва бошқалар) ни металл тўр 
орқали ўтказиб, ҳар хил майдайириклйк-
даги зарраларга ажратиш (элаш) учун 
мўлжалланган қурилма. Рўзғор, қурилиш 
ва саноатда ишлатилади. Рўзғорда ишла-
тиладиган Э., асосан, думалоқ гардиш-
ли, майда ва йирик кўзли бўлади. Май-
да кўзлисида ун, йирик кўзлисида (бун-
дай Э. ғалвир деб ҳам аталади) гуруч ва 
бошқалар йирикроқ дондунлар, қум, це-
мент ва бошқалар эланади. Қурилиш ва 
саноатда механик Э. ишлатилади, унинг 
ясси (титрама, тебранма) ва барабан-
симон (айланувчи) турлари бор. Булар 
ун, қум, цемент ва бошқаларни элашда, 
кончиликда фойдали қазилмаларни бой-
итишда (рудаларни элашда), ем ва ёрма 
тайёрлаш здларида, озиқ-овқат саноати 
ва бошқалар тармоқларда ишлатилади. 

ЭЛАМ — Месопотамиядаги Фу-
рот ва Дажла дарёларининг қуйи ўзани 
шарқида, Эрон ясси тоғлигининг жан.
ғарбий қисмида (Эрондаги ҳоз. Ҳузистон 
ва Луристон вилоятлари) жойлашган 
қадимий давлат (мил. ав. 3-минг йиллик 
— мил. ав. 6-аср ўртаси). Шумер ман-
балари Э.ни — «баланд» идеограмма-
си билан, Аккад ёзувларида — «Эламту 
(м)» шаклида қайд этилган. Бу атамалар 
мил. ав. 3-минг йилликнинг 1-ярмидан 
маълум. «Э.» атамаси генетик жиҳатдан 
қадимий яҳудийча номи билан боғлиқ. 
Э. манбалари ўз мамлакатларини — «Ха-
тамти», қадимий форслар — «Уваджа», 
араблар эса — «Ҳози» (ҳоз. Ҳузистон 
шундан) деб аташган. Э.нинг энг йирик 
вилоятлари — Барахши, Симашки, Ан-
шан (Анзан); шаҳарлари — Аван (илк 
Элам ҳукмдорлари сулоласи шу ердан 
чиққан). Адамдун, Суза — Э. пойтахти.

Шумер ҳужжатларининг гувоҳлик 
беришича, мил. ав. 3-минг йилликда Э. 
билан Месопотамия шаҳарлари ўртасида 
савдо алоқалари мавжуд бўлган. Э.дан 
ёғоч, кумуш, мис ва бошқалар, Э.га арпа, 
мой келтирилган. Ҳунармандчилик тур-

ли соҳаларда ихтисослашган (қурувчи, 
ёғочни қайта ишловчи, кулол, нонвой ва 
бошқалар).

Э. илк қулдорлик давлати бўлган. 
Ибодатхона ва давлат хўжаликларида, 
шунингдек, уй жамоаларида мил. ав. 
2-минг йилликдан бошлаб қуллар 
меҳнатидан фойдаланилган. Шу даврга 
доир Элам ҳужжатлари жамоа тарихи 
бўйича муҳим материалларни беради. 
Мил. ав. 7-аср ўрталарида Оссурия под-
шоси Лшшурбанипал Э.нинг бир қатор 
шаҳарларини вайрон қилиб Э.ни Оссури-
яга бўйсундирган. Бироқ 7-асрнинг охи-
рига келиб Оссуриянинг ўзи барҳам топ-
ган. Ички сиёсий низолардан таназзулга 
юз тутган Э. бўлса, мил. ав. 6-асрнинг 
1-ярмида Мидия, сўнгра Ахоманийлар 
томонидан босиб олинган. 

ЭЛАМ ТИЛИ — қадимий Элам дав-
латида ва Эрон тоғликларининг жан. 
қисмида мил. ав. 3—1-минг йилликларда 
яшаган халқнинг (ўлик) тили. Дравид тил-
лари билан қариндошлиги аниқланган. 
Э.т.нинг илк ёдгорликлари — ибодатхо-
наларнинг хўжалик ҳужжатлари — кдд. 
элам даврига (мил. ав. 30—24-асрлар) 
мансуб бўлиб, илк элам расмли (иеро-
глифик) сўзбўғин ёзувида ёзилган (ҳали 
тўлиқ ўрганилмаган). Ушбу давр охир-
ларида Э.т.да чизиқли бўғинли элам ёзу-
ви ва аккад миххати қўллана бошлаган 
(13-асрга мансуб подшолик битимлари). 
Ўрта элам даврида ёдгорликларнинг 
матнлари миххатда битилган (мил. ав. 
14—12алар). Янги элам даврига подшо-
лик ёзишмалари, хўжалик ҳужжатлари 
мансуб (мил. ав. 8—6-асрлар). Урарту 
ҳудудидан Э.т.даги бадиий матн (мил. 
ав. 8-аср) топилган. Мил. ав. 6— 4-аср-
ларда Ахоманийлар давлатининг Эрон 
ҳудудида Э.т. расмий тил ҳисобланган. 
Ушбу тилдаги кўпданкўп яхлит матнли 
ёдгорликлар айни шу даврга мансуб. 
Бироқ унинг лексикаси, кўплаб калька-
лари, синтаксиси, услуби қадимий форс 
тилининг кучли таъсирига учраган эди. 
Э.т. илк ўрта асрларгача сақланиб қолган, 

деган тахминлар мавжуд. 

ЭЛАРСЛОН, Эларслон (? 1172.17.3) 
— ануштегинийлар сулоласидан бўлган 
Хоразмшоҳлар давлати ҳукмдори 
(1156—72). Отсиз хоразмшоҳнингўғли. 
Э.А. аввал, Султон Санжарта итоат эти-
шини биддириб, нома ва совғасаломлар 
юборган. Султон Э.А.ни хоразмшоҳ деб 
эътироф қилган. Султон Санжар вафоти-
дан сўнг салжуқийлар тахти учун кураш 
авж олган. 1163 йил Э.А. салжуқийлар 
амирлари ичида энг кучлиси Муай-
йид ОйАбога қарши Нишопурга юриш 
қилган, шаҳарни узоқ вақт қамал қилиб 
ололмаган, сулҳ тузиб Хоразмга қайтган. 
Э.А. қўшинлари Деҳистонни эгаллаган. 
1166 йил Э.А. яна Нишопурга қарши от-
ланган. Бистом яқинидаги жангда бир-
лашган салжуқлар ва Отабек Элдегиз 
қўшини билан Э.А. қўшини ўртасида 
жанг бўлиб ўтган. Ҳар икки тараф бирон 
натижага эришмаган. Аммо хоразмшоҳ 
қўшинларнинг бир қисмини Байҳақ ва 
Сабзавор шаҳриларига жўнатиб, уларни 
эгаллаган (1167 йил май). Э.А. Нишопур-
ни забт этган. 1167 йил Хоразм қўшинлари 
Райдан ўтиб, Сова шаҳрига яқинлашган, 
султон Арслоншоҳ ва Отабек Элдегиз 
ўғли Жаҳон Паҳлавон етакчилигидаги 
салжуқ қўшинлари билан жангга кириб, 
ғалаба қилган. Сўнгра Эрон Озарбайжо-
нига бостириб кириб, Абхор, Занжон ва 
Қазвинни эгаллаган. Э.А., шунингдек, 
Мовароуннаҳр воқеаларига ҳам арала-
ша бошлаган. Қорахитойлар вассали 
Самарқанд ҳокими Жалолиддин Али 
Чағрихон 1158 йил қарлуқларни тормор 
келтирган. Қарлуқлар етакчиси Лочин-
бек бир қисм қўшини билан Хоразмга 
қочиб бориб, Э.А.дан ёрдам сўраган. 
1158 йил июлда Э.А. катта қўшин би-
лан Самарқандга юриш қилган. Зараф-
шон дарёсининг бўйларидаги жангларда 
хоразмшоҳ зафар қучган.

1171 йил қорахитойлар қўшини Аму-
дарёдан ўтиб, Хоразм сарҳадларига 
кириб келганда Э.А. тўғонларни очиб, 
пойтахт яқинидаги йўлларни сувга бо-

стиришга фармон берган. Қорахитойлар 
хоразмшоҳ қўшинларини енгиб, амир 
Айёрбекни асир олиб Самарқандга 
қайтганлар. Хоразмшоҳпойтахти Гур-
ганжга қайтган ва хасталикдан вафот эт-
ган.

Ад.: Бун иётов 3., Ануштагин 
Хоразмшоҳлар давлати (1097-1231), Т., 
1998.

Иброҳим Каримое, Саъдулла Отаму-
родов.

ЭЛАСТИК ТЎЛҚИНЛАР — эла-
стик муҳит (газ, суюклик ва қаттиқ 
жисмлар)да тарқаладиган механик те-
бранишлар. Тўлқинлар тарқалаётган 
муҳитнинг зарралари тўлқинлар билан 
бирга кўчмайди, улар фақат ўз мувоза-
нат ҳолатлари атрофида тебраниб ту-
ради. Э.т.нинг бўйлама ва кўндаланг 
хиллари бор. Бўйлама Э.т.да муҳитнинг 
зарралари тўлқинлар тарқалаётган 
йўналиши бўйлаб, кўндаланг Э.т.да 
эса тарқалаётган йўналишга перпен-
дикуляр йўналишда тебранади. Меха-
ник кўндаланг тўлқинлар фақат сил-
жиш қаршилигига эга муҳитда ҳосил 
бўлиши мумкин. Суюқ ва газ ҳолатдаги 
муҳитларда фақат бўйлама тўлқинлар; 
қаттиқ муҳитда ҳам бўйлама, ҳам 
кўндаланг тўлқинлар вужудга келади. Ис-
талган вақтда тебранишлар етиб келган 
эластик муҳит нуқтадарининг геометрик 
ўрни тўлқин фронти деб, бир хил фаза-
да тебранувчи нуқталарнинг геометрик 
ўрни тўлқин сирти деб аталади. Тўлқин 
сиртлари исталган шаклда бўлиши мум-
кин. Энг содда ҳолда улар текис (ясси) 
ёки сфера (сферик) шаклида бўлади. Э.т. 
эластик муҳит зарраларининг тебраниш 
амплитудаси ва частотаси, тўлқин узун-
лиги, фаза ҳамда гуруҳ тезликлари ва 
бошқалар кўрсаткичлар билан ифодала-
нади. Э.т. частотаси Гц улушларидан 1013 
Ги гача. Э.т.дан сейсмология ва гидроло-
кацияда, океанларни ўрганишда, қаттиқ, 
суюқ ҳамда газ ҳолатдаги моддаларнинг 
тузилишини ўрганишда, тиббиёт ва 
бошқалар соҳаларда кенг фойдаланилади 

(яна қ. Тўлқинлар). 

ЭЛАСТИКЛИК — жисмга таъ-
сир этувчи кучлар олинганда унинг ав-
валги геометрик ўлчамларини тиклаш 
хусусияти. Жисмларнинг Э.ги уларни 
ташкил қиладиган атомлар (молекула-
лар) нинг таъсир кучлари (ички кучлар) 
маҳсулидир. Ички кучлар нормал ва 
уринма кучларга бўлинади. Нормал куч-
лар атомлар орасидаги масофага боғлиқ. 
Улар атомларни яқинлаштирувчи ёки 
узоқлаштирувчи бўлади. Уринма кучлар 
атомни бошқа атомлар билан туташти-
рувчи тўғри чизиқлар орасидаги бурча-
кларга, жисмнинг энергияси атомлари 
орасидаги масофаларга ва юқорида ай-
тилган бурчакларга боғлиқ. Ташқи кучлар 
таъсир этмаса, қаттиқ жисмларда мутлақ 
ноль трада атомлар мувозанат ҳолатини 
эгаллайди, яъни ҳар бир атомга таъсир 
этувчи кучларнинг йиғиндиси нолга тенг, 
атомнинг потенциал энергияси минимум 
қийматда бўлади. Ташқи кучлар таъсири-
да атомлар мувозанат ҳолатидан чиқиб, 
жисмнинг потенциал энергияси ортади 
(расмга қ.). Бу ортиш миқдори жисмнинг 
ҳажми ва шакли ўзгариши (деформа-
ция) учун ташқи кучлар бажарган ишга 
тенг. Ташқи кучлар олиб ташланганидан 
кейин атомлари мувозанат ҳолатидан 
чиқиб, эластик деформацияланган жисм-
нинг ҳажми ва шакли нобарқарор бўлиб 
қолади ва ўз-ўзидан аввалги мувозанат 
ҳолатига қайта бошлайди (атомлар му-
возанат ҳолати атрофида тебранади). 
Жисмда тўпланган ортиқча потенциал 
энергия тебранувчи атомларнинг кине-
тик энергиясига, яъни иссиқликка ай-
ланади. Атомлар орасидаги масофа ва 
бурчакларнинг ўзгариши уларнинг муво-
занат ҳолатларидагидан кам фарқ қилса, 
бу ўзгаришлар атомлар орасидаги таъсир 
этувчи кучларга мутаносиб (пропорцио-
нал) бўлади. Бу ҳол худди пружинанинг 
қанчалик кўп ёки кам чўзилиши ёки 
сиқилиши унга қўйилган кучга мутано-
сиб эканлигига ўхшайди. Шу сабабли, 
жисмни шартли равишда пружиналар 

билан атомлар тўплами деб фараз қилиш 
мумкин. Жисмнинг Э.лигини ифодалов-
чи константа материалнинг эластиклик 
модулини акс эттиради. Жисмнинг эла-
стик деформацияси унга таъсир этувчи 
кучга боғлиқ бўлиб, эластиклик назария-
си фанининг асоси бўлган Гук қонунита. 
бўйсунади.

Ташқи кучларни таъсир эттириш ва 
олиш ўрнига фақат трани (эриш трасидан 
паст трагача) ўзгартирсак ҳам жисмнинг 
атомлари мувозанат ҳолати атрофида 
кичик амплитуда билан тебрана бошлай-
ди, яъни иссиқлик атомларнинг кинетик 
энергиясига айланади. Бу ҳол матери-
алнинг эластиклик модули ўзгаришига 
олиб келади, аммо жараёнларнинг асл 
моҳиятига таъсир этмайди.

Суюқликларда атомларнинг 
иссиқликдан тебраниш амплитудаси 
мувозанатдаги атомлар орасидаги масо-
фаларга тенг бўлади, натижада атомлар 
ўз жойларини осонгина алмаштиради 
ва иссиқликдан тебраниш тезлигига 
қараганда анча кам тезлик билан таъ-
сир қилаётган уринма кучга қаршилик 
кўрсатмайди. Шу сабабли, суюкликлар 
ва газлар шакл Э.лиги хусусиятига эга 
эмас.

Газ ҳолатидаги моддаларнинг атомла-
ри ёки молекулалари орасидаги масофа 
уларнинг сиқилган (яъни суюлтирилган) 
ҳолатидагидан анча катта бўлади. Газлар 
(буғлар)нинг Э.лиги газ молукулалари-
нинг газ ҳажмини чегаралаган идиш де-
ворига урилиши билан аниқланади.

Жисмлар ва материалларнинг Э. хос-
сасини билиш уларнинг хусусиятларини 
ўрганишда, улардан маҳсулотлар тайёр-
лашда, кийимбошлар тикишда, уларни 
бинолар ва иншоотлар қуришда ишла-
тишда жуда муҳим ҳисобланади.

Ғоибназар Ҳожиметов.

ЭЛАСТИКЛИК МОДУЛИ — жисм-
нинг эластиклигини ифодаловчи катта-
лик. Э.м. тажриба орқали аниқланади. 

ЭЛАСТИКЛИК НАЗАРИЯСИ — 

механиканинг тинч ёки ҳаракатланувчи 
жисмларда юк (куч) таъсирида ҳосил 
бўладиган силжиш, деформация ва куч-
ланишларни ўрганадиган бўлими. Куч, 
тра, радиоактив нурланиш ва бошқалар 
таъсирида бўлган ҳар хил жисмлар (ма-
шиналар, иншоотлар, конструкциялар 
ва уларнинг элементлари, тўғонлар, 
геологик структуралар, тирик организм 
қисмлари ва ҳ.к.) Э.н. усулларида тек-
ширилади. Э.н. усуллари воситасида 
объект (машина, иншоот ва бошқалар)
нинг мустаҳкамлик чегарасини ҳамда 
унинг ишлаш жараёнида рухсат этилган 
кучланишлар чегарасини ҳисоблаш, ин-
шоотлар, конструкция ва деталларнинг 
оптимал ўлчамларини аниқлаш, дина-
мик таъсирлар, мас, эласпгик тўлқинлар 
тарқалганда уларда пайдо бўладиган 
ортиқча кучланишларни белгилаш, кон-
струкциянинг тебранишлар амплитудаси, 
частотаси ҳамда уларда ҳосил бўладиган 
динамик кучланишларни ҳисоблаш, 
ҳисобланаётган объектнинг устувор-
лигини йўқотувчи кучлар қийматини 
аниқлаш мумкин. Шундай ҳисоблашлар 
ёрдамида қурилиши лозим бўлган объект 
учун материаллар ҳам танланади. Пла-
стиклик назариясининг базъи масалала-
рини ечишда (мас, кетмакет яқинлашиш 
усулида) ҳам Э.н. қўлланилади.

Э.н. техника ва саноатнинг турли 
соҳаларида, мас, қурилиш ишларида, 
авиация ва ракетасозлик, машинасозлик, 
тоғкон ишларида, шунингдек, физика, 
сейсмология, биомеханика ва бошқалар 
фанларда мустаҳкамлик, деформацияла-
ниш ва устуворлик ҳисобларининг наза-
рий асосини ташкил қилади.

ЭЛАТ — кишиларнинг тил, ҳудуд, 
иқгисодий ва маданий жиҳатдан тарихан 
таркиб топган миллатдт олдинги бир-
лиги. Э. қабила билан миллат орасидаги 
этник бирликнинг кўринишидир. Э.нинг 
шаклланишига бир-бирига яқин бир неча 
қабилаларнинг уюшуви асос бўлган. 
Ижтимоий-иқтисодий тараққиётнинг 
маълум бир босқичида қабилалар ораси-

даги этник, хўжалик, моддий ва маданий 
алоқаларнинг тобора ривожланиб бори-
ши натижасида бир қанча қабилалар бир-
лашадилар. Натижада этник бирликнпнг 
янги тури вужудга келади. Бу Э. дейи-
либ, маълум тарихий шароитда ҳудудий, 
иқтисодий, тил ва маданий умумийлик 
асосида шаклланади.

Э. (асоси «эл») атамаси ўтмишда 
кенг маънода қўлланилган; халқ, дав-
лат, қабила, қабила иттифоқи, маълум 
бир қабила ёки ҳудуд фуқароларини 
англатган. Турли Э.ларнинг ҳудуд 
жиҳатидан ўзаро яқинлашуви уруғ ва 
қабила гуруҳларидаги кишиларнинг 
қонқариндошлик алоқаларини кучай-
тирган. Э.нинг шаклланиши турли та-
рихий даврларда ўзига хос ҳолда кечган. 
Мас, Э. Қадимги Миср, Месопотамияда 
давлат уюшмаларининг пайдо бўлиши 
билан шакллана бошлаган бўлса, Ев-
ропада Э.лар (қад. рус, поляк, француз 
ва бошқалар) шаклланиш жараёни илк 
ўрта асрлардан бошланган. Ер шарининг 
қолган қитъаларида бу жараён кейинча-
лик ҳам давом этган. Э. тил жиҳатидан 
ўзаро яқин қабилаларнинг уюшуви (по-
ляк Э.и, славян қабилалари — поляк, вис-
дян, мазовшан ва бошқалардан) ёки бир 
қабиланинг бошқаси томонидан истило 
қилиниши натижасида шаклланган эт-
ник компонентлар (француз Э.и, — галл 
қабилалари; рим колонистлари ва герман 
қабилалари — франклар, вестготлар, 
бургундлар ва бошқалар). бирининг тили 
умумий тилга, қолган қабилалар тилла-
ри эса диалект (шева) ҳолида сақланган 
ёки бутунлай йўқолиб кетган. Натижада 
ягона ном, ҳудуд, маданий ва хўжалик 
жиҳатидан умумийлик юзага келган. 
Давлатнинг пайдо бўлиши билан Э.нинг 
мустаҳкамланишига имконият пайдо 
бўлган. Ривожланган ўрта асрларда Ев-
ропа ва Осиёнинг кўпгина мамлакатла-
рида Э. тўла шаклланди. И.ч. муносабат-
ларининг тараққий этиши, иқтисодий ва 
маданий алоқаларнинг кучайиши билан 
Э.лар миллатга айланди. Кўпинча бир 
миллатнинг шаклланиш жараёнида бир 

неча Э. қатнашган. қадимий рус миллати 
асосида украин ва белорус Э.лари вужуд-
га келган ва кейинчалик миллат бўлиб 
таркиб топган.

Турли объектив сабабларга кўра, ўз 
ривожланишидан орқада қолган кўпгина 
Э.лар (асосан, кичик Э.лар) миллатга ай-
ланмаслиги ҳам мумкин. Улар давр ўтиши 
билан иқтисодий ва маданий жиҳатдан 
ривожланган бошқа Э. ва миллатлар би-
лан яқиндан ҳамкорлик қилишга ўтиши 
натижасида илғор халқнинг маънавияти-
ни, тилини ўзлаштиради ва ўша миллат-
нинг таркибига қўшилиб кетади.

Қадимда ҳоз. Ўзбекистон ҳудудларида 
ва унга туташ минтақаларда бир неча 
Э.лар вужудга келган: бақтрияликлар, 
хоразмликлар, суғдийлар, қангарлар, 
фарғоналиклар. Аммо бу Э.лар киши-
лик жамиятининг маълум бир тарихий 
тараққиёти давомида инқирозга учраб, 
илк ўрта асрларда янги Э.лар — турк, 
уйғур, ўғуз, тожик ва ўзбек элатлари 
ташкил топган. Ушбу Э.ларнинг барчаси 
ҳам тўлиқ Э. бўлиб шаклланмади. Турли 
ижтимоий-сиёсий ва тарихий омиллар 
сабабли бу Э.ларнинг айримлари парча-
ланиб кетди ва шаклланиши давом этаёт-
ган Э.ларнинг этногенетик жараёнлари-
га сезиларли таъсир ўтказди. Мас, турк, 
ўғуз, уйғурларнинг парчаланиб кетиши-
дан кейинги этник жиҳатдан бирмунча 
ўзгарган авлодлари ўзбек Э.ининг этно-
генетик жараёнида қатнашган.

Хуллас, иқтисодийхўжалик, мада-
ний ва этник жараёнларнинг тобора 
ривожланиши натижасида бир неча 
қабилаларнинг бирлашуви жараёни-
да вужудга келган Э. этник ҳудудий, 
иқтисодий тил ва этномаданий умумий-
лик асосида шаклланган.

Ад.: Шониёзов К., Ўзбек халқининг 
шаклланиш жараёни, Т., 2001; Садохин 
А. П., Этнология, М.,2001.

Очил Бўриев, Асрор Қаюмов.

ЭЛБАЁН БЕКАТИ — Сурхондарё 
вилояти Шўрчи туманидаги шаҳарча. 
Туман маркази (Шўрчи шаҳри)дан 5 

км. Яқин т.й. станцияси — Шўрчи (3 
км). Аҳолиси 4,9 минг киши (2003). 
Хўжаликлари ва аҳолиси Қумқўрғон ка-
налидан сув олади. Умумий таълим мак-
таби, алоқа бўлими, маданият уйи, клуб 
муассасаси, кутубхона, тиббий пункт, до-
рихона, савдо, маданий ва маиший хиз-
мат кўрсатиш шохобчалари бор.

ЭЛБАРСХОН (? 1516) Хоразмдаги 
шайбонийлар сулоласи асосчиси (1511 
— 16). Бурка султоннинг ўғли. Эрон-
лик босқинчиларга қарши кураш олиб 
бораётган Вазир шаҳри аҳолиси томо-
нидан Дашти Қипчоқдан таклиф этилиб 
тахтга ўтказилган. Э. Дашти Қипчокдан 
чақиртирилган қариндош уруғларининг 
ҳарбий лашкарлари ёрдамида Ур-
ганч, Хива, Ҳазорасп ва Катдан эроний 
қўшинларни қувиб чиқарган. Болхон ва 
Манғишлоқдаги туркман қабилаларини 
тобе этган. Э. давлати бир неча қисмга 
тақсимланиб, уларнинг тепасида ўзаро 
низода бўлган хон қариндошлари турган.

ЭЛБАРСХОН (? 1739.27.11) Хива 
хони (1728—39). Шоҳниёзхон ўғли. Э. 
даврида мамлакатда ички низолар да-
вом этган. 1736 йил Шерғозихоннши 
катта ўғли Эрғози султон Шоҳободда 
унга қарши кураш бошлаган. Хонликда-
ги манғитлар ва қорақалпоқлар ҳам бош 
кўтарган. Э. уларга қарши кураш билан 
бир Қаторда қўшни давлатлар ҳудудига 
ҳам чопқунлар уюштирган. 1736 йил 
Э. 3 минг туркман аскарларини Чин 
Вакил ёвмут бошчилигида Хуросонга 
жўнатган. Бу қўшин Манд текислиги ва 
Олатоғ атрофида қизилбошлилар қўшини 
устидан зафар қозониб, катта ўлжа би-
лан қайтган. Бу пайтда Нодиршоҳ Ше-
махани босиб олиб Ганжада турган эди. 
1738 йил Нодиршоҳнинг ўғли Ризоқули 
мирза Балхни эгаллаб, Мовароуннаҳрга 
юриш бошлаган. Бухоро хони Абулфайз-
хон Э.дан кўмак сўраган. Э. катта кўшин 
билан Бухорога отланган, бироқ йўлда 
Абулфайзхонни қизилбошлилар билан 
сулҳ тузганидан воқиф бўлгач, орқага 

қайтган. 1739 йил фев.да Э. ўзбек ва тур-
кманлардан ташкил топган қўшин билан 
Хуросонга юриш қилиб, Нисо ва Оби-
вард атрофини талонторож қилиб Хивага 
қайтган. 1739 йил октябрда Нодиршоҳ 
Бухорони олиб, Хивага қўшин тортган. 
Туямўйин, Питнак, Ҳазораспда хива-
ликлар мағлуб бўлган. Эрон қўшини 
Хонқани 7 кунлик қамалдан сўнг эгалла-
ган, Э. ва унинг 20 та амири асир олин-
ган. Нодиршоҳ уларни қатл эттириб, Хи-
вага юриш қилган ва 3 кунлик қамалдан 
сўнг уни босиб олган.

Ад.: Материалн по истории казахских 
ханств ХV-ХVIII вв., АлмаАта, 1969.

ЭЛБЕК (тахаллуси; асл номи Юну-
сов Машриқ) (1898, Бўстонлиқ тумани 
Хумсон қишлоғи — 1939.11.2, Мага-
дан) — шоир, тилшунос ва фольклор-
шунос. 1911 йилда муҳтожлик орқасида 
Тошкентга кўчиб келиб, қароллик билан 
шуғулланган. Хизматдан бўш вақтларида 
«Хоний» мактаби (1911), сўнг Авлоний-
нинг «усули савтия» мактаби (1914)да 
ўқиган. Айни пайтда босмахонада ишлаб, 
газ. сотиш билан турмуш кечирган. Нари-
монов номидаги таълимтарбия технику-
мида ўқитувчилик қилган (1920 йилдан). 
Маданий қурилиш илмий текшириш ин-
ститутида илмий ходим (1931—34). Ижо-
ди 1917 йилдан бошланган. Дастлабки 
шеърлари «Эл байроғи», «Турон», «Турк 
сўзи», «Улуғ Туркистон» газ.лари, шу-
нингдек, «Ўзбек ёш шоирлари» тўплами 
(1922)да босилган. Э. — «Армуғон», 
«Ёлқинлар» (1925), «Сезгилар» (1927), 
«Меҳнат куйлари», «Ғунчалар», «Чирчиқ 
бўйларида» (1935), «Болалар қўшиғи», 
«Шеърлар тўплами» (1936), «Шеърлар» 
(1937) сингари шеърий тўпламлар, 
«Аноргул» (1926), «Гўзал қиз» (1927), 
«Туркистон» (1928), «Бизники», «Пахта», 
«Ўтмишим», «Чирчиқ» (1929), «Батрак 
колхози» (1930), «Ўзбекистон» (1934), 
«Боғбон», «Этик», «Мерган» (1935) син-
гари достонлар, «Тозагул» (1934) шеърий 
романи, «Қўшчи Турғун» (1925), «Дада-
мат» (1936) ҳикоялар китоби муаллифи. 

Э. шеърий ва насрий асарларида ўзбек 
халқининг яқин тарихидан олинган, шу 
жумладан, шоирнинг кечмишкечирмиши 
билан боғлиқ воқеалар тасвири муҳим 
ўринни эгаллайди. У тарихий ўтмишга 
мурожаат этганида ҳам, замонавий мав-
зуларда қалам тебратганида ҳам ибратли 
воқеаларни тасвирлашга, замондошлари-
нинг, айниқса, ёш авлоднинг дунёқараши 
ва ахлоқодобини шакллантиришда кат-
та аҳамиятга эга бўлган масалаларни 
кўтаришга интилган. Э. шу мақсадда 
ҳамма учун тушунарли, оммабоп тил 
ва услубда, масал, ривоят, қўшиқ син-
гари халқчил жанрларда асарлар ёзиш-
га алоҳида эътибор берган. А. Авлоний 
ва Ҳамза қатори, Э. ҳам масал жанрида 
олиб борган изланишлари билан Гулха-
нийнинг масалнавислик анъаналарини 
давом эттирган, болаларга бағишланган 
асарлари билан ўзбек болалар адабиё-
тининг ривожланишига сезиларли ҳисса 
қўшган, 20-аср ўзбек адабиётида бирин-
чи бўлиб шеърий роман жанрини бошлаб 
берган.

Э. 2, 4синф ўқувчилари учун «Ёзув 
йўллари» (1бўлак, 1921), «Ўрнак», 
«Бошланғич мактабда она тили» (1923), 
«Гўзал ёзғичлар» (1925) каби ўқув 
қўлланмалари ва мажмуаларни ярат-
ган. Халқ оғзаки ижоди материалларини 
тўплаш ва ўрганиш мақсадида 1921—22 
йилларда Бўстонлиқ туманига, 1932 
йилда эса Оҳангарон ва Чирчиқ туман-
ларига ҳамда Фарғона водийсига экс-
педиция уюштирган. Э. илмий сафарлар 
натижасида тўпланган материаллардан 
1, 3синфлар учун «Билим» тўпламида 
кенг фойдаланган. «Ашулалар тўплами» 
(1934—35 йилларда 2 марта нашр этил-
ган), «Лапарлар» ва «Эртаклар» (1935) 
тўпламларини эълон қилган.

Э. И.А. Крилов, А.С.Пушкин ва 
Н.А. Некрасовнинг бир неча шеърлари-
ни ўзбек тилига таржима қилган. Унинг 
«Ўзбекча шаклдош сўзлар» луғати (1934) 
ўзбек тилидаги дастлабки омонимлар 
луғатидир.

Э. 1937 йилда қатағон этилиб, 10 йил-

лик жазо муддатини ўташ учун Магадан-
га жўнатилган ва ўша ерда вафот этган. 
1957 йил 1 авг.да окланган.

Ас: Танланган асарлар, Т., 1999. 
Ад.: Юнусов М ., Ҳаёт нафаси, Т., 1983; 
Қобулов Н., Элбек, Т, 1988.

Наим Каримов.

ЭЛДЕГИЗИЙЛАР — Озарбайжон 
ва Шим. Ирокда ҳукмронлик қилган су-
лола (1136—1225). Асосчиси — Шам-
сиддин Элдегиз (1136—74). Шамсид-
диннинг келиб чикиши ғулом(қул)лар-
дан бўлиб, кейинчалик салжуқийлардан 
Арслоншоҳнинг отабеги бўлган. 1136 
йилдан мустақил ҳокимлик қила бошла-
ган. У парчаланиб кетаётган салжуқийлар 
давлатининг бошқа ҳудудлари ҳокимлари 
билан кураш асносида Озарбайжон-
нинг жан. ва шим.нинг бир қисмини 
ҳамда Эроннинг шим.ғарбий қисмини 
ўз ҳукмронлиги остига бирлаштирган. 
Унинг ўғли Муҳаммад Жаҳон Паҳлавон 
даврида (1174—86) давлатнинг пойтахти 
Ҳамадон шаҳри бўлган. Озарбайжонни 
унинг укаси Қизил Арслон бошқариб, 
у салжуқийлар, Грузия ва Ширвон би-
лан муваффақиятли кураш олиб борган. 
Мамлакат ичкарисида у ўз ваколатларини 
оширишни талаб қилиб чиқаётган вило-
ят ҳокимлари билан курашиб мана шу 
кураш жараёнида ҳалок бўлган (1191). 
Э. давлати мўғуллар истилоси даврида 
(1220—22) қаттиқ ларзага келган, сўнгра 
хоразмшоҳ Жалолиддин Мангуберднинг 
зарбалари остида барҳам топган (1225).

Ад.: Ал и заде А.А., Социальноэконо-
мическая и политическая история Азер-
байджана ХIII-ХIV вв., Баку, 1956.

ЭЛЕВАТОР (лот. — кўтарувчи) 
— 1) юкларни тик (вертикал) ёки қия 
йўналишда кўтариш (ёки суриш) учун 
мўлжалланган узлуксиз ҳаракатланувчи 
қурилма; конвейер. Чўмичли, куракли 
ва кажавали турлари бўлади. Чўмичли 
Э. тик ёки қия (60° дан катта бурчакли) 
йўналишларда сочма юклар (дондун 
ва бошқалар)ни, куракли ва кажавали 

Э.лар (расмга қ.) тик йўналишда до-
набай юклар (деталлар, юкли қоплар, 
яшиклар ва бошқалар) ни кўтариш учун 
мўлжалланади. Чўмичли Э. металлур-
гия, машинасозлик, куракли ва кажавали 
Э.лар базалар, магазинлар, омборхона-
лар ва бошқалар жойларда ишлатила-
ди; 2) биноларни иситиш тизимларида 
марказий иссиқлик тармоғидан келади-
ган иссиқ сувни маҳаллий иситиш ти-
зимидан қайтадиган совиган сув билан 
аралаштириб турадиган аппарат; 3) кўп 
миқдордаги донларни тортиш, тозалаш, 
қуритиш, сақлаш ва меъёрий (кондици-
он) ҳолатга етказиш, ортиштушириш 
механизмлари билан жиҳозланган ин-
шоот; механизациялашган дон омбори. 
Вазифасига кўра, дон қабул қилувчи ёки 
тайёрловчи Э.; ишлаб чиқариш (кор-
хона) Э.лари, ортиштушириш ва порт 
Э.ларига бўлинади. Замонавий йирик 
Э.лар дастурли автоматик бошқариш 
қурилмалари (компьютерлар) ва телеви-
дение воситалари билан таъминланган.

ЭЛЕГИЯ — 1) лирик поэзия жанр-
ларидан; ғамгин руҳдаги лирик шеър. 
Э.нинг асосчиси юнон шоири Каллин 
(мил. ав. 7-асрнинг 1-ярми) ҳисобланади. 
Юнонистонда Тиртей, Мимнерм, Солон, 
Феогнид, Фокилид ва бошқалар Э. ёзган-
лар. Романтизм услубида ёзилган Э.ларда 
ҳаётдан қониқмаслик, ҳасрат мотивлари 
устиворлик қилган. Француз Э.ларида 
эмоционаллик, психологизм, назокат 
ортди. Рус Э.си 18-асрда пайдо бўдди ва 
В. А.Жуковский, К.Н. Батюшков ижоди-
да ривожланди. А.С. Пушкин бу жанр 
услуби, мавзусини янгилади. 20—30йлар 
ўзбек лирикасида Э.нинг дастлабки на-
муналари пайдо бўлди. Ҳамзанинг Тур-
сунойга, Чўлпоннинг ўзбек қизлари 
тақдирига бағишланган шеърларида Э.га 
хос қайғу мотивлари, ғамгин кайфият ўз 
ифодасини топди. Кейинчалик Ойбек, 
Ҳ.Олимжон ва бошқалар шоирлар ўзбек 
Э.сининг энг яхши намуналарини яратди-
лар; 2)мусиқада — ўйчан, ҳазин, баъзан 
мотамсаро характердаги вокал ёки чолғу 

асар. Мустақил жанр сифатида 17-асрдан 
маълум (Г.Пёрселл ва бошқалар). Юк-
сак намуналарини Ж. Массне (овоз, ви-
олончель ва фортепиано), М. Глинка, Н. 
Мясковский (романслар), П. Чайковский 
(торли оркестр учун), С. Рахманинов 
(«Элегик трио» ва бошқалар), Н. Метнер 
(сонатаЭ.си, фортепиано учун), 20-асрда 
И.Стравинский, Б.Барток ва бошқалар 
яратган. Ўзбекистонда М. Бурҳонов (ви-
олончель ва фортепиано учун), А. Коз-
ловский (5 та, виолончель учун) Э.лари 
танилган.

ЭЛЕКТР (электро...) — электр за-
рядларнинг мавжудлиги, ҳаракати ва 
таъсири билан боғлиқҳодисалар мажмуи. 
Мил. ав. 8-асрда юнон файласуфи Ф. 
Милетский жун матога ишқаланган эбо-
нит парчаси момиқ ва бошқалар енгил 
буюмларни ўзига тортиш хусусиятига 
эга бўлиб қолишини таъкидлаган. Ора-
дан анча вақт ўтгач, 1600 йилда инглиз 
врачи У. Гильберт ипакка ишқаланган 
шиша ва бир қатор бошқа моддалар 
ҳам шундай хоссага эга бўлишини 
аниқлаган ва «Э». терминини қўллаган. 
Ишқаланиш натижасида енгил жисм-
ларни ўзига тортадиган жисмларни 
электрланган ёки электр заряди билан 
зарядланган жисмлар деб юритилди. 
Фақат 18-асрга келиб Э. ҳодисалари тез 
суръатлар билан ўрганилди. Э. ҳақидаги 
таълимот тараққиётини 3 босқичга аж-
ратиш мумкин: 1) тажриба далиллари-
нинг тўпланиши ва асосий тушунчалар, 
қонунларни аниқлаш даври (мил. ав. 
8-аср, 19-аср ўрталари); 2) электромаг-
нит майдон ҳақидаги таълимотнинг шак-
лланиш даври (19-аср иккинчи ярми); 3) 
Э. атомистик назариясининг шаклланиш 
даври (19-аср охири 20-аср бошлари).

Таълимотнинг биринчи даври-
даги Э. ҳодисаларининг асосийлари 
қуйидагилар. Инглиз физиги С. Грей 
айрим жисмларнинг Э. ўтказувчанлик 
хусусиятларини очиб, табиатдаги барча 
жисмларнинг ўтказгичлар ва изолятор-
ларта бўлинишини аниқлади (1727). 

Француз физиги Ш. Дюфе ва америкалик 
олим Б. Франклин Э. зарядларнинг 2 тури 
мавжудлигини аниқлашди. Зарядлар-
нинг эбонитда ҳосил бўлгани манфий, 
шишада ҳосил бўлгани мусбат ишорали 
деб олинган. Олимлар бу зарядларнинг 
ўзаро таъсирлашишини (бир хил ишора-
ли зарядларнинг бир-биридан итарили-
шини, ҳар хил ишорали зарядлар ўзаро 
тортишишини) аниқлашган (1747—53). 
Инглиз физиги ва кимёгари Г. Кавен-
диш (1773) ҳамда француз физиги Ш. 
Кулон (1785) зарядларнинг ўзаро таъсир 
қонунини кашф этишди.

18-аср ўрталарида атмосферадаги 
Э.ни, Э. учқуни, Э. разряднинг биоло-
гик ва физиологик таъсирини ўрганиш 
ривожланди. Немис олими Э.Г.Клейст ва 
голланд физиги П. Мушен Брук томони-
дан лейден банкасининг кашф этилиши 
(1745—46) Э. ҳодисаларини ва унинг фи-
зиологик таъсирини ўрганишга кенг йўл 
очиб берди. Б. Франклин, рус олимлари 
М. Ломоносов ва Г. Рихманлар томонидан 
чақмоқнинг электр табиати исботланди, 
унинг Э. назарияси яратилди (1750—53). 
Акад. Ф. У. Эпинус электростатик ин-
дукция ва зарядларнинг ўтказгич сиртида 
бир текис тақсимланмаслиги ҳодисалари 
билан шуғулланиб (1750), Э. заряднинг 
сақланиш қонуни ҳақидаги ўз фикрла-
рини айтди. Итальян физиклари Л. Галъ-
вани (1786) ва А. Волъта (1792) томо-
нидан тажрибалар асосида контакт Э. 
ҳодисалари ўрганилиб Э.нинг кимёвий ва 
контакт манбалари кашф қилинганидан 
сўнг ўзгармас ток ҳосил бўлиши намой-
иш қилинди, ўзгармас токнинг таъсирини 
жадал ўрганиш бошланди ва Э.ни амалий 
қўллашга биринчи уринишлар бўлди. Рус 
физиги В.В. Петров электр ёйни кашф 
этди (1802), Э.дан ёритиш ва металлар-
ни печларда эритишда фойдаланиш мум-
кинлигини кўрсатди. А. Вольта контакт 
потенциаллар айирмаси қонунини очди 
(1795). Немис физиги Г. Ом ток кучи 
ўтказгичнинг узунлигига, кўндаланг ке-
симига ва гальваник элементлар сонига 
боғлиқ эканлигини тажрибада аниқлади 

(1820). Инглиз физиги Ж. Жоуль (1841) 
ва рус физиги Э. X. Ленц (1842) бир-
биридан бехабар ток ўтганда ўтказгичдан 
ажралиб чиқадиган иссиқлик миқдорини 
аниқлайдиган қонунни (қ. Жоуль — Ленц 
конуни) кашф этдилар.

Даниялик физик X. Эрстед электр 
токининг магнит милига таъсир 
кўрсатишини кашф қилиш билан (1820) 
Э. назариясида янги босқич — токнинг 
магнит хоссалари ҳақидаги таълимотни 
бошлаб берди. Француз физиги, матема-
тиги ва кимёгари А. Ампер ўзгармас то-
кларнинг ўзаро таъсирини ўрганиб, икки 
элементар токнинг ўзаро таъсир кучлари 
токлар кўпайтмасига тўғри мутаносиб 
(пропорционал)лигини аниқлади (1820) 
(қ. Ампер конуни). Француз физикла-
ри Ж. Био, Ф. Савар ва П. Лаплас ток 
ҳосил қилган магнит майдон кучлан-
ганлигини аниқлайдиган қонунни кашф 
этдилар (1820). Шундай қилиб, ҳам до-
имий магнит, ҳам электр токи магнит 
майдони манбаи бўлиши мумкинлиги 
исботланди. Доимий магнит майдони 
токли соленоиднинг магнит майдонига 
ўхшашлигидан, Ампер доимий магнит-
ларнинг хоссаларига, умуман жисмлар-
нинг магнитланиб қолишига уларда мав-
жуд бўлган элементлар айланма токлар 
— молекуляр токлар сабаб бўлади, деган 
гипотезани илгари сурди. 20-аср бошида 
атом тузилишига оид кашфиётлар на-
тижасида атомлардаги электронларнинг 
ядро атрофидаги айланма ҳараКатлари 
туфайли молекуляр токлар ҳосил бўлиши 
аниқланди. X. Эрстед ва А. Ампернинг 
катта меҳнатларидан сўнг магнетизм Э. 
ҳақидаги таълимотнинг таркибий қисми 
бўлиб қолди. Шу даврга келиб, инглиз 
физиги М. Фарадейнинг илмий фаолияти 
бошланди. Айниқса, унинг 2 кашфиёти: 
электромагнит индукция ҳодисаси (1831) 
ва электролиз қонунлари (1834) физика 
тарихида муҳим аҳамиятга эга. Фара-
дей бу кашфиётлари билан Э.нинг кўп 
техник қўлланишига назарий асос ярат-
ди. Э. X. Ленц индукцияланган электр 
токининг йўналишини аниқлашнинг 

умумий қоидасини аниқлади (1833) (қ. 
Ленц қоидаси). М. Фарадей ўз ишларида 
электр ва магнит майдонлари тушунча-
ларини киритди, майдоннинг ўзгариши 
ва атроф муҳитга тарқалишида шу мод-
дий муҳитнинг хусусиятлари асосий 
аҳамиятга эга эканлигини кўрсатди. М. 
Фарадейнинг электролиз қонунлари 
электрокимёнинг ривожланишига муҳим 
ҳисса қўшди ва Э. зарядларининг дис-
крет эканлиги тўғрисидаги таълимотга 
асос солди.

Э. ҳақидаги таълимотнинг иккинчи 
даври 19-асрнинг 2-ярмидаги кашфи-
ётлар билан боғлиқ. М. Фарадейнинг 
электр ва магнит майдонлар ҳақидаги 
таълимотини инглиз физиги Ж. К. Мак-
свелл чуқурлаштирди ва ривожлантирди. 
Максвеллнинг энг катта илмий ютуғи 
электромагнит майдон назариясининг 
яратилишидир (1860—65). Бу назария-
ни у электромагнит ҳодисаларнинг асо-
сий қонуниятларини тавсифловчи бир 
неча тенгламалар тизими кўринишида 
ифодалади (қ. Максвелл тенгламалари). 
Максвелл Э. майдоннинг вақт бўйича 
ўзгариши уюрма магнит майдонни ва, 
аксинча, магнит майдоннинг вақт бўйича 
ўзгариши уюрма Э. майдонни ҳосил 
қилишини ўз назариясига асос қилиб 
олди. Максвеллнинг электромагнит 
тўлқинлар мавжудлигини ва уларнинг фа-
зода ёруғлик тезлиги билан тарқалишини 
олдиндан айтиб бериши (1865) унга ёру-
глик ҳам электромагнит тўлкинлардан 
иборат дейишга асос бўдди (1865). Бу на-
зарияни амалга оширишда немис физиги 
Г. Герц тажрибаларида электромагнит 
тўлқинларни олиши муҳим роль ўйнади. 
Рус физиги А. С. Попов электромагнит 
тўлқинлардан радионл ихтиро қилишда 
фойдаланди.

М.К. Максвелл назариясига кўра, 
электромагнит тўлқинлар энергияга эга 
ва жисмга тушаётганда босим кўрсатади. 
Туташ муҳитларда электромагнит 
тўлқинлар энергияси ҳаракатини ва 
унинг сақланиш қонунини умумий тарз-
да рус физиги Н. А. Умов биринчи бўлиб 

ифодалаб берди (1874). Электромагнит 
тўлқинларнинг, жумладан, ёруғликнинг 
босим кўрсатишини рус физиги П. Н. Ле-
бедев тажрибаларида исботлади (1899). 
19-аср охирларига келиб, Максвелл наза-
риясига, модданинг кинетик назариясига 
ва бошқаларга асосланган Э. тақсимоти 
ривожланишининг янги учинчи даври 
бошланди. Э. тузилишининг дискрет-
лиги (атомистик структураси) га асос-
ланган таълимот юзага кела бошлади. 
Атом таркибида электрланган зарралар 
мавжудлиги ҳақидаги фикрга асослан-
ган модда тузилишининг Э. таълимоти 
— электронлар назарияси ривож топди. 
Бунда француз физиги Ж. А. Пуанкаре, 
голланд физиги X. А. Лонрентц, инглиз 
физиги Ж. Ж. Томсонларнинг хизматла-
ри муҳим аҳамият касб этди. Ирланди-
ялик физик Г. Гельмгольц Фарадейнинг 
электролиз қонунларига асосланган 
ҳолда Э. зарядининг дискретлиги, энг 
кичик электр заряд — элементар заряд 
мавжудлиги ҳақидаги ғояни илгари сур-
ди (1881). Инглиз физиги Ж.Ж.Стони бу 
элементар зарядни «электрон» деб ата-
ган (1891). Катод нурлари, термоэлек-
трон эмиссия, фотоэлектр ҳодисалар, 
радиоактивлик каби янги ҳодисаларни 
ўрганиш ҳақиқатда атомлар таркибида 
электронлар мавжудлигини исботлади. 
Э. Резерфорд атом тузилишининг пла-
нетар моделини тавсия этди. Шу даврга 
келиб, модда тузилишининг электрон 
назарияси бир қатор қийинчиликларга 
дуч келди. Мас, бу назария иссиқлик 
нурланиш қонунларини, металларда 
электрон газ иссиқлик сиғимини, элек-
трон ўтказувчанлик билан иссиқлик 
ўтказувчанликнинг ўзаро муносабатига 
доир назарий ва экспериментал натижа-
лар мос келмаслигини классик электрон 
назарияси тушунтира олмади, балки янги 
назария — квант назариянинг яратили-
шига туртки бўлди.

Э. ҳақидаги таълимот электротехни-
ка, радиотехника, электроника, автома-
тика, телевидение ва бошқалар кўпгина 
тармоқларнинг асоси ҳисобланади.

Суннат Ғоипов.

ЭЛЕКТР АЛОҚА — ахборотлар 
(нутқ, ҳарфрақамлар, тасвир ва бошқалар) 
сим ёки радиосигналлар орқали электр 
сигналлари тарзида ҳамда оптик алоқа 
тизими ёрдамида узатиладиган алоқа. 
Сигналларни узатиш усулига қараб, сим-
ли алоқа ва радио алоқа; узатиладиган 
ахборотларнинг турига қараб, телефон 
алоқа, телеграф алоқа, факсимил алоқа, 
бир вақтнинг ўзида нутқий ва тасвирий 
ахборотларни сақлайдиган ва узатади-
ган видеотелефон алоқа ва бошқаларга 
бўлинади. Узатувчи ва қабул қилувчи 
пунктлар орасида Э.а. ўрнатиш учун уза-
тувчи ва қабул қилувчи аппаратлар, алоқа 
канали, коммутация тизими қурилмалари 
қўлланади. Узатувчи аппарат сигналлар 
(нутқлар, телеграмма матни белгилари, 
перфорацион ленталарга ёзилган белги-
лар ва бошқалар)ни электр сигналлари-
га айлантиради. Қабул қилувчи аппарат 
қабул қилинган электр сигналларини 
қайта эшиттириш учун қулай шаклга кел-
тиради (яна қ. Телеграфия, Телевидение, 
Фототелеграф алоқа).

ЭЛЕКТР АППАРАТЛАР — турли 
қурилмалар, машиналар, механизмлар 
ва бошқаларнинг электр ва ноэлектр 
параметрларини ўзгартириш, ростлаш, 
ўлчаш, назорат қилиш ҳамда уларни 
ортиқча кучланишлардан ҳимоя қилиш 
учун мўлжалланган электр қурилмалар. 
Вазифасига кўра, коммутацион, ишга 
туширувчиростловчи, ростловчи, чеклов-
чи, ўлчовчи, назорат қилувчи турларга 
бўлинади. Иши қандай физик ҳодисага 
асосланганлигига қараб, Э.а.ни электро-
магнит, иссиқлик, индукцион ва бошқалар 
турларга ҳам бўлиш мумкин. Баъзан, 
бир аппаратнинг иши бир неча физик 

ҳодисаларга асосланган бўлади. Автома-
тик ва ноавтоматик Э. а. ҳам фарқланади. 
Э. а. жумласига бошқариш кнопкалари, 
рубильниклар, ажраткичлар, виключа-
теллар (коммутацион Э.а.), контакторлар, 
контроллёрлар, магнитли ишга тушир-
гичлар, реостатлар ва бошқалар (ишга 
туширувчиростловчи Э.а.), ростлагич-
лар, стабилизаторлар ва бошқалар (рост-
ловчи Э.а.), электр реакторлар, эрувчан 
сақлагичлар, разрядниклар ва бошқалар 
(чекловчи Э.а.), ток трансформаторлари, 
кучланиш трансформаторлари (ўлчовчи 
Э.а.) ва бошқалар қурилмалар киради. 
Э.а. электр тармоқларини ҳимоя қилиш 
тизимларида, ишлаб чиқариш жара-
ёнларида қўлланиладиган ишга туши-
ришростлаш қурилмаларида, транспорт 
воситаларида, автоматика ва телемеха-
ника тизимларида, алоқа, радио ва теле-
видение тармоқлари ва бошқалар кўп 
соҳаларда ишлатилади. 

ЭЛЕКТР БИЛАН ДАВОЛАШ, 
электротерапия — электр токи, электр ва 
магнит майдонларидан даволаш ҳамда 
профилактика мақсадида фойдаланиш; 
физиотерапиянинг муҳим бўлими. Э.б.д. 
фақат врач буюрганда мустақил тарзда 
ва бошқалар даво чоралари билан бирга 
қўлланилади. Беморни даволашда Э.б.д. 
ёрдамчи даво усули ҳисобланади. Бунда 
паст қучланишли ўзгармас электр токи 
(қ. Гальванизация), ўзгарувчан токлар (қ. 
Дарсонвализация, Диатермия), шунинг-
дек, паст частотали импульсли токлар 
(қ. Индуктотермия), турли частотали 
ўзгарувчан магнит майдонлар, юқори 
частотали ўзгарувчан магнит майдони ва 
бошқалар қўлланилади.

Паст кучланишли ток электрод-
лар орасида турган тананинг маълум 
қисмидан ўтганида ҳужайрада физик-
кимёвий жараёнларнинг ўзгариши рўй 
беради, қон айланиши, уйқу яхшилана-
ди, оғриқ камаяди, яллиғланиш жараён-
ларини бартараф этишга ёрдам беради-
тан шароитлар яратилади, зарарланган 
тўқималарнинг тикланиши тезлашади ва 

ҳ.к. Мазкур реакциялар паст частотали 
импульсли ток билан даволаганда камроқ 
сезилади, бу — импульсли токларни 
оғриқни камайтириш, уйқу бузилганда 
(электруйқу), бўшашган мускулларни 
машқ қилдириш (электр стимуляцияси)
да қўллашга имкон беради.

Паст частотали ўзгарувчан магнит 
майдонини даволаш мақсадида қўллаш 
магнитотерапия деб аталади. Даво ин-
дукторлар — электр магнитлари ёрдами-
да ўтказилади, электромагнит баданнинг 
таъсир кўрсатилиши керак бўлган маъ-
лум жойига қўйилади.

Магнит майдонининг куч чизиқлари 
тўқималарга қараб, уларни маълум да-
ражали иситади ва турли физиккимёвий 
ўзгаришларни юзага келтиради, бу оғриқ 
ва қичишишнинг камайишига, томирлар 
кенгайишига, уйқунинг яхшнланишига 
ёрдам беради.

Франклинизацияда даво махсус кон-
струкциядаги игнали электродлар билан 
ўтказилади. Игнали электродлар бош-
нинг ёки зарарланган соҳа (яра)нинг 
устига қўйилади, бунда нерв системаси, 
уйқу ва умумий аҳволнинг яхшиланиши 
кузатилади.

УВЧтерапияда ультра юқори частота-
ли ўзгарувчан электр майдонидан фойда-
ланилади, бунда даво зарарланган жойга 
қўйиладиган конденсатор пластинкалар 
билан билинарбилинмас иссиқтик таъсир 
эттириб ўтказилади. УВЧ яллиғланишга 
қарши таъсир кўрсатади, томирларни 
кенгайтиради, тўқималар озиқланишини 
яхшилайди ва оғриқни камайтиради.

Микротўлқинли терапия — ўта 
юқори частотали (сантиметр ва деци-
метр диапазонидаги) нурланишнинг 
электр магнит майдонини даволаш 
мақсадида қўллашдан иборат. Даво тур-
ли шаклдаги нурлантиргичлар билан 
таъсир кўрсатиб ўтказилади, муолажа-
да беморларда иссиқлик ҳисси пайдо 
бўлади. Бўғимлар, умуртқа поғонаси, 
периферик нерв шикастланганда, қулоқ, 
томоқ ва бурун, аёллар жинсий аъзолари-
нинг ўткир яллиғланиш касалликларида 

қўлланилади.
Э.б.д. усуллари оғритмайди ва бе-

морлар учун хавфсиздир, лекин бунда 
бир қатор қоидаларга риоя қилиш талаб 
этилади. Электр давони овқатлангандан 
1—1,5 соат ўтгач қилиш, муолажа пай-
тида ерга туташирилган нарсаларга (ап-
парат корпусига, иситгич батареяларига, 
кранлар ва бошқаларга) ва муолажа қабул 
қилаётган беморларга тегмаслик зарур.

Э.б.д. маҳаллий ва умумий таъсирлар 
тарзида беморнинг танасига электрод-
лар қўйиб (электр токи қўллаганда) ёки 
электродларсиз (электромагнит майдон-
ларидан фойдаланилганда) амалга оши-
рилади.

Э.б.д.да импульсли токлардан фой-
даланиш яхши натижа беради. Айниқса, 
паст частотадаги импульсли токлар 
нейроэндокрин регуляция бузилганда 
тўқималарга трофик таъсир этиб уни нор-
маллаштиради, айрим аъзо ва системалар 
фаолиятини кучайтиради. Э.б. д.нинг 
барча усуллари қўлланилганда умумий 
носпецифик реакциялар — қон айлани-
ши, моддалар алмашинуви, тўқималар 
трофикаси, организм ҳимоя хоссалари-
нинг кучайиши кузатилади. Э.б.д. тера-
пияш муҳим ўринни эгаллайди. 

ЭЛЕКТР БИЛАН ИСИТИШ — хо-
наларни электр энергиясини иссиқлик 
энергиясига айлантириб берувчи электр 
асбоблари ёрдамида иситиш ва улар-
да муайян трани сақлаб туриш учун 
мўлжалланган иситиш тизими. Э.б.и. 
асбобларининг асосий қисмлари ме-
талл корпус, керамика асос ва қиздириш 
элементи (спиралсимон ёки стержен-
симон элемент). Электр қаршилиги кат-
та бўлган симдан ясалган қиздириш 
элементли электр иситиш асбоблари 
кенгроқ тарқалган. Бундай асбоблар очиқ 
(қиздириш элементи кўриниб турадиган) 
ва ёпиқ (қиздириш элементи корпус ичи-
га жойлаштирилган) турларга бўлинади. 
Очиқ асбоблар жумласига электр камин-
лар, рефлекторлар ва бошқалар, ёпиқ ас-
боблар жумласига турли типдаги (мас, 

мойли) радиаторлар киради. Электр токи 
иссиқлик тўпловчи материални қиздириб, 
бу материал тўплаган иссиқлигини хо-
нани иситишга сарфлайдиган иситиш 
асбоблари ҳам бор. Иссиқлик тўпловчи 
материал сифатида темирбетон панеллар 
қўлланиши мумкин. Бундай ҳолда парде-
ворлар, ораёпмалар ва ҳатто пол панел-
лари орасига электр қиздириш кабеллари 
қўйиб кетилади. Э.б.и.нинг афзаллиги — 
оддийлиги, хона ҳароратини ростлаб ту-
риш мумкинлиги, озодалиги ва ҳ.к. (яна 
қ. Иситиш). 

ЭЛЕКТР БИРЛИКЛАР — электр 
катталикларининг бирликлари. Мутлақ 
электростатик бирликлар тизими (СГСЭ) 
ва Халқаро бирликлар тизими (СИ) тар-
кибига кирувчи МКСА тизими мавжуд. 
СГСЭ тизимида электр миқаори бирлиги 
Кулон конунидан аниқланади ва заряд-
нинг мутлақ электростатик бирлиги деб 
аталади. Бу тизимда сантиметр, грамм 
ва секундни асосий бирлик қилиб тан-
лаб ва заряднинг мутлақ электростатик 
бирлигидан фойдаланиб, барча электр 
катталикларнинг ўлчов бирликлари ани-
кланади. СИ тизимида тўртинчи асосий 
бирлик сифатида ток кучи бирлиги ампер 
(А) қабул қилинган. Метр (м), килограмм 
(кг), секунд (с) ва ампер (А) асосий бир-
ликларни асос қилиб олиб, қолган бар-
ча электр катталиклар бирликлари — 
ҳосилавий бирликлар: кулон, вольт, ом, 
фарада ва бошқалар тегишли физик му-
носабатлардан фойдаланиб аниқланади. 
Ҳеч қайси бирликлар тизимига кирмаган 
электр бирликлар: электронвольт (эВ), 
килоэлектронвольт (кэВ), мегаэлектрон-
вольт (МэВ) (1эВ = 1,602071019Ж). 

ЭЛЕКТР ГЕНЕРАТОР — 
қ.Генератор.

ЭЛЕКТР ДВИГАТЕЛЬ — электр 
энергиясини механик энергияга ай-
лантириб берувчи машина. Истеъмол 
қиладиган ток турига кўра, ўзгармас ток 
ва ўзгарувчан ток Э.д.ларига бўлинади. 

Ўзгармас ток Э. дларида валнинг ай-
ланишлар частотаси (сони)ни равон 
ростлаб туриш мумкин. Шунинг учун 
валнинг айланишлар частотасини тез-
тез ўзгартириб туриш лозим бўлган 
ҳолларда шундай двигателлар ишла-
тилади. Ўзгармас ток Э.д, уч хил схе-
мали: параллел уйғонишли, кетмакет 
уйғонишли ва арадаш уйгонишли қилиб 
ишлаб чиқарилди (расмга қ.). Ўзгарувчан 
ток Э.д. жумласига асинхрон электр дви-
гатель, синхрон ва коллекторли двига-
теллар (қ. Коллекторли машина) киради. 
Асинхрон Э.д. энг кўп ишлатилади. Син-
хрон Э.д.да валнинг айланишлар часто-
таси истеъмол қилинадиган токнинг ча-
стотасига қатьий боғлиқ бўлади. Бундай 
двигателлар энг қувватли электр юритма-
ларда ишлатилади. Э.д.лар очиқ, берк ва 
герметик турларга бўлинади. Портлашга 
хавфсиз Э. д.лар ҳам бор. Бундай дви-
гателнинг ичида газ портлаганда аланга 
ташқарига чиқмайди. Э.д.лар уйрўзғорда, 
саноат ва транспортда кенг миқёсда иш-
латилади.

ЭЛЕКТР ЁЙИ, Вольта ёйи — элек-
тродлар орасида ҳаво (газ) да ҳосил 
бўладиган электр разряди. Бунда равшан 
еруғланиш юз беради ва юқори т-ра пайдо 
бўлади. Ток кучи катта ва газ оқими куч-
ли бўлса, т-ра 5000° К гача етиши мум-
кин. Электродлар горизонтал жойлашти-
рилганда электр разряди қиздирган газ 
оқимлари таъсирида ёруғлик ёй шаклини 
олади. Иккита кўмир электрод орасида 
ҳавода ҳосил бўлган Э.ё.ни биринчи мар-
та рус олими В.В.Петров ва инглиз оли-
ми Г. Деви кузатишган (1802) ва таъриф-
лашган (1803). Г. Деви Э.ё.ни вольта ёйи 
деб атаган. Атмосфера босимига яқин ва 
ундан юқори босимларда ҳар қандай газ-
да Э.ё. пайдо бўлиши мумкин. Э.ё.нинг 
вольтампер характеристикаси пасайиб 
борувчи ҳисобланади; ток кўпайган сари 
электродлар орасида кучланиш пасай-
иб боради. Э.ё. электрометаллургияда, 
ёруғлик техникасида ва, айниқса, электр 
пайвандда (қ. Пайвандлаш) қўлланади. 

Техниканинг баъзи соҳаларида (мас, 
юқори кучланишлар техникасида) Э.ё. 
ҳодисаси зарарли ҳисобланади. Э.ё.ни 
сўндириш учун мойли, ҳаволи, элек-
тргазли ёй сўндириш қурилмаларидан, 
магнит сўндириш усули ва б даланилади.

ЭЛЕКТР ЗАНЖИРИ — электр энер-
гияси манбалари, қабул қилгичлари (ис-
теъмолчилари) ва уларни бир-бирига 
туташтирувчи ўтказгичлар (симлар) 
мажмуи. Э.з. таркибига улабузгичлар 
(виключателлар), қайта улагичлар (пере-
ключателлар), сақлагичлар, ҳимоялаш 
ва коммутация (узибулаш) аппаратлари, 
ўлчаш ва назорат асбоблари ва бошқалар 
ҳам киради. Э.з. ёрдамида электр энер-
гияси (электромагнит энергия ёки зан-
жирида электр токи, электр юритувчи 
куч ЭЮК, потенциаллар фарқи мавжуд 
бўлган бошқа тур энергия) узатилади, 
тарқатилади ҳамда кучланиши пасайти-
рилади ёки оширилади. Элект энергияси 
манбаларида бирор турда ги энергия (сув, 
иссиклик ва бошқалар энер гияси) электр 
энергиясига, қабул қил гичлар (истеъ-
молчилар)да электр энер гияси иссиқлик, 
механик ва бошқалар ту| энергияга ай-
лантирилади. Э.з. режим» (иш мароми) 
барча қисмалардаги ток ва кучланиш 
қийматига боғлиқ бўлади. Э.з.даги ток, 
ЭЮК ва кучланиш ўртасидаги муноса-
бат Кирхгоф қонунлари билан тушун-
тирилади (қ. Кирхгоф коидалари). Э.з. 
ўзгарувчан ва ўзгармас ток занжирларига 
бўлинади. Э.з.нинг асосий элементлари: 
резистор, индуктивлик ғалтаги, электр 
конденсатор ва бошқалар

ЭЛЕКТР ЗАРЯДИ — қ. Заряд. 

ЭЛЕКТР ИЗОЛЯЦИЯ МАТЕРИ-
АЛЛАРИ — электр қаршилиги юқори 
бўлган материаллар. Газсимон, суюқ ва 
қаттиқхилларга бўлинади. Газсимон Э. 
и. м.га ҳаво, фреон21 (дихлорфторме-
тан), элегаз (олтингугурт гексофторид) 
киради. Суюқ Э. и. м. турли мойлар ва 
кремнийорганик суюқликлардан ибо-

рат. Қаттиқ Э. и. м. кимёвий таркибига 
кўра, органик (смолалар, пластмассалар, 
парафинлар, тўқималар, картон, қоғоз, 
ёғоч ва бошқалар) ва анорганик (кўп 
тарқалганларидан смола, шиша, сопол) 
материаллардан иборат бўлади. Синтез 
йўли билан олинадиган органик Э. и. м. 
кенг қўлланилади. Бу материаллар зарур 
физиккимёвий ва механик хусусиятли 
қилиб ишлаб чиқарилади. Ўтказгич (сим)
лар, электр жиҳозлари, радиотехника ап-
паратларини ҳимоялашда, конденсатор 
ва электрон техникаси элементларида 
диэлектрик сифатида ишлатилади. Мод-
далар молекулаларининг электр хосса-
ларига кўра, Э. и. м. кугбий (диполь) ва 
ноқутбий (нейтрал) бўлиши мумкин. 
Қутбий материаллар: бакелит, совол, 
галовакс, поливинилхлорид, кўпчилик 
кремнийорганик материаллар; ноқутбий 
материаллар: юдород, бензол, карбон 
(М)хлорид, полистирол, парафин ва 
бошқалар Умуман барча Э. и. м.ни таби-
ий ва сунъий (синтетик) хилларга бўлиш 
мумкин. Сунъий материалларнинг таби-
ий материаллардан афзаллиги шундаки, 
амалда зарур .электр ва физиккимёвий 
хоссали Э. и. м.ни сунъий равишда тай-
ёрлаш мумкин. Э. и. м. кабеллар ва турли 
электр аппаратлар ясашда, электр узатиш 
линияларида, электр машинасозлигида, 
радиотехникада, уйрўзғорда ва техника-
нинг кўп тармоқларида қўлланади (яна қ. 
Изолятор). 

ЭЛЕКТР ИНДУКЦИЯ — қ. Индук-
ция. 

ЭЛЕКТР КОНДЕНСАТОР — қ. 
Конденсатор.

ЭЛЕКТР КУЧЛАНИШ — электр 
ва ташқи кучларнинг бирлик мусбат за-
рядни занжирнинг аниқ бир қисмида 
кўчиришида бажарган ишига тенг бўлган 
физик катталик. Электр кучларнинг зан-
жир қисмида бирлик мусбат зарядни 
кўчиришда бажарган иши шу қисм учла-
ридаги потенциаллар фарқи (ф,—Ф2) га 

тенг. Ташқи кучларнинг бирлик мусбат 
зарядни кўчиришда бажарган иши эса 
занжирнинг шу қисмидаги электр юри-
тувчи куч (э.ю.к.) е га тенг. СИ да Э.к. 
нинг бирлиги вольт. Э.к.ни вольтметр ёр-
дамида ўлчанади.

ЭЛЕКТР МАЙДОН — электр за-
рядлар ёки ўзгарувчан магнит майдон 
ҳосил қилган физик майдон. Вақт бўйича 
ўзгармайдиган Э.м. электростатик май-
дон дебаталади. Э.м. тушунчасини би-
ринчи бўлиб М. Фарадей 19-аср 30-й.ла-
рида киритган. Э.м. материянинг майдон 
кўринишидир. Материянинг ҳар қандай 
ўзгаришлари, уларнинг ўзаро таъсирлари 
вақт оралиғида ва фазода рўй беради, ҳар 
қандай физик таъсир фақат чекли тезлик 
билан тарқалади. Электрланган жисм-
ларнинг бир-бирига таъсири, уларнинг 
ҳаракати Э.м.лари туфайлидир. Электр 
зарядлар бир-бирига бевосита эмас, бал-
ки билвосита таъсир этади. Ҳар бир за-
ряд д ўз атрофидаги фазода Э.м. ҳаракат 
қилади ва шу майдон орқали бошқа 
майдонга таъсир этади. Демак, Э.м.нинг 
асосий хусусиятларидан бири мавжуд 
бўлган Э.м.га заряд киритилганда унга 
Ғ куч таъсир этишидир. Э.м. электр 
майдон кучланганлиги Ё ва майдон по-
тенциали ф билан тавсифланади. Э.м. 
кучланганлиги майдоннинг куч харак-
теристикаси бўлиб, у миқдор жиҳатдан 
майдоннинг муайян нуқтасидаги бирлик 
мусбат зарядга майдон томонидан таъ-
сир этадиган электр кучланиши билан 
ўлчанади. Кучланиш вектор катталик 
бўлиб, йўналиши мусбат зардяга таъсир 
этувчи куч йўналиши билан бир хил. 
Барча нуқталарда Э.м. кучланганлиги 
ҳам йўналиш, ҳам миқдор жиҳатдан бир 
хил бўлган магнит майдон б и р жинсли 
майдон деб аталади. Майдон потенциали 
скаляр катталик, у Э.м.нинг энергетик 
характеристикаси ҳисобланади. Э.м.ни 
яққол тасаввур қилиш мақсадида электр 
куч чизиқлари ва эквипотенциал сирт ту-
шунчаларидан фойдаланилади. Ҳар бир 
нуқтасида Е вектор ўзига уринма бўлган 

чизиқни электр куч чизиғи дейилади. 
Электр куч чизиқлари Э.м.ни фақат яққол 
тасвирлабгина қолмай, балки уларнинг 
зичлиги орқали Е ни баҳолаш мумкин. 
Куч чизиқлари зич ўтказилган жойларда 
кичик бўлади. Бир жинсли майдоннинг 
куч чизиқлари ўзаро параллел ётади. 
Ҳамма нуқталарида потенциал қиймати 
бир хил бўлган сиртлар эквипотенциал 
сиртлар дейилади. Бир жинсли Э.м. учун 
эквипотенциал сиртлар ўзаро параллел 
текисликлардаги, нуқтавий заряд майдо-
ни учун маркази заряд устида ётган кон-
центрик айланалардан иборат. 

ЭЛЕКТР МАШИНА — механик 
энергияни электр энергиясига ва электр 
энергиясини механик энергияга ҳамда 
электр энергиясини бошқача кучла-
ниш, ток кучи, частотага эга бўлган ва 
бошқалар параметрли электр энергия-
сига айлантирувчи қурилма. Иши элек-
тромагнит индукция ҳодисасига ҳамда 
электр токлари ва магнит майдонларнинг 
ўзаро таъсирлашувини белгилайдиган 
қонунларга асосланади.

Механик энергияни электр энерги-
ясига айлантиришда электрмашина ге-
нератори, электр энергиясини механик 
энергияга айлантиришда эса электр дви-
гатель қўлланади. Бу машиналар ҳам 
генератор, ҳам двигатель режимида иш-
лаши мумкин (яна қ. Асинхрон электр 
машина, Коллекторли машина). Ток ту-
рини, частотани, фазалар сонини, кучла-
нишни ўзгартириш учун электр машина 
ўзгартиргичларидан, электр машина 
кучайтиргичларидан, электр трансфор-
матори ва бошқалардан фойдаланила-
ди. Махсус қурилмалар, мас, магнето, 
пайвандлаш генератори, тахометр, тор-
тувчи электр двигателларни ҳам Э.м. 
жумласига киритиш мумкин. Э.м.лар 
уйрўзғорда, халқ хўжалигининг деярли 
барча тармоқларида, саноат ва транс-
портда қўлланади. 

ЭЛЕКТР МУСИҚА ЧОЛҒУЛАРИ, 
электроакустик мусиқа чолғулари — 

20-асрда ривож топган мусиқа чолгулари 
тури. Улардаги тор, тилча ва бошқалар 
воситаларнинг механик тебранишлари 
адаптер ёрдамида электр тебранишларга 
айлантирилиб, махсус электр қурилмалар 
орқали кучайтирилади. Э.м.ч.ни яратиш 
дастлабки тажрибалари 19-аср 2-ярмида 
юз берган (Гельмгольцшт электр камер-
тонк, электрлаштирилган фортепиано). 
1930-й.лардатурли — электрлаштирил-
ган (адаптер ўрнатилган) гитара, скрип-
ка, виолончель, саксофон ва бошқалар 
яратилган. Айниқса, қуюқ ва ёрқин, айни 
пайтда ширадор, жўшқин ва титроқ то-
вушга эга, рок мусиқа, попмусиқат асосий 
ўрин эгаллаган электр (соло, ритм, бас) 
гитаралар кенг оммалашган. Узбекистон-
да танбур, қонун, соз ва бошқаларнинг 
электр турлари қўлланилмоқда. 

ЭЛЕКТР ОРГАНЛАР — 
балиқларнинг электр разряд ҳосил 
қилувчи жуфт органлари. Ҳар қандай 
балиқ танаси атрофида, одатда, куч-
сиз электр майдони ҳосил бўлади. Э.о. 
конвергент усулда бир қанча балиқлар 
(олабуғасимонлар, илонбалиқлар, скат-
лар, лаққалар ва бошқалар)да вужудга 
келган; ҳоз. 300 дан ортиқ тур балиқларда 
Э.о. бор. Э.о. турли балиқларда турли-
ча жойлашади. Ҳар бир электр орган 
устунчага ўрнашган кўп сонли электр 
пластинкалар (ЭП)дан тузилган. ЭП 
шаклан ўзгарган мускул, нерв ёки без-
ли ҳужайралардан иборат. Ҳужайралар 
мембранасида кимёвий реакциялар на-
тижасида электр зарядлари тўпланади. 
Пластинкаларнинг остки қисми ман-
фий, юқори қисми мусбат зарядланади. 
Э.о. пластинкалари ва устунчалари сони 
ҳар хил: электрли скатларда 500 га яқин 
устунчаларнинг ҳар қайсисида 400 та-
дан ЭП бўлади. Ҳар бир устунчадаги 
ЭП кетмакет, электр устунчалар эса па-
раллел жойлашган. Э.о. реагентлар ке-
либ турадиган ва кимёвий реакциялар 
маҳсулоти чиқарилиб туриладиган бўлса, 
электр генератор сингари тўхтовсиз иш-
лаб туради. Э.о. ишини адашган, юз ва 

тилтомоқ нервлари бошқаради. Э.о. учи-
да ҳосил бўладиган электр потенциаллар 
фарқи скатларда 300 В, электрли илон 
балиқлардз. 650 В гача, импульс разряди 
кучи 1 кВт дан 6 кВт гача етади. Электр 
разрядлардан ҳайвонлар йиртқичлардан 
ҳимояланиш, ўлжасига ҳужум қилиш, 
тур ичидаги сигнализация ва лойқа сувда 
мўлжал олиш воситаси сифатида фойда-
ланишади. Балиқлар бошида жойлашган 
лоренц капсулалари электр рецепторлар 
вазифасини бажариши тахмин қилинади. 
Лоренц капсулалари ингичка найлар 
орқали тери сиртига ва ён чизиқлари най-
ига очилади. Бошқа балиқларни ўлимга 
олиб келадиган ток кучи Э.о.га эга бўлган 
балиқлар учун хавф туғдирмайди. 

ЭЛЕКТР ПАЙВАНД — қ. Пайванд-
лаш. 

ЭЛЕКТР ПЕЧЬ — электр 
ҳодисаларининг иссиқлик ажратиш хос-
сасидан фойдаланиладиган эритиш ёки 
қиздириш печи. Электр энергиясини 
иссиқлик энергиясига айлантириш усу-
лига кўра, ёй печи, шдукцион печь, элек-
троннурли печь, диэлектрик қиздириш 
қурилмалари ва бошқалар; ишлатилиш 
соҳалари бўйича саноат, лаб., коммунал 
хўжалик, уйрўзғор учун мўлжалланган 
хилларга бўлинади. Э.п.да иш муҳити 
(ҳаво, агрессив муҳит, инерт атмосфера 
ва бошқалар), ток частотаси, тузилиши 
муҳим кўрсаткичлар ҳисобланади. Бун-
дай печларда иш жараёнини автомат-
лаштириш осон, унда куйинди деярли 
бўлмайди.

Бир йўла технологик, иссиқлик тех-
никаси ва электротехника вазифаларини 
бажарадиган Э.п.лари бор. Улар электр 
печь қурилмаси деб атаяади. Уларнинг 
таркибига Э.п., куч жиҳозлари (транс-
форматор, тўғрилагич, юқори часто-
тали генератор, лампали генератор), 
қўшимча электр жиҳозлари (дроссель, 
балласт қаршилик, конденсатор, анодли 
тўғрилагич ва бошқалар), назоратўлчаш 
асбоблари, пирометрик аппаратура, ав-

томатик ростлаш қурилмаси ва бошқалар 
киради. Темир рудаларидан чўян эритиб 
олинадиган Э.п. электр домна печи деб 
аталади. Бундай печлар ҳозир деярли 
қўлланмайди. 

ЭЛЕКТР РАЗВЕДКА — Ер пўстидаги 
тоғ жинсларининг электр ҳусусиятларини 
ҳамда доимий ва ўзгарувчан ток таъсири-
да ҳосил бўлган табиий ва сунъий электр 
майдонларни ўрганишга асосланган гео-
физик разведка усуллари гуруҳи. Э.р.ни 
қўллаш натижасида геологик кесим 
жинсларининг электр хоссалари (электр 
қаршилиги, диэлектрик ўтказувчанлиги 
ва бошқалар) бўйича табақаланади. 
Э.р.нинг қуйидаги: 1) доимий ток усу-
ли — табиий электр майдони, заряди, 
қаршилиги; 2) пастчастотали ўзгарувчан 
ток усули — теллур токи, частотали 
электромагнит зондлаш ва бошқалар; 
3) ўртача частотали ўзгарувчан ток усу-
ли — индукция, аэроэлектр развед-
ка ва бошқалар; 4) юқори частотали 
ўзгарувчан ток усули — радиотўлқин 
билан текшириш, радиокип ва бошқалар; 
5) қутбланиш, ўтиш жараёнлари, майдон 
барқарорланиши натижасида юзага кел-
ган қўзғалувчан майдонларни ўрганиш 
усуллари мавжуд. Э.р. усулларидан сама-
рали фойдаланиш қуйидаги шартшаро-
итларга боғлиқ: 1) тоғ жинслари ва фой-
дали қазилмаларнинг электр хоссалари 
бир-биридан сезиларли фарқланиши; 
ўрганилаётган объектнинг морфология-
си ва ўлчамини унинг ётиш чуқурлигига 
нисбатан устунлигини яққол сезилиши; 
3) қоплама тоғ жинслари тўсиқлик таъ-
сирининг нисбатан камлиги ва бошқалар 
Ҳал қилинаётган геологик масалалар 
характерига кўра, муҳандислик геол.си, 
руда ва структуравий Э.р.ларга ажрати-
лади. Э.р. усулларини қўллаш, одатда, 
қимматга тушадиган кон кавлаш ва бурғи 
ишлари ҳажмини қисқартириш ҳисобига 
геологик изланишларни тезлаштиради ва 
арзонга тушади.

ЭЛЕКТР РАЗРЯДИ электрланган 

жисмларнинг ташқи таъсир натижасида 
зарядигш йўқотиши. Аккумуляторлар ва 
бошқалар кимёвий электр манбаларида, 
конденсаторларда турли ишорали за-
рядлар билан зарядланган ўтказгичлар 
ўзаро таъсирлашганда содир бўлади. 
Э.р. газ, вакуум ва диэлектрикларда 
ҳам рўй беради. Газдан ток ўтиши газ 
разряди деб аталади. Газ разряднинг 
мустақил ва номустақил турлари мав-
жуд. Газнинг ўтказувчанлиги иониза-
торга боғлиқ бўлса, номустақил, ташқи 
таъсирсиз газдан ток ўтса, мустақил 
разряд бўлади. Газларнинг хосса ва 
ҳолатларига, электродларнинг матери-
али, шакли, ўлчамлари ва ўзаро жой-
лашишига, электродлардаги кучланиш 
катталигига боғлиқ равишда мустақил 
разряднинг милтиллама разряд, ёй раз-
ряд, тож разряд, учқун разряд, яшин каби 
турлари кузатилади. Милтиллама разряд 
газда паст босимларда кузатилади. Бун-
да электродлар орасидаги масофа 30—50 
см, электродлардаги кучланиш ўзгармас 
ва бир неча юз вольтга тенг бўлади. Нур-
ланишнинг ранги най ичига тўлдирилган 
газ турига боғлиқ. Бу хилдаги разряд 
кундузги ёруғлик лампаларида, газ раз-
рядли найлар декорация мақсадларида 
ёки реклама ёзувларида ишлатилади. 
Юқори частотали ўзгарувчан электр май-
дон таъсирида юқори частотали газ раз-
ряд пайдо бўлади. Юқори частотали раз-
ряддан спектроскопияда ёруғлик манбаи 
сифатида, техникада ток йўналишини 
ўзгартириш, ўзгарувчан токни ўзгармас 
токка айлантириш билан боғлиқ бўлган 
ишлар ва бошқаларда фойдаланилади. 
Тож разряд бир жинсли бўлмаган электр 
майдонипа бўлган газда электродлар 
ўткир қисмларининг яқинида бинаф-
ша рангдаги нурланиш тарзида пайдо 
бўлади (расм). Тож разряд юқори куч-
ланишли симлар яқинида, дарахтлар-
нинг ўткир учлари ва бошқаларда ҳосил 
бўлади. Яшин қайтаргичларнинг иши 
тож разрядга асосланган. Атмосфера-
да момоқалдироқ бўлган вақтда ҳосил 
бўладиган кучли электр майдон яшин 

қайтаргичнинг учида тож разрядни ву-
жудга келтиради. Бу разряд зарядларнинг 
бино олдида тўпланишига йўл қўймай, 
уларни ерга ўтказиб туради ва бинога 
яшин тушишидан сақлайди. Учқун раз-
ряд нормал ёки юқори босим шароити-
да электродлар орасидаги электр май-
дон кучланганлиги жуда катта бўлганда 
ҳавода вужудга келади. Учқун разряд-
дан учқун разрядлагичларда, ички ёнув 
двигателида ёнилғи аралашмасини ўт 
олдиришда, металл сиртини эррозиядан 
тозалаш ва бошқалар мақсадларда фой-
даланилади. 

ЭЛЕКТР СИҒИМИ — ўтказгичнинг 
электр заряд тўплаш хусусиятини ифо-
даловчи электр катталик. Миқцор 
жиҳатидан яккаланган ўтказгичнинг по-
тенциалини бир бирликка ўзгартириш 
учун зарур заряд миқдорига тенг. Амалда 
конденсаторларни параллел, кетма-кет 
ёки аралаш улаш йўли билан зарур Э.с. 
олинади. 

ЭЛЕКТР СОАТ — электромагнит 
механизм билан юрадиган соат. Бирин-
чи марта соатга электр қурилмаларини 
қўллаш 19-аср 30—40-й.ларидан бошлан-
ган. Дастлаб, Э.с. электромагнит, электр 
двигатель ва бошқалар ёрдамида юрган. 
20-аср 50-й.ларигача электромагнит со-
атлар йирик габаритли, маятникли, ба-
лансирли бўлган. Кейинчалик ихчамроқ 
Э.с.лар ҳам яратилган. Э.с.лар инди-
видуал (якка) ва гуруҳ (группа) бўлиб 
ишлайдиган хилларга бўлинади. Их-
чам (индивидуал) Э.с.лар 120 ёки 220 В 
қучланишли ўзгарувчан ток тармоғидан 
ҳаракатланувчи магнит маятникли асин-
хрон ёки синхрон электр двигатели ёрда-
мида ишлайди. Гуруҳ бўлиб ишлайдиган 
Э.с. бир жойдан бошқариб турилади. 
Булар, асосан, шаҳар кўчалари, идора-
лар, корхоналар, ўқув юртлари, аэро-
порт ва вокзалларда ишлатилади. Қўлга 
тақиладиган, стол устига қўйиладиган ва 
деворга осиладиган батареяли Э.с.лари 
кенг тарқалган. Электрон схемали ва 

циферблатда рақамлар ўзгариб туради-
ган бундай соатлар электрон соатлар деб 
аталади. Тошкент курантидат соат Э. с. 
ҳисобланади.

ЭЛЕКТР СТАНЦИЯСИ — электр 
энергияси ишлаб чиқариш учун 
мўлжалланган ускуналар, жиҳозлар ва 
аппаратлар, бунинг учун зарур иншоот-
лар ва бинолар мажмуи; электр энерги-
яси ишлаб чиқарувчи корхона. Энергия 
манбаларига қараб, иссиқлик электр 
станциялари (ИЭС, буғ турбинали, газ 
турбинали, дизелли), гидроэлектр стан-
ция, шамол электр станцияси, гидро-
аккумуляцияловчи электр станцияси, 
кўтарилиш сув электр станцияси ва 
магнитогидродинамик генераторли ст-
яларга бўлинади. Атом электр станци-
яси, геотермал (ер иссиқлигидан фойда-
ланувчи) электр ст-ялари ва гелиоэнерге-
тика ст-ялари (қ. Гелиотехнша) иссиқлик 
электр ст-яси жумласига киради.

Геотермал Э.с. ер остидаги 
иссиқликни электр энергиясига айлан-
тирадиган буғ турбинали Э. с. дир. Вул-
канли ҳудудларда 2000—3000 м ер ости-
даги сувларнинг т-раси 100° дан юқори 
бўлади (қ. Геотермал ресурслар). Гео-
термал Э. с.да сувбуғ аралашмаси ер сир-
тига чиқарилиб, сепаратор қурилмасига 
берилади ва сувдан буғ ажратилади. Буғ 
турбинага, иссиқ сув истеъмолчиларга 
берилади. Бундай ст-ялар Россия, Ита-
лия, Янги Зеландия, АҚШ ва Японияда 
ишлатилади.

Иссиқлик Э. с. электр энергетиканинг 
асоси ҳисобланади. Биринчи қудратли 
электр ст-я бирламчи энергия манбала-
ри яқинига қуриш ва ишлаб чиқарилган 
электр энергиясини узоқ истеъмолчилар-
га фақат уч фазали ўзгарувчан ток асоси-
дагина узатиш мумкин. Шундай электр 
ст-яларнинг биринчиси 1891 йил М. О. 
Доливо-Доброволъский томонидан Лау-
фен шаҳри (Германия)да қурилган. У сув 
турбинасининг қуввати 300 о.к.га тенг ги-
дроэлектр ст-я бўлган. Ўзбекистонда 20-
аср 10-й.ларида барча электр ст-яларнинг 

умумий қуввати 3000 кВт дан ошиқроқ 
эди. 1920—30-й.ларда Тошкент, Бухо-
ро, Самарқанд ва бошқалар шаҳарларда 
йирик дизель электр ст-ялари қурилди. 
Ўзбекистонда қурилган биринчи гидроэ-
лектр ст-я — Бўзсув 1 1926 йил 1 майда 
ишга туширилган. Кейинчалик биринке-
тин ГЭСлар ва ИЭС лари қурилган.

Ўзбекистонда 20 та иссиқлик ва 27 та 
гидроэлектр ст-ялари бор; улар йилига 52 
млрд. кВт соат электр энергияси ишлаб 
чиқаради (2005) (қ. Энергетика).

ЭЛЕКТР ТАРМОҒИ — электр 
энергиясини электр манбаидан истеъ-
молчиларига узатиш ва тақсимлаш учун 
мўлжалланган қурилмалар мажмуи. 
Умумий мақсадларга мўлжалланган Э. 
т. электр ст-ялар билан истеъмолчилар-
ни ҳаво линиялари ва кабелли электр 
узатиш линиялари орқали боғлайди, 
ҳудудий жиҳатдан тарқоқ истеъмолчи-
ларни электр энергияси билан марказ-
лашган усудда таъминлайди. Электр уза-
тиш линиялари билан боғланмайдиган Э. 
т.лари ҳам бўлади. Қандай мақсадларга 
мўлжалланганлигига қараб, улар таъ-
минловчи ва тақсимловчи тармоқларга, 
яъни электр энергиясини кичик электр 
ст-ялардан шаҳар, саноат, қ. х. ва 
бошқалар истеъмолчиларга узатувчи 
ва тақсимловчи тармоқларга; кучлани-
ши бўйича икки гуруҳга, яъни кучла-
ниши 1 кВ гача ва ундан юқори бўлган 
тармоқларга бўлиниши мумкин. Бундан 
ташқари, ток турига қараб, ўзгарувчан 
ва ўзгармас ток Э.т.га, фойдаланилишига 
кўра, ҳаво линияли ва кабелли; тузилиши 
бўйича ҳалқали ва радиал; ишлаш режими 
бўйича очиқ ва берк хилларга бўлинади. 
Э.т. таркибига ЕОр токни ўзгартирувчи, 
электр энергиясини тақсимловчи ва 
тармоқ иш режимини бошқарувчи электр 
ст-ялари киради. Ўзгарувчан ток Э.т.лари 
кенгтарқалган. Ўзбекистонда бундай 
Э.т.лари учун 12,24,36, 48,60, 127, 229, 
380, 660 В ли; 3, 6, 10, 20, 35, 110, 150, 
220, 330, 500, 750 кВ ли номинал куч-
ланишлар қабул қилинган. Ўзгармас ток 

Э.т.лари, асосан, шаҳарлар, қисман т.й. 
электр транспорти ва баъзи электркимё-
вий корхоналарни электр билан таъмин-
лашда қўлланади. Кучланиши 220 В гача 
бўлган. Э. т. лар кичик қувватли истеъ-
молчилар (уйрўзғор ёритиш асбоблари, 
электр аппаратлар ва бошқалар) ни, 380 
В дан 10 кВ гача бўлган Э. т.лар юқори 
қувватли электр двигателлар ишлатила-
диган истеъмолчиларни энергия билан 
таъминлашда қўлланади. Кучланиш 6 кВ 
дан юқори бўлган Э.т.лардан электр энер-
гияни қабул қилиб, кейин кучланишни 
пасайтириб тарқатишда фойдаланилади. 

ЭЛЕКТР ТАЪМИНОТИ — электр 
энергетикасининг саноат, қ.х., транс-
порт, шаҳар хўжалиги, аҳоли ва 
бошқаларни электр энергияси билан таъ-
минлаш ҳамда унинг тақсимоти билан 
шуғулланадиган бўлими. Унга электр 
энергия манбалари, кучланишни оши-
рувчи ва пасайтирувчи электр ст-ялари, 
таъминлаштақсимлаш электр тармоғи, 
турли ёрдамчи қурилмалар ва иншоотлар 
киради. Ишлаб чиқариладиган электр 
энергиясининг асосий қисми саноат 
эҳтиёжлари учун ишлатилади.

Э. т.нинг асосий манбалари электр 
ст-ялари (қ. Электр станцияси), ҳудудий 
энергетика тизимларининг энергия би-
лан таъминлаш тармоқлари (қ. Электр 
тармоғи). Йирик саноат корхоналари ва 
шаҳарларни ҳам энергия, ҳам иссиқдик 
билан таъминлаш учун иссиқликэлектр 
марказлари ИЭМ (ТЭЦ) дан фойдалани-
лади. Буларнинг қуввати саноат корхо-
налари ва шаҳар хўжалигининг энергия 
ва иссикликка бўлган эҳтиёжи билан 
белгиланади (қ. Иссикликэлектр марка-
зи, Иссиқликэлектр станциялари). Э. т. 
тизимида кўпинча юқори кучланишли 
ток ишлатилади. Маиший корхоналар ва 
уйрўзғорда 220 В (камдан кам ҳолларда 
110 В), йирик саноат корхоналари, транс-
порт ва шаҳар хўжалигида 110 ва 220 кВ, 
айрим йирик соҳаларда 330 ва 500 кВ 
кучланишли электр энергиясидан фойда-
ланилади.

Э. т. тизимининг схемаси электр 
энергияси манбаидан энергияни ис-
теъмолчиларга узатишда оралиқ ком-
мутация ва трансформация (кучланиш-
ни ўзгартириш) босқичлари сони кам 
бўлишига, энергия манбаини иложи 
борича истеъмолчига яқинроқ қилиб 
қуришга асосланади. Энергияни истеъ-
молчиларга узатишда кабелли ва сим-
ли узатиш усулларидан фойдаланила-
ди. Кучланишни ўзгартирувчи (асосан, 
пасайтирувчи) ст-ялар истеъмолчилар 
зич жойлашган ҳудуднинг ўртароғига 
қурилади.

Ўзбекистонда Э. т. асосан, 20-аср 
бошларида Тошкентда 2 электр ст-я 
қуриш билан бошланди. Энг йирик 
ГЭСлар: Чорвоқ ГЭС, Хўжакент ГЭС, 
Ғазалкент ГЭС, Фарҳод ГЭС, энг йи-
рик иссиқликэлектр марказлари (ИЭМ): 
Фарғона ИЭМ, Муборак ИЭМ, Тошкент 
ИЭМ; йирик электр узатиш линиялари 
(ЭУЛ) сони 20 дан ортиқ (қ. Энергетика). 
Ресггублика шаҳарлари ва қишлоқларини 
электр билан таъминлаш марказлашти-
рилган.

Тошкент шаҳрида дастлабки электр 
ст-ялари 20-аср бошларида қурилган. 
Марказлашган шаҳар Э.т.нинг бошлани-
ши Бўзсув ГЭС нинг биринчи навбати 
(1926) ва 6 кВ кучланишли ўзгарувчан 
ток кабель тармоғининг ишга туширили-
ши билан боғлиқ. Ҳозир асосий шаҳар Э. 
т. манбалари: Тошкент ДИЭС, Тошкент 
иссиқлик электр маркази (ИЭМ), Тош-
кент ГЭС лари каскади. Бундан ташқари, 
Э.т. тизимида 60 дан ортиқ кичик ст-ялар, 
трансформатор пунктларқ, тақсимлаш 
пунктлари, кабель ва ҳаво симлари бор. 
(2005).

Эргаш Шоисматов.

ЭЛЕКТР ТОКИ — электр зарядла-
рининг тартибли ҳаракати. Э. т. пайдо 
бўлиши ва доимо пайдо бўлиб туриши 
учун: 1) моддада эркин электр зарядла-
ри, 2) уларни тартибли ҳаракатга келти-
рувчи электр майдон ва 3) занжир берк 
бўлиши керак. Зарядли зарралар ток 

ташувчилар деб аталади. Металлар ва 
яримўтказгичларда ток ташувчилар элек-
тронлардан, электролитларда мусбат ва 
манфий ионлардан, ионлашган газларда 
мусбат ва манфий ионлар ҳамда элек-
тронлардан иборат.

Зарядли зарраларнинг электр майдон 
таъсирида жисмга нисбатан кўчиши на-
тижасида вужудга келадиган Э. т. ў т к 
а зувчанлик токи деб, зарядланган ма-
кроскопик жисм (мас, суюқлик ёки газ) 
ларнинг кўчишидан юзага келадиган Э. 
т. конвекцион ток деб аталади. Силжиш 
токи деб аталадиган ток ҳам мавжуд. Бу 
ток зарядлар ҳаракатига боғлиқ бўлмай, 
балки электр майдон кучланганлиги-
нинг вақт бўйича ўзгаришига мутаносиб 
(пропорционал) бўлади. Силжиш токи 
магнит майдон ҳосил қилиш хусусияти 
жиҳатидангина ўтказувчанлик ва конвек-
цион токка эквивалентдир.

Э. т.нинг мавжудлигини ток туфай-
ли юз берадиган қуйидаги таъсир ёки 
ҳодисаларга қараб билиш мумкин: 1) 
иссиқлик таъсири — ток ўтаётганда 
ўтказгич (ўта ўтказгич бундан истис-
но) қизийди; 2) кимёвий таъсири — Э. 
т. ўтказгичнинг кимёвий таркибини 
ўзгартиради (мас, электролиз ҳодисаси); 
3) магнит таъсири (мас, токди ўтказгич 
ёнида магнит милининг оғиши, электро-
магнитлар); 4) куч таъсири (мас, магнит 
майдонида токли ўтказгичнинг оғиши, 
электр двигателлар); 5) ёруғлик таъси-
ри (мас, сийракланган газларда разряд, 
электр ёйи). Ток кучи амперметр, милли-
амперметр, микроамперметр ва галъва-
нометр билан ўлчанади.

Суннат Ғоибов. 

ЭЛЕКТР ТОКИНИ УЗАТИШ — 
электр ст-ясидан электр энергиясини 
муайян масофага электр ускуналари ва 
қурилмалари ёрдамида етказиб бериш. Э. 
т. у. қурилмаларига кучланишни кучайти-
рувчи ва пасайтирувчи трансформатор-
лар, таянчларга тортиладиган симли ва 
ерга кўмиладиган кабелли электр узатиш 
линиялари, аварияга қарши ва ҳимоялаш 

автоматика аппаратлари киради. Энер-
гия линия орқали узатилаётганда сим 
қаршилигини енгиш учун энергиянинг 
маълум қисми йўқолади. Энергиянинг 
йўқолиш миқдори ток кучи квадратига ва 
симнинг қаршилигига мутаносиб (про-
порционал) бўлади. Сим қаршилигини 
камайтириш учун унинг диаметрини 
ошириш зарур. Симни тежаш учун Э. 
т. у. линиялари бошига кучланишни ку-
чайтирувчи трансформаторлар, охири-
га эга пасайтирувчи трансформаторлар 
ўрнатилади. Натижада узатилаётган 
қувват (энергия) ўзгармайди, кучланиш 
қанча кўпайса, линиядан ўтаётган ток 
кучи шунча камаяди. Линиянинг энергия 
ўтказувчанлик имконияти кучланиш ква-
дратига тўғри, линиядаги энергиянинг 
йўқолиши эса кучланиш квадратига те-
скари мутаносиб бўлади. Узатиш лини-
яларининг кучланиши узатиш масофаси-
га, узатилаётган электр қувватига боғлиқ.

Узатиш линиялари ер ости ёки сув 
ости кабеллари ва ҳаво линиялари ша-
клида қурилиши мумкин. Кабелли 
электр узатиш линияларида энергия 
ўтказувчанлик имконияти линиянинг ак-
тив қаршилиги билан, ҳаво линияларида 
эса индуктив қаршилик билан чекланади. 
Амалда ҳаво линияларининг индуктив 
қаршилиги актив қаршилигидан бир неча 
марта катта бўлади. Шу сабабли ҳам анча 
узоқ масофага ўта катта қувватни узатиш 
учун ўзгарувчан ток ҳаво линияларида 
индуктив қаршилик таъсирини камай-
тириш чоралари кўрилади: синхрон ёки 
конденсаторли компенсаторлар, линияга 
параллел уланадиган индуктив қаршилик 
— дросселлар, линияга кетмакет улана-
диган сиғимли қаршилик — конденсатор 
батареялари қўлланилади. Ўзгарувчан 
ток узатиш линиялари албатта уч фазали 
бўлади. Электр энергия узатиш линия-
лари фақат ўзгарувчан токда эмас, балки 
ўзгармас токда ҳам электр узатиши мум-
кин. Линия орқали узатиладиган қувват 
токнинг қучланишига ва линиянинг 
узунлигига боғлиқ.

Э. т. у. линиялари мусбат ва манфий 

қутб симларидан иборат бўлади. Ли-
нияда юқори кучланиш бўлиши учун 
линия бошидаги трансформаторлар ку-
чайтирилган ўзгарувчан кучланишни 
тўғрилагичлар ёрдамида ўзгармас токка 
айлантиради. Линия охирида инвертор-
лар ёрдамида ўзгармас ток ўзгарувчан 
токка айлантирилади, сўнгра трансфор-
маторлар ёрдамида яна паст кучланишга 
ўтказилади ва истеъмолчиларга юбори-
лади (қ. Электр тармоғи, Электр таъ-
миноти). 

ЭЛЕКТР ТРАНСФОРМАТОРИ — 
қ. Трансформатор.

ЭЛЕКТР ЮРИТУВЧИ КУЧ — 
(ЭЮК) ўзгарувчан ёки ўзгармас ток 
энергия манбаларида ташқи (потенци-
ал) кучлар таъсирини ифодалайдиган 
физик катталик. Ўтказгичдан ток ўтиши 
учун унда электр майдон ҳосил қилиниб 
сақланади. Бунинг учун ток манбаи ёр-
дамида ўгказгич учларида потенциал-
лар фарқи (ф,—Ф2)узлуксиз тиклаб ту-
рилади. Бу эса ток орқали оқиб келувчи 
мусбат зарядларни ўтказгичнинг кичик 
потенциал Ф2 ли учидан узлуксиз олиб 
кетиш ва катта потенциал ф, ли учига 
узлуксиз келтириб туриш зарурлигини 
англатади. Демак, зарядларнинг берк йўл 
бўйлаб ҳаракати вужудга келади. Бунда 
фақат электростатик (ички) кучларнинг 
ўзи етарли эмас, чунки бу кучларнинг за-
рядларни берк контур бўйлаб кўчиришда 
бажарган иши нолга тенг. Демак, берк 
контурда зарядлар оқимини таъминлаш 
учун ноэлектростатик (ташқи) кучлар 
мавжуд бўлиши керак. Ташқи кучлар Ку-
лон кучларидан (қ. Кулон қонуни) фарқ 
қилиб, турли ишорали зарядларни бир-
лаштирмайди, аксинча уларнинг ажра-
лишини юзага келтиради ва тўғри чизиқ 
учларида потенциаллар фарқини бирдай 
сақлаб туради. Ташқи кучларнинг таъ-
сири Э.ю.к. билан ифодаланади. Ташқи 
қучларнинг бирлик мусбат зарядни берк 
занжир бўйлаб кўчиришда бажарган 
иши (е = $ Е’д.1 ўлчанадиган е катта-

лик) э.ю.к., ток манбаи э.ю.к. манбаи деб 
аталади, бунда Е’— ташқи кучларнинг 
ноэлектростатик электр майдони кучлан-
ганлиги, д1— контур элементи. Ташқи 
кучларнинг ноэлектростатик электр май-
донини электр энергия манбаи ҳосил 
қилади. Демак, э.ю.к. ташқи қучлар таъ-
сирида ток занжирига киритилган энер-
гия экан. Мас, гальваник элемент ва акку-
муляторлар, ўзгармас ток генераторлари, 
яримўтказгичли термоэлементлар, фото-
элементлар ва бошқалар электр манбаи 
бўла олади. Э.ю.к. вольтларда ўлчанади.

ЭЛЕКТР ЎТКАЗГИЧЛАР — электр 
ўтказувчанлик хоссаси юқори (электр то-
кини яхши ўтказадиган) ва солиштирма 
қаршилиги кичик (р<10~4 омсм) бўлган 
моддалар. Солиштирма қаршилиги катта 
(р~ 1014—1022 омсм) моддалар изолятор-
лар, булар билан ўтказгичлар ўртасидаги 
моддалар эса яримўтказгичлар дейила-
ди. Э. ў. жумласига металлар, электро-
литлар ва плазмалар киради. Металлар-
да эркин электронлар, электролитларда 
мусбат ва манфий ионлар, плазмаларда 
эса эркин электронлар, мусбат ва ман-
фий ионлар ток ташувчилар вазифа-
сини бажаради. Кўпгина металлар ва 
баъзи яримўтказгичлар паст трада ўта 
ўтказувчан (электр ўтказиш қаршилиги 
нолгача пасайган) ҳолатга ўтади. 

ЭЛЕКТР ЎТКАЗУВЧАНЛИК — 
ташки электр майдон таъсирида модда-
да электр зарядларнинг кўчишини ифо-
далайдиган тушунча; жисмнинг электр 
токини ўтказиш хусусияти ва бу хусу-
сиятни миқдоран ифодалайдиган физик 
катталик. Электр токини ўтказадиган 
жисмларни ўтказгичлар дейилади. 
Ўтказгичларда доимо эркин заряд элтув-
чилар — электронлар ва ионлар бўлади 
(ана шуларнинг тартибли йўналган 
ҳаракатлари электр токи ҳисобланади). 
Э. ў. миқдор жиҳатдан ўтказгичдаги 
электр майдон кучланганлиги бир бир-
лик бўлганда ундан ўтаётган ток зичлиги 
билан аникланади.

Яримўтказгичлар ва диэлектри-
кларда электронларнинг зоналарда 
энергетик сатҳлар бўйича жойлаши-
ши бир хил, лекин тақиқланган зо-
нанинг кенглилиги диэлектрикларда 
каттароқ. Яримўтказгичларда элек-
тронлар иссиқлик энергияси ҳисобига 
тақиқланган зона орқали бўш зонага ўта 
олади.

Тра ортиши билан бундай ўтишлар 
эҳтимоли ортади. Ўтган электронлар 
металларда ўтказувчанлик электронлари 
турган шароитга ўхшаш бўлган шароит-
да бўлади ва ўтказувчанликда иштирок 
этади. Диэлектрикларда бундай натижа-
га анча юқори трада эришиш мумкин. 
Шундай қилиб, яримўтказгичлар ва диэ-
лектрикларда т-ра кўтарилган сари Э. ў. 
ортиб боради. 

ЭЛЕКТР ҚАРШИЛИК — электр 
занжири (ёки занжир бир қисми)нинг 
электр токка кўрсатадиган акс таъсирини 
ифодалайдиган физик катталик; ом лар-
да ўлчанади. Э. қ. электр энергиясининг 
бошқа тур энергияга айланишига боғлиқ; 
электр энергияси ўзгармайдиган жараён-
даги Э. қ.ни актив қаршилик, ток манбаи 
энергияси электр ёки магнит майдонига 
узатиладиган жараёнлардаги Э. қ.ни ре-
актив қаршилик дейилади. 

ЭЛЕКТР ҲИСОБЛАГИЧ — маълум 
вақт оралиғида сарфланган электр энер-
гиясини ҳисоблайдиган электр ўлчаш 
асбоби. Ўзгармас ток ва ўзгарувчан ток 
Э. ҳ. лари бор. Ўзгармас ток занжирида 
магнитоэлектрик, ферродинамик, элек-
тролитик ва электродинамик системалар, 
ўзгарувчан ток занжирида индукцион 
(актив ва реактив энергияни ҳисобга ола-
диган) Э. ҳ.лар ишлатилади. Электроли-
тик системадан бошқа ҳамма системалар-
да Э. ҳ. микроэлектр двигателдан иборат 
бўлгани учун улар кўпинча моторли Э. ҳ. 
деб аталади. Э. ҳ.да текшириладиган зан-
жирга кетмакет ва параллел уланадиган 
ток ҳамда кучланиш занжирлари бўлади.

Ўлчаш натижаси (киловаттсоат) 

диск ўқи билан червякли узатма орқали 
бириктирилган ҳисоблаш механизмидан 
олинади. Ўзгарувчан ток Э. ҳ.лари хо-
надонларда, ёритиш тармоқдарида, ком-
мунал хўжаликда, ўзгармас ток Э. ҳлари 
йирик корхоналарда ишлатилади. 

ЭЛЕКТРВАКУУМ АСБОБЛАР 
— электромагнит энергияни генера-
циялаш (ҳосил қилиш), кучайтириш 
ва ўзгартириш учун мўлжалланган, 
иш бўшлиғидан ҳавоси сўриб олин-
ган ва атрофдаги атмосферадан қаттиқ 
қобиқ билан ҳимояланган қурилмалар. 
Чўғланма лампалар, электронвакуум 
асбоблар, газ разрядли электрон асбо-
блар (ион асбоблар), электрвакуум диод 
ва бошқалар асбоблар Э.в. а. жумласига 
киради. Электронвакуум асбоблар (три-
одлар, тетродлар, пентодлар, кинеско-
плар ва бошқалар) да электронлар оқими 
вакуумдан ўтади, газ разрядли электрон 
асбоблар (симобли вентиллар, газ раз-
рядли индикаторлар ва бошқалар) да 
электронлар оқими газдан ўтади; элек-
трвакуум диодлар ўрнига фойдали иш 
коэффициенти (ф. и. к.) катта бўлган 
яримўтказгичли диодлар ишлатилмоқда. 
Э.в.а. уйрўзгорда, биология, физика ва 
кимёда, саноат тармоқларида қўлланади. 

ЭЛЕКТРЕТЛАР — ташқи электр 
майдон бўлмаганда ҳам электрланган 
ҳолатини узоқ муддат сақлайдиган қаттиқ 
диэлектриклар. Э. хоссалари бўйича до-
имий магнитларга ўхшашдир. Бундай 
хоссалар қатор органик (парафин, нафта-
лин, эбонит, слюда ва бошқалар) ва но-
органик (олтингугурт, ишқорийер метал-
лари титанатлари — СаТЮ3, 1гТЮ3 ва 
бошқалар) моддаларда намоён бўлади. Э. 
олиниш усулига қараб, термоэлектретлар 
ва фотоэлектретларга бўлинади. Диэлек-
трикни эриш т-раси ёки унга яқин трага-
ча қиздириб, ўзгармас кучли электр май-
донда совитиш йўли билан баркарор тер-
моэлектрет олинади. Майдон таъсирида 
молекуляр диполларнинг қутбланиши 
рўй беради, диэлектрик совитилгандан 

ва ташқи майдон олинганидан сўнг ҳам 
қисман сақланиб қолади. Диэлектри-
клар кучли электр майдонда ёритил-
са, фотоэлектретлар ҳосил бўлади. Э. 
электрланган ҳолатини бир неча кундан 
миллион йилларгача сақлаши мумкин. 
Э. доимий электр майдони манбаи си-
фатида қўлланилади. Электрет микро-
фонлар, телефонлар, вибродатчиклар ва 
бошқаларнинг иши ўзгарувчан токнинг 
электрет электр майдонида индукцияла-
нишига асосланган. Фотоэлектретлардан 
электрофотографияда фойдаланилади. 

ЭЛЕКТРЛИ ИЛОН БАЛИҚЛАР — 
карпсимонлар туркумига мансуб чучук 
сув баликлари оиласи. Гавдаси чўзиқ, 
яланғоч; уз. 1 — 1,5 м, вазни 40 кг гача. 
Орқа ва қорин сузгичлари йўқ. Анал те-
шиги томоғи остида. Жуда катта анал 
сузгичининг тўлқинсимон тебраниши 
туфайли сувда сузади. Танаси ён томо-
ни бўйлаб электр органлари жойлаш-
ган; 650 В гача разряд ҳосил қилади. 
Электр органларидан душманларидан 
ҳимояланиш, ўлжасини фалажлаш ва 
мўлжал олишда фойдаланади. 1 тури 
Жанубий Американинг шим.шарқий 
қисмидаги ҳамда Амазонканинг қуйи ва 
ўрта оқимидаги дарёларда учрайди. Сув 
юзасидан ҳаво ютиши ва узоқ вақт даво-
мида сувдан ташқарида туриши мумкин. 
Маҳаллий аҳоли томонидан овланади. 
Баъзан катта аквариумларда боқилади.

ЭЛЕКТРЛИ ЛАҚҚА БАЛИҚЛАР 
— лаққалар туркумига мансуб чучук сув 
балиқлари оиласи. Уз. 65 см (айрим ман-
баларда 1 м гача), мўйловлари 3 жуфт. 
Орқа сузгичи бўлмайди, ёғ сузгичлари 
яхши ривожланган, кўкрак сузгичлари 
тикансиз. Териси остида жуфт электр 
органлари жойлашган. Электр органла-
ри танасининг орқа ва бўйин қисми ўрта 
чизиғида ўзаро ёндошган бўлади. Электр 
органлари оғирлиги балиқ танаси уму-
мий массасининг 25% ни ташкил этади; 
электр разряди кучи 360 В га боради. 1 
тури Ғарбий Африка сувлари ва Нил да-

рёсида тарқалган. Олабула тусда. Кўзи 
қоронғиликда нурланади. Э.л.б. электр 
органларидан ўлжасини тутишда фойда-
ланиши аниқланмаган.

ЭЛЕКТРЛИ СКАТЛАР— тоғайли 
балиқлар туркуми. 3 оиласи, 30 дан 
ортиқ тури маълум. Асосан, жан. денгиз-
ларда тарқалган. Оддий Э.с. Атлантика 
океанининг шарқий қисми ва Ўрта ден-
гизда учрайди. Танаси 1,8 м ча, оғирлиги 
90 қг ча. Гавдаси думалоқ, дум сузгичи 
қисқа, териси силлиқ. Электр токи (70 
В гача) ҳосил қилувчи органи боши би-
лан кўкрак сузгичлари оралиғида. Э.с. 
кам ҳаракат, одатда, қум ёки балчиққа 
қисман кўмилиб, сув тубида яшай-
ди. Тухумдан тирик туғиб кўпаяди. 
Қисқичбақасимонлар, моллюскалар, 
чувалчанглар ва майда балиқлар билан 
озиқланади. Ўз ўлжасини электр токи 
разряди таъсирида ўлдиради. Электр раз-
ряди одам учун ҳам хавфли.

ЭЛЕКТР-МАШИНА ГЕНЕРАТО-
РИ — айланишлар механик энергиясини 
ўзгармас ёки ўзгарувчан токка айланти-
рувчи қурилма. Механик энергия бир-
ламчи двигател (буғ ёки газ двигателла-
ри, гидротурбиналар, ички ёнув двига-
тели) дан олинади. Баъзан, Э.м.г.нинг 
валини айлантириш учун электр двига-
тель ишлатилади. Бундай ҳолда Э.м.г. 
электр двигатель билан бирга ток тури-
ни ўзгартириб, мас, ўзгарувчан токни 
ўзгармас токка айлантириб ёки бир хил 
частотали электр токини бошқача хил 
частотали электр токига айлантириб бе-
ради. 

ЭЛЕКТРО... (юн.— каҳрабо, қатрон) 
— ўзлашма қўшма сўзларнинг биринчи 
қисми; ўзи қўшилган сўзларнинг элек-
трга, электр токит алоқадорлигини 
билдиради (мас, электроскоп, электро-
техника). 

ЭЛЕКТРОАНАЛИЗ (электро... ва 
юн. — ажратиш), электрогравиметрик 

анализ — доимий электр токи таъсири-
да текширилаётган эритмага туширил-
ган электродларда йиғилган металлар 
(ёки улар оксидлари)нинг массаларини 
аниқ ўлчашга асосланган физиккимёвий 
миқцорий анализ усули. Э. бир эритмада-
ги баъзи жуфт металларни ажратиб ани-
клаш имконини беради.

ЭЛЕКТРОВОЗ [электро... ва рус. 
воз(ить) — ташимоқ] — асосан, кон-
такт тармоғи, баъзан ўзига ўрнатилган 
аккумуляторлар ёки фақат аккумулятор-
лардан энергия оладиган локомотив. Ва-
зифасига кўра, магистрал (юк, йўловчи 
ва юкйўловчиларга мўлжалланган), ма-
нёврчи, саноат ва конларда ишлатилади-
ган, фойдаланиладиган ток турига кўра, 
ўзгармас ва ўзгарувчан токда ишлайди-
ган турларга бўлинади. Э.га механик ва 
электр жиҳозлар ўрнатилади. Механик 
қисмига кузов, рамалар, ғилдираклар, 
тортиш юритмаси, рессоралар, тормоз 
қурилмалари, электр қисмига двига-
теллар ва бошқалар аппаратлар киради. 
Магистрал йўловчи Э.ларнинг тезли-
ги соатига 200 км ва ундан юқори, юк 
Э.лариники 110—120 км, Э.лар двига-
телининг қуввати 6500 кВт га етади. 
Ўзгармас ток Э.ининг ф.и.к. 86 — 87%. 
Биринчи магистрал Э. 1932 йилда Рос-
сияда ясалган, кейинчалик такомил-
лаштириб борилган. Э.нинг тортиш 
кучини ошириш учун бир-бирига улан-
ган бир неча Э.дан фойдаланиш мум-
кин. Улар битта (одатда, олдиндаги) 
Э.дан бошқарилади. Ўзбекистон темир 
йўлларида ҳам тепловозлар билан бир 
қаторда Э.лар ҳам қатнайди. 

ЭЛЕКТРОГРАФИЯ (электро... ва 
графия) — китоб, журнал ва бошқалар 
нашрларнинг рангли тасвирларини бо-
сишнинг электр ва магнит усуллари 
мажмуи (босимсиз нусха олиш усули). 
Э.га электрофотография, ферромагни-
тография (товушни ёзиб олишга ўхшаш) 
ва бошқалар усуллар киради. Э. ориги-
нал (асл нусха) дан кам сонли нусхалар 

олишда, кичик форматли офсет босма 
қолиплари тайёрлаш ва бошқаларда 
қўлланади. 

ЭЛЕКТРОД (электро... ва юн. пой-
ок — йўл) — 1) пайвандлаш электроди 
— пайвандлаш, эритиш ёки кесиб ту-
шириш вақтида деталга электр токи бе-
радиган элемент (пластинка, ролик ёки 
стержень). Металл, камданкам ҳолларда 
кўмир сиртига легирловчи,, оксидлов-
чи ва барқарорловчи кимёвий модда 
қоплаб тайёрланади. Э.нинг эрийдиган, 
эримайдиган (вольфрам ва углеродли 
пўлат стерженлар) ва контакт пайванд 
учун мўлжалланган турлари бор. Металл 
Э. 0,3—12 мм диаметрли қилиб ясала-
ди; 2) п е ч ь электроди — ёй печи кон-
струкциясининг элементи; ундан электр 
токи печнинг иш бўшлиғига узатилади. 
Кўмир, графит, металлдан тайёрлана-
ди; 3) гальваник Э. — ионли ўтказгичга 
ботирилган элемент; электрон ўтказгич 
ҳисобланади. Электролиз вақтида галь-
ваник ток манбалари ва бошқаларда 
ишлатилади; 4) электрон асбоб Э. и — 
пластинка, тўр, цилиндр ва бошқалар 
шаклда ясалади. Турли мақсадларда иш-
латилади. Мас, катод, фотокатод каби 
Э.лар электронлар манбаи ҳисобланади; 
тўрлар (бошқарувчи, экранловчи, анти-
динатрон) ва электрон тўплар асбоб 
ичида иш муҳитида электродлар ва ион-
ларнинг ҳаракатини бошқариб турувчи 
электр майдонлар ҳосил қилиш учун 
қўлланилади. Анод электронлар коллек-
тори ҳисобланади. 

ЭЛЕКТРОДИАЛИЗ — қ. Диализ. 

ЭЛЕКТРОДИНАМИКА — фи-
зиканинг электромагнит ҳодисаларни 
ўрганиш билан шуғулланадиган бўлими. 
Классик Э., квант Э. ва ҳаракатланувчи 
муҳит Э.сидан таркиб топган. Классик Э. 
икки қисмдан иборат; 1) классик макро-
электродинамика — макроскопик элек-
тромагнит ҳодисаларнинг классик наза-
рияси; унинг асосий қонуниятларини Ж. 

Максвелл тенгламалари ифодалайди; 2) 
классик микроэлектродинамика — ми-
кроскопик электр ҳаракатларининг клас-
сик назарияси, унинг асосий қонунларини 
Максвелл — Лорентц дифференциал 
тенгламалари ифодалайди. Квант Э. жуда 
кичик фазо ва вақт оралиғида ўзгарувчи 
электромагнит майдони ва зарядли зар-
ралар билан ўзаро таъсирини унинг узун-
ликлари хоссалари, яъни квант хоссала-
рини эътиборга олган ҳолда ўрганади 
ва электромагнит ҳодисаларнинг квант 
назарияси ҳисобланади. Ҳаракатланувчи 
муҳитлар Э.сида ҳаракатланувчи жисм-
ларда рўй берадиган электромагнит 
ҳодисалар уларнинг хоссалари, хусусан, 
ҳаракатланувчи муҳитда тарқаладиган 
электромагнит тўлқинларнинг тарқалиш 
жараёни ўрганилади. Э.нинг бу соҳаси 
нисбийлик назарияси билан боғлиқ. 

ЭЛЕКТРОКАР (электро.. ва инг. саг 
— арава) — аккумуляторлар батарея-
садан ток олиб ишлайдиган ғилдиракли 
(рельссиз) ўзиюрар ихчам юк машина-
си. Э. шасси, аккумуляторлар батарея-
си, куч ва коммутация электр жиҳозлари 
ва тортиш электр двигателидан ибо-
рат. Тезлиги — 20 км/соат гача. Унда 
100 т гача юк ташиш мумкин. Э.нинг 
платформаси кўтарибтушириладиган 
ва кўтарилмайдиган турлари бор. Уни 
ҳайдовчи ўриндиққа ўтириб ёки тик тур-
ган ҳолда бошқаради.

Э. саноат корхоналари, савдо 
тармоқлари, т. йил ст-ялари, денгиз 
портлари ва аэропортларда ишлатила-
ди. Э.нинг дастурли (компьютер орқали) 
бошқариладиган (ҳайдовчисиз) турлари 
ҳам яратилган.

ЭЛЕКТРОКАРДИОГРАММА 
(электро., кардио... ва грамма) (ЭКГ) — 
юрак мускули ишлаётганда ҳосил бўлган 
электр импульслари ёзиб олинган эгри 
чизиқ. Э. электрокардиограф ёрдамида 
қоғозга ёки фотоплёнкага туширилади. 
Бутун гавдага тарқалувчи юрак токла-
ри (ҳаракат токлари) ЭКГ си гавданинг 

турли қисмлари (кўкрак қафаси, қўл ва 
оёқлар)га ўрнатилган ва электрокардио-
графга уланган электродлар билан ёзиб 
олинади. Ҳоз. замон тиббий техника 
ютуқлари текширилаётган одам анча 
узоқ масофада бўлса ҳам теле ёки радио-
узаткичлар ёрдамида ЭКГни ёзиб олиш 
имкониятига эга. Бундай усуллар оғир 
жисмоний синовларда, спортчилар, кос-
монавтлар ва бошқаларнинг юрак фаоли-
ятини кузатиш имкониятини беради.

Соғлом одамлар ЭКГси гавда ту-
зилиши, ёши ва бошқаларга боғлиқ. 
Аммо нормал ЭКГда ҳар доим юрак 
мускулининг кетмакет қўзғалишини 
акс эттирувчи тишчалар ва интерваллар 
(оралиқлар)ни фарқ қилиш мумкин. Тур-
ли касалликларда ЭКГ тишчаларининг 
ўлчами, оралиқлари ва йўналиши, ин-
терваллар (сегментлар)нинг давом этиши 
ҳамда жойлагдиши анчагина ўзгаради. 
ЭКГ ёрдамида юрак ритмининг турли 
ўзгаришлари, юракнинг ишемик касалли-
ги, миокард инфарктининг характери ва 
босқичлари аниқланади. ЭКГ юрак касал-
ликларини диагностика қилишда бошқа 
усуллардан самарлироқ ҳисобланади. 

ЭЛЕКТРОКИМЁ — физик кимёнинг 
таркибида ионлари бўлган системалар-
ни (эритмалар, суюкданмалар ва қаттиқ 
электролитлар), шунингдек, 2 фаза че-
гарасида зарядли зарралар (ионлар ва 
электронлар) иштирокидаги жараёнлар 
ва ҳодисаларни ўрганадиган бўлими. 
Одатда, фазалардан бири металл ёки 
яримўтказгич, иккинчиси эса эритма ёки 
электролит суюқланмаси ёхуд қаттиқ 
электролит бўлади. Аксари ҳолларда бу 
2 фазанинг ўзаро таъсирида электр токи 
ҳосил бўлади. Шу сабабли Э. электр 
токи ҳосил бўлиши ёки аксинча кимё-
вий бирикмаларга электр токининг таъ-
сири натижасида кечадиган физиккимё-
вий жараёнларни ўрганадиган фан деб 
ҳисобланади.

Электр токи ва кимёвий 
ҳодисаларнинг ўзаро боғлиқлиги бора-
сидаги илк тадқиқотлар 18-асрнинг 2-яр-

мига тааллуқли. Лекин бу тадқиқотлар 
ўша даврда кучли электр манбалари 
бўлмагани боис тасодифий тавсифга 
эга. Бундай манба 18—19-асрларда Л. 
Галъвани ва А. Вольгпа ишлари натижа-
сида пайдо бўлди ва шу сабабли Э.ни 
уларнинг номлари билан боғлайдилар. 
Кейинчалик гальваник элеменшлар деб 
ном олган мукаммалроқ кимёвий ток 
манбалари ишлаб чиқилди. Улардан 
фойдаланиб физика соҳасида кўпгина 
кашфиётлар қилинди, электр ва магне-
тизмнинг қатор асосий қонунлари очил-
ди. 19-асрнинг 60-й.ларида динамома-
шиналарнинг кашф этилиши натижасида 
гальваник элементлар электр манбала-
ри сифатида ўз аҳамиятини йўқотди; 
20-асрда яримўтказгичли радиотехника, 
микроэлектроника, космик техниканинг 
ривожланиши билан уларга бўлган янги 
қизиқиш пайдо бўлган. Ҳоз. вақтда ав-
тоном кимёвий ток манбаларининг роли 
янада ортди. Гальваник элементдаги 
электр юритувчи куч (ЭЮК) моҳиятини 
тушунтириш учун энергиянинг сақланиш 
қонуни очилгандан сўнг В. Нернст иш-
ларида гўлатўкис ифодаланган кимё-
вий назария олға сурилди. Бу назарияга 
мувофиқ, гальваник элементдаги электр 
энергиянинг манбаи металл электрод 
ва электролит эритмалари чегараларида 
содир бўладиган кимёвий реакциялар 
энергиясидир. Гибс — Гельмгольцнинг 
термодинамик тенгламаси гальваник 
элемент ЭЮКни реакциянинг иссиқдик 
эффекти ва т-ра билан боғлаш имкони-
ятини, Нернст тенгламаси (1888) эса 
ЭЮКнинг электролит концентрациясига 
термодинамик боғлиқлигини кўрсатади. 
Кейинчалик Нернст назарияси баъзи 
ҳолларда амалиётга тўғри келмаслиги 
аниқланди. 20-асрнинг 30—40-й.ларида 
А.Н.Фрумкин Вольта ва Нернст ишла-
рини ривожлантириш натижасида галь-
ваник элемент ЭЮК пайдо бўлиш меха-
низмининг тўғри ечимини топди. 19-аср 
бошларида электролизнинг очилиши, 
сувнинг водород ва кислородга ажрали-
ши (А. Карлейль ва У. Никольсон), №ОН 

ва КОН дан илк бор металл ҳолдаги на-
трий ва калий олиниши (Г. Дэви, 1807), 
электролизнинг миқдорий қонунлари 
(Фарадей қонунлари) аниқланиши Э. ри-
вожланишига катта ҳисса қўшди.

1838 йилда Б.С. Якобининг гальваник 
элементни мукаммаллаштириш бораси-
даги илмий тадқиқотлари натижасида ме-
талл тузларини электрокимёвий усулда 
қайтариб катодда соф металл олиб галь-
ванотехникага асос солинди. Ҳоз. вақтда 
сув, тузларнинг сувдаги эритмалари ва 
органик моддаларни металл ажратмасдан 
электролиз (қ. Электросинтез) қилишга 
асосланган кучли электрокимёвий ишлаб 
чиқариш мавжуд. Органик моддаларни 
элекгросинтез қилиш (Кольбе реакция-
си), электролит эритмаларининг тузилиш 
назарияси (қ. Кольрауш конуни), электро-
литик диссоциация назарияси (С. Арре-
ниус, 1887), ионларнинг сольватацияси 
(тузланиш) тўғрисидаги тасаввурлар 
(И.А. Каблуков, 1891), ионларнинг ўзаро 
электростатик таъсири (Дебай — Хюк-
кель назарияси) металлар коррозияси 
ва ундан ҳимояланиш ва бошқалар Э. 
ривожланишида муҳим аҳамиятга эга 
бўлди.

Э.нинг тарихий ривожланишига асос-
ланиб замонавий назарий Э. қуйидаги 
бўлимларга ажратилади: 1) электролит-
ларнинг тузилиши ва уларнинг электр 
ўтказувчанлиги; 2) электрод ва эритма 
чегарасидаги электрокимёвий мувозанат; 
3) электрокимёвий реакциялар тезлиги. 
20-аср охирларида Э.нинг янги мустақил 
бўлими — 2 та ионли система чегараси-
даги мувозанатлар ва мембрана жараён-
ларини ўрганиш юзага келди.

Э.нинг ривожланиши электротех-
ника, радиотехника, микроэлектроника 
ва компьютер техникаси ютуқлари би-
лан узвий боғлиқ бўлиб, бу тармоқлар 
асосида электрокимёвий системаларни 
ўрганишнинг кўпгина усуллари ишлаб 
чиқилди. Э. замонавий асбобсозликда 
ҳам муҳим аҳамиятга эга. Э.нинг ама-
лий бўлимларидан бири — хемотрони-
ка — электрон ячейкаларни электрон 

схемаларда қўллаш муаммолари билан 
шуғулланади.

Э. усуллари фаоллик коэффициентла-
рини, кимёвий реакцияларнинг иссикдик 
эффектларини аниқлашда, турли систе-
малардаги мувозанат константларини то-
пишда, аналитик кимёда кенг қўлланади. 
Э. коллоид кимё билан ҳам узвий боғлиқ. 
Э. ва биология чегарасида янги илмий 
соҳа — биоэлектрокимё пайдо бўлди; 
фотоэлектрокимё ҳам алоҳида йўналиш 
сифатида ажратилади.

Ўзбекистонда Э.нинг ривожлани-
шига А. М. Муртазаев, А. Г. Циганов 
ва бошқалар катта ҳисса қўшдилар. 
«Электрокимёсаноат», Узбекистон 
иссиқбардош материаллар комбина-
ти, Олмалиқ конметаллургия комби-
нати, Тошкент авиация заводи, Тош-
кент қишлоқ хўжалиги машиналари 
заводи, «Фотон» ва бошқалар кўпгина 
корхоналарда Э. жараёнларини қўллаб 
маҳсулотлар ишлаб чиқарилади.

Ад.: Дамаскин Б.Б., Петрий О.А., 
Электрохимия, М., 1987; А.И.Левин, 
Электрохимия цветннх металлов, М., 
1982; Прикладная электрохимия. Под 
ред. А. П.Томилова, М., 1984; ДасоянМ 
. А., Паломская И.Я., СахоноваЕ.В., Тех-
нология электрохимических покрмтий, 
Л., 1989. 

Саиджамол Эшонхўжаев.

ЭЛЕКТРОКИМЁВИЙ АНАЛИЗ 
УСУЛЛАРИ — моддаларни электр токи 
ёрдамида текширишга асосланган кимё-
вий анализ усуллари мажмуи. Амалда 
электрокимёвий анализнинг электролиз 
(электрогравиметрик анализ, ички элек-
тролиз, металларни контакт алмаштириш 
— цементация, полярографик анализ) ва 
титриметрик (амперметрик, кондуктоме-
трик, потенциометрик титрлаш) усулла-
ридан фойдаланилади.

Электрогравиметрик анализ электро-
лиз натижасида ҳосил бўлган элемент-
нинг массасини аниқлашга асосланган. 
У, асосан, рангли, оғир ва баъзан қора ме-
талларни миқцорий аниқлашда ёки улар-

ни бир-биридан ажратишда қўлланади. 
Ички электролиз усули турли материал-
лар таркибидаги металлар миқдорини 
аниқлашда қўлланади. Металларни кон-
такт алмаштириш (цементация) усулидан 
модда таркибида жуда оз миқдорда уч-
райдиган металларни ажратиб олишда ва 
уларнинг концентрацияларини ошириш-
да фойдаланилади. Полярографик усул-
да анализ қилиниши зарур бўлган модда 
эритмаси симоб томчилардан иборат ка-
тод ёрдамида электролиз қилинади. Бун-
да модда сифат ва миқдорий жиҳатдан 
анализ қилинади (қ. Поляриметрия).

Титриметрик усулларда нейтралла-
ниш, чўктириш, комплекс ҳосил бўлиш, 
оксидланишқайтарилиш реакциялари-
нинг тугаши индикаторлар иштирокида 
титрлаш йўли билан аниқланади. Ам-
перметрик усулда титрлашнинг тугаши 
микроэлектрод маълум потенциалга эга 
бўлганида ток кучининг кескин ўзгариши 
бўйича (қ. Амперметрик титрлаш), 
кондуктометрик усулда эса эритманинг 
электр ўтказувчанлиги ўзгаришига қараб 
аниқланади. Потенциометрик титрлаш 
усулида эритмадаги модданинг концен-
трациясини аниқлаш мумкин. 

ЭЛЕКТГОКОАГУЛЯЦИЯ (элек-
тро... ва коагуляция) — қ. Диатермоко-
агуляция. 

ЭЛЕКТРОЛИЗ (электро... ва 
...лиз) қиздириб суюқлантирилган 
электролит ёки унинг сувдаги эрит-
маси орқали ўзгармас электр токи 
ўтганида электродларда содир бўладиган 
оксидланишқайтарилиш жараёнлари. 
Э.нинг моҳияти кимёвий реакцияни 
электр энергияси ҳисобига амалга оши-
ришдан иборат. Электр токи берилган-
да ионларнинг электрон қабул қилиш 
ёки электрон бериш ҳодисаси бирлам-
чи жараённи ташкил қилади. Бу жара-
ён натижасида кўпинча Э.нинг даст-
лабки маҳсулотлари ҳосил бўлади. Э. 
маҳсулотлари соф ҳолда ажралиб чиқиши 
ёки эритувчи билан ўзаро кимёвий ре-

акцияга киришиши мумкин. Иккинчи 
ҳолда Э.нинг иккиламчи маҳсулотлари 
ҳосил бўлади. Қиздириб суюклантирил-
ган электролитлар Э. қилинганида фақат 
бирламчи маҳсулотлар чиқади. Электро-
литларнинг сувдаги эритмаларида Э. 
анча мураккаб боради, чунки кўпинча ик-
киламчи жараёнлар содир бўлади. Уму-
ман Э. жараёнининг бориши ва Э. охи-
рида қандай маҳсулотлар ҳосил бўлиши 
бирламчи маҳсулотлар, эритувчи табиа-
ти, электродларнинг қандай материалдан 
ясалгани, тра, электродлардаги токнинг 
зичлиги ва ҳ.к.га боғлиқ. Катод, яъни до-
имий ток манбаининг манфий қутбига 
уланган электрод қайтарувчилик ролини 
бажаради, анод эса (яъни манбанинг мус-
бат қутбига уланган электрод) оксидлов-
чи сифатида хизмат қилади. Электрод-
ларда ажралиб чиқадиган моддаларнинг 
массалари, ток кучи ва Э. давом этадиган 
вақг орасида математик тенгламалар би-
лан ифодаланадиган боғланишлар мав-
жуд (қ. Фарадей қонунлари).

Э. саноатнинг турли соҳаларида 
кенг қўлланади. Кимё саноатида хлор 
ва ишқорлар олишда, хлорат, перхлорат, 
персульфат кислота, калий перманганат, 
соф ҳолдаги водород, фтор ва бошқалар 
қимматли маҳсулотлар ҳосил қилишда, 
рангли металлургияда металларни рафи-
нациялашт Э.дан фойдаланилади. Турли 
металларнинг бирикмаларини қиздириб 
суюқлантириб, Э. ёрдамида ўша метал-
лар ажратиб олинади. Машинасозлик, 
радиотехника, электроника, полиграфия 
саноатларида турли буюмлар сиртини 
металлар билан қоплашда ва бошқаларда 
Э. қўлланади. 

ЭЛЕКТРОЛИТИК ДИССОЦИА-
ЦИЯ — қ. Диссоциация.

ЭЛЕКТРОЛИТЛАР (электро... ва 
юн. 1у1о8 — эрувчан, парчаланувчан) 
— электр токини ўтказувчи ионларнинг 
маълум концентрацияси қатнашадиган 
кимёвий моддалар ёхуд система; тор 
маънода — электролитик диссоциация 

натижасида ҳосил бўладиган ионлар би-
лан электр токи ўтказадиган эритмалар. 
Электролитик диссоциация даражаси (а)
га кўра кучли Э. (а бирга яқин) ва кучсиз 
Э. (а 0 га яқин) фарқланади. Эритмада 
1 та молекулани диссоциациялайдиган 
ионлар сонига қараб Э. бинар (2 та ион), 
тернар (3), квартернар (4), симметрик ва 
ассимметрик хилларга бўлинади. Э. фан 
ва техникада кенг қўлланади. Тирик ор-
ганизмларнинг барча суюқ системалари-
да Э. бўлади. Э. кўпгина кимёвий синтез-
лар ва электрокимёвий ишлаб чиқариш 
жараёнларида муҳим аҳамиятга эга. 

ЭЛЕКТРОМАГНИТ ИНДУКЦИЯ 
— магнит майдонида ҳаракатланувчи 
ўтказгичда ёки берк контур ўраб тур-
ган сирт орқали ўтувчи магнит индук-
ция оқими ўзгарганда контурда электр 
юритувчи куч (э. ю. к.) ҳосил бўлиш 
ҳодисаси. М. Фарадей кашф қилган 
(1831). Э. и.нинг хусусий ҳоли ўзаро ин-
дукция ва ўзиндукция. Э. и. ҳодисасидан 
электротехникада, хусусан, генератор-
лар, трансформаторлар ва бошқаларда 
фойдаланилади. 

ЭЛЕКТРОМАГНИТ МАЙДОН — 
электр зарядларнинг ўзаро таъсири бе-
восита амалга ошадиган физик реаллик; 
материянинг алоҳида шакли. Электр ва 
магнит майдонларнинг кучланганли-
ги (индукцияси) билан ифодаланади. 
Ж. Максвелл Э.м. назариясини электро-
магнит ҳодисаларнинг барча асосий 
қонуниятларини ифодаловчи бир неча 
тенгламалар системаси кўринишида ифо-
далаган (1860). Ж. Максвелл назарияси-
нинг асосида электр ва магнит майдон-
ларнинг ўзаро узвий боғланишда экан-
лигини ифодаловчи ушбу 2 ғоя ётади: 1) 
вақт давомида ўзгарувчи ҳар қандай маг-
нит майдон электр майдонни юзага кел-
тиради ва 2) вақт давомида ўзгарувчи ҳар 
қандай электр майдон магнит майдонни 
юзага келтиради. Ж. Максвеллнинг би-
ринчи ғояси тўғрилигини электромаг-
нит индукция ҳодисаси тасдиқлайди, 

иккинчисини эса Г. Герц электромагнит 
тўлқинларни кашф қилиши билан ис-
ботлади. Махсус шартшароитларда Э. 
м. электр майдон ёки магнит майдон 
кўринишида мавжуд бўлиши мумкин. 
Моддий жисмлар таркиб топган атом-
лар тенг миқдордаги мусбат ва манфий 
электр зарядларга эга. Атомдаги бу за-
рядларнинг Э. м. орқали ўзаро таъсир 
қилиши ҳар қандай ҳолатдаги жисм (газ, 
суюқлик, қаттиқ жисм, плазма)нинг ху-
сусиятларини белгилайди. Электромаг-
нит ўзаро таъсир табиатда мавжуд уч 
хил физик ўзаро таъсирларнинг бири 
ҳисобланади.

Зарядларнинг фазода қандай 
тақсимланганлиги ва қандай ҳаракат 
қилиши маълум бўлса, бу зарядлар ҳосил 
қилган Э. м. катталикларини аниқлаш 
мумкин.

ЭЛЕКТРОМАГНИТ НУРЛАНИШ 
— қ. Нурланиш.

ЭЛЕКТРОМАГНИТ ТЕБРАНИШ-
ЛАР — электромагнит майдонни ҳосил 
қилувчи электр ва магнит майдонлар-
нинг ўзаро боғланган такрорланувчан 
ўзгаришлари. Тебраниш контурида 
ҳосил қилинади. Тебраниш контури-
даги дастлаб зарядланган конденса-
тор қопламалари индуктивлик ғалтаги 
орқали уланса, контурда конденсатор за-
рядининг ва ғалтакда токнинг эркин те-
бранишлари юзага келади.

ЭЛЕКТРОМАГНИТ ТЎЛҚИНЛАР 
— вақт бўйича даврий ўзгарадиган 
электромагнит майдон (ўзаро боғланган 
Е электр ва Н магнит майдонлар)нинг 
фазода чекли тезлик билан тарқалиш 
жараёни. Ўзгарувчи индукция оқими 
уюрма электр майдонни, у эса, ўз навба-
тида, уюрма магнит майдонни уйғотади. 
Тарқалаётган электромагнит майдон Э. 
т. дейилади. Э. т. Кўндаланг тўлқинлар 
бўлиб, вакуумда с=3105^ тезлик билан 
тарқалади.

Э.т. хоссаларига у тарқалаётган 

муҳит сезиларли таъсир кўрсатади. Э.т. 
бошқа ихтиёрий тўлқинлар каби сини-
ши, тўла ички қайтиши, дисперсия, ин-
терференция, дифракция ҳодисаларига 
учраши мумкин. Э.т.нинг барча хусуси-
ятлари, уларнинг уйғониш ва тарқалиш 
қонунлари Максвелл тенгламалари ёрда-
мида тўла тавсифланади. 

ЭЛЕКТРОМЕТАЛЛУРГИЯ — ме-
таллар ва қотишмаларни электр токи ёр-
дамида олишнинг саноат усулларини яра-
тиш ва улардан амалда фойдаланиш би-
лан шуғулланадиган металлургия соҳаси. 
Унда электротермик ва электрокимёвий 
жараёнлар қўлланилади. Электротермик 
жараёнлар рудаларваконцентратлар-
дан металларни ажратиб олиш, қора ва 
рангли металларни, уларнинг асосидаги 
қотишмаларни олиш ва рафинациялаш-
да ишлатилади. Бу жараёнларда электр 
энергияси технологик иссикдик манбаи 
ҳисобланади. Электрокимёвий жараён-
лар асосан қора ва рангли металлар иш-
лаб чиқаришда қўлланади.

Электротермик жараёнлар пўлатни 
ёйли ва индукцион печларда эритишни, 
махсус Э.ни, рудани тиклаш усуллари-
ни, шахта электр печларда чўян олишни, 
никель, қўрғошин ва бошқалар металлар 
олиш усулларини ўз ичига олади. Бу жа-
раёнлар гальванотехника, электролиз 
усулларига асосланади.

Рух, марганец, никель, темир ва 
бошқалар металлар саноат миқёсида ра-
финациялаб олинади. Алюминий, маг-
нит, калий ва бошқалар суюлтирилган 
тузларни 700— 1000 трада электролиз-
лаб олинади.

Ўзбекистонда Бекобод шаҳридаги 
Ўзбекистон металлургия заводида ме-
таллар асосан электр печларда олинади 
(қ. Металлургия, Рангли металлургия, 
Қора металлургия).

ЭЛЕКТРОМОБИЛЬ — аккумуля-
торлар батареяси ўрнатилган бир ёки 
бир неча электр двигатель ёрдамида 
ҳаракатланадиган автомобиль. 20-аср 

бошларида Ғарбий Европа ва АҚШ да 
Э.дан такси, почта фургони, коммунал 
хўжалик машиналари, енгил автомобил-
лар сифатида фойдаланилган. Франция-
лик К. Женатци Э. тезлигини 100 км/со-
атга етказган. Бироқ, тезликнинг чеклан-
ганлиги ва энергия сиғимининг пастлиги 
(20 Вт/соат кг гача), аккумуляторлар ба-
тареясининг массаси катталиги Э. нинг 
ривожланишига тўсқинлик қидди. 60-й.
лардан бошлаб ички ёнув двигателш ав-
томобиллардан чиқадиган газ ҳавони 
заҳарлаши ва шовқинни кучайтириши 
туфайли Э.дан шаҳар транспортида фой-
даланишга эҳтиёж ортди. Э.даги акку-
муляторлар батареясининг бир галги 
заряди (энергия захираси) 100 км гача 
йўл юришга етади. Э.ларнинг аккумуля-
торлари махсус зарядлаш ст-яларида за-
рядланади. Ўзгарувчан ток двигателидан 
фойдаланилганда уни ўзгармас токка ай-
лантирувчи ўзгартиргич бўлади.

Э.лар шаҳарда фойдаланишга 
мўлжалланган; юриш қисми, кузови 
енгиллаштирилган, алоҳида трансмис-
сияли ва аккумуляторлар батареялари 
алмаштириш қулай қилиб ишланади. Ак-
кумуляторлар батареялари кузов остига 
жойлаштирилади, ток двигателга тири-
сторли бошқариш блоклари орқали кела-
ди. Двигатель етакчи кўприкли блоклар-
га (олдига ёки орқасига) ёки карданли 
ҳаракат блокларига, ёхуд ғилдиракларга 
ўрнатилади. Э.дан фойдаланиш 
шаҳарларда шовқинни ва ҳавонинг бу-
зилишини камайтиради, суюқ ёнилғини 
тежашга имкон беради. Электр энергия 
суюқ ёки газсимон ёқилғидан бевосита 
автомобилнинг ўзида ҳосил қилинадиган 
Э.лар ҳам бор. Э., асосан, АҚШ, Ан-
глия, Россияда ишлаб чиқарилади. АҚШ 
ва Германияда бир галги заряди 200 км 
гача йўл юришга етадиган Э.ларнинг экс-
периментал нусхаси яратилган (2005). 
Ўзбекистонда Э.га доир ишлар Тошкент 
автомобильйўшар жститутида олиб 
борилади. 

ЭЛЕКТРОН (электро...) — физика 

фанида биринчи кашф қилинган, энг ки-
чик электр зарядга эга бўлган элементар 
зарра. Э.ни 1897 йилда инглиз физиги 
Ж. Ж. Томсон кашф этган. Э. ҳар қандай 
атом таркибидаги манфий зарралардан 
иборат. Нейтрал атомда Э.лар сони ядро-
даги протонлар сонига тенг. 

ЭЛЕКТРОН АВТОМАТ ТЕЛЕ-
ФОН СТАНЦИЯСИ (ЭАТС) — теле-
фон алоқаси линиялари ва каналларини 
коммутациялаш (узибулаш) ва шу комму-
тация жараёнларини бошқариш ишлари 
электрон элементлар (яримўтказгичлар, 
интеграл схемалар, ферритлар ва 
бошқалар) га асосланган қурилмалар 
воситаеида амалга ошириладиган авто-
мат телефон ст-яси. ЭАТС коммутация 
қурилмаларини ҳосил қилиш принципла-
ри, асосан, каналларни ажратиш усул-
ларига қараб белгиланади. Бу усуллар: 
каналларни фазовий, частотавий ва вақт 
бўйича ажратиш усуллари. Каналлар ва 
линияларни фазовий ва вақт бўйича ком-
мутациялаш усулидан фойдаланилади-
ган ст-ялар кенгроқ қўлланилади (20-аср 
70-й.ларидан бошлаб). Фазовий коммута-
ция усули яримўтказгичли фазовий ула-
гичлардан фойдаланишга асосланади. Бу 
усул кичик ва ўртача сиғимли ЭАТС ларда 
қўлланади. Вақт бўйича коммутациялаш 
усулида электрон коммутаторлар ёрдами-
да ҳар бир каналнинг импульс сигналла-
ри муайян вактларда узатилади. Бундай 
ЭАТС ларда тебранишларни импульсли 
модуляциялаш усули қўлланади (қ. Моду-
ляция). Кичик ва ўртача кувватли ЭАТС 
ларда амплитудаимпульсли ва кенг им-
пульсли модуляциялаш, катта ва ўртача 
қувватли транзит ЭАТС ларда импуль-
скодли модуляциялаш (ИКМ) қўлланади. 
Ана шу ИКМ дан фойдаланиш туфайли 
сигналларни узатиш ва коммутациялаш 
жараёнларини уйғунлаштириш (инте-
грациялаш)га ҳамда шу асосда интеграл 
рақамли алоқа тизимини яратишга имкон 
туғилди. Кўп каррали митти (миниатюр) 
координатали узаткичларга асосланган 
электронмеханик автомат ст-ялар ва ком-

мутация майдони тез ишловчи электро-
магнит асбоблар, бошқариш қурилмаси 
эса электрон асбобларга асосланган ква-
зиэлектрон АТС лар ҳам ЭАТС жумласи-
га киради. 

ЭЛЕКТРОН ЛАМПАЛАР — элек-
тронлар оқими махсус электродлар 
(тўрлар) ёрдамида бошқариладиган 
электр вакуум асбоблар; икки, уч ва кўп 
электродли хиллари бор. Икки электрод-
ли оддий Э.л. — диод бир томонлама 
ўтказувчанликка эга; ундан детектор ва 
кенотрон сифатида фойдаланилади. Уч 
электродли Э. л. — триодт бошқарувчи 
тўрнинг потенциали бир оз ўзгарса, 
анод ток кучи анчагина ўзгаради. Кўп 
электродли Э. л. (мас, пентод) ёрдамида 
частотаси бир неча ўн МГц гача бўлган 
электр тебранишлар генерацияланади 
(ҳосил қилинади) ҳамда уларнинг куч-
ланиш ва қуввати кучайтирилади. Э. л. 
сигналларни қабул қилувчикучайтирувчи 
ёки тебранишларни генерацияловчи 
(генераторлиЭ.л.) турларга бўлинади. 
Э.л. радиотехника, электротехника, 
электроникала, фан ва техниканинг 
бошқа кўп соҳаларида қўлланади.

ЭЛЕКТРОН МУСИҚА — 1) элек-
трон мусиқа чолғулари, овоз ёзиш 
ҳамда овоз таратиш (магнитофон каби) 
қурилмалари воситаси билан яратил-
ган мусиқа асарлари. Композиторлик 
ижодида конкрет мусиқа, махсус ком-
пьютер дастурлари асосида ижод этил-
ган компьютер мусиқаси, кинофильм, 
спектакль ва бошқалар учун басталаган 
амалий Э.м. каби турлари ажратилади. 
Оммабоп мусиқада 1970-й.лардан ривож 
топиб, барча электр ва электрон мусиқа 
чолғуларидан кенг фойдаланилган чолғу 
рок мусиқа («8расе», «Тап§еппе Вгеат» 
ва бошқалар ансамбллар), коинот мавзу-
сида, асосан, синтезатор учун яратилган 
мусика («Ртк Ғюуо* ансамбли, Жан Ми-
шель Жарр, Клаус Шульце ва бошқалар), 
ноаниқ ритмлар, ривожланмаган оҳанг 
парчалари, кўп қатламли, чўзиқ аккорд 

ва шовқинларга асосланган «эмби-
ент» услуби (Брайян Эно ва бошқалар), 
техник қурилмалар товушларининг 
тақлидларидан фойдаланилган «тех-
но» услуби ва бошқалар ажратилади; 2) 
мусиқий авангардизм йўналишларидан 
бири. Сунъий (обертонпарсмз) тонлари-
ни электрон қурилмалари ҳамда махсус 
компьютер дастур (алгоритм)лар ёрдами-
да қайта ишлашга асосланади. Асосчиси 
АҚШда яшаган француз композитори Э. 
Варез (1883—1965) ҳисобланади («Эква-
ториал» асари, 1934 ва бошқалар). 1951 
йил биринчи махсус Э.м. студиялари Ев-
ропа (Париж, П.Шеффер ва Я.Ксенакис; 
Берлин, Х.Эймерт), кейинчалик, Амери-
ка ва Осиё мамлакатларида ташкил топ-
ган, 1960—70-й.ларда Э.м.нинг миллий 
мактаблари юзага келган (Германияда 
— К.Штокхаузен; АҚШда — М.Бэббит, 
Р.Сешнс; Японияда — Т.Маюдзуми, 
Мисрда —Х.альДабха, Россияда — 
Э.Артемьев, Э. Денисов, А.Шнитке; 
Италияда — Л.Берио, Л.Ноно; Польшада 
— К.Пендерецкий ва бошқалар). 20-аср-
нинг сўнгги чорагидан Э.м. Италия (мас, 
Флоренция консерваторияси, 1970), 
АҚШ, Япония, Нидерландия, Германия 
ва бошқалар мамлакатлар олий ўқув юрт-
ларида ўқитилади, АҚШ, Япония, Буюк 
Британия, Польша ва Германияда умум-
таълим тизимига ҳам киритилган.

Ад..Когоутек Ц., Техникакомпозиции 
в музнке 20 века, М., 1976.

 ЭЛЕКТРОН МУСИҚА 
ЧОЛҒУЛАРИ — замонавий мусиқа 
чолғулари тури; товуши электрон 
қурилмалар ёрдамида электр сигнал-
ларни ҳосил қилиш, кучайтириш ҳамда 
ўзгартириш йўли билан пайдо бўлади. 
Илк намунаси — телармониум 1897 
йилда америкалик проф. Т. Кахилл то-
монидан ихтиро қилинган. Унда ижро 
этилган мусиқа асарлари Нью-Йорк те-
лефон тармоғи орқали узатилган. 1920 
йилда рус муҳандиси Л. Термен ҳаваскор 
мусиқачиларга мўлжалланган бир овозли 
терменвоксни кашф қилган. 1934 йилда 

Л. Хаммонд биринчи кўповозли электро-
органни ишлаб чиққан. Кейинчалик син-
тезатор, оркестратор, 1980—90 йил-
ларда клавинова, рақамли пиано ва рояль 
каби клавишли, ритм машина, рақамли 
барабанлар каби урма ва бошқалар тур-
лари ривож топди. Ҳоз. Э.м.ч. электр 
сигналларни ҳосил қилиш (электромаг-
нит генератори ёки осциллятор), уларни 
ўзгартириш (модулятор, фильтр, фейзер, 
мультиэффектор, микшер, турли про-
цессорлар, кучайтиргичлар), ёзиб олиш 
(секвенсер, семплер), хотирада сақлаш 
(турли дисклар), товушларга айлан-
тириш (акустик тизими, динамиклар) 
каби қурилмалардан иборат. Анъанавий 
мусиқа чолғуларидан фарқли ўлароқ 
Э.м.ч. барча (мусиқий оҳанг ва усуллар 
билан бирга турли табиий ва сунъий) 
товушларни электронрақамли шаклига 
айлантириб (мас, семплер ёрдамида) хо-
тирага олади ҳамда чексиз имкон даража-
сида ўзгартира олади. Э.м.ч. попмусиқа, 
электрон мусиқада, шунингдек, турли 
фонограммаларни тайёрлашда кенг фой-
даланилади. Ўзбекистонда, асосан, 1980-
й.лардан тарқала бошлади.

Муҳиддин Носиров.

ЭЛЕКТРОН ОПТИКА — физи-
канинг макроскопик квазистатистик 
электромагнит майдон билан таъсир-
лашувчи зарядланган зарралар даста-
си структурасини ўрганувчи соҳаси. 
Э.о.нинг пайдо бўлиши 19-аср охирида 
электроннурли трубка (ЭНТ)нинг яра-
тилиши билан боғлиқ. К. Ф. Браун 1897 
йилда қурган биринчи осциллографик 
ЭНТ да электрон даста магнит майдонда 
оғганини кўрган. Ж.Ж. Томсон электрон 
зарядининг массасига боғлиқлигини 
аниқлашга доир тажрибасида ЭНТ ичи-
га жойлаштирилган ясси конденсатор 
орқали электрон дастани ўтказиб, унинг 
электростатик майдон ёрдамида оғишини 
ўз тажрибасида амалга оширди. 1926 
йилда немис олими X. Буш изоляция-
ланган сим ўраб тайёрланган ғалтакнинг 
магнит майдонида зарядланган зарралар-

нинг ҳаракатини назарий кўриб чиқци. 
Бу эса электроноптик тасвирни олишга 
имкон берувчи электрон линза (ЭЛ) нинг 
яратилишига олиб келди. Электрон лин-
за такомиллаштирилиб, электрон микро-
скоп, электроноптик ўзгартиргичлар ва 
бошқалар асбоблар яратилди. Телеви-
зион ва радиолокацион аппаратуралар 
ясаш, ахборотларни ёзиб олиш, сақлаш 
ва қайта эшиттириш учун махсус ЭНТ 
яратилиши Э.о.нинг зарядланган зарра-
ларни бошқариш билан боғлиқ бўлган 
бўлимларининг ривожланишига олиб 
келди. Э.о. геометрик ва физик Э.о.га 
бўлинади. Геометрик Э.о.да зарядланган 
зарралар дастаси зарядланган нуқтавий 
массалар (электронлар ва «онлар)нинг 
траекториялари тўпламидан иборат деб 
қаралади. Физик Э.о.да зарралар траек-
торияси ўрнига деБройль тўлқин узунли-
ги чексиз кичик бўлганда ток траектория 
чизиғига айланувчи ток трубкаси олина-
ди. Амалда геометрик Э.о. қонуниятлари 
билан чекланиш етарли. Геометрик Э.о. 
турли хил электрон асбобларнинг татбиқ 
этилиши билан ривожланади. Мас, энг 
содда электрон асбоблар: электрон про-
ектор, электроноптик алмаштириш 
қурилмаси, электрон кўпайтиргич, элек-
трон осциллограф, электрон микроскоп, 
массаспектрометрларнинг ишлаши Э.о. 
қонуниятларига асосланган. 

ЭЛЕКТРОН ПОЧТА (e-mail) — маъ-
лумотларни узатиш тармоғи орқали ах-
боротларни бир фойдаланувчи электрон 
қутисидан бошқасиникига жўнатиш, 
қабул қилиш ва маълум вақтгача 
сақланишини таъминловчи дастурийтех-
ник воситалар тўплами. Э.п. ахборотлар-
ни тармоқнинг бир пунктидан бошқасига 
тезкор узатишни таъминлайди. Э.п.да 
махсус шлюзлар орқали ҳар хил элек-
трон ахборот тизимлари воситасида ах-
боротлар дунёнинг исталган бурчагига 
узатилади. Э.п.дан узлуксиз равишда ёки 
маълум вақт (сеанс)ларда фойдаланиш 
мумкин. Э.п.20-аср нинг 60-й.ларида 
«катта» ҳисоблаш машиналарида «кўп 

фойдаланувчилар тартиби» дастурининг 
ишлатилишидан бошланган. 1989 йилда 
биринчи марта тижорат почта хизмат-
лари билан интернет ўртасида алоқа 
ўрнатилди.

Ўзбекистон ҳудудида Э.п. хизмати 
1990—91 йилларда маълумот узатиш 
тармоғи операторлари томонидан тақцим 
этила бошланди. 1997 йилда Тош-
кент почтамти корхонасида «Ке1сот» 
тармоғи орқали Э.п. хизматлари пункти 
ишга туширилди. Ҳозир Ўзбекистонда 
фуқаролар, корхоналар, хонадонлар ин-
тернет тизимига уланган компьютерлар 
ва «Интернет кафе»лар орқали Э.п.дан 
фойдаланадилар. Интернетга чиқиш 
имконияти бўлмаган мижозлар учун 
«Ўзбекистон почтаси» акциядорлик 
тармоғи орқали Э.п. ва гибрид почта (по-
чтани қабул қилиш, ишлов бериш ва ет-
казиш жараёнида Э.п. ва анъанавий почта 
ресурслари ишлатилади) хизматларини 
йўлга қўйиш ишлари олиб борилмоқда. 
Гибрид почта орқали корхона, ташки-
лотлар ва ўқув муассасаларидан олинган 
ахборот, хабар, реклама, таклифнома, 
чақирув қоғозлари ва бошқалар почта хо-
димлари томонидан олувчиларнинг ман-
зилларига етказилиб берилади.

ЭЛЕКТРОН ЭМИССИЯ — қаттиқ 
жисм ёки суюқликнинг электр майдон, 
қиздириш, электромагнит нурланиш, 
электронлар оқими ва бошқалар 
ташқи омиллар таъсирида электронлар 
чиқариши. Унинг автоэлектрон эмиссия, 
термоэлектрон эмиссия, фотоэлектрон 
эмиссия, иккиламчи эмиссия ва 
бошқалар турлари мавжуд. Ташқи 
омиллар таъсирида қаттиқ жисм ёки 
суюқликдаги электронларнинг бир қисми 
жисм сирти чегарасидаги потенциал 
тўсиқни енгиб ўтишга етарли энергия 
олганда ёки электр майдон таъсирида 
потенциал тўсиқ жисм ичида энг юқори 
энергия олган электронлар учун кучсиз 
(шаффоф) бўлиб қолганда Э.э. юз беради. 
Э.э.ни кузатиш учун жисм (эмиттер) 
сиртида электронларни тезлаштирувчи 

ташқи электр майдон вужудга келтириш 
лозим. Бу электр майдон эмиттер 
сиртидан электронларни «сўриб олади». 
Э.э.дан илмий текшириш ишларида, 
электрон асбоблар ва лампалар яратишда 
фойдаланилади. 

ЭЛЕКТРОН ҲИСОБЛАШ 
МАШИНАСИ (ЭҲМ) — асосий 
функционал элементлари (мантиқ, 
хотира ва бошқалар) электрон лампалар 
ёки яримўтказгичли асбоблар, 
интеграл микросхемалардан тузилган 
ҳисоблаш машинаси. Биринчи ЭҲМ 
— аналограқамли ҳисоблаш машинаси, 
рақамли ҳисоблаш машинаси 20-аср 40-й.
ларида пайдо бўлган. 70-й.лардан бошлаб 
компьютер кенг расм бўла бошлади. 
ЭҲМ нинг бошқа типдаги ҳисоблаш 
машиналарига нисбатан афзаллиги 
(тез ишлаши, ихчамлиги, пухталиги, 
жараёнларнинг автоматлаштирилишй 
ва бошқалар) туфайли илмийтехника 
ҳисобларида, ахборотларни ишлашда, 
автоматик бошқаришларда кенг 
қўлланилмоқда (яна қ. Кибернетика, 
Ҳисоблаш техникаси).

ЭЛЕКТРОНВОЛЬТ (ЭВ) — халқаро 
бирликлар тизимига кирмаган, аммо 
қўлланиб келинаётган энергия бирлиги; 
битта элементар заряд (электрон заряд) 
нинг электр майдонида потенциаллар 
фарқи 1 В га тенг бўлган икки 
нуқтаси орасидан ўтганда оладиган 
энергияга тенг: 1эВ=1,6021910” Ж. 
1 кило электронвольт (кэВ)=103эВ; 1 
мегаэлектронвольт (МэВ)=106 эВ; 1 
гигаэлектронвольт (ГэВ)=109 эВ.

ЭЛЕКТРОНИКА — фан ва 
техниканинг электронлар ва бошқалар 
зарядланган зарраларнинг электромагнит 
майдон ҳамда турли жисмлар билан ўзаро 
таъсири қонуниятларини ўрганиш, бу 
ўзаро таъсирдан фойдаланиб энергияни 
ўзгартирадиган электрон асбоб ва 
қурилмаларни яратиш усулларини 
ишлаб чиқиш билан шуғулланадиган 

соҳаси. Математика, физика, назарий 
электроника каби фанлар Э.нинг назарий 
асосини ташкил қилади. Э.да ахборотни 
дискрет ва узлуксиз электромагнит 
сигналлар кўринишида олиш ва уларни 
ўзгартириш, алмаштириш масаласи ҳам 
ўрганилади. Электронларнинг жуда 
кичик инерцион хоссага эга эканлиги 
уларнинг электрон асбоблар иш 
ҳажмидаги макромайдонлар билан ҳам, 
атом, молекула ёки кристалл панжара 
ичидаги микромайдонлар билан ҳам 
ўзаро таъсиридан частотаси 1012 Гц гача 
бўлган электромагнит тербанишларни, 
шунингдек, частотаси 1012— 1020 Гц бўлган 
инфрақизил, оптик, ультрабинафша 
ва рентген нурланишларни самарали 
генерациялаш, ўзгартириш ва қабул 
қилиш имконини беради. Электрон 
жараёнлар ва ҳодисаларни, шунингдек, 
электрон асбоб ва қурилмалар яратиш 
усулларини тадқиқ қилиш натижалари 
электрон техниканинг турлитуман 
асбобускуналарини, ҳисоблаш техникаси, 
информатика, алоқа, радиолокация, 
телевидение, телемеханика ва бошқалар 
соҳалардаги мураккаб масалаларни ҳал 
қилишга мўлжалланган турли тизимлар 
ва комплексларни яратишда ўз аксини 
топган.

Э.нинг асосий илмий масаласи 
вакуум, электромагнит майдон ва бир 
жинсли бўлмаган муҳитда зарядланган 
атом зарраларининг ҳаракати ва бу билан 
боғлиқ физик ҳодисаларни ўрганиш 
ва амалий йўналишини белгилаш, 
амалий масаласи эса ахборотни ҳосил 
қилувчи, ўзгартирувчи ва узатувчи 
тизимларда, ҳисоблаш техникасида, 
энергетик қурилмаларда, ишлаб чиқариш 
технологиясида ҳар хил вазифаларни 
бажарувчи электрон асбоб ва қурилмалар 
яратишдан иборат.

Э. ютукдари радиотехника 
тараққиёти, транзисторлар, узатувчи 
телевизион трубкалар яратилиши билан 
узвий боғлиқ.

Олимлар Ж.К.Максвем, 
О.У.Ричардсон, Т.А.Эдисон, 

Т.Герц, Ғ.В.Рентген, Ж.Томсон, 
Х.К.Лорентцятлш ишлари 20-аср 
бошида Э.нинг фан сифатида шак-
лланишига асос бўлди. Рус олим-
лари А.Г.Столетов, А.БончБруевич, 
Н.Г.Басов, А.М.Прохоров, С.В.Вавилов, 
А.А.Чернишев ва бошқалар, америка 
олимлари Ч.Таунс, Л.Де Форест,

З.Варван, Р.Варман, Р.Компфнер ва 
бошқалар бу фан тараққиётига муҳим 
ҳисса қўшишди.

Э. 3 бўлим: физик Э., техник Э. ва 
Э. технологияси бўлимларидан иборат. 
Физик Э. вакуумда, электромагнит май-
донлар ва бошқалар ҳар хил муҳитларда 
атом зарралари, ионлар ва нейтрал атом-
ларнинг ҳаракати ва улар билан боғлиқ 
бўлган физик қонуниятларни, электрон 
ва ион асбоблар, қурилмаларни ясаш, 
электрон асбоб ва қурилмалар ёрдамида 
электромагнит энергиясини олиш, уза-
тиш ва қўлланиш принципларини, атом 
зарралари оқимларини, ионлар, квант-
лар, электромагнит майдоннинг мод-
даларга таъсирини назарий ва амалий 
ўрганиш билан шуғулланади; электрон 
эмиссия, ионлашиш, энергетик сатҳлар, 
яримўтказгичларда туннель эффекти, 
электрон оқимларни фокуслаш каби 
ҳодисаларни ўрганади.

Техник Э.да электрон ва ион асбо-
блар, қурилмалар ва тизимларни фан, са-
ноат, алоқа, халқ хўжалиги, транспорт ва 
бошқалар соҳаларда қўллаш назарияси ва 
амалий ҳал қилиш масалалари кўрилади. 
Техник Э.га электроннурли трубка, ос-
циллограф, рентген қурилмалари, ЭҲМ, 
симобли ток ўзгартиргичлар, радиолока-
торлар, интеграл схемалар ва бошқалар 
киради. Электрон аппаратларнинг 
қўлланишига қараб, техник Э. мустақил 
радиоэлектроника, саноат, ядро Э.си 
каби йўналишларга бўлинади.

Электрон асбоблар ишлаб чиқариш 
технологияси ушбу босқичлар ишчи эле-
менти материалларини олиш, уларнинг 
электрофизик, оптик, эмиссион парамет-
рларини ўрганиш, уларга керакли шакл, 
ўлчам ва сирт хоссалари бериш учун ме-

ханик, кимёвий ва электрокимёвий қайта 
ишлаш, яримўтказгич материаллардан 
рп ўтиш қисмларини олишда пластик ва 
кристалларни қайта ишлаш, асбобларни 
йиғиш ва бошқалар ўта нозик ва мурак-
каб босқичлардан ташкил топади.

Э. электрон ва ионли ҳодисаларнинг 
табиати ва қандай муҳит ҳамда модда-
да бораётганлигига қараб, вакуум Э.си, 
қаттиқ жисм Э.си ва квант Э. соҳаларига 
бўлинади. Ҳар бир соҳа бир неча 
йўналишларни ўз ичига олади.

Вакуум Э.си қуйидаги қисмлардан 
иборат: 1) эмиссион Э., 2) электронлар ва 
ионлар оқимини ҳосил қилиш ва уларни 
бошқариш; 3) электрон люминесценция; 
4) юқори вакуум физикаси ва техникаси; 
сирт ҳодисалари; 6) газ разрядли асбоблар 
физикаси ва бошқалар Вакуум Э.нинг 
асосий йўналишлари: электрон лампа-
лар, юқори частотали электронвакуум ас-
боблар (магнетронлар, клистронлар, югу-
рувчи тўлқин лампалари ва бошқалар), 
электрон нурли асбоблар (кинескоплар, 
осциллограф трубкалари ва бошқалар); 
фотоэлектрон асбоблар (фотоэлектрон 
кўпайтиргичлар ва бошқалар); рентген 
трубкалари, газ разрядли асбоблар (куч-
ли ток ўзгартиргичлари, ёруғлик манба-
лари, индикаторлар).

Қаттиқ жисм Э.сининг асосий 
қисмлари: 1) яримўтказгич материаллар 
хоссаларини ва уларга аралашмаларнинг 
таъсирини ўрганиш; 2) кристаллда ҳар 
хил ўтказувчанлик хоссаларига эга бўлган 
соҳаларни ҳосил қилиш; 3) зарур хосса ва 
шаклга эга бўлган металляримўтказгич, 
д и э л е к т р и к я р и м ў т к а з г и ч , 
яримўтказгичконтактли материаллар-
ни олиш ва уларнинг технологиясини 
ишлаб чиқиш; 4) металл, диэлектрик, 
яримўтказгич ва қотишмалар сиртидаги 
физиккимёвий ҳодисаларни ўрганиш ва 
уларни бошқариш усулларини топиш; 5) 
ўта кичик ўлчамдаги асбоб элементла-
рини олиш ва фундаментал масалалар-
ни ўрганиш. Қаттиқ жисм Э.си, асосан, 
яримўтказгичлар Э.си билан боғлиқ. 
Қаттиқ жисм Э.си яримўтказгичли ас-

боблар (диодлар, транзисторлар) яратиш 
ва диэлектрик электроника, магнето-
электроника, акустоэлектроника, пье-
зоэлектроника, криоэлектроника каби 
йўналишларга эга.

Квант Э.нинг асосий йўналишлари 
лазер ва мазерлар яратиш, бу асбобларни 
турли амалий масалаларни ҳал қилишга 
(масофани аниқ ўлчаш, вақт ва частота 
эталонларини яратиш, энергияни узатиш, 
узоқ космик алоқа, тиббиёт ва ишлаб 
чиқаришнинг баъзи соҳаларида маълум 
вазифаларни бажаришга) жорий этишдан 
иборат.

Э. асбоблари материалларини олиш 
ва тайёрлаш масалаларини материалшу-
нослик фани ҳал қилади. Электрон асбо-
блар технологияси мураккаб бўлганлиги 
учун барча технологик жараёнларни 
автоматлаштириш талаб қилинади. 
Электрон асбоблар технологияси билан 
боғлиқ бўлган масалалар машинасоз-
лик саноатида электрон машинасозлиги 
тармоғининг пайдо бўлишига олиб кел-
ди. Э. олдида бошқарув, ҳисоблаш, алоқа 
ва ўлчаш электрон тизимларида қайта 
ишланувчи маълумотлар миқдорини, ин-
теграл схемалар самарадорлигини оши-
риш, стереотелевидение принциплари ва 
воситаларини ишлаб чиқиш, амалга оши-
риш, миллиметрли ва сантиметрли диа-
пазонда ишловчи ўта юқори частотали 
Э. асбобларини яратиш, мукаммаллаш-
тириш, кристалл панжара бўшлиқлари 
— каналларида ҳаракатланувчи зарралар 
хоссаларидан фойдаланиб генераторлар, 
кучайтиргичлар каби турли Э. асбоблари 
яратиш, электрон асбоблар технологи-
ясини мукаммаллаштириш масалалари 
турибди. Э. меҳнат унумдорлигини оши-
ришда жуда қўл келади. Э. асбоблари 
фан, техника ва ишлаб чиқаришда кенг 
қўлланилади.

Э. фани ва техникасининг ютуқлари 
инсон фаолиятининг деярли ҳамма 
соҳаларида қўлланилмоқда. Электрон 
техника воситалари кенг кўламли асбоб 
ва қурилмаларнинг ажралмас қисмига 
айланди. Улар орасида катта интеграл 

схемалар (КИС) асосида яратилган ми-
кропроцессорлар алоҳида ўринни эгал-
лайди. Сўнгги вақтларда ўта катта инте-
грал схемалар (ЎКИС) ишлаб чиқилди; 
улар асосида микро ЭҲМ лар яратидди. 
Улар халқ хўжалигини бошқаришда, са-
ноатнинг турли соҳаларида, тиббиётда, 
инсон ҳаёти ва фаолиятининг кўпгина 
соҳаларида кенг қўлланилади. Э. фани 
ва техникаси асосан икки йўналиш: 
информацияҳисоблаш таъминоти му-
аммолари ҳамда энергия олиш ва ун-
дан фойдаланиш йўналишлари бўйича 
ривожланмоқда.

Ўзбекистонда Э.нинг ривожланиши 
Г.Н. Шуппе, С.В. Стародубцев ва У.О. 
Орифовлэфнинг физик Э. соҳасидаги 
и.т.лари билан бошланган. Узбекистон-
да Э. бўйича илмий текшириш ишлари 
Ўзбекистон ФА Электроника институ-
ти, Физикатехника институти, Тош-
кент техника университети, Ўзбекистон 
миллий университети ва бошқа илмий 
текшириш муассасаларида М.С. Саидов, 
Ў.Х.Расулов, Н.Й. Тўраев, Т.Д. Ражабов, 
Р. А. Мўминов, А. Т. Мамадалимов ва 
бошқалар олимлар раҳбарлигида олиб 
борилмоқда.

Абдурауф Жўрахолов, Суннат Ғоипов. 

ЭЛЕКТРОНИКА ИНСТИТУТИ, 
Ўзбекистон ФА У. Орифов номидаги 
электроника институти — илмий 
муассаса. Асосий йўналишлари эмиссион 
электроника ва сирт физикаси; улар 
электрон техника, материалшунослик 
(шу жумладан термоядро ва 
космик материалшунослик), илмий 
асбобсозлик, микрова наноэлектроника 
тадқиқотларига қаратилган. ин-т 
Ўзбекистон ФА Физикатехника 
институтининг электроника бўлими 
асосида ташкил этилган (1967). Интга 
1977 йилдаунингасосчиси У. Орифов 
номи берилган. Ин-тда адсорбция ва 
эмиссия ҳодисалари, зарраларнинг ўзаро 
таъсири назарияси, сиртда электрон ва 
ион жараёнлари, ориентация ҳодисалари 
физикаси, кластерлар физикаси, юқори 

кучланишли электроника, электроэрозия 
технологиялари, пахта физикаси лаб.
лари мавжуд. Ин-тда 1988 йилдан 
физика ва физикатехника соҳасида 
ёш мутахассисларни тайёрлашга 
мўлжалланган «Электроника» илмийўқув 
маркази фаолият кўрсатади.

Ин-тда атом ва молекуляр зарралар 
ва плазманинг қаттиқ жисм сирти 
билан ўзаро таъсири натижасида содир 
бўладиган жараёнлар ва ҳодисалар ҳақида 
янги маълумотлар олиш, шулар қаторида 
космик фазода қаттиқ жисм сирти ва 
ҳажмида, термоядро реакторининг 
биринчи девори материалларида юз 
берадиган жараёнларни моделлаштириш, 
бу жараёнларнинг қонуниятлари ва 
механизмларини аниқлаш, фундаментал 
тадқиқотлар асосида яримўтказгич ва 
конструкцион материаллар олиш ва 
уларга ишлов беришнинг экологик тоза 
ионнур ва плазма технологияларини 
ишлаб чиқиш, саноатнинг турли 
соҳаларида фойдаланиладиган янги 
турдаги асбоблар ва бошқалар муаммолар 
устида илмий текшириш ишлари олиб 
борилди. Хусусан, қаттиқ жисм сиртнинг 
ионсочилиш спектроскопиясига асос 
бўлган тез ионларнинг сирт билан жуфт 
тўқнашувлари модели (У.О. Орифов, 
А.Х. Аюханов); кинетик ионэлектрон 
эмиссияси назарияси (Э.С. Парилис, 
X. Кишеневский); потенциал электрон 
эмиссиясининг чиқиш ишига боғлиқлиги 
ва рағбатлантирилган потенциал 
ионэлектрон эмиссияси (У.О.Орифов, Р. 
Р. Раҳимов, С. Ғоипов, А. С. Балтенков); 
кўп разрядли ионлар билан бомбардион 
қилинаётган диэлектриклар ва ярим 
ўтказгичларнинг аномал тўзғишида 
«кулон портлаши» ҳодисасининг 
олдиндан айтиб берилиши ва тажрибада 
тасдиқланиши (Э. С. Парилис, Д. Д. 
Груич, Р. Р. Раҳимов, С. Н. Морозов); 
қаттиқжисм сирти билан кўп атомли 
зарралар ўзаро таъсирининг дастлабки 
тадқиқотлари натижасида органик 
ва биоорганик бирикмалар сиртий 
ионланиши асосий қонуниятларининг 

аниқланиши ҳамда сиртионизацион 
массспектрометрларининг ва газ аналитик 
асбобсозликда янги йўналишнинг 
физиккимёвий асослари яратилиши 
(Ў.Х. Расулов, Э. Г. Назаров); иккиламчи 
кластер ионларнинг мономолекуляр 
бўлиниш қонуниятларини ва бу тўзғиган 
кластерларнинг энергетик ҳолатлари 
биринчи бор аниқланиши (Н X. 
Джемилев, Ў. X. Расулов); металларни 
молекуляр ионлар билан бомбардимон 
қилганда уларни кўп атомли кластер 
ионлар кўринишида тўзғишининг 
аномал юқори ноаддитивлик эффекти 
(Ў.Х. Расулов, С. Ф. Белих); ўртача ва 
паст энергияли атомларнинг қаттиқ 
жисм сиртидан сочилиш назарияси (Э. 
С.Парилис, Н.Й.Тўраев, Ф.Ф.Умаров,

В.Х. Ферлегер, А.А. Жўрахолов); 
Оже эффектининг назарий (Э. 
С. Парилис) ва экспериментал 
тадқиқотлари (А. А. Алиев); лазер 
нурланиши энергияси унинг 2, 3, 4, 5 
гармоникларига, шунингдек, параметрик 
тўлқинларга ўзгартиришнинг чегаравий 
самарадорлиги назарий асосланиши ва 
жаҳонда биринчи бор тажрибада амалга 
оширилиши (Т.Б. Усмонов, ҳамкорликда) 
каби муҳим илмий текшириш ишлари 
бажарилди.

Ин-тда саноат, халқ хўжалиги ва 
қ.х.нинг турли тармоқлари учун янги 
технологиялар ва асбобускуналар 
яратиш борасида тадқиқот ишлари 
олиб борилади. Интнинг муҳим 
йўналишларидан бири пахта физикаси, 
экиладиган чигит олиш технологияси 
ва машиналарини яратиш билан боғлиқ. 
Ўзбекистонда туксизлантирилган 
уруғлик чигитнинг деярли ҳаммаси Ин-
тда ишлаб чиқилган технология бўйича 
олинади. Ин-тда 2 акад., 6 фан дри, 29 
фан номзоди бор. ин-т фаолияти акад. 
У. Орифов, С. В. Стародубцев, М. С. 
Саидов, Т. Д. Ражабов, Ў. X. Расулов, Н. 
йил Тўраев ва бошқалар олимлар номи 
билан боғлиқ.

Ин-т Германия, Франция, Австрия, 
Италия, Буюк Британия, АҚШ, Япония, 

Россия, Украина ва бошқалар мамлакат-
ларнинг илмий текшириш марказлари 
билан яқин илмий алоқа ўрнатган. Ин-
тда турли халқаро дастурлар доирасида 
11ЧТА5, ИАТО, МАГАТЭ, ШАЮ, СБШҒ, 
8ТС11 грантлари бўйича хорижий илмий 
марказлар билан, шунингдек, Ўзбекистон 
ва Германия ўртасидаги илмийтехник ко-
операция бўйича ҳукуматлараро келишув 
доирасида Германия имлий марказлари 
билан ҳамкорликда илмий текшириш 
ишлари олиб борилади. ин-т базасида 
эмиссион электроника, физик электро-
ника ва бошқалар бўйича халқаро ҳамда 
республика миқёсида илмий анжуманлар 
ўтказиб турилади. ин-т олимларининг 
баъзи муҳим илмий текшириш ишлари 
Беруний номидаги Ўзбекистон Давлат 
мукофотига сазовор бўлган (1967, 1996). 

ЭЛЕКТРОНЛАР ДИФРАКЦИЯСИ 
— электронларнинг кристалларда ёки 
суюқлик ва газ молекулаларида эластик 
сочилиши. Бунда электронларнинг бир-
ламчи дастасидан маълум бурчакларга 
оғдирилган қўшимча дасталар ҳосил 
бўлади. Бундай дасталарнинг бошланғич 
йўналишдан оғиш бурчаклари ва ин-
тенсивлиги сочувчи модданинг струк-
турасига боғлиқ. Америкалик физиклар 
К.Дэвиссон ва Л. Жермер кристалл пла-
стинкада сочилаётган электронларнинг 
дифракцияланишини тажрибада кузатиб 
кашф этдилар (1927); бу билан Луи де-
Бройлнинг зарраларнинг тўлқин хосса-
лари ҳақидаги гипотезаси экспериментал 
тасдиқланди (қ. Де Бройль тўлкини). 

Э.д. элементар зарралар, хусусан, 
электронлар оқими ҳам ёруғлик каби 
тўлқин табиатга эга эканлигини исбот-
лайди. Э.д. (электронограмма) жисм 
тузилишини ўрганишда қулай усул 
ҳисобланади (қ. Электронография). Пла-
стинканинг юпқа сирт қатламида рўй 
берадиган оксидланиш, кристалланиш, 
тобланиш жараёнлари, полимерларнинг 
тузилиши ва бошқалар шу усул билан 
аниқланади. Нейтронлар дифракцияси 
ёрдамида қаттиқ жисмларнинг қристалл 

тузилиши тўғрисида маълумотлар олиш, 
жисмларнинг магнит хусусиятларини 
ўрганиш мумкин. Монохроматик ней-
тронлар олишда, нейтронлар спектрогра-
фиясида ва жисм тузилишини ўрганишда 
нейтронлар дифракцияси татбиқ 
қилинади (қ. Нейтронография).

ЭЛЕКТРОННУРЛИ ТРУБКА 
— электр сигналларини кўринадиган 
тасвирларга ва оптик тасвирларни 
электр сигналларига ўзгартириб 
берадиган электроннурли асбоб. Электр 
сигналларини кўринадиган тасвирларга 
айлантирувчи Э.н.т.лар жумласига 
осциллографик индикаторли Э.н.т., 
кинескоп ва бошқалар киради, оптик 
тасвирларни электр сигналларига 
айлантирувчи Э.н.т.лар жумласига, 
мас, узатувчи телевизион трубкалар 
киради. Кириш сигналлари ҳам, чиқиш 
сигналлари ҳам электр сигналлари 
шаклида бўладиган Э.н.т.лар ҳам 
бор. Бундай трубкалар бирон бир 
ўзгартиришни, мас, математик ишловни, 
частоталар спектри ўзгаришини 
ва бошқалар физик жараёнларни 
ифодалайди. Э.н.т. термини ҳозир 
эскирган (қ. Телевизион трубка).

ЭЛЕКТРОНОГРАФИЯ (электрон 
ва ...графия) — моддалар структурасини 
электрон асбоблар ёрдамида ўрганиш 
усули. Текшириладиган намунанинг 
тезлатилган электронларни сочишини 
ўрганишга асосланган. Кристаллар, 
аморф жисмлар ва суюкликларнинг 
атом структурасини, газ ва буғлардаги 
молекулаларни ўрганишда қўлланилади. 
Электронлар дифракцияси (зарралар 
дифракцияси) Э.нинг физик асоси 
ҳисобланади; тўлқин хоссасига эга 
бўлган электронлар моддадан ўтаётганда 
атомлар билан ўзаро таъсирлашади, 
натижада алоҳида дифракцияланадиган 
дасталар ҳосил бўлади. Бу дасталарнинг 
интенсивлиги ва фазода тақсимланиши 
намунанинг атом структураси, 
ўлчамлари ва бошқаларга қатъий мос 



www.ziyouz.com кутубхонаси 95

келади. Электронларнинг моддада 
тарқалиши атдмларнинг электростатик 
потенциадлари билан аникданади. 
Электронографик текшириш махсус 
асбоблар — электронограф ва электрон 
микроскопларда бажарилади.

Э. металлокристаллистик ҳолда 
бўлган кўпгина моддаларнинг атом 
структураларини, техниканинг турли 
соҳаларида фойдаланиладиган юпқа 
кристаллик парда стрўктурасининг тако-
миллашиш даражасини ўрганишга имкон 
беради. 

Э Л Е К Т Р О Н О П Т И К 
АБЕРРАЦИЯЛАР — электроноптик 
тизим (мас, электрон линзалар)нинг 
рисоладагидек (идеал) эмаслиги ва 
бошқалар омиллар туфайли тасвирнинг 
бузилиши (аниқ чиқмаслиги, 
аслига тўлиқ мос келмаслиги ёки 
чаплашиб кўриниши) (қ. Аберрация). 
Электроноптик қурилмаларда тизимнинг 
оптик ўқига нисбатан симметрик тарзда 
айланадиган электр ва магнит майдонлар 
кенг қўлланади. Шундай майдонларга 
эга бўлган электрон линзалар (ЭЛ) ва 
электрон кўзгулар (ЭК) симметрик ўқли 
системалар деб аталади. Агар зарядланган 
зарралар майдоннинг симметрия ўқига 
анча яқин ҳаракатланса ва уларнинг 
бошланғич тезликлари бир-биридан унча 
фарқ қилмаса, бундай линза ва кўзгулар 
тўғри электроноптик тасвирларни ҳосил 
қилади. Агар бу шартлар бажарилмаса, 
тасвир анча бузилиб чиқади. Тасвирнинг 
бузилиб чиқишига бошқа сабаблар 
ҳам бор. ЭЛ ва ЭК сифат жиҳатидан 
ёруғлик оптик тизимлардан анча паст 
ҳисобланади. ЭЛ ва ЭК ларда электрон 
зарралар дасталари ва уларнинг 
ўзаро жойлашув тартиби бузилиши 
мумкин, бундай бузилишлар геометрик 
аберрациялар (сферик аберрация, кома, 
астигматизм, тасвир майдонининг 
эгрилиги, дисторсия) деб аталади. ЭЛ 
ва ЭК ларни энергия билан таъминлаш 
манбалари ва юқори кучланишли 
манбаларнинг нобарқарорлиги 

дам Э.ю.а.га сабаб бўлади, чунки 
фокусловчи ток ёки кучланиш ўзгариши 
мумкин. Булар хроматик аберрацияни 
келтириб чиқаради. Хроматик 
аберрациянингкатталаштириш ва 
буриш (фақат магнит линзаларда) 
хиллари бўлади. Бундан ташқари, 
дифракцион аберрация (электронлар, 
нейтронлар, атомлар, молекулалар 
ва бошқалар сочилиши) ҳам мавжуд. 
Мураккаб электроноптик тизимлардаги 
аберрацияни бартараф қилиш анча қийин 
масала бўлиб, бунинг учун линзаларни 
муайян тарзда уйғунлаштириб танлашга 
тўғри келади. 

ЭЛЕКТРООСМОС (электро... 
ва юн. — итариш, босиш) — ташқи 
электр майдон таъсир эттирилганда 
суюқдикнинг капиллярлар (қ. Капилляр 
ҳодисалар) ва ғовак диафрагмалар 
орқали ҳаракатланиши. Дисперс 
системалар ва капиллярларда ташқи 
электр майдон таъсирида фазалардан 
бирининг иккинчисига нисбатан 
ҳаракатланиши ёки механик кучлар 
таъсирида фазаларнинг нисбий ҳаракати 
йўналишида потенциаллар фарқи 
вужудга келиши билан ифодаланади. 
Фазаларнинг чегараси бўйлаб йўналган 
ташқи электр майдони бир ион 
қатламининг иккичи ион қатламига 
нисбатан силжишига сабаб бўлади, бу эса 
фазаларнинг нисбий сурилишига (Э.га) 
олиб келади. Э. ҳодисасини ўрганишнинг 
амалий аҳамияти катта. Ундан, мас. 
транспорт магистраллари ўтказишда ёки 
гидротехника иншоотлари қурилишида 
тупроқдан ортиқча намликни кетказишда, 
торфни қуритишда, сувни ёки техник 
суюқликларни тозалаш ва бошқалар 
мақсадларда фойдаланилади.

ЭЛЕКТРОСИНТЕЗ (электро... 
ва юн.— бирикиш) — турли кимёвий 
бирикмаларни электролизлаб 
олиш усули. Анорганик ва органик 
бирикмаларни синтезлаш учун 
электрокимёвий оксидланишдаги анод 

реакциясидан ҳам, электрокимёвий 
қайтарилишдаги катод реакциясидан 
ҳам фойдаланилади. Электрокимёвий 
оксидланиш ва қайтарилишга учрайдиган 
модданинг кимёвий табиати, электролиз 
маҳсулотлари ва электрод материали 
хусусияти ҳамда бир қатор бошқа 
омилларга кўра, Э. реакцияси 2 хил 
жараёнда ўтади. 1жараёнда дастлабки 
бирикма электронларни бевосита бериш 
ёки бириктириш йўли билан оксидланади 
ёки қайтарилади. 2жараёнда оксидланиш 
ёки қайтарилиш электрокимёвий 
реакциялари натижасида электрод 
сиртида дастлабки ҳосил бўлган агентлар 
ҳисобига амалга ошади.

Кимё саноатида турли анорганик 
бирикмалар, асосан, оксидловчилар 
муҳим аҳамиятга эга. Электрокимёвий 
синтез усули фармацевтик препаратлар, 
фотография материаллари, витаминлар, 
хушбўй моддалар, мономерлар олишда 
кенг қўлланади. 

ЭЛЕКТРОСКОП (электр... ва ... 
скопия) — электр зарядларни сезадиган 
ва уларнинг катталикларини тахм. 
аниқлайдиган оддий асбоб. Э. бир учига 
2 та металл япроқча шарча маҳкамланган 
стержендан иборат. Стержень 
шиша идиш ичига жойлаштирилиб, 
изоляцияловчи материалдан тайёрланган 
тиқин ёрдамида маҳкамланган. Шарчага 
зарядланган жисм текканда заряднинг 
бир қисми япроқчаларга ўтиб, улар бир-
биридан итарилади; япроқчаларнинг 
очилиш бурчаги электр заряди миқдорига 
мутаносиб бўлади. Япроқчаларнинг 
очилиш бурчагига қараб жисмнинг 
заряди ҳақида фикр юритиш мумкин. 

ЭЛЕКТРОСТАЛЬ (1938 йилгача 
Затишье) — РФ Москва вилоятидаги 
шаҳар. Т.й. станцияси. Аҳолиси 
146,3 минг киши (2002). Москва 
яқинидаги металлургия ва оғир 
машинасозлик саноатлари маркази. 
Электр металлургияси («Электросталь», 
«Электростальтяжмаш»), электр 

буюмлари, «Электросельмаш» здлари 
бор. Қурилиш материаллари ишлаб 
чиқарилади. Москва пўлат ва қотишмалар 
интининг филиали фаолият кўрсатади.

ЭЛЕКТРОСТАТИК ИНДУКЦИЯ 
— қ. Индукция.

ЭЛЕКТРОСТАТИК МАЙДОН — қ. 
Электростатика.

ЭЛЕКТРОСТАТИКА — физиканинг 
ҳаракатсиз электр зарядлар майдони ва 
уларнинг ўзаро таъсирини ўрганадиган 
бўлими. Ҳаракатсиз электр зарядлар 
ҳосил қилган электр майдон электроста-
тик майдон дейилади.

Э.нинг асосий тенгламалари Максвелл 
тенгламаларининг хусусий ҳолидир. 
Электр зарядлар ҳаракатсиз бўлса, яъни 
электр токи бўлмаса, магнит майдон 
бўлмайди, электр майдон эса ўзгармасдан 
сақланади. 

Ташқи электростатик майдон таъ-
сирида электрланмаган жисмларнинг 
сиртида электр зарядлар пайдо бўлиш 
ҳодисаси электр индукция ёки электро-
статик индукция дейилади.

Электр индукция натижасида пай-
до бўлган зарядлар индукцион зарядлар 
дейилади. Индукцион зарядлар эркин за-
рядлар ёки боғланган зарядлар бўлиши 
мумкин. Ўтказгичларда эркин зарядлар 
мавжуд бўлганлиги учун ташқи электро-
статик майдон таъсирида ўтказгач сирти-
нинг бир қисмида мусбат ишорали эркин 
заряд, бошқа иккинчи қисмида эса ман-
фий ишорали эркин заряд пайдо бўлади. 
Ўтказгич ичида ҳеч қандай эркин заряд 
бўлмагани учун электростатик майдон 
ҳам бўлмайди. Тегашли ўлчов асбобла-
рини ташқи электр майдон таъсиридан 
саклашда шу хусусиятдан фойдалани-
лади. Диэлектрик зарядлари боғланган 
зарядлардан иборат. Ташқи электр май-
дон таъсирида мусбат ва манфий ишо-
рали боғланган зарядлар қарама-қарши 
йўналишларда силжиш натижасида ди-
электрик қутбланади, унинг сиртидаги 

бир томонда мусбат ишорали боғланган 
зарядлар, иккинчи томонда эса ман-
фий ишорали боғланган зарядлар пайдо 
бўлади.

ЭЛЕКТРОТЕХНИКА (электро... ва 
техника) — фан ва техниканинг энер-
гияни ўзгартириш, материаллар ишлаб 
чиқариш ҳамда уларга ишлов бериш, 
ахборотларни узатиш ва бошқалар ма-
салаларни амалга оширишда электр ва 
магнит ҳодисалардан фойдаланиш билан 
шуғулланувчи соҳаси.

Электр ва магнетизм ҳақидаги 
билимларнинг ривожланиши Э.нинг 
яратилишига олиб келди. 17—18-аср-
ларда чех физиги П. Дивиш, рус фи-
зиги Г.В. Рихман, М.В. Ломоносов, 
Ш.О. Кулон ва бошқалар нинг ишлари 
электр ҳодисаларини тадқиқ қилишга 
бағишланди. Биринчи узлуксиз ток ман-
баи — волът устуни, кейинчалик анча 
мукаммал гальваник элементларнинг 
пайдо бўлиши Э.нинг ривожланишида 
муҳим аҳамиятга эга бўлди. 19-асрнинг 
биринчи ярмида электр токига боғлиқ 
бўлган кимёвий, иссиқлик, ёруғлик 
ва магнит ҳодисаларига доир кўпгина 
тадқиқот ишлари ўтказилди. Шу даврда 
электродинамикага асос солинди, электр 
занжирининг муҳим қонуни — Ом кону-
ни кашф қилинди. Телеграфия, ҳарбий 
иш, электр ўлчаш ишларида бу соҳадаги 
ютуқлардан айниқса кенг фойдаланидди. 
Электромагнит индукциянинг кашф эти-
лиши электр машиналари — двигатель 
ва генератор яратилишига сабаб бўлди.

19-асрнинг 70йиллари охирида Ж.К. 
Максвеллнкнг ишлари электромагнит 
майдон таълимотига асос солди. 80-й.
ларда ўзгармас ток асосида ишлайдиган 
электр машиналари ҳозирги замон маши-
налари шаклини олди. Электр машина 
генераторлари билан бир вақгда кимёвий 
ток манбалари ҳам ривожлантирила бор-
ди. Бу соҳада қўрғошин акқумулятори 
яратилди (француз физиги Г. Планте, 
1859) ва ривожлантирилди.

Э.нинг кейинги тараққиёти Э. са-

ноатининг пайдо бўлиши ва электр 
ёруғлигидан кенг фойдаланиш билан 
боғлиқ бўлди. Электр ёритиш манба-
ларининг яратилиши ва ишлатилиши-
да қўлга киритилган ютуклар ёруғлик 
техникасининг ривожланишига кучли 
таъсир кўрсатди. Электр ёруғлиганинг 
кенг жорий қилиниши электр энергияси 
системасининг яратилишига олиб келди. 
Электр токи металл нусхалар кўчириш ва 
металл қоплаш соҳасида ҳам қўлланила 
бошлади (қ. Гальванотехника).

19-асрнинг 70—80-й.ларида электр 
энергиянинг масофаларга узатилиши 
масаласи ҳал қилинганидан кейингина 
электр энергиясидан амалда кенг фойда-
ланишга имкон туғилди.

Э.нинг ҳозирги тараққиёти босқичига 
асос солган ихтиролар қаторига М.О. 
Доливо-Добровольский яратган уч фаза-
ли ток трансформатори, уч фазали гене-
ратор ва двигатель ҳамда уч фазали ток 
системаларини киритиш мумкин. Электр 
энергиясига бўлган талабнинг қучайиши 
кучли электр ст-ялари ва электр 
тармоқлари қурилишига, янги электр 
энергетика системаларини яратиш ва 
эскиларни қайта тиклашга сабаб бўдди. 
Э. қурилмаларининг такомиллашиши 
юқори қучланиш электр занжирлари тех-
никаси ва назариясининг, электр маши-
налари, электр юритмалари назарияси 
каби илмий соҳаларнинг шаклланишига 
ёрдам берди. Э. ютуқлари радиотехника, 
электроника, телемеханика, автомати-
ка, ҳисоблаш техникаси ва кибернети-
катлш ривожланишига олиб кедди.

Э.нинг муҳим бўлимларидан бири — 
электромеханика энергиянинг ўзгариши 
билан боғлиқ масалаларни ўз ичига ола-
ди.

Мураккаб электр энергетика система-
ларини оптимал бошқариш ва уларнинг 
чвдамлилигини ошириш усулларини 
ишлаб чиқиш муҳим аҳамиятга эга. Бу 
масалаларнинг ҳал қилиниши модел-
лаш ва эҳтимоллар назариясидан фой-
даланишга асосланган. Э.нинг яна бир 
муҳим йўналишларидан бири — хосса-

лари олдиндан белгиланадиган мураккаб 
электромагнит майдонларини яратишдан 
иборат. Интенсивлиги юқори бўлган им-
пульс майдонларини ўрганиш катта ама-
лий аҳамиятга эга (қ. Импульслар техни-
каси). Бу соҳадаги ишлар натижасидан 
ўта кучли электр трансформаторлари ва 
электр реакторлари яратишда фойдала-
нилади.

Э. назарий усуллари моддалар хос-
сасини текшириш, ядро ва лазер техни-
каси воситаларини ишлаб чиқиш, тирик 
организмларнинг микродунёси ва ҳаёт 
фаолиятини ўрганиш, космик фазони 
ўзлаштириш билан боғлиқ бўлган қатор 
соҳаларида ривожланмоқда. Э. ютуқлари 
инсон амалий фаолиятининг барча 
соҳаларида — саноат, қ.х., тиббиёт ва 
турмушда қўлланилмоқда. Ўзбекистонда 
Э.нинг ривожланиши Ғ. Р. Раҳимов, М.Э. 
Ҳомидхонов, Ҳ.Ф. Фозилов ва бошқалар 
олимларнинг номи б:н боғлиқ. 

ЭЛЕКТРОТЕХНИКА ПЎЛАТИ 
— магнит жиҳатдан юмшоқ юпқа лист 
пўлат. Электротехника жиҳозлари 
(трансформатор, генератор ва бошқалар)
нинг магнит ўтказгичи (ўзаги) ни ясаш 
учун ишлатилади. Магнит хоссаси дара-
жасига қараб, пўлатга ҳар хил миқдорда 
кремний қўшиб легирланади. И.ч. тех-
нологиясига қараб, совуқлайин про-
катланади (изотропли ёки анизотропли; 
3,3% гача §1) ёки қиздириб прокатла-
нади (изотропли; 4,5% гача 81); легир-
ловчи қўшилмалар сифатида 0,5% гача 
81 қўшиш мумкин. Э.п. лист (рулон) ва 
0,05 — 1 мм қалинлиқцаги энсиз лен-
та кўринишда ишлаб чиқарилади. У 
электромагнит хоссаси (коэрцитив куч, 
магнит индукцияси ва бошқалар) билан, 
магнит хоссаларининг изотоплиги, гео-
метрик ўлчамлари, сифати ва бошқалар 
билан ифодаланади. 

ЭЛЕКТРОТЕХНИКА САНОАТИ 
— электр энергиясини ҳосил қилиш, 
узатиш ва истеъмол қилиш учун 
электротехника маҳсулотлари ишлаб 

чиқарадиган саноат тармоғи. Буғ ва 
газ турбиналари учун генераторлар, 
гидрогенераторлар, электр машиналари, 
шу жумладан, электровозлар, 
ўзгарувчан ток электродвигателлари, 
куч трансформаторлари, пайвандлаш 
трансформаторлари, кабеллар, узоқ 
масофаларга электр узатиш линиялари 
жиҳозлари ва бошқалар маҳсулотлар 
ишлаб чиқаради. 19-асрнинг 80-й.
лари пайдо бўлди. Айниқса, АҚШ 
ва Германияда гоқори суръатларда 
ривожланди. Россияда 19-асрнинг 
охирларида чет эл компанияларининг 
филиаллари пайдо бўлди. Собиқ СССРда 
ГОЭЛРО режасини амалга оширилиши 
билан боғлиқ ҳолда саноат тармоғи 
сифатида шаклланди. Ўзбекистонда 
Э.с. 2-жаҳон уруши даврида вужудга 
кедди. 1941 йилда эвакуация қилинган 
Харьков «Электростанок» ва Москвадаги 
«ТВЧ» («Ток внсокой частотн») здлари 
асосида Тошкент электротехника з-ди 
(қ. «Ўзэлектраппарат» акциядорлик 
жамияти), 1942 йилда Россиянинг 
Владимир вилоятидаги Кольчугино 
шаҳридаги кабель з-ди асосида Тошкент 
кабель з-ди (қ. «Узкабель» акциядорлик 
жамияти), Ленинград электропульт 
з-ди асосида Чирчик трансформатор 
заводи ишга туширилиб, электротехника 
маҳсулотлари ишлаб чиқара бошлади. 
1955 йилдан республика Э.с. 
машинасозликнинг мустақил тармоғига 
айланди. Э.с.нинг ихтисослаштирилиши 
ва энергетика талабларининг оша 
бориши билан 60-й.ларда Э.с. кенг 
ривожланди. 60-й.ларнинг бошида 
Наманган шаҳрида «Электротерм» 
(1972 йилдан «Ўзэлектротерм»), Қўқон 
шаҳрида «Электромаш» корхоналари 
қурилиб ишга туширилди. 1987 
йилдан Тошкент шаҳрида «Алгоритм» 
бирлашмаси иш бошлади (ўқув юртлари 
учун компьютерлар, электротехника 
маҳсулотлари ва халқ истеъмоли 
буюмлари ишлаб чиқариш йўлга 
қўйилди). 1993 йилда республикадаги 
30 дан ортиқ саноат корхоналарини 

бирлаштирган «Ўзэлтехсаноат» уюшмаси 
ташкил этилди. Уюшма корхоналарида 
кабель симлари, трансформаторлар, 
пайвандлаш ускуналари, иситкичлар, 
яримўтказгичлар, қуёш энергиясидан 
фойдаланиш ст-ялари ва бошқалар 
маҳсулотлар ишлаб чиқарилади. Уюшма 
таркибидаги корхоналар қошида 
АҚШ, Буюк Британия, Германия, 
Туркия, Швейцария, Хитой, Россия 
каби давлатларнинг компаниялари ва 
фирмалари иштирокида 10 та қўшма 
корхона фаолият кўрсатади. Ишлаб 
чиқарилаётган маҳсулотлар чет 
элларга экспорт қилинади. 2003 йилда 
Ўзбекистон Э.с. корхоналарида 716 та 
куч трансформаторлари, 4048,2 км юқори 
кучланиш симлари, 5295 км резина 
қобиқли симлар, 8577 км шаҳар телефон 
алоқа симлари, 23688 км ёритқич 
симлари ишлаб чиқарилди.

Чет элларда, айниқса, ривожланган 
мамлакатларда йирик Э.с. компаниялари 
фаолият кўрсатади. «Женерал 
электрик» (АҚШ), «Сименс» (ГФР), 
«Хитати» (Япония), «АСЕА» (Швеция), 
«Электросила» (Россия) ва бошқалар 
корхоналар жаҳон Э.с.да электр 
машиналари, шу жумладан, генераторлар, 
трансформаторлар, юқори кучланишли 
ускуналар ва бошқалар маҳсулотлар 
ишлаб чиқаришда етакчи мавқени 
эгаллаб келади (яна қ. Электротехника).

Барно Раҳимова. 

ЭЛ Е К Т Р О Ф И З И ОЛ О Г И Я 
— физиологиянинг бир бўлими; 
ҳужайралар, тўқималар, органлардаги 
электр ҳодисалар (биоэлектрик 
потенциаллар)ни ҳамда электр токининг 
организмга таъсири механизмини 
ўрганади. «Ҳайвонлардаги электрланиш» 
тўғрисидаги дастлабки маълумотларни 
18-асрда италиялик анатом ва физиолог 
Л. Гальвани олган. 19-асрда немис 
физиологи Э. ДюбуаРеймоннинг классик 
ишлари (нерв импульсининг электр 
токи табиати, биопотенциалларнинг 
молекуляр назарияси ва бошқалар) 

туфайли Э.га асос солинди. Э.нинг 
бундан кейинги ривожланиши немис 
олими Ю. Бернштейн, рус олимлари 
А.Ф. Самойлов, Н.Е.Введенский, 
нидерландиялик физиолог В. 
Эйнтховен, америкалик Ж. Эрлангер 
ва бошқаларнинг нейрофизиология 
соҳасидаги тадқиқотлари билан боғлиқ.

Э.нинг асосий муаммолари 
биологик мембраналарда электр 
потенциалларининг ҳосил бўлиши 
физиккимёвий механизмларини, 
уларнинг ўзгариши ва физиологик 
жараёнлардаги аҳамиятини ўрганишдан 
иборат. Тадқиқот ишларида ва клиник 
амалиётда юрак — электрокардиография, 
мия — электроэнцефалография, кўзнинг 
тўр пардаси — электроретинография, 
тери — электродермография ва бошқалар 
органлар биоэлектр потенциалларини 
ўрганиш усулларидан кенг 
фойдаланилади (яна қ. Нейрофизиология, 
Нерв системаси).

 ЭЛЕКТРОФОН (электро... ва ... 
фон) — граммофон пластинкасидан то-
вуш (мусиқа, нутқ)ни қайта эшиттириш 
учун мўлжалланган электр қурилма. 
Граммофондан фарқи шуки, биринчи-
дан, унинг пластинка қўйиладиган дис-
кини электр двигатель айлантиради, 
иккинчидан, Э.да пластинкадан товуш 
кўчирадиган мослама (адаптер) игна-
сининг механик тебранишлари электр 
тебранишларига айланади. Товуш часто-
тали кучайтиргич электр тебранишлари-
ни кучайтиради, электр акустик тизими 
(бир ёки бир неча радиокарнай) уларни 
товушга айлантиради. Э. товуш моно..., 
стерео... ва квадрофоник (товуш 4 канал-
ли усулда ёзиб олинган, товушни қайта 
эшиттиришда 2 карнай эшитувчининг 
олдига, 2 карнай орқасига қўйилади) 
усулларда ёзиб олинган грампластинка-
дан қайта эшиттириш учун мўлжаллаб 
ишлаб чиқарилади.

ЭЛЕКТРОФОРЕЗ (электро... ва юн. 
— силжиш), гальванотерапия, дорили 

электрофорез — организмга ўзгармас 
ток ва шифобахш моддалар билан таъсир 
этиб даволаш усули; бунда организмга 
дорилар паст кучланишли ўзгармас 
электр токи (гальваник ток) ёрдамида 
(тери ёки шиллиқ қаватлар) ион ҳолида 
киритилади. Э. зарядланган зарралар 
— ионларнинг электр токи таъсирида 
қарама-қарши зарядланган электр томон 
(яъни мусбат зарядланган ионлар манфий 
электродга ва манфий зарядланган ионлар 
мусбат электродга) ҳаракатланишига 
асосланган. Бунда дорилар оддин терига 
йиғилиб, ионлар депосини ҳосил қилади. 
Деподан дорилар қонга аста-секин ўтади 
ва узоқ вақт сақланади ҳамда бутун 
организмга ёки бирор аъзога таъсир 
этади. Э.нинг индуктотермия билан бирга 
олиб борилиши и н дуктоэлектрофорез 
дейилади.

Моддалар алмашинувининг бузи-
лиши билан кечадиган, шунингдек, 
нерв касалликлари ва бошқаларда Э. 
қўлланилади. 

ЭЛЕКТРОФОТОГРАФИЯ — 
ёруғлик сезгир электрофотографик 
материаллар (ЭФМ) да, яъни ёруғлик 
таъсирида электр ўтказувчанлигини 
ўзгартирадиган фотояримўтказгич (ФЯЎ) 
қатлам (ўтказгич асосига суркаладиган) 
да фотографик тасвир ҳосил қилиш 
жараёни. Тасвир ҳосил қилишдан 
олдин ФЯЎ қатламнни ионлар билан 
зарядлаб, унинг сезгирлиги оширилади. 
Кейин ЭФМ экспозицияланади (маълум 
муддат ёритилади), натижада ФЯЎ нинг 
ёритилган жойларидан асосга заряднинг 
бир қисми «оқиб» ўтади, ёритилганлик 
қанчалик юқори бўлса, заряд шунчалик 
кўп оқиб ўтади. Натижада ФЯЎ сиртида 
объектнинг берк фотографик тасвири 
(БФТ) ҳосил бўлади. Сўнгра БФТ 
кўринадиган тасвирга айлантирилади 
(визуаллаштирилади).

БФТ ни визуаллаштиришнинг бир 
неча усули бор. Визуаллаштириш учун 
қуруқ кукундан фойдаланилади (ксе-
рография). Заряд ишорасини ва кукун 

рангини ўзгартириб, ҳам позитив, ҳам 
негатив оққора ёки рангли тасвир ҳосил 
қилиш мумкин. ЭФМ сифатида фотоэ-
лементлардан ҳам фойдаланилади. Э.ни 
матн ва график материалларни кам нус-
хада кўпайтиришда — репрографияца 
кенг қўллаш мумкин. Э.дан техниканинг 
кўп соҳаларида, мас, рентгенография, 
электронография, нейтронография, спек-
троскопия ва бошқаларда фойдаланила-
ди. 

ЭЛЕКТРОХОД — ўзиюрар кема. 
Ўзидаги электр ст-ядан, аккумуляторлар 
батареяларидан ёки ташқи контакт 
тармоғидан энергия олиб ишлайдиган 
электр двигателлар билан ҳаракатга 
келади. Э. бош электр генераторини 
ҳаракатга келтирувчи двигателларнинг 
типига қараб, генераторлари турбиналар 
ёрдамида ишлайдиган турбинали (буғли 
ёки газли) ва генераторлари ички ёнув 
двигатели ёрдамида ишлайдиган дизельЭ.
ларга бўлинади. Аккумуляторлар билан 
ишлайдиган Э.ларга сув ости кемаси 
мисол бўла олади. Э., асосан, музёрар, 
шатакчи кемалар, паромлар сифатида 
ишлатилади. 

ЭЛЕКТРОЭНЦЕФАЛОГРАФИЯ 
(электро... ва юн.  бош мия ва ... графия) 
— бош мия фаолиятини текшириш усули; 
бош миянинг биоэлектрик фаоллигини 
электроэнцефалограф воситасида ёзиб 
олиш. Бош мияда содир бўладиган 
биоэлектрик фаол ҳаракатларни ёзиб 
олиш мумкинлиги ва уни клиник 
аҳамиятини илк марта немис психиатри 
Ганс Бергер аниклаган (1929).

Э.дан тадқиқот ва диагностика 
мақсадларида фойдаланилади.

Мия ҳам ўз фаолиятида, худди бошқа 
аъзо ва тўқималар сингари, жуда кичик 
электр юритувчи куч (э.ю.к.) ҳосил қилиб 
туради. Уни электроэнцефалографда 
қайд этиш мумкин. Бунинг учун текши-
рилаётган одам бошига пластинкасимон 
электродлар қўйилиб, улар аппаратга 
уланади, аппарат миянинг биопотенци-

алларини ёзиб боради.
Бемор бошига электродларни ўрнатиш 

схемаси турлича, энг қулайи бу Юинг усу-
ли бўлиб, унда 12 электрод ишлатилади. 
Ҳар хил частотали тўлқинлар, турли фаза 
ва амплитудаларни акс эттирувчи эгри 
чизиқ — электроэнцефалограмма (ЭЭГ) 
миянинг мураккаб тузилишидаги хусу-
сиятлар, бош мия пўстлоғидаги нейрон 
ва синапсларншк функционал ҳолатига 
қараб ҳар хил кўринишда бўлади. Э. мия-
ни нафақат физиологик, балки патологик 
ҳолатларини ҳам қайд қилиши мумкин.

Замонавий Э. аппаратлари кўп ка-
налли (кўп тармокли) бўлиб, унинг ҳар 
бир канали мустақил кучайтириш, филь-
трлаш блоки (кераксиз тўлқинлардан 
тозалаш учун ва бошқалар), бош мия-
нинг барча қисмларидан керагини тан-
лаш учун тўплаш (коммутатор) блоки ва 
ўзиёзар (сиёҳли) ғалтакли гальванометр 
билан таъминланган.

Ҳоз. электроэнцефалограф аппарат-
лари 8—24, баъзан 32 каналли бўлиб, 
клиник диагностикада 8 ёки 16 канал-
лигидан фойдаланилади; текширув 
ўтказиладиган хона ёруғ ва товушдан 
ҳимояланган, текширувчи ёки беморга 
ҳеч қандай таъсиротлар халал бермай-
диган бўлиши керак. Шунингдек, уни 
беморга (мижозга) мутлақо безарар ва 
оғриқсиз эканлиги ҳам тушунтирилиши 
лозим.

Маълумки бош мия биопотенциалла-
ри жуда кичик, шу боис уни ёзиб олишда 
кучли электрон кучайтиргич (усилитель) 
зарур бўлади.

Э.ни монополяр ва биополяр усуллар-
да ёзиш ҳамда уни хоҳлаган комбинация-
да амалга ошириш мумкин.

Э. жараёнида турли функционал 
қўзғотиш усулларини қўллаш мумкин, 
бу сунъий қўзғотиш бош мияни фа-
оллаштириб, айрим юзага чиқмаётган 
«тўлқинларни» жонлантиради, бу 
«чақирилган» электротўлқинлар орқали 
тегишли касалликни аниқласа бўлади.

Э. ёзиш пайтида беморни ёши, уму-
мий аҳволи ҳамда касалликнинг келиб 

чиқиши ва бошқалар кўпгина ҳолатларга 
аҳамият бериш лозим. Э. шифокорга 
муҳим маълумот беришига қарамай, уни 
барча клиник текширишларга қўшимча 
диагностика усули деб қараш мумкин. 

ЭЛЕКТР-РАКЕТА ДВИГАТЕЛИ — 
қ. Ракета двигатели.

ЭЛЕМЕНТ (лот. — дастлабки, 
бошланғич модда, материя) — 1) 
ядро заряди ҳамда атом қобиғидаги 
электронлар сони бир хил бўлган 
атомлар тури (қ. Кимёвий элементлар); 
2) бир бутунни ташкил этган мураккаб 
нарса ёки ҳодисанинг таркибий қисми; 
3) бирор ижтимоий гуруҳга мансуб 
киши, шахс, унсур (мас, реакцион Э.лар); 
4) кимёвий реакция ҳисобига электр 
токи ҳосил қиладиган ток манбаи (мас, 
гальваник элемент). 

ЭЛЕМЕНТ ЯДРОСИ — кимёвий 
элементнинг нуклонлардан, яъни 
протонлар ва нейтронлардан ташкил 
топган атом ядроси.

ЭЛЕМЕНТАР (лот. — дастлабки, 
бошланғич) — дастлабки, энг содда, 
асосий деган маъноларни билдирувчи 
сўз.

ЭЛЕМЕНТАР АНАЛИЗ — 
органик бирикмалардаги углерод, 
водород, азот, олтингугурт, галогенлар, 
фосфор ва бошқалар элементларни 
миқдорий аниқлаш ёки сифат анализида 
қўлланадиган усуллар мажмуи. Э.а. 2 
босқичдан иборат: 1) органик бирикмани 
парчалаш, яъни аниқланадиган 
элементни оддий анорганик бирикмалар 
(мас, карбонат ангидрид, сув, водород 
сульфид ва бошқалар) кўринишида 
ажратиш; 2) сифат ёки миқдорий анализ 
усуллари билан элементни аниқлаш. 

ЭЛЕМЕНТАР ГЕОМЕТРИЯ — гео-
метриянинг айлана, нуқта, кесма, тўғри 
чизиқ, бурчак, текислик, эллипс, цилиндр 

каби фигураларнинг хусусиятлари ҳамда 
улардан ташкил топган содда фигуралар-
нинг ўзаро вазияти, тенглиги масалалари 
билан шуғулланадиган бўлими. Унда те-
оремаларни исботлаш ва хулоса чиқариш 
йўли эса маълум мулоҳазаларга суяниш, 
аксиомаларга ва олдинги исботларга 
асосланиш, ёрдамчи геом. ясашларни 
бажаришдан иборат. Э.г. асослари Юно-
нистонда вужудга келган, Евклиднинг 
«Негизлар» асарида унинг юзакироқ ба-
ёни берилган. Э.г.да ҳар гал «ўзининг» 
конкрет геом. хоссаси кўрсатилган 
(мас, эллипс, цилиндр каби) фигуралар 
ўрганилади, бундай тайин фигураларга 
доир узунлик, юза, ҳажм, ўзаро вазият 
масалалари қаралади, лекин уларга доир 
умумий тушунчалар Э.г. чегарасидан 
чиқади (қ. Дифференциал геомегприя, 
Проектив геометрия).

Э.гда лимит тушунчаси ҳам конкрет 
ҳолларда қўлланади (мас, айлана узун-
лиги), бу тушунча умумий ҳолда олий 
математика фанида ишлатилади. Э.г. 
аналитик геометрия, пўлчовли евклид 
фазоси, Лобачевский геометрияси ва Ри-
ман геометриясининг баъзи бир масала-
ларини ҳам ўз ичига олади. 

ЭЛЕМЕНТАР ЗАРРАЛАР — мате-
риянинг энг кичик зарралари. Дастлабки 
маъносига кўра, Э.з. материя тузилиши-
нинг бошланғич бўлинмас элементла-
ридир. Э.з.дан биринчи бўлиб манфий 
элементар электр зарядли электрон 
(е~) кашф қилинган (Ж. Томсон, 1897). 
1919 йилда Э. Резерфорд (атом ядро-
сидан уриб чиқарилаётган зарраларни 
ўрганишда) мусбат зарядли ва электрон 
массасига қараганда 1840 марта кат-
та массали протон 0)ни кашф қилди. 
Инглиз физиги Ж. Чедвик зарралар-
нинг бериллий билан ўзаро таъсирини 
ўрганишда нейтрал зарра — нейтрон (п) 
ни кашф қидци (1932). Нейтроннинг мас-
саси протоннинг массасига жуда яқин. Бу 
учта зарра (электрон, протон ва нейтрон) 
атом тузилишида қатнашади. Ҳоз. пайт-
да маълумки, бўлинмас Э. з. ҳисобланган 

протон ва нейтрон мураккаб таркибий 
тузилишга эга.

1900 йилда М. Планк мутлақ қора 
жисм нурланиши энергиясидан квант-
ланган деб фотон тушунчасига асос 
солди. Кейинчалик А. Эйнштейн элек-
тромагнит нурланиш фотонлар тарзида 
юз бериб, муҳитда тарқалади ва юти-
лади деб фотоннинг ҳозирги замон ту-
шунчасини яратди. Фотонларнинг мав-
жудлиги Р.Милликен (1912—15) ва Р.Р. 
Комптон (1922) ўтказган тажрибаларда 
тасдиқланди.

П. Дирак ўзи яратган электроннинг 
релятивистик назариясидаги (1928—31) 
ҳаракат тенгламасининг симметриясига 
асосланиб, массаси электрон массасига 
тенг, лекин мусбат зарядли зарра — пози-
трон (е+) нинг табиатда мавжудлигини 
назарий очган бўлса, америкалик физик 
К.Д. Андерсон уни космик нурлар тар-
кибида қайд қилди (1932). Мавжудлиги 
япон физиги X. Юкава томонидан ядро 
кучлар табиатини тушунтиришда тахмин 
қилинган (1935) ва массаси 274 электрон 
массасига тенг бўлган нейтрал мусбат 
ва манфий зарядли пимезонларнн инглиз 
физиги С.Пауэлл космик нурлар тарки-
бида аниқлади (1947). К.Д. Андерсон ва 
америкалик физик С. Недермейер космик 
нурлар устидаги тадқиқотлари жараёни-
да массаси тахм. 207 электрон массасига 
тенг, бошқа хоссалари билан электронга 
ўхшаш мусбат ва манфий зарядли мюон-
ларни кашф қилдилар (1936).

Э.з.га оид космик нурларни ўрганиш 
билан боғлиқ кашфиётлар 50-й.ларнинг 
бошида қайд қилинган ғалати хусусият-
ли бир гуруҳ зарралар — Кмезонлар ва 
гиперонлар кашф қилиниши билан якун-
ланди. Кейинги тадқиқотлар Э.з. тезлат-
кичларида ўтказилиб, юздан ортиқ янги 
Э.з. ва уларнинг антизарралари кашф 
қилинди. Жумладан, П. Паули назарий 
(1930), Ф.Райнес ва К. Коуэн тажрибада 
қайд қилган (1953) нейтрино (нейтрал 
зарра)нинг икки хили — электрон ней-
триноси У

С
 ва мюон нейтриноси V мав-

жудлиги аниқланди.

Жуда қисқа вақт яшовчи резонанс Э.з. 
қайд қилинди. Э.з.нинг хилмахил хусу-
сиятларини ифодалаш учун қатор янги 
квант сонлари (мас, лептон заряди, бари-
он заряди, гиперзаряд, ажиблик, мафтун-
лик ва ҳ.к.) киритилди.

Э.з. назариясининг яратилиши май-
доннинг квант назариясинн ривожланти-
риш йўли билан борди. Э.з.нинг массаси 
т, электр заряди £>, яшаш вақти т ва спи-
ни 1 уларнинг умумий характеристикала-
ридир. Э.з. яшаш вақтига қараб барқарор 
(«>), квазибарқарор (ёки метабарқарор, 
яъни барқарордан кейинги; >>10~22 — 
10~24 сек) гуруҳига ажралади. Э.з. спини 
Планк доимийси Н нинг бутун ёки ярим 
бутун сонига тенг. Бир хил зарралардан 
ташкил топган ансамблда спин қиймати 
Э.з. статистикасини ифодалайди (В. 
Паули, 1940). Ярим бутун спинли Э.з. 
— фермионлар Ферми — Дирак стати-
стикасига, бутун спинли Э.з. — бозон-
лар эса Бозе — Эйнштейн статисти-
касига бўйсунади. Жумладан, энг енгил 
зарралар икки типдаги лептон заряди Ь 
га; электрон ва электрон нейтриноси — 
электрон лептон зарядига, манфий заряд-
ли мюон ва мюон нейтриноси — мюон 
лептон зарядига эга. Лептонлардан оғир 
зарралар — адронлар учун лептон заряд-
лари нолга тенг. Адронлар махсус бари-
он заряди (В) билан ифодаланади. В=+1 
бўлган адронлар барионлар, В=0 бўлган 
адронлар мезонлар деб юритилади (ба-
рионларга протон, нейтрон, гиперонлар, 
барион резонанслари; мезонларга к ва 
Л^мезонлар, бозон резонанслари кира-
ди).

Э.з.нинг ўзаро таъсирлашув жараён-
ларида туғилиш ва йўқолиш (ютилиш) 
хусусияти уларнинг энг муҳим хоссаси-
дир. Э.з.да ўтадиган ҳамма физик жа-
раёнлар уларнинг туғилиш ва йўқолиш 
актлари орқали ўтади. Э.з.да туғилиш ва 
йўқолишнинг мавжудлиги Э.з. элементар 
эмаслигини, уларнинг таркибий тузилиш 
характери ўзаро таъсирлашув жараёнла-
ридагина намоён бўлишини кўрсатади. 

ЭЛЕМЕНТАР МАТЕМАТИКА — 
мат.нинг, асосан, ўрта ва ўрта махсус таъ-
лим ҳажмидаги бўлимларини ичига олган 
қисми. Э.м.га арифметика, сонларнинг 
элементар назарияси, элементар алгебра, 
элементар геометрия ва тригонометрия 
каби соҳалар киради. Э.м.ни «ўзгармас 
миқдорлар математикаси» деб таъриф-
лайдилар, лекин бу таъриф унча тўғри 
эмас. Э.м.да ўзгарувчи миқдорларнинг 
нисбатан содда, яъни элементар хоссала-
ри ҳам ўрганилади (мас, квадратик функ-
ция ва унинг графиги).

ЭЛЕМЕНТАР ФУНКЦИЯЛАР — 
кўпҳадлар, рационал, кўрсаткичли, да-
ражали, логарифмик, тригонометрик, 
тескари тригонометрик функциялар, шу-
нингдек, бу функциялардан тўрт ариф-
метик амал ва чекли марта қўлланилган 
суперпозициялар ёрдамида ҳосил 
қилинадиган функцияларни ўз ичига ол-
ган функциялар синфи.

Э.ф. синфи яхши ўрганилган ва 
у амалий мат.да кўп қўлланади. Э.ф. 
нинг ҳосиласи ҳамиша Э.ф. бўлади, 
лекин Э.ф.дан олинган интеграл Э.ф. 
бўлмаслиги ҳам мумкин. 

ЭЛЕМЕНТЛАР ДАВРИЙ СИСТЕ-
МАСИ — қ. Менделеев даврий система-
си. 

ЭЛЕМЕНТЛАР МИГРАЦИЯСИ — 
Ер пўсти ва юзасида кимёвий элемент-
ларнинг ўз жойини ўзгартириши ва қайта 
тақсимланиши. Бу терминни фанга А.Е. 
Ферсман киритган (1923). Э.м. суюқфаза 
(эритмалар, гидротермал эритмалар, 
ер ости ва ер юзасидаги сувлар), газси-
мон фаза (вулкан газлари ва фумарол-
лар, минерал булоқлар ва нефть конлари 
газлари) ва қаттиқ фазада (диффузия ва 
қайта кристалланиш натижасида) содир 
бўлиши мумкин. Қаттиқ ҳолатда кимё-
вий элементлар, асосан, механик йўл 
билан (тўкилиб тушиши, сув оқимлари, 
чангтўзон ва бошқалар) кўчади. Сувли 
эритмаларда элементлар ионлар, моле-

кулалар ва коллоид зарралар шаклида, 
газларда эса молекуляр ва аэрозоллар 
тарзида силжийди. Миграцион хусуси-
ят турли элементларда турлича бўлиб, 
кимёвий бирикмаларнинг таркибига ва 
элементларнинг қандай физик шароит-
да кўчишига боғлиқ. Э.м. натижасида 
кимёвий элементларнинг айримлари со-
чилиб, ,тарқалиб кетади, қолганлари эса 
тўпланади ва кўпинча саноат аҳамиятига 
эга конлар ҳосил бўлади. Интенсив Э.м. 
метасоматизм, денгиз ҳавзаларида ки-
мёвий дифференциация ва бошқалар 
жараёнларда кузатилади. Ташқи жа-
раёнлар таъсирида бўладиган Э.м.да 
биогеокимёвий жараёнлар катта роль 
ўйнайди. Фойдали қазилмаларни геоки-
мёвий усуллар ёрдамида қидиришда Э.м. 
қонуниятларига асосланилади.

ЭЛЕМЕНТОРГАНИК БИРИКМА-
ЛАР — углерод атоми бошқа элемент 
атоми билан тўғридантўгри бириккан 
органик бирикмалар. Углерод водород, 
кислород, азот, олтингугурт ёки галоген-
лар (фтордан ташқари) билан бириккан 
бирикмалар, одатда, Э.б.га кирмайди. 

Э.б. одам ва ҳайвонлар ҳаёт фаоли-
ятида муҳим роль ўйнайди. Мас, В]2 ви-
тамини ўзида кобальт, гемоглобин эса 
темир сақлайди, фосфорорганик бирик-
малар углеводлар алмашинуви жараёнла-
рида иштирок этади. Маргимуш, сурма, 
олтин, симоб бирикмалари кимётерапи-
яда, кремний синтетик каучук ва сурков 
мойлари саноатида, қўрғошин бирикма-
лари антидетонаторлар тайёрлашда, фос-
фор бирикмалари инсектицидлар ишлаб 
чиқаришда, фтор бирикмалари совит-
кичлар ва полимерлар саноатида, алю-
миний бирикмалари полимерлар синте-
зида, қалай бирикмалари эса полимерлар 
эскиришининг олдини олишда, магний, 
литий ҳамда рух бирикмалари органик 
синтезда кенг кўлланади. 

ЭЛЕФАНТИАЗ (юн. — фил) — қ. 
Филоёқ.

ЭЛЕФАНТИНА — Нил дарёсида-
ги орол (Асвон қаршисида) ва ундаги 
қадимий қишлоқнинг юнонча номи. 
Э.Қад. Мисрнинг жан.даги вилоятлар би-
лан мол айирбошлаш савдоси (фил суяги 
ва бошқалар маҳсулотлар) маркази ва Ну-
бия билан чегарадош маъмурий округ — 
ном (қ. Номлар) пойтахти бўлган. Оролда 
қадимий подшоликдан Рим империяси-
нинг сўнгги даврига оид тарихий ёдгор-
ликлар аниқланган. 18 ва 19сулола фиръ-
авнлари даврида Э.да маъбуд Хнум, маъ-
будалар Сатис, Анукис ва бошқалар ибо-
датхоналар қурилган, уларнинг харобала-
ри 19-аср бошига қадар сақланган. 1908 
йил мумиёланган муқаддас қўйларнинг 
тош сарқофалардаги некрополи очилган. 
Гранитдан ишланган Зафар аркаси (мил. 
ав. 4-аср охири), Страбон тавсифлаган 
сув сатҳининг кўтарилишини ўлчовчи 
нилометр, Миср иератик папируслари 
(мил. ав. 25-аср), маҳаллий номархлар 
архиви, оромий папируслари ва Э.да 
жойлашган яҳудий ҳарбий манзилгоҳлар 
архивига доир сопол парчасига ёзилган 
битиклар (острака, мил. ав. 6—5-асрлар) 
топилган. 

ЭЛЕЯ МАКТАБИ — юнон фалса-
фий мактаби. Мил. ав. 6—5-асрларда 
Элея шаҳрида (Италиянинг жануби) 
шаклланган. Асосчиси — Ксенофан; йи-
рик намояндалари Парменид, элеялик 
Зенон, самослик Мелисс, Горгий. Э.м. 
вакиллари сезги аъзоларимиз орқали 
оладиган билимимиз шубҳали, ҳақиқий 
эмас, фақат ақл орқали оладиган билим-
ларимиз ҳақиқий деб ҳисоблаган. Милет 
мактаби ва Гераклиттшт материали-
стик ғояларига қарши кескин кураш олиб 
борган. Э.м. фалсафа тарихида биринчи 
бўлиб ягона борлиқ тушунчасини илгари 
сурган. Э.м. вакиллари фикрича, ягона 
борлиқ узлуксиз, ўзгармас, бўлинмасдир. 
Кейинчалик ягона ўзгармас борлиқ ту-
шунчаси Платон ва неоплатонизм фал-
сафаси манбаларидан бири бўлиб хизмат 
қилди. Антик фалсафанинг шаклланиши 
Э.м. билан тугалланди.

ЭЛИАВА Шалва Зурабович 
(1883.15.9, Кутаиси губернясининг Та-
нири қишлоғи — 1937.3.12, Москва) 
— Туркистонда большевикча режимни 
ўрнатган сиёсатчилардан. Петербург 
ун-ти юридик фтида ўқиган (1903—09). 
Талабалик пайтидан большевикларта 
қўшилган. Вологда губерняси ижроия 
комитети раиси ва озиқ-овқат комисса-
ри, раис ўринбосари (1917—18). РСФСР 
ХКСнинг Туркистон ишлари бўйича 
Алоҳида муваққат комиссияси раиси 
(1919 йил фев. — октябр), Туркистон 
фронти Инқилобий ҳарбий кенгаши аъ-
зоси (1919 йил авг. — 1920 йил сентябр), 
Бутун Россия МИК ва РСФСР ХКС 
Туркистон комиссияси (Турккомиссия) 
нинг биринчи раиси (1919 йил нояб. — 
1920 йил авг.), РКП (б) МК Туркистон 
бюроси (Туркбюро) аъзоси (1920 йил 
авг.). Э. Туркистонда совет режимини 
зўравонлик билан қарор топтириш учун 
истиқлолчиларга қарши курашда машъ-
ум ном қозонган.

1920 йил ёзидан РСФСРнинг Туркия 
ва Эрондаги мухтор вакили. 1921—27 
йилларда Грузия ССР ҲарбийДенгиз 
халқ комиссари, Грузия ССР ХКС раи-
си; ЗСФСР ХКС раиси (192730), СССР 
Ташқи савдо халқ комиссари ўринбосари 
(1931—36), СССР Енгил саноат халқ ко-
миссари ўринбосари (1936—37). Совет 
режимига содиқлик билан хизмат қилган 
бўлсада, қатағонга учраган (1937).

ЭЛИКСИР (араб.) — 1) ҳаёт Э.и 
ўрта аср кимёгарлари наздида умрни 
узайтирувчи ҳаёлий ичимлик, обҳаёт; 2) 
ўсимлик моддаларининг спирт, кислота 
ва бошқаларда тайёрланган дамлама ёки 
экстракти. Тиббиёт ва косметикада ишла-
тилади.

ЭЛИМИНАЦИЯ (лот. — остонадан 
чиқараман, олиб ташлайман) — ташқи 
муҳитнинг ҳар хил абиотик ва биотик 
омиллари таъсирида организмларнинг 
ҳалок бўлиши. Э. яшаб қолишнинг те-

скари маъноси. Табиий танланиш ва эво-
люция жараёни йўналишини ўрганишда 
Э. шакллари турли тарзда тасниф 
қилинади. Одатда, Э. умумий (танлан-
майдиган) ва танланадиган шаклларга 
ажратилади. Умумий Э. — популяцияга 
турнинг экологик пластиклигидан четга 
чиқадиган муҳит омилларининг таъсири 
натижасида индивидларнинг оммавий 
қирилиб кетишидан иборат. Танланади-
ган Э.— яшаш учун кураш таъсирида 
тур индивидларининг атроф муҳит омил-
ларига камроқ мослашган қисмининг 
ҳалок бўлиши. Танланадиган Э. табиий 
танланиш таъсири интенсивлигининг 
кўрсаткичи ҳисобланади. 

ЭЛИНВАР (юн. — эластик ва лот. 
— ўзгармас) — темирникель асосидаги 
қотишма. Таркибида темир ва никелдан 
ташқари 7 — 9% хром, 2— 3% марганец 
ва бошқалар элементлар бўлади. Алоҳида 
иссиқлик хоссасига эга бўлган, яъни эла-
стиклик хоссасини тахм. 40° дан 60° гача 
интервадда сақлаши керак бўладиган бу-
юмлар — камертон, мембрана, пружина, 
соат миллари тайёрлашда ишлатилади. 
Э. таркибидаги никелнинг бир қисми ко-
бальтга алмаштирилса, суперинвар деб 
аталувчи қотишма пайдо бўлади. Супе-
ринвар аниқ асбоблар, мас, геодезик ва 
оптик асбоблар ясаш учун ишлатилади. 

ЭЛИОТ Томас Стериз (1885.26.9, 
Сент Луис, Миссури штати — 1965.4.1, 
Лондон) — инглизамерика шоири ва ада-
бий танқидчиси. Гарвард ун-тини тугат-
ган (1910). Дастлабки шеърий тўплами 
— «Пруфрок ва бошқа кузатишлар» 
(1917). 1920 йилда «Шеърлар» мажмуаси 
ва «Муқаддас ўрмон» адабий-танқидий 
асари нашр этилган.

Э. 1927 йилда Англияга кўчиб келган, 
Британия фуқаролигини қабул қилиб, 
инглиз католицизмига эътиқодини 
«Яенселот Эндрюс ҳимояси» (1928) Пу-
блицистик асарида ёрқин баён этган. 
«Кулга қўмилган муҳит» (1930), «Турт 
квартет» (1943) каби асарлари Э. нинг 

мазмун ва шаклда янги поғоналарга 
кўтарилганидан далолат беради. Тақдири 
азалнинг қудрати, эрк тушунчасининг 
том маънодаги моҳияти унинг «Ибо-
датхонадаги қотиллик» (1935) шеърий 
драмасида акс этган. Бундан ташқари, 
«Оиланинг қайтадан бирлашиши» 
(1939), «Коктейл билан ташкил қилинган 
ўйинкулги кечаси» (1950), «Шахсий ко-
тиб» (1954), «Ёши улуғ давлат арбоби» 
(1956) каби асарларида ҳам ана шундай 
ғоялар етакчилик қилади.

Э.нинг адабий танқид ва тарих илми 
соҳасидаги серқирра фаолияти унинг 
учун дастурий кўриниш олган «Поэзия 
ва танқидни белгилаш» (1933), «Мада-
ният» тушунчасини белгилаш юзасидан 
қайдлар» (1948), «Шоирлар ва шеърият 
ҳақида» (1957) каби ишларида акс этган.

Э. Лафарг асослаган француз симво-
лизми, Э.Паунднинг эстетик дунёқараши 
таъсири ўлароқ унинг шеърларида ўлим 
ва мангулик, ҳаёт моҳияти мавзула-
ри метафизик нуқтаи назардан талқин 
қилинган. Сиқиқлик, такрорланмас об-
разлилик, тасвирдаги аниқлик, тилдаги 
жозиба Э. услубининг ўзига хос белги-
ларидандир. Нобель мукофоти лауреати 
(1948).

Ас: Бесплодная земля, М., 1971. 

ЭЛИСТА (1944-1957 йилларда 
Степной) — РФ Қалмоқ Республикаси-
даги шаҳар, республика пойтахти, т.й. 
станцияси. Аҳолиси 103,9 минг киши 
(2002). Э.га 1865 йилда асос солинган. 
Қурилиш материаллари (темирбетон 
буюмлар, керамзит здлари, қурилиш ма-
териаллари кти), енгил (тикувчилик ва 
трикотаж фкалари), ёғочсозлик (мебель 
ф-каси ва бошқалар), озиқ-овқат (гўшт 
к-ти ва бошқалар) саноатлари корхонала-
ри ишлаб турибди. «Холодильник» з-ди 
фаолият кўрсатади. Унт, драма театри, 
ўлкашунослик музейи, картиналар гале-
реяси бор. 

ЭЛИТА (франц. — энг яхши, сара) 
— социология ва сиёсатшуносликдаги 

тушунча. Жамиятда бошқарув вазифа-
ларини бажарувчи, фан ва маданиятни 
ривожлантирувчи олий имтиёзли ижти-
моий қатламни англатади. Э. назарияси 
Платон, Карлейл, Ницше томонидан олға 
сурилган бўлса ҳам, қарашлар тизими 
сифатида 20-асрда В. Парето, Г.Моско, 
Ч.Миллс ва бошқалар томонидан таъ-
рифлаб берилди. Ушбу назарияга қўра, 
Э. туғма истеъдодли одамлар орасидан 
пайдо бўлади. Э.нинг 5 тоифаси — си-
ёсий, иқтисодий, маъмурий, ҳарбий ва 
мафкуравий Э. ажратиб кўрсатилади. 
Улар бир-бирига мослашади ва тотали-
таризм вужудга келишининг олди оли-
нади. Иқтисодий Э.га, жумладан, йирик 
бизнесменлар, саноатнинг етакчилари, 
молия магнатлари киритилади, улар ол-
диндан кўра билиш, ташаббускорлик ва 
ишбилармонлик истеъдоди бўлган шах-
слар ҳисобланади. Э. назариясига кўра, 
ташаббускор ва ишчан ҳар қандай одам, 
иши юришиб кетса, Э.га кириши мумкин.

ЭЛИТА — селекция натижасида 
олинган ва кўпайтириш ёки урчитиш 
учун фойдаланиладиган энг яхши уруғ, 
ўсимлик ёки ҳайвонлар. Ўсимликлар се-
лекциясида янги нав чиқариш учун по-
пуляциядан, уруғчилик экилаётган навдан 
танлаб олинадиган энг сара ўсимликлар 
авлоди Э. дейилади. Э. уруғлар нашинг 
хусусиятлари ва ирсий белгиларини ав-
лодга тўлиқроқ ўтказади, кейинги ре-
продукцияларга нисбатан энг юқори 
нав софлигига, 1синф стандартидан кам 
бўлмаган унувчанлик сифатларига эга 
бўлади. Э. уруғлари илмий текшириш му-
ассасалари ва қ.х. олий ўқув юртларининг 
ўқувтажриба хўжаликларида нав алмаш-
тириш ва нав янгилаш учун етиштирила-
ди. Чорвачиликда Э. ва Э.рекорд синфла-
рига экстерьери, конституцияси, наслий 
сифатлари ва маҳсулдорлиги бўйича 1бо-
нитировка синфига қўйиладиган тала-
блардан юқори бўлган чорва ҳайвонлари 
киритилади. 

ЭЛИТА УРУҒЧИЛИК 

ХЎЖАЛИГИ — элита ва янги ёки 
р-нлаштирилган ўсимлик навлари 1’ре-
продукция уруғларини етиштириш билан 
шуғулланадиган уруғчилик хўжалиги (қ. 
Уруғчилик, Уруғчилик хўжалиги). 

ЭЛИТИС Одисеас (тахаллуси; асл 
исми Алепуделис) (1911.2.11, Крит оро-
ли) — грециялик шоир. Афина ун-тининг 
ҳуқуқшунослик фтида ўқиган (1930—
35). Дастлабки шеърлари демотика — 
жонли мулоқот тилида ёзилган. Ёшлик 
ва нурафшонликнинг ҳиссий^дунёси 
куйланган «Қуёш подшоҳи» (1943) асари 
Э.ни шодлик ва руҳий соғломлик куйчи-
си, ўз даврининг кўзга кўринган лирик 
шоири сифатида элга танитган. 2-жаҳон 
уруши қатнашчиси. Уруш даврида орт-
тирган тажрибаси асосида «Албан кампа-
ниясида ҳалок бўлган кичик лейтенант-
га бағишланган ва ғамгинлик қўшиғи» 
(1943) номли асари дунёга келган. Асар 
сюрреалистик услубда ёзилган бўлиб, 
уруш даври Греция ёшлари орасида кенг 
шуҳрат қозонган. Э. урушдан сўнг Афи-
на радиосида ишлаган. 1948 йил Париж-
га бориб, Сорбонна унтида адабиётдан 
сабоқ олган, шунингдек, тасвирий санъ-
ат ва санъатшунослик билан қизиққан, 
мақолалар ёзган. Грецияга қайтиб, яна 
радиода ишлаган. «Мария Нефели» до-
стони (1978) машҳур. Нобель мукофоти 
лауреати (1979).

ЭЛЛАДА (юн.) — Юнонистоннинг 
юнон тилидаги номи. 

ЭЛЛАДА МАДАНИЯТИ (археоло-
гияда) — Марказий Юнонистон (Эллада) 
ва Пелопоннесдаги жез даври (мил. ав. 
2500—1100 йиллар)га оид маданият. Ми-
кен, Пилос ва Тиринфда қалъа ва сарой 
харобалари, мақбаралар, санъат асарлари 
топилган (қ. Эгей маданияти).

ЭЛЛИКБОШИ — ҳарбий-маъмурий 
унвон. Ўрта Осиё хонликларида 
юзбоишдан кейинги мансаб; 50 нафар 
аскардан иборат ҳарбий қисм бошлиғи 

ҳамда 50 нафар аскар ажрата олувчи 
маҳалла, қишлоқ ёки овул раҳбари. У 
мингбоши томонидан тайинланган. Бу 
мансаб Қўқон хонлигида кенг тарқалган. 
Подшо Россияси Туркистон ўлкасини 
босиб олгач, Э. унвони тугатилган.

Туркистонда совет режимига 
қарши қуролли ҳаракат даврида 
Шермуҳаммадбек томонидан Фарғона 
водийсида Э., юзбоши ва мингбоши 
лавозимлари қайта тикланган. 20-асрнинг 
1-чорагида — совет ҳокимиятининг 
дастлабки йилларида Ўзбекистон ССРда 
шаҳарда маҳалла қўмитасининг раиси, 
қишлоқда эса қишлоқ оқсоқоли Э. деб 
аталган. Кейинчалик бу сўз истеъмолдан 
чиқиб кетган. 

ЭЛЛИКҚАЛЪА ТУМАНИ — 
Қорақалпоғистондаги туман. 1977 
йил 23 мартда ташкил этилган. Шим.
дан Қозоғистон Республикасининг 
Қизилўрда вилояти, ғарбдан Беруний, 
Тахтакўпир, жан. дан Тўрткўл тумани, 
шаркдан Навоий вилояти, жан.ғарбдан 
Хоразм вилояти билан чегарадош. Майд. 
5,4 минг км2. Аҳолиси 119,1 минг киши 
(2004). Туманда 1 шаҳар (Бўстон), 12 
қишлоқфуқаролари йиғини (Амиро-
бод, Гулдурсун, Гулистон, Навоий, 
Оқчакўл, Сарибий, Тозабоғ, Шарқ Юл-
дузи, Элликқалъа, Қизилқум, Қилчиноқ, 
Қирққиз) бор. Маркази — Бўстон шаҳри

Табиати. Туман рельефи жан.дан 
шим.га пасайиб ясси текисликдан иборат 
бўлиб, бўр ва палеоген даврларида пайдо 
бўлган аллювиал денгиз ётқизиқларилан 
тузилган. Саёз чуқурликлар, қуруқ узан-
лар, кичик тепалар ҳам учраб туради. 
Иқлими кескин континентал. Шим.
шарқдан Сибирь совуқ ҳаво массалари 
етиб келади. Янв.нинг ўртача т-раси — 
20°, —30°. Ёзда энг юқори т-ра 42°—45°. 
Йиллик ёғин 100— 200 мм. Вегетация 
даври 200—220 кун. Туманнинг энг катта 
кўллари — Оқчакўл, Думанқалъа. Туман-
даги Амиробод, Қирққиз, Элликқалъа, 
Қозоқча каналлари Тўрткўл ҳудудидан 
ўтган Боғёп каналидан сув олади. Амуда-

рёда қурилган насос ст-яси Амиробод ва 
Қалъача ариқларига сув етказиб беради. 
Э.т. ва қўшни туманлардаги зах сувлари 
Қизилқум коллекторидаги Аёзқалъа на-
сос ст-яси ёрдамида Қизилқум яйловла-
рига чиқариб ташланади. Тупроқлари 
шўрхок, қумлоқ, бўз тупроқ. Ёввойи 
ўсимликлардан қуёнсуяк, селин, юлғун, 
янтоқ, қирқбўғин, шўра, қамиш ўсади. 
Саксовул ҳам бор. Ёввойи ҳайвонлардан 
бўри, бўрсиқ, чиябўри, тулки, қуён, 
қобон; судралиб юрувчилардан кал-
такесак, илон учрайди. Кўллар чети-
даги қамишзорларда қирғовул, ўрдак, 
ғозларнинг бир неча хили бор.

Аҳолиси, асосан, ўзбек ва 
қорақалпоқлар, шунингдек, қозоқ, тур-
кман, татар ва бошқалар миллат вакил-
лари ҳам яшайди. Аҳолининг ўртача зич-
лиги 1 км2 га 20 киши. Қишлоқ аҳолиси 
105,4 минг киши, шаҳар аҳолиси 13,7 
минг киши (2004).

Хўжалиги. Пахтачиликтуман қ.х. 
даги етакчи тармоқ. Чорвачилик, ипак-
чилик, боғдорчилик, полизчилик ҳам 
ривожланган. Э.т.да ширкат, деҳқон, 
фермер хўжаликлари фаолият кўрсатади. 
Суғориладиган ерларга пахта, дон, кар-
тошка, полиз, сабзавот, озуқа экинла-
ри экилади. Туман жамоа ва шахсий 
хўжаликларида 44,9 минг қорамол, 67,2 
минг қўй ва эчки, 2 мингга яқин йилқи, 
шунинглек, туя бор. Туманда 1,1 минг 
кичик иа урта бизнес субъекти фаолият 
кўрсатади. Ўзбекистон — Австралия — 
Бангладеш «ЮНИВЕР» (жинси матоси-
дан кийимкечак тикилади), Ўзбекистон 
— Лихтенштейн «Медикал коттон ин-
тернейшнл» (тиббиёт момиғи ишлаб 
чиқарилади), Ўзбекистон — Россия «Эл-
Рослес» қўшма корхоналари, арақвино 
з-ди (Бўстон) ва сутни қайта ишлаш цехи 
маҳсулот бера бошлади. «Элликқалъа ол-
тин тола», «Элнур», «Элтекс» акциядор-
лик жамиятлари ҳам фаолият кўрсатади. 
«Элликқалъа» нефть базаси, молиябиз-
нес маркази, супермаркет, 2 минимар-
кет, «Оталар чойхонаси», ғишт здлари ва 
бошқалар қурилиш ташкилотлари, савдо, 

маданий ва маиший хизмат кўрсатиш шо-
хобчалари бор.

Туманда 66 умумий таълим мактаби 
(30 мингдан зиёд ўқувчи), академик ли-
цей (500 га яқин ўқувчи), 4 касб-ҳунар 
коллежи (2500 дан ортиқ талаба), 7 ис-
теъдодли болалар мактаби (1 мингга яқин 
ўқувчи) ишлаб турибди (2004). Марказий 
кутубхона ва унинг 31 та тармоғи, алХо-
размий, Ёшлар хиёбонлари, маданият ва 
истироҳат боғи, 12 клуб муассасаси, санъ-
ат саройи, «Аёзқалъа —Тур» сайёҳлик 
фирмаси бор. Э.т.да ҳар йили Отажон Ху-
дойшукуров хотирасига бағишланган ёш 
қўшиқчилар республика кўриктанлови 
ўтказилади. Марказий стадион (20 минг 
ўрин), 3 теннис корти, 19 футбол майдон-
часи, 28 спорт зали, 35 кичик футбол, 68 
волейбол, 43 баскетбол, 22 қўл тўпи май-
дончалари, соғломлаштириш спорт мар-
кази, 3 болалар спорт мажмуаси мавжуд. 
Туман марказий касалхонаси, туғруқхона, 
қишлоқ врачлик пунктлари, поликлини-
ка, «Жавҳар» хусусий тиббий маркази 
ва бошқалар тиббий муассасалар ишлаб 
турибди. «Гулшан» болалар оромгоҳи, 3 
совюмлаштириш санаторийси, «Орол бо-
лалари» халқаро ўқув соғломлаштириш 
маркази фаолият кўрсатади. «Устозга 
эҳтиром» меъморликҳайкалтарошлик 
мажмуаси бор. Туман ҳудудидан Учқудуқ 
— Нукус т.й. ўтади (Элликқалъа ст-яси). 
Бўстон — Беруний, Элликқалъа — Сари-
бий, Элликқалъа — Қирққиз, Элликқалъа 
— БуханМерей йўналишлари бўйича 
асфальт йўллар еткизилган. Э.т. 
ҳудудида қадимий Тупроққалъа, 
Қаватқалъа, Элликқалъа, Қирққизқалъа, 
Қўрғошинқалъа, Гулдурсун қалъаси ва 
бошқалар бор. 1978 йил 1 апр.дан «Давр 
кўзгуси» туман газ. нашр этилади.

ЭЛЛИНГТОН Дюк (тахаллуси, асл 
исми Эдуард Кеннеди) (1899.29.4, Ва-
шингтон 1974.24.5, Нью-Йорк) — афри-
каамерикалик пианиночи, композитор, 
жазоркестри раҳбари; мумтоз жаз санъа-
ти асосчиларидан. Бир неча академиялар 
фахрий аъзоси. 1916 йилдан турли жаз 

ансамблларида қатнашган, 1927 йилда 
жаз оркестрини ташкил қилиб, таркиби-
га машҳур созандаларни жалб қилган, у 
билан жаҳоннинг кўпгина мамлакатла-
рида концертлар уюштирган. Э. бирин-
чи бўлиб жазда йирик мусиқий шакллар 
(оркестр учун сюиталар — «Либерия 
сюитаси», «Тунги одам», «Шекспир дра-
маларидан 12 лавҳа» ва бошқалар, «Ди-
ний мусиқа концерти»), ўзига хос оҳанг 
берувчи африка мусиқа чолғуларидан 
фойдаланган. Унинг оркестри жўрлигида 
буюк хонандалар куйлаган. Америка 
қоратанлилар фольклори, маиший жаз 
куй ва қўшикдаридан кенг фойдала-
ниб, янги («жунгли», «кайфиятлар» ва 
бошқалар) услубларини кашф қилган; 
жаз мусиқасини концерт санъати да-
ражасига кўтарган. Кўпгина оммалаш-
ган куйлар («Индиго кайфияти», «Кар-
вон», «Ёлғизлик», «Синалган хоним» ва 
бошқалар), шунингдек, спектакль ва ки-
нофильмлар учун мусиқалар, балетлар, 
«Була» операси ва бошқаларни яратган. 
Жаҳон бўйлаб гастролда бўлган. Кўпгина 
миллий («Грэмми» ва бошқалар) муко-
фотлар билан тақцирланган.

ЭЛЛИНИЗМ — Македония, Юнони-
стон, Ўрта денгизнинг шарқий соҳиллари, 
Ғарбий Осиё, Қора денгиз атрофида-
ги мамлакатлар тарихининг Александр 
(Искандар) истилоси (мил.ав. 334—323 
йиллар)дан мил. ав. 30 йилда Миср Рим 
қўшинлари томонидан ишғол этилган 
пайтгача ўтган давр. «Э.» атамаси илмда 
дастлаб немис олими И.Г. Дройзеннинг 
1836—43 йилларда чоп этилган 2 жилдли 
«Эллинизм тарихи» асарида қўлланган 
ва ушбу атама орқали эллинларнинг 
Шарқ мамлакатларидаги ҳукмронлиги ва 
улар маданиятининг Шарқ халқлари ма-
данияти билан уйғунлашиб ҳосил қилган 
янги маданият тушунилган. Кейинчалик 
айрим тадқиқотчилар эллинистик олам 
ҳудуди ва давр доирасини кенгайтириб, 
маданияти юнонлар таъсирида шакллан-
ган барча мамлакат ва халқларни кўзда 
тутадилар. «Э.» деганда, юнон мадани-

яти ривожинигина назарда тутиб, юнон 
маданиятидан Рим маданиятига ўтиш 
даврининг ўзи, деб ҳисоблайдиганлар 
ҳам бор.

Мил. ав. 336 йилда Македония шоҳи 
Александр Юнонистонни забт этиб, 
юнон, македон халқларидан тўпланган 
катта қўшин билан Шарқ мамлакатлари-
га қарши уруш бошлайди ва кўп ўтмай 
Ҳиндистонга қадар чўзилган бепоён 
ўлканинг якка ҳукмдорига айланади. 
Александр вафот этганда (мил.ав. 323 
йил), унинг давлати таркибида Болқон 
я.о., Эгей денгизидаги ороллар, Кичик 
ва Ғарбий Осиё, Миср, Марказий Осиё-
нинг бир қисми бор эди. Александр ва-
фот этгач, унинг меросхўрлари ўртасида 
ҳокимият учун кураш бориб, мамлакат 
парчаланиб кетган. Шу тариқа элли-
нистик давлатлар юзага келган. Бироқ 
Э. даврида бу ҳудуддаги турли мамла-
кат ва вилоятлар ижтимоий-иқтисодий 
тараққиётнинг турли поғонасида 
бўлганлар: баъзиларида қулдорлик му-
носабатлари (Македония), айримлари-
да полис тузуми тарқалиб, қулчилик ва 
қулликнинг антик шакллари вужудга 
келган (Миср, Салавкийлар давлати). 
Кўпгина қабилалар (айниқса, эллинистик 
давлатларнинг чегара ҳудудларида яша-
ганлар) учун эса уруғчиликдан синфий-
лик жамиятига ўтиш даври бўлган.

Э. даври шарқий мамлакатлар учун 
тараққиётнинг янги босқичи бўлди. 
Юнонмакедонияликлар Шарққа иш-
лаб чиқариш малакаларини, ўз давлат 
ва ҳуқуқ меъёрларини, урф-одат, дин ва 
маданиятларини олиб келдилар, ўз на-
вбатида, Шарқдан ўргандилар ҳам. Дав-
лат бошқарувида қадимий шарқий мо-
нархия усулларидан фойдаланилди. Пул 
ва савдосотиқ муносабатлари ривож-
ланган ўлкалар (Месопотамия, Сурия, 
Кичик Осиё)да полислар равнақ топди. 
Полислар ўзгарди, яъни улар мустақил 
республика бўлмай, маълум сиёсий ва 
иқтисодий имтиёзларга эга шаҳар жамо-
аларига айландилар.

Юнонларнинг қадимий номи — «эл-

линлар» атамаси ўз этник мазмунини 
аста-секин йўқота бориб, македониялик, 
юнон ва маҳаллий юқори табақага ман-
суб кишиларни ифодалайдиган сўзга ай-
ланиб қолди.

Меросхўр (диадох)лар ўртасидаги 
курашлар мил. ав. 3, мил.ав. 2-аср бош-
ларида ҳам давом этди. Птолемей-
лар империяси, Салавкийлар давлати, 
ҳудудий жиҳатдан улардан кичик бўлса 
ҳам, ижтимоий тузум жиҳатидан уларга 
яқин бўлган Пергам ва Кичик Осиёдаги 
бошқа ҳукмдорликлар, юнон полисла-
ри, эллинистик оламнинг чеккаларида-
ги Скифлар подшолиги, Арманистон, 
Парфия ва бошқалар ўртасида тинимсиз 
урушлар халқ бошига қўп офатлар кел-
тирди. Шунга қарамай денгиз соҳиллари 
билан мамлакат ичкарисидаги ҳудудлар 
ўртасида иқтисодий алоқа яхшилана 
борди, маҳсулот ишлаб чиқариш, сав-
до (хусусан, ташқи савдо) ривож топди. 
Шаҳарлар савдо ва ҳунармандчилик мар-
казлари сифатида юксалди (Искандария, 
Родос о., Антиохия, Салавкия, Пергам). 
Миср, Сурия, Кичик Осиё, Юнонистон ва 
Македония ўртасида доимий денгиз йўли 
мавжуд эди. Қизил денгиз ҳамда Форс 
қўлтиғи бўйлаб Ҳиндистонга савдо йўли 
очилди. Миср Қора денгиз атрофлари 
Карфаген ва Рим билан савдо алоқасини 
йўлга қўйди. қадимий карвон йўлларида 
полислар ва гаванлар юзага келди. Шу 
билан бирга, ушбу давр полислар феде-
рацияси (иттифоқи)га эҳтиёж туғдирди 
(бир неча полислар бирлашди). Аммо бу 
иттифоқлар орасида ҳам низолар давом 
этди, ижтимоий қураш кучайди. Мил. 
ав. 2—1-асрларда исёнлар ва озодлик 
ҳаракатлари жонланди. Аттика, Пергам, 
Делос о.ларида қуллар исёни, Миср ва 
Салавкияда деҳқонлар қўзғолони юз 
берди. Айни пайтда Римнинг мавқеи 
оша борди. У мил.ав. 197 йилда Кичик 
Осиёни, Эгей денгизидаги оролларни ва 
Юнонистонни босиб одди. Рим Э. дав-
латларини биринкетин ишғол этиб, мил.
ав. 30-й.да Мисрни ҳам қўлга киритди ва 
Э. даврига барҳам берди.

Э. даврида турли халқларнинг мада-
ният даражалари ҳар хил бўлган бўлсада, 
ўзига хос ривожланиш юз берган эди. 
Эллинистик мамлакатларда табиий фан-
лар (жумладан, математика), кемасозлик, 
ҳарбий санъат ва шаҳарсозлик ривож топ-
ди. Денгиз соҳилларига кўпгина маёқлар 
қурилди, савдо йўллари барпо этилди, 
савдо кемалари кўпроқ юк кўтарадиган 
ва тезроқ сузадиган даражага етдилар.

Тараққиёт асосан илм-фан бораси-
да бўлиб, аввало, юнонларнинг илк бор 
Шарқ маданияти билан яқиндан тани-
шишлари уларнинг онгини яна ҳам кен-
гайтириб, фаннинг ривожига кучли таъ-
сир кўрсатди. Шу даврда ижод қилган 
олимлардан Эвклид, Архимед — мате-
матикани; Аристарх, Гиппарх — астро-
номияни; Эратосфен — географияни 
юксак даражага кўтариб, жаҳон илми-
нинг келгуси тараққиётига йўл очдилар. 
Олимлар, шоирлар ва санъат аҳлининг 
ишлари учун қулай шароит туғдириш 
мақсадида Мисрнинг дастлабки Птоле-
мей хоқонлари Искандария шаҳрида ҳоз. 
фанлар академиясига ўхшаш муассаса 
— «музей», яъни музалар кошонаси оча-
дилар. Юнонистоннинг турли ерларидан 
чақирилган олимлар музей дарсхонала-
рида маърузалар ўқийдилар, лаб.ларда 
ҳар хил тажриба ишлари ўтказадилар. 
Музей қошида махсус кутубхона бўлган. 
Мил. ав. 3-асрнинг ўрталарида музей 
қироатхоналарида ярим млн.га яқин па-
пирус ўрамлари сақланган. 2-асрнинг 
бошларида ташкил этилган Пергам ку-
тубхонасининг фонди Искандарияники-
дан қолишмас эди. Иқтисодий рақобат ту-
файли, Птолемейлар ҳукумати Мисрдан 
Пергамга папирус чиқаришни тақиқлаб 
қўйишганида, пергамликлар теридан 
ишланган ва «пергамент» деб аталувчи 
махсус ёзув материали кашф қилдилар. 
Олимлар эса музейларда бадиий асар-
ларнинг фақат матнини текшириш, яъни 
уларнинг тўғрилигини аниқлаш, хатола-
рини тузатиш, бошқалар томонидан ки-
ритилган қўшимчаларни чиқариб таш-
лаш ва ҳ.к. ишлар билан шуғулланганлар. 

Шу тариқа Э. даврида адабиётшунослик 
— филол. илми юзага келди. Искандария 
филологлари, асосан, Гомер асарларини 
ўрганганлар.

Э. даврида илм-фан, маърифат, ма-
даният, санъат ва адабиёт тамомила эл-
лин ҳукмдорлари тасарруфида бўлган. 
Искандария музейининг ходимлари 
давлатдан маош олганлар, махсус бино-
ларда яшаганлар, кутубхона раҳбарлари 
эса подшоҳларнинг валиаҳдларига тар-
биячи бўлганлар. Э. даврида кенг ёй-
илган фалсафий таълимотлар Миср 
ҳукмдорларининг манфаатларига зид 
бўлганлиги боис Искандария музей-
ларида фалсафа билан шуғулланиш 
тақиқланган. Бинобарин, Афина шаҳри 
юнон оламининг фалсафа маркази бўлиб 
қолган ва янгиданянги таълимотлар шу 
ерда юзага келиб, кейин бошқа томон-
ларга тарқалган.

Э. фалсафаси бу давр учун муҳим 
омилдир. Юнон оламида бошланган иж-
тимоий ўзгаришлар натижасида туғилган 
сиёсий лоқайдлик, бепарволик ва умид-
сизлик кайфиятлари бирмунча фалса-
фий таълимотларнинг келиб чиқишига 
сабаб бўлди. Мазкур оқимларнинг энг 
муҳимлари — эпикурчилар, стоиклар ва 
киниклар фалсафасидир.

Эпикур (мил.ав. 344—270) ўз таъли-
мотида Демокритнинг атом назариясини 
янада такомиллаштириб, ахлоқ масалала-
рига доир маънавий хулосалар чиқарган. 
Унингча, модомики, бутун коинот, ҳатто 
одамнинг руҳи ҳам атомлардан иборат 
экан, табиатда ҳеч қандай ғайритабиий 
ҳодисаларнинг бўлиши мумкин эмас. У 
турли бидъатларни рад этади. Коинот 
ҳақидаги нотўғри тушунчалар одамни 
ҳар доим қўрқув ва таҳликага солиб, 
унинг осуда ҳаёт кечиришига халақит 
қилади. Бўлмағур хавфхатарлардан 
қутулмас экан, инсон ҳаётнинг лаззат-
ларини ҳис этмайди, роҳатни билмайди. 
Ваҳоланки, яшашнинг чин маъноси — 
ҳаёт гаштини сурмоқдир. Бироқ ҳар бир 
одам ҳақиқий роҳатни ташқи оламдан 
эмас, балки ўз ички дунёсидан, руҳий эр-

кинликдан ва дилнинг осойишталигидан 
ахтармоғи керак.

Стоиклар фалсафаси ҳам кўп 
жиҳатдан Эпикур фикрларига яқин. Бу 
оқимга асос солган Зенон (мил.ав. 335—
253) ўзининг машғулотларини Афина-
даги пешайвон тахлит бинода ўтказган. 
Шунинг учун юнонча «стоя» (пешайвон) 
сўзи кейинчалик ушбу оқимга нисбат 
берилган. Эпикурчилар руҳий осойиш-
талик принципларини тарғиб қилган 
бўлсалар, стоиклар шафқат, саховат 
ғояларини тарғиб қилганлар. Уларнинг 
фикрича, одам боласи эҳтиросларнинг 
таъсирини енгиб, тақдирнинг изми, та-
биат қонунлари асосида маънавий эркин 
ҳаёт кечирмоғи лозим.

Мил.ав. 4-асрда Суқротнинг шогир-
ди Антисфен томонидан яратилган ки-
никлар фалсафаси, шу таълимот тараф-
дорларининг машғулоти ўтадиган жой 
— «киносагерс» номи билан юритилади. 
Улар жамиятдаги барча расмий таомил-
ларни, ҳатто ахлоқодоб қоидаларини 
инкор қилиб, инсонни табиий ҳолатга 
қайтишга ва сохта удумларни ташлаб, од-
дий ҳаёт кечиришга чақирадилар.

Улар ўз таълимотларини эпикурчилар-
нинг беташвиш умр кечириш ғояларига 
қарши қўйиб, қашшоқлик ва гадолик-
нинг афзаллигини тарғиб этадилар. Ки-
никларнинг бу хилдаги «қашшоқлик 
фалсафаси» ҳукмрон табақанинг барча 
анъаналарига қарши қаратилган исён 
эди. Иқтисодий манфаатдан, ижтимо-
ий вазифалардан кечиб, ҳар қандай 
расмиятчилиқдан халос бўлган ва шах-
сий эркинликни йўқотмаган ҳолда яхши 
яшашни тарғиб этиш орқали улар хусусий 
мулкни, қулдорликни, диний тушунча-
ларни, никоҳ тартибларини ва бошқалар 
усулу қоидаларини инкор этадилар ва 
шу йўсинда аъёнларнинг барча маънавий 
маданиятларига ва расмий ҳаётларига на-
фрат билан қараганликларини намойиш 
қилганлар.

Адабиёт ва санъат саройга, элли-
нистик жамиятнинг юқори табақалари 
манфаатларига хизмат қилдирилган. 

Антик адабиётда, хусусан, драматурги-
яда муҳим ўрин тутадиган ижтимоий-
сиёсий ва ахлоқий мавзулар Э. адабиё-
тида саёзлаша бориб, илгариги жанго-
вар руҳини йўқотиб, торинтим доирага 
тушиб қолган. Маишийоилавий, ишқий 
кечинмалар ҳақидаги асарлар ёзиш одат 
тусига кирган. Бироқ Афинанинг ўзидаги 
адабиёт («янги аттика комедияси» деб 
аталувчи йўналиш) бундан истисно эди. 
Бу даврнинг жаҳон адабиётига қўшган 
муҳим ҳиссаси ҳам «янги комедия»дир. 
Бу ибора адабий истеъмолга эски за-
монларда киритилган бўлиб, Э. даврида 
пайдо бўлган комедиянинг янги турини 
аттика давридаги «қадимги» комедиядан 
ҳамда 4-асрдаги «ўрта» комедиядан аж-
ратиш мақсадида ишлатилган. Эврипид 
томонидан драматургияга киритилган 
қатор янгиликлар ва «ўрта» комедиянинг 
ижодий усуллари янги оқимнинг шак-
лланиши ва тараққий этишида адабий 
мактаб вазифасини бажарди. Э. оламида 
«янги комедия» қарийб 200 йил (мил. ав. 
4-асрнинг 2-ярми — 2-асрнинг 1-ярми) 
умр кўрди. Бу жанрда ижод қилган шо-
ирларнинг сони 160 дан ортиқ бўлган. 
Улардан Филемон (тахм. 361— 263), 
Дифил (тахм. 350263) ва Менандрнинг 
(тахм. 343—292) номи алоҳида таъкид-
ланади. Менандр ўзининг баъзи драма-
ларида («Ҳакам суди», «Қирқилган соч») 
даврнинг долзарб масалаларини, психо-
логик жараёнларни қўрсатишга интил-
ган.

Э. давридаги комедиянавис шоирлар-
нинг бизга қадар етиб келган асарларида 
(уларнинг кўпчилиги томошабинга ман-
зур бўлиши учун) асосий эътибор коме-
диянинг ташқи таъсирчанлигини оши-
ришга қаратилган. Айримларида ҳаётда 
бўлмайдиган сунъий ҳодисалар, ясама 
воқеалар, уятли гаплар, беўхшов масха-
рабозликлар билан кулдиришга ҳаракат 
қилинган лавҳаларни кузатиш мумкин.

Э. даври шеъриятида, асосан, ки-
чик ҳажмдаги адабий асарлар: эпиллия, 
элегия, эпиграмма ва идиллиялар авж 
олди. Катта шаҳарларнинг жонсарак 

шовқинсуронидан, иғво ва фитналари-
дан тинкаси қуриган инсон ҳаётнинг 
ғалваларидан бош олиб табиат қучоғига 
кетишни, оддий деҳқонлар, соддадил 
чўпонлар сингари осуда ҳаёт кечиришни 
орзу қилганлиги натижасида янги поэтик 
жанр — идиллия ва буколика, яъни чўпон 
поэзияси юзага келди.

Камимах (тахм. мил.ав. 310—240) 
давр адабиётининг кўзга кўринган ва-
килларидан бири бўлиб, унинг 800 дан 
ортиқ илмий ва бадиий асарлари борли-
ги ҳақида маълумот етиб келган. «Жад-
валлар» номли библиографик асари 120 
жилддан иборат бўлиб, бу тазкирасифат 
асарида ёзувчи ўзидан аввал ўтган олим-
лар ва ёзувчилар ҳақида қисқача маълу-
мотларни жамлаган. Унинг эпиграмма-
лари ҳам аниқ, ўткир ва қисқа ёзилган. 
Тўрт китобдан иборат ва элегия жан-
рида ёзилган «Сабаблар» достони ми-
фологияга оид асардир. Каллимахнинг 
Аттис (Кичик Осиё халкдарида табиат 
худоси) ҳақидаги эпиллияси, маъбудлар 
(Зевс, Аполлон, Артемида)ни мақтовчи 
мадҳиялари ҳам бор. Достонлар ёзган 
Родослик Апполоний (тахм. 295—215) 
«Аргонавтика» достони билан бу жанр-
ни давом эттирди. У бу асарида мифоло-
гик образларга кўпроқ эътибор берган. 
Кичик ҳажмдаги назмий асарлари би-
лан танилган Феокритнинг (тахм. 300—
250) қаламига мансуб «Идиллиялар» 
тўпламида 30 шеър ва 25 эпиграмма мав-
жуд. Бу асарда шоир мазмун жиҳатдан 
рангбаранг асарлар яратган ва унда асо-
сий ўринни сокин табиат қўйнидаги 
ҳаётни тасвирловчи асарлар — «буколи-
ка» (чўпонлар қўшиғи)лар эгаллаган.

Давр насрида фольклор анъанала-
ри устунлик қилади. Шунга қарамай, 
инсоннинг руҳий дунёсини ва маиший 
ҳаётини тасвирлашда маълум ютуқларга 
эришилган. Бу эса кейинги юнон ва Рим 
назми ва романчилигига самарали таъсир 
кўрсатган.

Э. даври қадимий Юнон ва қадимий 
Шарқнинг ижтимоий-иқтисодий, сиёсий 
муносабатларининг қўшилиш ва бир-

бирига таъсир кўрсатиш давридир, бу 
даврда маданият ва санъатда ҳам анъа-
налар қўшилиб борди, уйғунликда ри-
вожланди. Давр руҳи ва хусусиятлари, 
айниқса, меъморлик ва монументал санъ-
атда ўзининг ёрқин ифодасини топди. 
Ҳукмдорлар ўзларининг салтанатларини 
муҳташам бинолар, ажойиб санъат наму-
налари билан бойитишга ҳаракат қилди. 
Янги шаҳарлар пайдо бўлди (Пергам, 
Искандария каби), улар улуғворликда 
ва серҳашамлиликда Афинани ортда 
қолдирди. Шаҳарлар, иншоотлар ан-
самбль тарзида бунёд этилди, кўчалар, 
майдонлар, бинолар ҳайкалтарошлик 
асарлари билан безатилди, уйлар мозаика, 
деворий расм, ҳайкалтарошлик асарлари 
билан кўркамлаштирилди. Боғчорбоғ 
билан боғлиқ безак ҳайкалтарошлиги 
кенг тарқалди, янги иншоот турлари 
— кутубхона, мусейонлар пайдо бўлди 
[Александрия (Искандария) кутубхона-
си, Александрия (Искандария) мусейони 
ва бошқалар], бунёд этилган ибодатхо-
на, алтар, мемориал иншоот турларида 
Шарқ санъатининг кучли таъсири ўз ак-
сини топди (Пергамдаги Зевс алтари ва 
бошқалар).

Э. тасвирий санъатида юнон класси-
каси билан маҳаллий маданият элемент-
ларининг узвий қўшилиши кузатилади; 
санъат асарларида фуқаролик руҳи ўрнини 
ҳукмдорнинг ҳарбий ғалабаларини та-
раннум этиш, умумлашма образлар 
ўрнини ягона шахсни улуғловчи, унинг 
руҳиятини ифодаловчи асарлар яратиш 
эгаллайди, безакдорлик билан бирга 
воқеликни ҳаққоний акс эттириш ку-
чаяди. Монументал ҳайкалтарошлик 
(улутвор бўртма композициялар яратиш) 
кенг тараққий этди (Зевс меҳробидаги 
фриз), ҳайкалтарошлик композициялари 
(«Лаокоон ва унинг ўғиллари», «Фар-
нез буқаси» ва бошқалар) ва портретла-
ри (кичик шакллар ҳайкалтарошлиги)
да образларнинг ҳаётийлиги ортди 
(«Ўзи ва қаллиғини ўлдираётган галл», 
«Ўлаётган галл», шунингдек, Танагра 
ҳайкалчалари). Рангтасвирда кўп шаклли 

комггозициялар тарқалди. Мисрда рас-
сомлик ҳам ривожлангани, адабий ман-
баларда Апеллес, Антифил каби рассом-
лар самарали ижод қилгани тўғрисида 
маълумотлар бор. Э.га хос умумий ху-
сусиятлар ваза рассомлиги, глиптика, 
торевтика, бадиий шиша идишларда ҳам 
қузатилади.

Э. нумизматика санъатида яққол 
кўзга ташланади. Марказий Осиёга 
бўртма тасвирли тангаларнинг кириб 
келиши салавкийлар сулоласи номи би-
лан боғлиқ. Ўрта Осиёда ишланган тан-
галарда портретлар ташқи кўриниши 
билан бирга, шахснинг феълатворини 
ҳам ҳаққоний тасвирлаб, юнон бўртма 
тасвирларидан ўтиб кетди, «ўрта оси-
ёча» мўъжаз портрет санъати ривож-
ланди. Деметрий тасвири туширилган 
тангада унинг характери ва мавқеи фил 
шакли бўлган бош кийимда тасвирлана-
ди (бу унинг Ҳиндистонни забт этгани-
га ишорадир). Э. даврида Ўзбекистонда 
маҳобатли ҳайкаллар ҳам ишланганлиги 
маълум. Жумладан, Артемида Анахита 
сиймосида мужассамлашган. Унинг ол-
тиндан ишланган ҳайкалларида бошида 
нур сочиб турган тожи бўлган, бундай 
ҳайкаллар Бақтриянинг бош ибодатхона-
сига ўрнатилган. Бундай нур таратиб тур-
ган тож Деметрий тангаларидаги бўртма 
тасвирларда ҳам учрайди.

Зардуштийлик динининг юнон-
ларга таъсири қадим даврларда кучли 
бўлганидек, Э. даврида ҳам бу таъсир 
сезиларли эди. Коммаген подшоҳи Ан-
тиохнинг (мил.ав.1-аср) тошга ўйилган 
ёзувида «Зевс» ва Орамазднинг осмон 
тахтлари» дейилган. Бу эса зардуштий-
лик маъбуди Аҳурамазда юнонларнинг 
бош худоси Зевс билан бир даражага 
қўйилганлигини биддиради. Э. даврида, 
айниқса, зардуштийлик таълимоти катта 
роль ўйнади. Даставвал аҳдга содиқлик, 
кейинчалик ҳақиқат учун курашувчилар 
томонида жанг қилувчи уруш худоси, 
буюк ҳакам ва ниҳоят, ёруғлик худоси 
Митра эллинистик мамлакатларда кенг 
тарқалди. Бу маъбуд ҳиндларда «Митра», 

Авестода «Мисра», суғдларда «Мишра» 
дейилган: Авесто тилидаги «р» товуши 
суғд тилида «ш»га айланган, натижада 
«Мисша» шакли пайдо бўлиб, кейинча-
лик «Мисра» шаклини олган. Персопол-
даги қоятош ёзувида ҳам Митра «Миш-
ра» шаклида берилган. қадимий юнон 
адабиётида Митра даставвал Геродот 
«Тарих»ининг 1-китобида тилга олинган.

Мил.ав. 4-асрдан Марказий Осиё 
халқлари тарихида янги давр бошлан-
ган. Ҳиндистондан Европагача, Ев-
ропадан Мисргача бўлган ҳудудни ўз 
ичига олган эллинистик давлатларнинг 
иқгисодий, сиёсий, ижтимоий ҳаётида 
Марказий Осиё халклари ҳам иштирок 
этадилар. Шу тариқа, Э. даври Шарқ ва 
юнон халқлари маданияти, адабиётлари-
нинг ўзаро бойиши жараёнининг олий 
чўққиси бўлди. Э. Александр босиб ол-
ган юртлардаги халқлар ҳаётининг турли 
соҳалари — иқтисодиёт, сиёсат, ижтимо-
иймаданий ҳаётидаги катта ўзгаришларга 
олиб келиб, эллинистик маданиятнинг 
равнақ топиши ва кенг тарқалишига за-
мин ҳозирлаган. Осиё ва Европанинг 
ҳамма минтақаларида Э. бир текисда ри-
вож топмаган. Аммо эллинистик давлат-
лар инқирозга учрагандан сўнг бир неча 
асрлар ўтгандан кейин ҳам эллинистик 
маданият санъат ва адабиётда давом этиб 
келган.

Ад,: Тара В., Эллинистическая циви-
лизация, М., 1949; Ранович А.Б., Элли-
низм и его историческая роль, М., 1950; 
Тронский И.М., Историяантичной лите-
ратурьг, М., 1983; Ал имухаммедов А., 
Антикадабиёттарихи, Т, 1975; Сулаймо-
нова Ф., Шарқ ва Ғарб, Т, 1998; Ртвеладзе 
Э., Великий шелковьш путь, Т, 1999.

Мўминжон Сулаймонов, Отабек 
Жўрабоев, Неъмат Абдуллаев.

ЭЛЛИПС (юн. — тушириб қолдириш, 
етишмаслик) — нутқ ёки матндаги син-
тактик қурилма таркибидан бирор унсур-
нинг тушириб қолдирилиши, синтактик 
қурилманинг таркибий «етишмовчили-
ги», «нотўлиқлиги». Э. иқтисод (тежам-

лилик) талаби асосида вужудга келиб, 
тилнинг асосий вазифасига — зарурий 
ахборотни етказишга халал бермайди. Бу 
ҳолат нутқий вазият билан боғлиқ бўлиб, 
тушириб қолдирилган тил бирлиги син-
тактик қурилманинг қолган қисмидан 
англашилиб туради (мас, ўқувчиларни 
баҳолашда «Салимга —3, Нодирга — 5» 
ибораларининг қўлланиши Э.дир). Э.дан, 
одатда, услубий фигура сифатида фойда-
ланилади. Бадиий адабиётда Э. кўпинча 
диалогик нутқда учрайди, шунингдек, 
халқ мақоллари, ҳикматли сўзлар ва 
фразеологизмларда кенг қўлланади. 
Мас, Бирники — мингга, мингники — 
туманга мақолининг тўлиқ матнмазму-
нидан («Бир кишининг касофати минг 
кишига тегар, минг кишининг касофати 
юз минг кишига тегар») қайси сўзлар 
тушиб қолганлиги, яъни Э.га учраган-
лигини билиб олиш қийин эмас. Яхши-
лар кўпайсин, ёмон қолмасин. Кўрганни 
эшитган енгибди каби иборалар ҳам Э. 
натижаси («Одам» сўзи тушиб қолган)
дир.

ЭЛЛИПС — иккинчи тартибли ясси 
ёпиқ эгри чизиқ. Айланма конус билан 
унинг учидан ўтмайдиган кесувчи текис-
лик кесишишидан ҳосил бўладиган ясси 
фигура. 

ЭЛЛИПСОИД — марказий симме-
трик иккинчи тартибли ёпиқ сирт. Эл-
липсни бирор ўқи атрофида айлантирил-
са айланма Э. ҳосил бўлади.

ЭЛЛОРА, Эллур, Элура (ЕПога, 
Е1ига) — қадимий меъморий ёдгорли-
клар сақланган манзил; Ҳиндистоннинг 
Маҳараштра штатидаги Аврангобод 
шаҳридан 15 км узоқда. Э. яқинидаги 
қоятошларга 6—13-асрларда буддизм 
(12 та), браҳманизм (17 та) ва жайнизм  
(5 та) ибодатхоналари (жами 34 та) ўйиб 
ишланган. Улардан яхлит қоятошга ўйиб 
ишланган Кайласанатх ибодатхонаси 
маҳобатлилиги ҳамда бўртма тасвирлари-
нинг драматизми билан машҳур: 50x33,2 

м тарҳли ибодатхона ҳовли (тарҳи 
84,1x46,9 м) билан ўралган, ибодатхо-
на супасининг учдан бир қисми табиий 
катталикдаги филларнинг бўртма (горе-
льеф) ҳайкаллари билан ҳошияланган. 

ЭЛЛЯЙ, Элляй-Боотур, Эт уос Эль-
дэй (Гўштдор лабли Эльдэй) — Жа-
нубдан Шим.га, Лена дарёсининг ўрта 
оқими бўйларига кўчиб келган сахалар 
(якутлар)нинг афсонавий бобокалонла-
ридан бири. Бир қатор инсонга хос бар-
ча яхши хислатлар мужассамлашган. У 
биринчи рассомуста, қимиз тайёрлайди, 
сопол идишлар ясовчи кулол, унинг ша-
рафига биринчи қимиз байрами — исиах 
ўтказилган. Э.нинг зидди Омргою бўлиб, 
у содда хўжалик юритган ва патриархал 
қолоқликнинг тимсолидир. Э. ҳақидаги 
ривоятлар сахалар жан. дан келганликла-
ри ҳақидаги тасаввурларни акс эттира-
ди. Оғзаки анъана сахаларнинг аксарият 
улуслари вужудга келишини Э. билан 
боғлайдилар. 

ЭЛОБОД — Қорақалпоғистон Респу-
бликаси Қўнғирот туманидаги шаҳарча. 
Устюрт платоси ҳудудида жойлаш-
ган. Т.й. станцияси (Қирққиз). Нукус 
шаҳридан 177 км. Майд; 200 га. Аҳолиси 
2655 киши (2005). Э. 2005 йил 16 март-
да Оқшўлақ шаҳарчаси таркибидан 
чиқарилиб алоҳида шаҳарча сифатида 
ташкил этилган. Умумий таълим макта-
би, Қўнғирот сода з-ди мажмуаси, 2 сав-
до шохобчаси, клуб муассасаси, спорт 
зали, касалхона бор. Шаҳарча ҳудудидан 
Қўнғирот — Бейнов т.й. ўтган. 

ЭЛОЗИҚ — Туркиянинг шарқий 
қисмидаги шаҳар. Элозиқ элининг 
маъмурий маркази. Аҳолиси 267 минг 
киши (2000). Транспорт йўллари 
чорраҳаси. Қ.х. районининг савдо мар-
кази. Озиқ-овқат (шакарқанд), кимё, 
тўқимачилик, цемент саноати корхонала-
ри, қўрғошинрух з-ди бор. 

ЭЛСАРИ — табиий паст бўйли нок 

нави. Р.Р. Шредер номидаги Боғдорчилик, 
узумчилик ва виночилик илмий текши-
риш ин-тида Любимица Клаппа ва кузги 
Қизил нашвати навларини чатиштириб 
чиқарилган (С.К. Шарипов). Дарахти 
бал. 4—5 м, шохшаббаси кенглиги 3,5 м, 
ёғочи пишиқ. Дарахти тез ҳосилга кира-
ди, серҳосил. Меваси авг.нинг иккинчи 
ярмида пишиб етилади, вазни 250—300 
г, шакли ноксимон, бир оз нотекис, пўсти 
юпқа, силлиқ, ранги оч сариқ, қуёшга 
қараган томони тўқ қизил. Эти сарғишоқ, 
серсув, шириннордон, оғизда эрийди, 
хушбўй. Янгилигида ейилади. Сақлашга 
ва ташишга чидамли.

ЭЛСМИР — Канада Арктика архипе-
лагининг шим. қисмидаги орол, Канада 
ҳудуди. Майд. 203 минг км2. Энг баланд 
жойи 2926 м. Ҳудудининг аксари қисми 
музликлар билан қопланган. Шим.даги 
шельф музликларидан айсберглар ҳосил 
бўлади. Қирғоқлари фьордли. Арктика 
чўллари ва тундра ўсимликлари ўсади. 
Йирик аҳоли пунктлари: Алерт, Юрика. 

ЭЛТАБАР — Турк хоқонлиги 
бошқарувидаги унвонлардан бири. Э. 
унвони тегиндан кейин турадиган 3да-
ражали рутба бўлган. Турк хоқони Тун 
ябғу (618—630) Ши (Чоч)нинг шим.
даги Цяньцюань (Мингбулоқ) мавзе-
сига ўз қароргоҳини қурган ва ғарбий 
ўлкаларнинг маҳаллий ҳукмдорларига 
силифа (Э.) унвонини берган. Шим. 
Ҳиндистон ва Афғонистонда ҳукм сур-
ган туркий сулолалар томонидан зарб 
қилинган бақтрий, паҳлавий ва браҳмий 
ёзувли (қоришиқ) тангаларда ҳам Э. 
унвони учрайди. Панжикентдаги Муғ 
тоғидан топилган 8-асрнинг илк чорагига 
тааллуқли суғдий ҳужжатлар — Деваш-
тич архиви ҳужжатларида ҳам Э. унвони 
қайд этилган. 

ЭЛТАРИШ, Қутлуғ (? 691) Турк 
хоқонлиги ҳукмдори (680—691). Бумин 
хоқоннинг авлоди. Дастлаб тудун унво-
ни билан Хитойнинг шим.даги туркий 

қабилаларга раҳбарлик қилган. Асл исми 
Қутлуғ бўлиб, кейинчалик Э. — давлат-
ни, халқни бирлаштирувчи деган ном 
олган. У бир муддат Хитойнинг Тан су-
лоласига (618—907) қарам бўлиб қолган 
Турк хоқонлигининг 681 йилда қайтадан 
мустақил давлат бўлишига асосий ҳисса 
қўшган. Ўрхун битиктошлари ва Хи-
той йилномаларида Табғач (Хитой)га 
қарши Э. бошчилигида истиқлол учун 
олиб борилган ҳаракатлар батафсил баён 
қилинган. Жумладан, битиктошларда Э. 
хоқон аёли Элбилга хотун билан бирга-
ликда давлатни қайтадан барпо этгани 
таъкидланади. Хитой йилномаларида Гу-
дулу (Қутлуғ) шаклида қайд қилинган Э. 
хоқон Тан империясига қарши қўзғолон 
кўтарган туркий қабилаларга бошчилик 
қилади ва дастлаб Хитойнинг шим.даги 
Чуқайқузи ва Қорақум (Хуанхэ дарёси-
нинг шим.) мавзеларида қароргоҳ қуриб, 
фаолият юрита бошлайди. У туркий 
ашидэ қабиласининг бошлиғи Тўнюқуқ 
(Юаньчжен) билан бирлашиб кучаяди 
ва 682— 687 йиллар орасида Шим. Хи-
тойнинг Пинчжоу (682), Динчжоу (683), 
Гуйчжоу (683), Ланчжоу (683), Финч-
жоу (683), Юйчжоу (683), Шочжоу (684), 
Шочжоу (686), Дайчжоу (686), Чанп-
хин (687) Шочжоу (687) вилоятларига 
жами 11 марта юриш қилади ва йирик 
ғалабаларга эришади. Э. 687 йилда йирик 
туркий қабилаўғузларни енгиб, Ўтукан 
(Мўғулистоннинг шим.ғарбий қисмидаги 
Хангай тоғларида жойлашган ўрмонли 
водий)ни хоқонлик марказига айланти-
ради. Унинг даврида Турк хоқонлиги 
ўзининг илгариги қудратига эришиб, Ол-
той, Жанубий Сибирь ва Мўғулистонда 
истиқомат қилувчи туркий қабилалар 
битта давлатга бирлаштирилади. Бу 
даврда Турк хоқонлигининг ҳудуди шим.
да Саян тоғларидаги водийларни, шарқда 
Керулен ва Ўнон дарёлари ҳавзаларини, 
жан.да Хитойнинг шим. вилоятларини ўз 
ичига олган йирик давлатга айланади.

Ад.: Гумилев Л.Н., Древние тюр-
ки, М., 1967; Насимхон Раҳмон, Турк 
хоқонлиги, Т., 1993.

Ғайбулла Бобоёров. 

ЭЛТУВЧИ РАКЕТА — фойдали 
юклар (Ер сунъий йўлдошлари, космик 
кемалар, сайёралараро автоматик ст-ялар, 
орбитал ст-я ва бошқалар) ни коинотга 
элтувчи кўп босқичли (2—5 босқичли) 
бошқариладиган ракета. Э.р. фойда-
ли юкка 1 ёки 2космик тезликка тенг 
бўлган тезлик беради. Учиш давомийли-
ги 17 мин., старт массаси 3000 т. Э.р.лар 
қуйидаги синфларга бўлинади: енгил (5 
т.гача), ўрта (5—20 т), оғир (20—100 т), 
ўта оғир (100 т дан ортиқ). Енгил синфга 
«Космос», «Скаут», «ТорЭйбл», «Аван-
гард», «ТорадДельта», «ТорАжена»; 
ўрта синфга — «Восток», «Союз», «Ти-
танЗС», «ТитанЗЕ», «Сатурн1В»; оғир 
синфга «Протон», ўта оғир синфга «Са-
турн5» киради. Э.р. ёнилғисининг таш-
кил этувчилари сифатида суюқ кислород, 
керосин, азот (IV) оксид ва носимметрик 
диметилгидразин ва бошқалар ишлати-
лади. Барча Э.р.нинг массаси кичик ва 
ёнилғи захираси кўп (ёнилғи массаси 
ракета стартолди массасининг 58 — 90% 
ини ташкил этади).

ЭЛТУЗАРХОН, Элтузар Муҳаммад 
Баҳодирхон (? — 1806) — қўнғиротлар 
сулоласидан бўлган биринчи Хива хони 
(1804—06). Аваз иноқнинг ўғли. Отаси 
вафотидан сўнг Э. сохта хон Абулғози V 
ни тахтдан тушириб, ўзини хон деб эълон 
қилган. Шу тариқа у Хивада қўнғирот ав-
лодидан бўлган хонлар сулоласини бош-
лаб берган. Бу сулола 1920 йилга қадар 
Хива хонлигини идора қилиб келган. Э. 
хонликда марказлашган давлат сиёсати 
юргизиш учун ҳаракат қилган. 1804 йил 
Э. Бухоро ҳудудига бостириб кирган. 
Бироқ Амударё бўйидаги ҳал қилувчи 
жангда хиваликлар енгилган. Э. даври-
да бир қанча меъморий обидалар (мас, 
Хивадаги Кўриниш хона) бунёд этилган. 
Унйнг саройида тарихчи, шоир ва давлат 
арбоби Мунис ижод қилган. 

ЭЛХОН — 13—14-асрларда Эрон-

даги мўғул ҳукмдорлари унвони; элхо-
нийлар — мўғул хонлари сулоласи (қ. 
Ҳулокуийлар).

ЭЛЧИ — 1) бир давлатнинг бошқа 
бир давлатдаги элчихонасига раҳбарлик 
қилувчи дипломатик вакил. Тарихий 
манбаларда бир давлат ҳукумати томо-
нидан иккинчи давлат ҳукуматига ди-
пломатик вазифа билан юбориладиган 
доимий ёки муваққат вакил Э.гина эмас, 
балки ялавоч, ялафар, расул атамалари 
билан ҳам ифодаланган. Мухтор вакил 
ҳисобланмиш Э. зиммасига диплома-
тик алоқалар ўрнатиш, давлатлар ёхуд 
душман томонлар ўртасида тинчлик 
ўрнатиш, ҳамкорликдаги ҳаракатларга 
оид битимлар тузиш, давлат бошлиғи ёки 
ҳукмдор сулола аъзоларининг вафоти 
муносабати билан таъзиялар билдириш, 
бирон бир шодиёна боис муборакбодлар 
қилиш каби масъулиятлар юклатилган. 
Олтин Ўрда хонлигида Э.нинг бош ва-
зифалари сирасига ҳукумат хазинасига 
тобе юртлардан йиғилган ўлпонни ўз 
муддатида етказиш ҳам кирган.

11-аср ёзма обидаси «Қутадғу 
билиг»да Э. этиб тайинланадиган шах-
снинг бир қатор талабларга жавоб бери-
ши таъкидданган. Хусусан, унинг билим-
ли, заковатли, садоқатли, кўзи тўқ, босиқ, 
уятандишали, кенг қамровли, зеҳнли, 
доно, зийрак, ичимлик ичмайдиган, 
кўркли, мард, ширин сўзли бўлиши талаб 
этилган. «Э.» атамаси илк бор Уюқ дарё-
си водийсидан топилган қадимий туркий 
Энасой руник битикида қайд этилган 
бўлса, «ялавоч» атамаси биринчи мар-
та Олтинкўл яқинидан топилган Энасой 
ёдномасида кўзга ташланади. Мазкур 
қадимий туркий битигда 711 йилнинг 
авг.—сент.да Тибетга Турк хоқонлигидан 
келган дипломатик вакилнинг ташрифи 
хусусида гап боради.

Чингизийлар даврида Э.лар даража-
сига қараб олтин, кумуш, чўян, жез ва 
ёғоч пайза билан таъминланган.

Э. ўз ватанига қайтишдан олдин ди-
пломатик ваколати тугаётган давлат 

бошлиғидан махсус ёрлиқ — ижозат 
қоғози олиши лозим ҳисобланган.

Э.нинг ўлдирилиши ёки ҳибс 
қилиниши аксарият дипломатик муноса-
батларнинг кескинлашувига, баъзан узи-
лишига олиб келган. Жумладан, Ўтрорда 
мўғул Э.ларининг Хоразмшоҳ томонидан 
қатл қилиниши Мовароуннаҳрнинг Чин-
гизхон бошлиқ истилочилар томонидан 
забт этилишини тезлаштирди.

Амир Темур ва Темурийлар даврида 
Шарқ билан Ғарб ўртасида савдосотиқ 
ва Э.лик алоқаларини ҳар томонлама 
ривожлантиришга ғоят катта эътибор бе-
рилган. Амир Темур Европанинг Фран-
ция, Англия ва Кастилия каби йирик 
қиролликлари билан бевосита савдо ва 
Э.лик алоқалари ўрнатган. Ташқи сав-
дони кенгайтиришда темурийларнинг 
турли мамлакатлар (Хитой, Тибет ва 
Ҳиндистон ва бошқалар) билан олиб бор-
ган Э.лик алоқалари муҳим аҳамиятга 
эга бўлган;

2) олий дипломатия даражаси — 
фавқулодда ва мухтор элчи (қ. Диплома-
тия даража ва мартабалари). 

ЭЛЧИХОНА — элчи ёки бошқа 
1-класс дипломатик вакил томонидан 
бошқариладиган дипломатик вакиллик 
(қ. Дипломатик вакиллик).

ЭЛЬ ГРЕКО (асли Теотокопули, 
ТпеоЮсориН) Доменико (1541, Крит о. 
1614.7.4, Толедо) испан рассоми; келиб 
чиқиши фек. Дастлаб Крит о.да маҳаллий 
усталардан икона санъатини ўрганган, 
1560—70» йилларда Венеция, Римда иш-
лаган, Тициан, Микеланжело, Тинторетто 
ва бошқалардан таъсирланган, реалистик 
асарлар яратган («Кўрнинг шифо топи-
ши», тахм. 1565, Дрезден картиналар га-
лереясида ва бошқалар). 1577 йилдан Ис-
пания (Толедо)да яшаган. Э.Г. асарлари-
да иллюзияли чексиз тасвирий кенгликда 
ер ва осмон чегараси йўқолади, кескин 
ракурслар ва нотабиий узайтирилган 
пропорциялар гоҳ пайдо бўлувчи, гоҳ 
теранликда ғойиб бўлувчи ўзгарувчан 

шаклларни яратади («Авлиё Маврикий-
нинг изтироблари», 1580—82; «Граф Ор-
гасни дафн этиш», 1586—88, Толедодаги 
СантоТоме черковида; «Муқаддас оила», 
тахм. 1590—95, Кливленддаги Санъат 
музейида ва бошқалар); рефлексларнинг 
кўплиги, кескин рангларнинг нотекис 
ўйинига асосланган колорит муҳим ўрин 
тутади. Портретларига эҳтиросли образ 
қурилиши хос («Бош инквизитор Ниньо 
де Гевара», 1600— 01, Метрополитен-
музейда; «Номаълум рицарь портрети», 
1578—80, Прадода ва бошқалар).

ЭЛЬБА, Лаба — Европадаги дарё, Че-
хия ва Германия ҳудудларидан оқади. Уз. 
1165 км, ҳавзасининг майд. 154,8 минг 
км2. Крконоше тоғларининг жан.ғарбий 
ён бағирларидан бошланади. Юқори 
оқимида 70 м баландликдаги Эльба шар-
шарасини ҳосил қилади. Рудали тоғлар 
ва Саксония (Швейцария) тоғ тизмала-
ридаги даралардан, Майсен шаҳридан 
қуйирокда Ўрта Европа текислиги бўйлаб 
ботқоқ ва кўллар ҳос,ил қилиб кенг во-
дийдан оқади. Қирғокларида тошқинга 
қарши дамбалар қурилган. Дарё кенглиги 
Дрезден шаҳри яқинида 100—150 м дан 
Гамбург шаҳрида 300—500 м гача етади. 
Эстуарий ҳосил қилиб Шим. денгизга 
қуйилади. Асосий ирмоқлари: Йизера, 
Хафель, Влтава, Заале. Ўртача сув сар-
фи 920 м3/сек., баҳор ойларида тошади. 
Қуйилиш еридан 950 км масофада кема 
қатнайди, Гамбург шаҳригача денгиз ке-
малари ҳам кира олади. Каналлар орқали 
Везер, Эмс, Рейн ва Одра дарёлари, Киль 
канали орқали Болтиқ денгизи билан 
боғланган. Э. бўйида Усти, Дрезден, Маг-
дебург шаҳрилари, қуйилиш ерида Гам-
бург порт шаҳри жойлашган.

ЭЛЬБЕРТА — ўртапишар хўраки 
шафтоли нави. АҚШда яратилган. Хитой 
Чайнез Кинг шафтоли нави уруғкўчатини 
сариқ этли шафтоли (Крауфорд чиллаки-
си) нави билан чанглантириб чиқарилган, 
деб тахмин қилинади. Доғистон, Укра-
ина, Қозоғистон, Грузия, Озарбайжон, 

Қирғизистон, Туркманистон, Тожики-
стонда экилади. Тупи кучли ўсади, да-
рахтининг бўйи баланд, шохшаббаси 
ўртача, шарсимон. Гуллари майда, икки 
жинсли, қизғишпушти ранг. Меваси ваз-
ни ўртача 140— 150 г (350—400 г гача), 
думалоқ овалсимон, пўсти қалин, туки 
кам, этидан осон арчилади, эти сариқ, 
мазаси нордон-ширин, серсув, таркиби-
даги қанд миқдори 12—13%, нордонлиги 
0,75%. Меваси янгилигида ейилади, қоқи 
ва консерва қилинади. Ташишга чидам-
ли. 1959 йилда Ўзбекистоннинг ҳамма 
вилоятлари учун р-нлаштирилган.

ЭЛЬБРУС (кабардинча — Ошхома-
хо, болқорча — Мингитов) — Катта 
Кавказнинг Ён тизма системасидаги энг 
баланд тоғ массиви. Гранит ва кристалли 
сланецлардан тузилган баланд цоколь-
да жойлашган ва, асосан, андезитдан 
ташкил топган сўнган вулканнинг қўш 
чўққили конуси. Ғарбий чўққининг бал. 
— 5642 м, шарқийси — 5621 м. Улар бал. 
5325 м бўлган тоғ бели билан ажралган. 
Э.нинг устки қисми фирн ва музликлар 
билан қопланган. Ундан ҳамма томон-
га муз парраклари радиал йўналишда 
тарқалган. Музликларнинг (умумий сони 
50 дан зиёд) майд. 134,5 км2. Улардан энг 
йириклари Катта Азав, Ирик, Терскўл. 
Э. ёнида, Баксан дарёсининг юқори 
оқимида кўчки ва селлар лаб.и жойлаш-
ган. Э.нинг шарқий чўққиси илк бор 
(1829 йилда) рус экспедициясининг йўл 
бошловчиси К. Хаширов (кабардин) то-
монидан забт этилган, ғарбий чўққисига 
эса Ф. Грове бошчилигидаги инглиз аль-
пинистлари (йўл бошловчиси болқор А. 
Соттаев) чиқишган (1874 йилда). Тоғ 
массиви ён бағриларидан Шим. Кавказ-
нинг йирик дарёлари (Кубань ва Терек) 
бошланади. Э.га ёндашган ҳудуд альпи-
низм ва тоғ чанғи спорти, туризм марказ-
ларидан бири. 

ЭЛЬБУРС — Эроннинг шим. 
қисмидаги тоғлар, Каспий денгизи-
нинг жан. қирғоқларига туташ, Эрон 

тоғлигининг шим. чеккаси. Уз. 900 км, 
эни 120 км гача. Бал. 2000—4000 м ли бир 
нечта параллел тизмалардан иборат. Энг 
баланд жойи 5604 м (Дамованд сўнган 
вулкани, Эроннинг энг баланд нуқтаси). 
Асосан, оҳактош ва қумтошлардан ту-
зилган. Э.ни Сафидруд дарёсининг чуқур 
дараси кесиб ўтган. Тоғ тепалари ясси, 
ён бағирлари тик. Шим. ён бағирлари 
зич кенг баргли ўрмонлар, тоғ дашти 
ва яйловлардан иборат, жан. нисбатан 
қурғоқчил ён бағри ксерофит бута-
лар билан қопланган. Миллий боғ ва 
қўриқхоналар ташкил этилган. Нефть ва 
газ конлари очилган. 

ЭЛЬТОН — Каспийбўйи пасттекис-
лигидаги кўл. РФ Волгоград вилоятида, 
Ғарбий Қозоғистон чегарасига яқин жой-
да, денгиз сатҳидан 14,7 м пастда жой-
лашган. Майд. 152 км2, уз. қарийб 20 км, 
энг кенг жойи 15 км. Э.га 7 шўр кичик 
дарё ва бир неча шўр булоқлар қуйилади. 
Кўлнинг туби қалин туз ва минерал 
балчиқ қатламларидан иборат. Э.дан 
кўплаб ош тузи, минерал тузлар ва шифо-
бахш балчиқ қазиб олинади. Кўл яқинида 
Эльтон шаҳарчаси ва бальнеобалчиқ ку-
рорти жойлашган.

ЭЛЮАР Поль (тахаллуси; асл номи 
Эжен Эмиль Поль Грендель, Оппс1е1) 
(1895.14.12, СенДени, Сена департамен-
ти — 1952.18.11, Шарантон) — фран-
цуз шоири. Дастлаб, 1919 йил дадаизм 
(модернизм йўналишидаги адабий-ба-
диий оқим) руҳида жумбоқ ва тушуниш 
бир қадар оғир бўлган шеърлар ёзган 
(«Ҳайвонлар ва уларнинг эгалари, одам-
лар ва уларнинг ҳайвонлари», 1920; «На-
муналар», 1921). 1924 йил А.Бретон, 
Л.Арагон ва бошқалар билан бирга-
ликда сюрреализм йўналишида ижод 
қилувчиларнинг намояндасига айланган. 
Кейинчалик фашизмга қарши харак-
тердаги достонлар ёзган («1936 йил но-
ябрь», «Герника ғалабаси», 1938). Э. ли-
рикасида биродарлик, меҳнат улуғланган 
(«Қайғу ёмғири», 1926; «Ҳақиқий ҳаёт», 

1932; «Атиргул ҳамма учун», 1934 ва 
бошқалар тўпламлари), «Очиқ китоб 
I» (1940), «Очиқ китоб II» (1942) ва 
бошқалар асарларида ватанпарварлик 
туйғулари акс этган. Э.нинг «Озодлик», 
«Шеърият ва 1942 йил ҳақиқати» шеъ-
рлари Қаршилик кўрсатиш ҳаракатининг 
дастурига айланган. «Сиёсий шеърлар» 
(1948), «Ахлоқ сабоғи» (1949), «Феникс» 
(1951) ва бошқалар тўпламларида тин-
члик ва эркинлик учун кураш ғоялари 
илгари сурилган. Вафотидан сўнг унга 
Халқаро Тинчлик мукофоти берилган 
(1953).

ЭЛЮВИЙ (лот. — юваман), элювиал 
ётқизиқлар — тоғ жинсларининг жойида 
қолиб тўпланган нураш маҳсулотлари. 
Денудация (сув, шамол ва муз таъсири-
да ер юзасининг емирилиши, ювилиши 
ва текисланиши) секин кечадиган гори-
зонтал юза ёки қияликларда шакллана-
ди. Структураси (палахсали, созли) ва 
таркиби (каолин, темир, марганец, алю-
миний рудалари ва бошқалар) она жин-
слар ҳамда нураш типига, хоссалари туб 
жинснинг нураш шароити ҳамда унинг 
давомийлигига боғлиқ. Сараланмаган-
лиги ва қатламга бўлинмаганлиги билан 
фарқ қилади.

Элювиал ётқизиқлар қуйидаги тур-
ларга ажратилади: карбонатли жинслар 
Э.си (оҳактош, доломит, мергель, карбо-
натли соз сланецлари), карбонатсиз жин-
слар Э.. с и (қумтош ва созли сланецлар, 
қумтошлар, конгломератлар ва шаҳрик.), 
кристаллик Э., бирламчи ва метаморфик 
жинслар Э.си(гранитлар, сиенитлар, диа-
базалар ва шаҳрик.), жипслашган жин-
слар устида ҳосил бўлган ҳозирги замон 
латеритли Э .лар. Кўп минг ва млн. йил-
лар давомида ривожланадиган ҳудудлар 
(асосан, плато ва тропикларнинг ба-
ланд текисликлари)да Э.нинг қалинлиги 
ўнлаб метрни ташкил этиб, юқори 
қатламлари кучли нураган маҳсулотлар 
(гилли минераллар ва минерал оксид-
лар), шунингдек, нурашга жуда чидамли 
минераллар (кварц, рутил ва бошқалар)

дан ташкил топган; уларда асослар ва 
ўсимликлар учун озуқа элементлари 
жуда кам. Ёши унча катта бўлмаган май-
донлар (кўпинча тўртламчи музлик дав-
рининг бевосита ёки билвосита таъсири 
остида бўлган плато ва ўрта ҳамда юқори 
кенгликларнинг баланд текисликлари)да 
Э. қалинлиги бир неча см ёки метрларни 
ташкил этади, таркиби эса, асосан, ну-
раш таъсирида кам ўзгарган бирламчи 
минераллардан иборат; бундай Э. асос-
ларга ва ўсимлик учун озуқа элемент-
ларига бой. Урта Осиёда Э., асосан, чўл 
зонасида учрайди.

«ЭЛ-ЮРТ ҲУРМАТИ» ОРДЕНИ — 
қ. Узбекистон Республикасининг орден ва 
медаллари.

ЭМАЛЬ (франц. етаП) — металл 
сиртига электрокимёвий усулда берила-
диган мустаҳкам шишасимон қоплама. 
Э.ларнинг асосий компонентлари крем-
ний (1У)оксид §Ю, бор (III)оксид В20,, 
ишқорий ва ишқорийер металларининг 
оксидлари, баъзи фторидлар, алюми-
ний (Ш)оксид А1,03, титан (1У)оксид 
ТЮ2, қўрғошин ҳамда рух оксидлари ва 
бошқалардан иборат.

Э.тайёрлаш учун хом ашё аралаш-
маси (дала шпати, кварц қуми, танакор, 
борат кислота, сода, селитра, флюорит, 
криолит, бўягичлар ва бошқалар) махсус 
печларда 1150—1300» трада суюклан-
тирилгач, тегишли ишловлар берилади. 
Э.шаффоф ёки бўғиқ, турли ранг бўлиши 
мумкин. Сопол ва шиша маҳсулотларга 
қопланадиган бўғиқ сирлар ҳам гоҳо 
Э. деб аталади. Э. металларни занглаш-
дан сақлайди ва ташқи кўринишини 
кўркамлаштиради. Э., асосан, қора ме-
таллар — чўян, пўлатга, баъзан мис ва 
алюминий ҳамда турли қотишмалардан 
ишланган маҳсулотларга қопланади.

ЭМАН (лот. етапо — тарқаламан) 
— радиоактив моддалар концентраиия-
си (мас, минерал сувда) нинг бирликлар 
тизимига кирмаган бирлиги; Е билан бел-

гиланади. Активлиги 1 л эритмада 10’° 
кюри бўлган радиоактив модданинг кон-
центрациясига тенг (к. Кюри). \Е = 10 |0 
Ки/л = 3700 сек ‘ м 3. кам қўлланади.

ЭМАН, дуб, болут (Оиегсик Ь.) — 
қорақайиндошлар оиласига мансуб доим 
яшил дарахт, баъзан буталар туркуми. 
Шим. ярим шарнинг мўътадил, субтро-
пик ва тропик минтақаларида 450 (Шим. 
ва Марказий Америкада 200)дан ортиқ 
тури бор. Россия, Кавказ ва Ғарб. Европа-
да тарқалган барги бандли оддий ёки ёзги 
Э. (0. гоЬиг), қояли ёки қишки Э.ни, гру-
зия Э.и, монгол Э.и ва бошқалар эманзор 
ўрмонлар ҳосил қилади. Ўзбекистонда 
Э.нинг қизил Э. тури экилади. Илдизи 
ўқилдиз (5 м чуқурликка кириб боради). 
Дарахтининг бал. 20—25 м, шохшабба-
си кенг. Барглари тескари тухумсимон, 
ўйма, новдалари қизгишқўнғир рангда, 
туксиз. Тўпгули кучала ёки бошча. Апр. 
ойида гуллаб (15—60 ёшидан гуллай 
бошлайди), сентябрда уруғи пишади. Ме-
васи ёнгоқча (чўчқаёнғоқ). Э. ёруғсевар, 
қурғоқчиликка чидамли дарахт. 400—
1000 йилгача яшайди. Ёғочи авиация ва 
кемасозликда, қурилишда, мебель сано-
атида, бочкасозликда қимматли хом ашё 
ҳисобланади. Пўстлоғидан тери ошлаш 
да фойдаланилади. Шаҳар кўчалари ва 
хиёбонларда манзарали ўсимлик сифа-
тида ўстирилади. Э. ихрта ўрмонлари 
ташкил қилишда 1-ўринни эгаллай-
ди, атроф муҳитга соғломлаштирувчи 
таъсири бўйича бошқа ўсимликлардан 
устун туради. Э. тўнкасидан ўсиб 
чиқади ва ёнғоқчасидан (кузда экиб) 
кўпайтирилади. Кўчатлари бирикки йил-
дан кейин (баҳорда) кўчириб ўтқазилади. 

Абдушукур Хоназаров. 

ЭМАН ИПАК ҚУРТИ, дуб ипак 
қурти — товускўзлилар оиласи, Ап-
гпегаеа туркумига мансуб, ипак олиш 
ҳамда ундан жужунча ишлаб чиқариш 
учун боқиладиган капалаклар тури. Хи-
той Э.и.қ. (А.регпуО 250 йилдан бери 
боқиб келинади. Собиқ СССРда 1937 

йилдан боқила бошлаган. Э.и.қ. ҳар хил 
турдаги эман барги билан озиқланади. 
Одатда, 2 авлод беради. Ғумбаги пилла-
да — ҳарорати 2° бўлган махсус хона-
ларда сақланади. Баҳорда улардан йирик 
(қаноти ёйилганда 10,5—11,5 см) капа-
лаклар чиқади. Япон Э.и.қ. (АЛататаГ) 
ўрмонда ҳаёт кечиради ва Японияда Хи-
той Э.и.қ.и билан бир қаторда боқилади; 
қаноти ёйилганда ўртача 15,6 см, шох-
ларга қўйилган ғумбаги қишлайди. 
Э.и.қ.нинг пилласи тўлалигича чувалан-
майди ва, асосан, ип йигиришда фойда-
ланилади. Хитой Э.и.қ.нинг ипаги тут 
ипак /до/имникидан йўғонроқ, лекин 
жуда гшшиқ. Хитой Э.и.қ.нинг кам-
чилиги унинг қийин чуваланишидан 
ташқари пиллада ипак миқдорининг 
камлиги (ўртача 8—9%) ҳамда қуртнинг 
озуқа сифатига юқори талабчанлиги ва 
боқишнинг қийинлиги ҳамдир. Ҳоз.да 
иқтисодий томондан мақсадга мувофиқ 
эмаслиги туфайли Э.и.қ. кам боқилади 
(қ. Ипак қурти).

ЭМАНАЦИЯ (лот. етапагю — аж-
ралиб чиқиш, тарқалиш) — динийфал-
сафий термин. Бунга кўра, моддий олам 
илоҳий ибтидо (худо)дан аста-секин, 
босқичмабосқич ажралиб чиқади. Э. 
ҳақида ҳам материалистик (Эмпедокл, 
Левкипп, Демокрит), қам идеалистик 
(Платон, Аристотель, Плотин) таъли-
мотлар илгари сурилган. Э. ҳақидаги 
материалистик таълимот маълум дара-
жада деярли барча қадимий натурфал-
сафа учун хос бўлган. Мас, Эмпедокл 
кўришни бизнинг қиссий органларимиз-
нинг қўзғалишига мос тушувчи элемент-
ларнинг ажралиб чиқиши, тарқалиши 
деб тушунтирган. Идеалистлар фикри-
ча, ғоялар олами туфайли моддий олам 
вужудга келган. Яқин ва Ўрта Шарқда 
Форобий, Ибн Сино, Ибн Рушд ҳамда 
мутасаввифлар — Боязид Бистомий, 
Мансур Ҳаллож, Ш. Суҳравардий ва 
бошқаларнинг фалсафий қарашларида 
илгари сурилган Э. тўғрисида таълимот 
пантеизмнит ривожланишига таъсир 

қилган. 

ЭМАНСИПАЦИЯ (лот.) — 1) жаб-
рзулм, қарамлик, тутқунлик, турли бидъ-
атлардан қутилиш (мас, хотин-қизлар 
Э.си); 2) вояга етмаган кишини муома-
лага лаёқатли деб эълон қилиш. Узбе-
кистон Республикасининг Фуқаролик 
ҳуқуқида Э. қоидалари ФКга 1марта ки-
ритилди. Вояга етмаган шахсни тўла му-
омалага лаёқатли деб эълон қилиш ота-
онанинг, фарзандликка олувчиларнинг 
ёки ҳомийнинг розилиги билан васий-
лик ва ҳомийлик органининг қарорига 
мувофиқёхуд бундай розилик бўлмаган 
тақдирда, суднинг қарори билан амалга 
оширилади. Ота-она, фарзандликка олув-
чилар ва ҳомий Э. қилинган вояга етма-
ган шахснинг мажбуриятлари бўйича, ху-
сусан, у етказган зарар оқибатида келиб 
чиққан мажбуриятлар бўйича жавобгар 
бўлмайдилар. 

ЭМБА — Қозоғистоннинг Оқтўба ва 
Атеров вилоятларидаги дарё. Мугожар 
тоғларидан бошланиб, Каспий денгизига 
қуйилади. Уз. 712 км, қавзаеининг майд. 
40,4 минг км2. Э., асосан, қор сувларидан 
тўйинади. Март охири — апр. бошларида 
серсув, бошқа вақтларда эса суви жуда 
камайиб кетади. Фақат кузги ёмғирлар 
вақтида бир оз суви кўпайиши мумкин. 
Ўртача йиллик сув сарфи (Оролтўбе 
овули ёнида) 17,5 м3/сек. Сув озлигидан 
айрим қурғоқчил йилларда Э.нинг этак 
қисми қуриб қолади. Э. нояб. охиридан 
март охирларигача музлаб ётади. 

ЭМБАРГО (испанча. — хатга олиш, 
ман этиш) — давлат томонидан муайян 
товарлар, хизматлар, валюта ёки бошқа 
бойликларни мамлакатга келтириш ёки 
бошқа мамлакатларга олиб кетиш, четга 
чиқаришни тақиқлаб қўйиш; айрим мам-
лакатлар ёхуд мамлакатлар гуруҳи билан 
савдо муносабатларини тўла тақиқлаш; 
иқтисодий ёки сиёсий, молиявий, илмий-
техлик тазйиқ воситаси бўлиб, ҳукумат 
томонидан жорий этилади. БМТ қарорига 

кўра, БМТ Уставини бузганлиги ёки 
бошқа ножўя ишлари учун жазо чораси 
тарзида муайян мамлакатларнинг бошқа 
мамлакатлар билан савдо алоқаларини 
тўсиб қўйши ҳам Э. ҳисобланади.

ЭМБИЯЛАР — ҳашаротлар тур-
куми. Уз. 1,5—22 мм. Қанотлари кал-
та, 2 жуфт; одатда, фақат эркакларида 
ривожланган. Айрим турларида иккала 
жинс ҳам қанотсиз. Оғиз органлари ке-
мирувчи. Мўйловлари бошидан узунроқ. 
Олдинги оёқлари учки қисмида пуфак-
симон; ипак ҳосил қилувчи суюқлик 
ишлаб чиқарадиган безлари бор. Қорин 
бўлимининг учки қисмида 2 бўғимли 
ўсимтаси жойлашган. Личинкаси во-
яга етган даврига  ўхшаш; чала ўзгариш 
орқали ривожланади, 200 га яқин 
тури маълум; асосан, тропик ва суб-
тропик ҳудудларда тарқалган; кўпроқ 
ўрмонларда оила бўлиб инда яшай-
ди. Дарахтлар ўрта денгиз, пўстлоғи 
ва тошлар ос эмбияси. тига, тупроққа 
ипак иплардан кўп тармоқли найсимон 
ин қуради. Ўсимликхўр, айрим турлари 
ўсимликларга бирмунча зиён етказади; 
баъзи турлари йиртқич. Қрим ва Кавказда 
реликт Э., Ўрта Осиё ҳудудида қанотсиз 
туркистон Э.и тарқалган. 

ЭМБОЛИЯ (юн. — тиқин) — қон то-
мирларига эмболлар, яъни қон оқими би-
лан келган заррача (қон қуйқаси ва ҳ.к.)
нинг тиқилиб қолиши. Кўпроқ мия то-
мирлари тромбоэмболия билан зарарла-
нади. Ёғ, ҳаво, газ, бактериал ва бошқалар 
Э. фарқланадп. Ёғ Э.си йирик суяклар 
синганда ёки илик яллиғланганда қон 
томирлари йўлига ёғ томчилари туши-
шидан, газ Э.си қон таркибидаги газнинг 
қондан ажралиб чиқиши натижасида 
рўй беради. Бактериал Э.да бактерия ёки 
замбуруғлар тўплами томирлар йўлига 
тиқилиб қолади. Ички аъзолар ва ҳаракат 
аъзолари Э.сида қон айланиши бузиладн, 
бу инфаркт, гангрена ва бошқалар касал-
ликларга олиб келади. Э. ўпка, бронхлар 
травматик жароҳатланганда ҳам юзага 

кслади. Упка артерияси, томирлар, мия, 
юрак Э.си ўлимга сабаб бўлиши мумкин. 

ЭМБРИОГЕНЕЗ (эмбрион ва юн. 
— келиб чиқиш, туғилиш), Эмбрионал 
ривожланиш — кўп ҳужайрали орга-
низмларнинг индивидуал ривожланиш 
(онтогенез) даврларидан бири. Э. тухум 
ёки эмбрион пардаси ичида боради.

ЭМБРИОЛОГИЯ (эмбрион ва 
..логия) — эмбрион (муртак, пушт) 
нинг ҳосил бўлиши ва ривожланиши 
қонуниятлари тўғрисидаги фан. Одам ва 
ҳайвонлар Э.си ҳамда ўсимликлар эмбри-
ологияси фарқланади.

Одам ва ҳайвонлар Э.си олд эмбрио-
нал тараққиёт (оогенез, сперматогенез), 
уругланиш, эмбриогенез, яъни тухум 
ва эмбрион парда ичидаги ривожла-
ниш, шунингдек, личинкалик (кўпгина 
умуртқасизлар ва амфибияларда), по-
стэмбрионал (балиқлар, судралиб юрув-
чилар ва қушларда) ёки постнатал (сут 
эмизувчиларда) даврларни ўрганади.

Одам Э.си эмбрионнинг эркак жин-
сий ҳужайраси (сперматозоид) билан 
аёл жинсий ҳужайраси (тухумҳужайра)
нинг қўшилиб уруғланиши (муртак 
бошланғичи) пайтидан бошлаб то ор-
ганларнинг вужудга келиши (органо-
генез)гача бўлган ривожланиш даврла-
рини ўрганади. Акушерлик амалиётида 
тухумҳужайра уруғлангач, 8 ҳафтагача 
эмбрион, 9ҳафтадан кейин ривожлани-
ши ҳомила деб аталади, шунинг учун 
эмбрионнинг 9 ҳафтадан кейинги ривож-
ланишидан то туғилгунича бўлган давр 
ҳомиладорлик даври қисобланади.

Эркак ва аёл жинсий ҳужайралари 
бачадон найи (тухум йўли)да бир-бирига 
қўшилади; уругланган тухумқужайра 
най орқали бачадонга қараб интилади ва 
тахм. бир қафтада бачадонга етиб бора-
ди. Бачадоннинг шиллиқ пардаси мур-
такни қабул қилиб олишга тайёр туради. 
Муртак бачадон деворига пайвандланиб 
олади (имплантация) ва шундан бошлаб 
ўсиб, тараққий этади.

Э.да муртакнинг бир неча тараққиёг 
босқичи фарқ қилинади: оталанган 
тухумқужайранинг бўлиниши, муртак 
варақларининг пайдо бўлиши, органлар-
нинг шаклланиши ва ривожланиши.

Вазифаси ва тадқиқот усулларига 
кўра, умумий, қиёсий, экспериментал, 
популяцион ва экологик Э. ажратилади. 
Қиёсий Э. далиллари ҳайвонларнинг та-
биий системасини ишлао чиқиш учун 
асос бўлади. Экспери.мснтал Э. аъзо 
ва тўқималарни олиб ташлаш, кўчнриб 
ўтқазиш ва суиъий муҳитда ўстириш 
орқали уларнинг келиб чиқиши меха-
низмлари ва онтогенезда ривожланиши-
ни ўрганади. Э. цитология, генетика, био-
кимс, молекуляр биология ва бошқалар 
фанлар билан биргаликда ривожланиши 
натижасида индивидуал рлвожланиш 
қонуниятлари ҳақидаги фан — ривож-
ланиш биологияси ёки онтогенетика ву-
жудга келди.

Ҳиндистон, Хитой, Миср ва Юнони-
стондаги (мил. ав. 5-аср) эмбриологик 
тадқиқотларда динийфалсафий таълимот 
акс этган. Бу қарашлар Гиппократ ва Ари-
стотель асарларида ҳам ўз ифодасини топ-
ган. Гиппократ ва унинг издошлари одам 
эмбриони ривожланишини ўрганишга 
аҳамият бериб, уни товуқ тухумидан 
жўжанинг шаклланишига қиёслашни 
тавсия қилганлар. Аристотелнинг эмбри-
огенезда аъзоларнинг кетмакет шаклла-
ниши тўгрисидаги таълимоти эпигенетик 
тасаввурларга асосланган. Бу қарашлар 
16-асргача деярли ўзгаришсиз қолди. У. 
Гарвей асарининг нашр қилиниши (1651) 
Э. ривожида муҳим бурилиш ясади. Ита-
лиялик олим М.Мальпиги микроскоп ёр-
дамида жўжа ривожланишининг худди 
шу босқичида илгари маълум бўлмаган 
қисм (аъзо)ларини кўришга муваффақ 
бўлди (1672), у Э.да 18-аср охиригача 
сақланиб келган преформистик тасав-
вурлар (эмбрион ривожланиши унда ол-
диндан мавжуд бўлган хилмахил струк-
тураларнинг ўсиши)ни ёқлаб чиққан. 
Бунга К.Ф.Вольф ўз асарларидаги (1759) 
маълумотлар билан қаттиқ зарба берди. 

Ҳоз. замон Э.синингасосчиси К.М.Бэр 
сут эмизувчи ҳайвонлар ва одам ту-
хумдонидаги тухумни кашф қилди ва 
тавсифлаб берди (1827). Эволюцион 
қиёсий эмбриология Ч.Дарвин назария-
ларига асосланган. А.О. Ковалевский ва 
И.И.Мечниковнинг илмий изланишлари 
турли типларга мансуб ҳайвонларнинг 
бир-бирига қариндошлигини исбот-
лайди. А.О.Ковалевскийнинг эмбри-
онал варақлар тўғисидаги назарияси-
га (1871) кўра, барча кўп ҳужайрали 
ҳайвонларнинг асосий аъзолар системаси 
дастлаб ҳужайра қатламлари кўринишида 
ривожланади. Бу кўп ҳужайрали 
ҳайвонлар барча типларининг келиб 
чиқиши бир эканини кўрсатади. Тавсиф-
ловчи тадқиқотлар билан бир қаторда 
экспериментал Э. ҳам ривожланмоқда. 
Илк эмбрионал ривожланиш, уруғланиш, 
бўлиниш, эмбрионал вэрақларнинг ву-
жудга келиши, органогенез, гистогенез 
ва патологик ривожланишнинг турли 
кўринишларини ўрганиш, айниқса, ки-
мёвий агентлар ёрдамида ривожланишни 
кучайтириш, эмбрионал шаклланишнинг 
ҳаракатлантирувчи кучларини аниқлаш, 
ҳужайра дифференциациясининг генетик 
ва цитологик асосини очиш ҳоз. замон 
Э.си олдидаги муҳим масаладир.

Э. маълумотларидан (тиббиётда тур-
ли аномал ва туғма мажруҳликларни ол-
диндан билиб олиш), қ.х. амалиё

тида (мас, организмга эмбрионал ри-
вожланиш даврида таъсир этиб, чорва 
моллари зотини яхшилаш, балиқларни, 
фойдали ҳашаротларни кўпайтириш, 
зараркунандаларни йўқотиш ва 
бошқалар да) фойдаланилади. Эпиде-
миологик касалликлар қўзғатувчиси 
ва тарқатувчиларига қарши курашни 
тўғри ташкил этиш учун Э. маълумот-
лари зарур. Ад.: Ибрагимов Ш., Шодиев 
Н.,Даминов А., Цитология, гистология ва 
эмбриология. Т., 1998; Тўйчие в С Тош-
манов Н., Файзуллаев С, Цитология, эм-
бриология ва гистология, Т., 2004.

ЭМБРИОН (юн.), пушт, муртак — 

дастлабки тараққиёт босқичидаги орга-
низм; тухумпарда ва пуштпарда ичида 
бўлади. Одатда, уруғланган тухумдан 
ривожланади, тухум ичидаги захира озиқ 
моддалар ёки она организмидаги озиқ 
моддалар билан озиқланади. Одам ва 
ҳайвонлар Э.ини эмбриология ўрганади.

Ўсимликлар муртаги янги индивид 
бошланғичидир. У муртак халтачаси-
даги тухумҳужайранинг уруғланишидан 
ёки нуцеллус ҳужайрасидан вужудга 
келган зиготадан ривожланади. Эмбри-
он ривожланишининг энг содда типи 
яшил сувўтлар (мас, спирогира)да уч-
райди. Бунда зигота спорофит иплар 
ҳосил қилмай, тўғридан тўғри мейозга 
ўтади. Мохсимонлар муртаги гамето-
фитда ўсади. Яланғоч уруғлилар мур-
тагидаги эркин ядро (саговникларда 
1024 тача) ҳужайра ҳосил бўлиши билан 
алмашинади. Кейинчалик шаклланган 
Э.да новда, илдиз ва уруғпаллаларнинг 
ўсиш нуқтаси вужудга келади. Кўпчилик 
ёпиқ уруғлилар зиготаси икки — апи-
кал (Э. бошланғичини беради) ва базал 
ҳужайрага бўлинади.

Эмбриогенез маълумотлари асоси-
да эмбрионал типлар таснифи тузилган. 
Бундан ўсимликлар филогенияси ва эво-
люцияси тўғрисидаги масалаларни ҳал 
қилишда фойдаланилади. 

ЭМИГРАНТЛАР — қ. Муҳожирлар. 

ЭМИГРАЦИЯ (лот. — кўчиб кетмоқ) 
— аҳолининг муайян мамлакатдан бошқа 
мамлакатга доимий ёки вақтинчалик 
яшаш учун (ихтиёрий ёки мажбурий) 
кўчиб кетиши. Э., асосан, кам ривож-
ланган ва ривожланаётган мамлакат-
ларга хос бўлиб, у ердаги ишсизлик ва 
бошқалар иқтисодий қийинчиликлар, 
ижтимоий ва миллий тенгсизлик, сиё-
сий, диний ва бошқалар таъқиблар ту-
файли содир бўлади. Э. мамлакатлар 
аҳолисининг сони ва таркибига бевосита 
таъсир этади. Э. тушунчаси учун ягона 
таъриф мавжуд эмас, ҳар бир давлатнинг 
ўз мезонлари бор. Фуқаролик ва сиёсий 

ҳуқуқлар тўғрисидаги халқаро пактда 
ҳар бир фуқаронинг хоҳлаган давлат-
ни, жумладан, ўз мамлакатини ҳам тарк 
этиш ҳуқуқи (яъни Э. ҳуқуқи) назарда 
тутилган. 19-асрнинг 70-й.ларига қадар 
Европа давлатларида Э. жараёни кучли 
бўлган. 1940—60 йилларда Ирландия, 
196070 йилларда эса Португалия ва Гре-
цияда Э. жараёни туфайли аҳоли сони 
кескин қисқарган. 1946—61 йилларда 
Европа давлатларидан Америкага 6,9 
млн. эмигрант кетган. АҚШ, Канада ва 
Австралияга аҳолининг кўплаб кўчиб 
кетишига сабаб ишчи кучига бўлган та-
лабдир. Ўзбекистонда ҳам баъзи тарихий 
даврларда маълум дапажада Э. жараё-
ни бўлиб турган. Бу жараён 20-асрнинг 
90-й.ларида собиқ Иттифоқнинг пар-
чаланиши туфайли бирмунча кучайди. 
Ўзбекистонда яшаб келаётган рус, укра-
ин, қримтатар, яҳудий каби миллатлар-
нинг маълум қисми ўз тарихий ватан-
ларига кўчиб кета бошлади. 1996 йилда 
Ўзбекистондан кетган мигрантлар сони 
59,7 минг, 2002 йилда 86,5 минг кишини 
ташкил этган. Яна қ. Аҳоли миграцияси.

ЭМИНОВ Козим Иброҳимович 
(1928.24.5, Алушта, Қрим Республика-
си — 1976.1.5, Тошкент) — ранг-тасвир 
устаси, Ўзбекистонда хизмат кўрсатган 
санъат арбоби (1972). Беньков номида-
ги Республика рассомлик билим юрти 
(1953) ва Тошкент пед. институти (1968)
ни тугатган. 1968 йилдан Тошкент пед. 
интининг Бадиий графика фтида дарс 
берган, 1975 йилдан доцент. Э. тарихий, 
маиший ва манзара жанрларида асарлар 
яратган; ҳис-туйғуларга бой романтик 
манзаралари билан танилган: «Баҳор 
суви», «Ёз», «Чимён этаклари», «Ан-
грен», «Цементчи аёллар» ва бошқалар 
Асарлари музейларда, шахсий тўпламлар 
ва галереяларда сақланади. 

ЭМИССАР (лот. — вакил) — бир 
давлат томонидан бошқа бир давлатга 
муайян (одатда, махфий) топшириқ билан 
юбориладиган шахс, агент. Э. миссияси, 

одатда, расмий характерга эга бўлмайди.

ЭМИССИЯ (лот. — чиқармоқ, ишлаб 
чиқармоқ) — муомалага банк билетла-
ри, барча шакллардаги пул белгилари ва 
қимматли қоғозлар чиқариш. Пул Э.сини 
давлатнинг марказий (эмиссия) банклари 
амалга оширади. Пул Э.си пул белгила-
рини босиб чиқаришнигина эмас, муо-
маладаги нақд ва нақд бўлмаган пул мас-
сасининг кўпайишини ҳам билдиради. 
Қимматли қоғозларни давлат, банклар, 
акциядорлик жамиятлари чиқаради. 
Муомалага пул ва қимматли қоғозлар 
чиқарган ҳар қандай орган ёки ташкилот 
(давлат банки, молиякредит муассасаси, 
корхона, компания) эмитент деб номла-
нади. 

ЭМЛАШ, вакцинация — одам ва 
ҳайвонларда инфекцион касалликлар 
юқишининг олдини олиш усули, бунда 
организмга вакциналар, иммун зардоблар 
ёки гаммаглобулин юбориб, сунъий фаол 
ёки пассив иммунитет ҳосил қилинади. 
Сунъий фаол иммунитет ҳосил қилиш 
учун одам вакциналар билан эмланади, 
бунда организмда юборилган вакцина 
таркибидаги антигенларга қарши фаол 
иммунитет ривожланади.

Э.да вакциналарни тери устига, тери 
остига, мускул орасига, бурун ва оғиз 
орқали юбориш мумкин. Вакциналар 
билан Э. жадвали ҳар хил: бир маротаба, 
икки, уч маротаба ва ҳ.к. Сунъий фаол 
иМмунитет иммунизация тугаганидан 
сўнг 2—3 ҳафта ўтгач пайдо бўлади ва 
ойлаб, ҳатто йиллаб сақланиб қолади. 
Такрор Э. (иммунитет даражаси сусай-
ганда) ревакцжация деб аталади.

Сунъий пассив иммунитет организм-
нинг ҳимоя фаолиятини ошириш, кўзда 
тутилган тегишли юқумли касалликка 
қарши чидамлилик ёки бошланган ка-
салликнинг кечишини енгиллаштириш 
мақсадида қилинади. Вир қанча юқумли 
касалликлар (одамларда гепатит В, сил, 
бўғма, қоқшол, кўкйўтал, қизамиқ, теп-
ки, полиомиелит; ҳайвонларда бруцел-

лёз, қутуриш, ўлат, оқсим ва бошқалар)га 
қарши режали равишда; айрим юқумли 
касалликлар (грипп, ич терлама, куйдир-
ги, туляремия ва бошқалар)га қарши эса 
эпидемиологик зарурият бўйича эмлана-
ди (қ. Иммунопрофилактика).

Э. поликлиникаларда ёки Э. марказла-
рида махсус тайёрланган тиббиёт ходими 
томонидан врач назоратида ўтказилади. 
Болани Э.дан аввал унинг гавда ҳарорати 
ўлчанади ва қандай касалликлар билан 
оғриганлиги сўраб суриштирилади; врач 
болани синчиклаб текшириб, уни Э. мум-
кин ёки мумига эмаслигини аниқпайди. 
Юрактомир, марказий нерв системаси 
касалликларидан тузалган ёки сурунка-
ли касалликлари бор болалар тегишли 
мушассислар кўригидан ўтганидан сўнг 
эмланиши лозим. Бола эмланганда баъ-
зан кучли реакция юзага келади, шунинг 
учун эмлангандан кейин у маълум бир 
вакт давомида врач назорагада бўлиши 
керак.

Э. маҳаллий ва умумий таъсир 
кўрсатиши, яъни эмланган жой сал 
қизариши, шишиши, оғриши, ҳарорат 
кўтарилиши ва умумий дармонсизлик ку-
затилиши мумкин. Эмланган бола жуда 
безовталанса, қаттиқ иситмаласа дарҳол 
врачга мурожаат қилиш зарур.

Болалар ёки катталарнинг эмланган-
лиги ҳақидаги маълумотлар уларнинг 
тиббий ҳужжатига қайд этилади. Ота-
оналар боласига қандай Э. ўтказилганини 
ва қайсилари қачон қилиниши кераклиги-
ни яхши билишлари, шунингдек, Э.нинг 
белгиланган муддатда ўтказилишига 
амал қилишлари зарур, чунки ўз вақтида 
ўтказилган Э. жуда яхши наф беради.

Ҳоз. республикамизда кўпгина оғир 
кечувчи юқумли касалликларга қарши 
режали равишда ва эпидемиологик 
ҳолатларга қараб болалар ва хавфли 
гуруҳга кирувчи катта кишилар давлат 
томонидан бепул эмланади. Ўтказилган 
чоратадбирлар туфайли Ўзбекистон 
ҳудудида шол касаллиги охирги йиллар-
да қайд этилмаяпти, шунингдек, бўғма, 
қизамиқ, тепки, гепатит В касалликлари 

болалар орасида кескин камайди. 

ЭММОНС Уильям Харви (1876. 1.2, 
Мексико, Миссури шгати — 1948. 5. 11) 
— америкалик геолог. Чикаго ун-тини ту-
гатган (1904). 1907 йилдан шу унтда дарс 
берган, проф. (1909). 1911—44 йилларда 
Миннесотаунтида проф., штат геол. хиз-
матининг раҳбари. Илмий ишлари, асо-
сан, руда ҳосил бўлиш назарияси ва ок-
сидланиш зонасида рудаларнинг табиий 
пайдо бўлиш жараёнига бағишланган. 

ЭМОТИВИЗМ (инг. — ҳиссиёт 
туғдирувчи) — мантиқий позитивизм-
нинг ахлоқ назарияси; ахлоқ ҳақидаги 
мулоҳаза ва тушунчаларни чин ҳам, 
ёлғон ҳам деб бўлмайди, уларда маъ-
рифий мазмун йўқ, улар маънавий 
ҳиссиётларни ифода этиш ва бундай 
ҳиссиётлар туғдириш учун хизмат 
қилади, деб уқтиради. Ахлоқ тушунча-
ларининг объектив аҳамиятини инкор 
этади. Бу назария 20-асрнинг 20—30-й.
ларида пайдо бўлган. Асосий вакиллари 
— А.Айер (1910—89), Р.Карнап (1891-
1970) ва бошқалар. 

ЭМОЦИЯ (франц. лот. — ларза-
га келтираман, ҳаяжонлантираман) 
— одам ва ҳайвонларнинг ташқи ва 
ички қўзғатувчилар таъсирига нисба-
тан субъектив реакциялари. Э. қониқиш 
ёки қониқмаслик, қувонч, қўрқув ва 
бошқалар шаклларда намоён бўлади. Э. 
ихтисослашган мия тузилмаларининг 
фаол ҳолатидан иборат бўлиб, одам ва 
ҳайвонларда бу ҳолатни минимал ёки 
максималлаштириш (кучайтириш, та-
крорлаш) истагини пайдо қилади. Э ху-
сусияти зарур эҳтиёж ва уни қониқтириш 
имконияти билан белгиланади. Эҳтиёжни 
қониқтириш эҳтимоли кам бўлганида Э. 
салбий (қўрқув, ғазаб) шаклда намоён 
бўлади. Аксинча уни қондириш эҳтимоли 
кутилганига нисбатан юқори бўлганида 
Э.га ижобий тус (қониқиш, қувонч) бе-
ради. Миянинг турли қисмларига электр 
токи таъсир эттириш орқали дастлаб 

ҳайвонларда, кейинчалик одамларда сал-
бий ва ижобий Э. пайдо қиладиган нерв 
марказлари аниқланади. Бу марказлар, 
асосан, бош мия пўстлоғининг олдин-
ги қисмида, лимбик системаси (узунчоқ 
мия, оралиқ мия, ўрта миянинг бир қанча 
тузилмалари мажмуи)да, марказий кул-
ранг моддада ва гипоталамусда жойлаш-
ган. Э. ўрганиш, ҳосил бўлган шартли 
рефлексларни мустаҳкамлаш жараёнида 
бениҳоя катта аҳамиятга эга. Э. билим-
ларни ўзлаштириш (зеҳн) чегараскни 
кенгайтиради; хотирани фаоллаштиради, 
одам ва ҳайвонлар коммуникациясида 
қўшимча восита (мимика, нутқ ёки товуш 
интонацияси ва бошқалар) бўлади. Одам-
да олий ижтимоий эҳтиёжлар асосида 
пайдо бўлувчи дифференцион ва тургун 
Э.лар, одатда, ҳиссиёт деб аталади. 

ЭМПЕДОКЛ Акрагантлик (мил.ав. 
487/482, Акрагант — мил. ав. 424/423, 
Пелопоннес) — юнон файласуфи, шоир 
ва врач. Э. ўзининг «Табиат ҳақида»ги 
фалсафий достонида оламнинг асосига 
4 унсур (ер, сув, ҳаво ва олов)ни қўяди. 
Уларнинг бирикиши ва ажралиши мик-
дории ва сифатий бўлинишларга боғлиқ. 
Унсурлар эса ўз-ўзича доимо ўзгармай 
тураверади. Бу таълимот кўп асрлар да-
вомида антик ва ўрта аср фалсафасида 
сақланиб келди. Э.га кўра, оламда уни 
ҳаракатлантирувчи 2 та куч — муҳаббат 
(тортиш кучи) ва душманлик (ита-
риш кучи) бўлиб, улар навбатманавбат 
ҳукмронлик қилади. Э.нинг табиийилмий 
(Куёш тутилиши ҳақида ва бошқалар), 
тирик мавжудотларнинг қонуниятли эво-
люцияси (тупроқдан табиий равишда ав-
вало ўсимликлар, кейинчалик ҳайвонот 
олами пайдо бўлган, улар узоқ тараққиёт 
йўлини босиб ўтгач, инсон вужудга кел-
ганлиги) ҳақидаги фаразлари. одам ўзига 
яқинроқ ва ўхшашроқ мавжудотнигина 
билади, чунки ўхшаш нарса ҳаммавақт 
ўхшаши томонидан билинади, деган 
фикрлари диққатга сазовордир. Э. анато-
мия ва физиология муаммоларига катта 
эътибор берган. «Покланиш» достони-

да руҳнинг кўчиб юриши тўғрисидаги 
динийахлоқий қарашларини баён этган. 
Сицилия тиббий мактабининг асосчиси 
ҳисобланған.

ЭМПИРИЗМ (юн. етрета — тажри-
ба) — фалсафий оқим; ҳиссий тажри-
бани билишнинг бирданбир манбаи деб 
ҳисоблайди. Рационализмгл қарамақлрши 
туради. Тажрибани, ҳиссий билиш-
ни мутлақлаштириш, рационал билиш 
(тушунчалар, назариялар) аҳамиятини 
пасайтириш Э.га хос жиҳатлардир. Э. 
яхлит гносеологик концепция сифатида 
17—!8-асрларда шаклланди (Ф.Бэкон, 
Т.Гоббс, Ж.Локк, Ж.Беркли, Д.Юм); 
Э.нинг айрим белгиларини позити-
визм, неопозитивизм (мантиқий Э.)да 
кўриш мумкин. 19-асрда Э.нинг асо-
сий вакили сифатида инглиз файдасуфи 
Э.С.Милльтанилди. Ҳоз. замон физикаси 
Э.нинг мантиқий йўналишига таянади. 

ЭМПИРИОКРИТИЦИЗМ (юн. 
— тажриба ва — танқид) — фалсафий 
оқим. Асосчиси — Р.Авенариус, Э.Мах. 
19-аср охири — 20-аср бошида пайдо 
бўлган. Э.нинг асосий моҳияти билиш 
жараёнида тажриба усулларини рад 
этишдир. Э. борлиқни «бетараф элемент-
лар», яъни сезгилар мажмуидан иборат, 
деб ҳисоблайди. Бунда тажриба сезги-
лардан иборат бўлиб, субстанция, мате-
рия сабабият ва субъектдан ташқарида 
мавжуд бўлади. Э. объектив оламнинг 
мустақил мавжудлигини рад этади, уни 
фақат ҳиссиётларга боғлаб қўяди, «соф 
тажриба»ни тарғиб қилади. Ҳоз. вақтда 
Э. непозитивизм томонидан қўллаб 
қувватланмоқда.

ЭМУ, эмулар — югурувчи қушлар 
туркумига мансуб оила. Ҳозиргача 
сақланиб қолган бир тури — Э. Австра-
лиянинг чўл ва даштларидаги бутазор-
ларда яшайди; Тасмания о.да ўтган аср-
да қирилиб кетган. Бўйи 170 см гача, 
оғирлиги 55 кг гача. Қўнғиркулранг 
тусда. Моногам. Уясини нари барг, ўт, 

шохшаббалардан ясайди. 8—10 та ту-
хум қўяди. Тухумининг катталиги 13x9 
см. Нари 8 ҳафтага яқин тухум босади. 
2 йилда вояга етади. Мева, уруғ ва май-
да ҳайвонлар билан озиқланади. Сони 
камайиб бормоқда. Табиатни муҳофаза 
қилиш халқаро иттифоқи Қизил китоби-
га киритилган.

ЭМУЛЬГАТОРЛАР (лот. соғаман) 
— эмульсия ҳосил қиладиган моддалар, 
эмульсияларнинг стабилизаторлари. Э. 
жумласига эмульсияни ташкил этган 2 
фазадан бирида эрийдиган табиий ва 
сунъий бирикмалар (баъзи тузлар, асос-
лар, органик кислотлар, совунлар, амин-
лар ва бошқалар сирт фаол молдалар), 
кукун ҳолидаги моддалар киради. Э. си-
фатида ишлатиладиган модда таркибида 
(унинг дисперслик даражасидан қатъи 
назар) гидрофиль ва гидрофоб қисмлар 
бўлиши керак, чунки деярли ҳамма Э.ни 
сирт фаол моддалар деса бўлади. Кучли 
гидрофиль қисмига эга бўлган Э. М/С 
типидаги эмульсиялар (яъни мойнинг 
сувдаги эмульсияси) олиш учун хиз-
мат қилади. Гидрофоб қисмлари кучли 
бўлган Э. эса С/М типидаги эмульсия-
лар (яъни сувнинг мойдаги эмульсияси) 
ҳосил қилишда ишлатилади. Агар 10 мл 
сувга 10 мл бензол қўшиб чайқатилса, 
2 хил эмульсия олиш мумкин. Ана шу 
аралашмага гидрофиль Э. қўшилса, Э. 
молекуласининг қутбсиз (утлеводород) 
қисми мой томчиларига, қутбли қисми 
(—СООН, — ОН, — 1МН2 гуруҳлари) 
эса сув томчиларига ботади, лекин ги-
дрофиль Э.ни сув кўпроқ хўллайди, на-
тижада Э. ҳажмининг кўп қисми сувга, оз 
қисми эса бензолга ботади. Шу сабабли 
бензол томчиси атрофида Э.нинг сидирға 
пардаси ҳосил бўлади; бу томчини Э. мо-
лекулари яхши қуршаб олади. Натижада 
М/С типидаги эмульсия барқарорлашади. 
Гидрофоб Э. қўшилганда С/М типидаги 
эмульсия ҳосил бўлади.

ЭМУЛЬСИЯ [лот. — соғиб олинган 
(сут)] — бир-бири билан аралашмайди-

ган суюқ дисперсион муҳит ва суюқ (баъ-
зан газ) дисперс фазадан иборат система. 
Ўзаро Э. ҳосил қиладиган 2 суюқлик бир-
бирида жуда оз эрувчан бўлиши лозим. 
Мас, Э. ҳосил қилувчи суюқликлардан 
бири сув, иккинчиси эса сувда оз эрий-
диган ёки бутунлай эримайдиган бошқа 
бир суюқлик (мас, ёғ, бензол, хлороформ 
ва ҳ.к.) бўлиши мумкин. Сувда оз эрий-
диган суюқлик шартли равишда «мой» 
(«ёг») деб аталади.

Суюқликларнинг қайси бири дис-
перс фаза бўлишига қараб Э. 2 турга 
бўлинади. Агар «мой» томчилари сув 
ичига тарқалган бўлса (яъни «мой» дис-
перс фаза бўлса), бундай Э. мойнинг сув-
даги Э.си дейилади, аксинча,сув томчи-
лари мой ичига тарқалган бўлса, бундай 
Э. сувнинг мойдаги Э.си деб аталади.

Э. жумласига суюклик билан газ-
дан ташкил топган дисперс система — 
кўпикни ҳам киритиш мумкин, чунки 
кўпиқда дисперсион муҳит газ билан 
суюқ ҳолатлаги чегара сирт орқали бир-
лашади. 2 соф суюқликни бир-бири би-
лан аралаштириб, суюлтирилган (кон-
центрацияси 2% дан ортиқ бўлмаган) Э. 
ҳосил қилиш мумкин. Бундай Э. бир оз 
вақт ўттанидан кейин ундаги дисперс 
фаза томчилари бир-бири билан бирла-
шиши туфайли 2 қаватга ажралади.

Э. томчиларининг бир-бири билан 
бирлашиш ҳодисаси коалесценция деб 
аталади. Э. олиш учун, биринчидан, Э. 
таркибига кирувчи суюқликларни етар-
ли даражада дисперс ҳолатга ўтказиш 
ва, иккинчидан, ҳосил бўлган дисперс 
системани барқарорлаштириш керак. 
Бунинг учун системага суюқликларнинг 
сирт таранглигини камайтирадиган, 
суюқликлар чегарасида мустаҳкам парда 
ҳосил қилиб, дисперс фаза томчилари-
нинг бир-бири билан бирлашишига йўл 
қўймайдиган 3-модда — эмульгатор ки-
ритиш керак. Э.нинг хоссалари ҳам, тури 
ҳам фақат 3 нарсага боғлиқ: I) дисперс 
фаза; 2) дисперсион муҳит ва 3) эмульга-
торлар. Бу 3 модда орасидаги миқдорий 
ва сифат нисбатларининг ўзгариши Э. 

хоссаларини ва унинг турини тубдан 
ўзгартиради.

Э. хоссалари жиҳатидан 3 синфга 
бўлинади: суюлтирилган Э.лар; концен-
трланган Э.лар; юқори концентрацияли 
Э.лар. Бир типдаги Э.нинг иккинчи тип-
даги Э.га ўтиш ҳодисаси Э. фазаларининг 
алмашинуви дейилади. Механик таъсир 
натижасида ҳам Э. фазаларини алмашти-
риш мумкин. Мас, қаймоқни қувлаб мой 
тайёрлашда мойсув типидаги Э. сувмой 
типидаги Э.га айланади.

Э. техника ва биол.да, озиқ-овқат са-
ноати ва бошқаларда катта аҳамиятга 
эга. Э.ланиш (Э.нинг емирилиш) жара-
ёнлари совун пишириш, нефть таркиби-
даги сувни йўқотиш, нефть солинадиган 
идишларни тозалаш, сариёғ ва маргарин 
ишлаб чиқариш, табиий каучукни қайта 
ишлаш, керакли суюқликдаги сурков 
мойлари тайёрлаш ва бошқаларда кенг 
қўлланади. 

ЭНАРГИТ (юн. — аниқ) — сульфид-
лар синфига мансуб минерал. Кимёвий 
таркиби Си3Аз84. Аралашмалари 8Ь (6% 
гача), Ғе, 2п. Ромб сингонияда кристалла-
нади. Кулранг, қора кристаллари устун-
симон шаклда. Агрегатлари донадор. 
Шаффоф эмас, металлсимон ялтирайди. 
Қаттиқлиги 3,5, зичлиги 4,3—4,5 г/см3. 
Ўртача трали гидротермал конларда уч-
райди. Э.нинг нураш жараёнида малахит, 
азурит, мис арсенатлари ва бошқалар ми-
нераллар ҳосил бўлади.

ЭНГ КАМ ИШ ҲАҚИ — қ. Иш ҳақи 
минимуми.

ЭНГ КАТГА УМУМИЙ БЎЛУВЧИ 
— иккита натурал соннинг умумий туб 
бўлувчилари кўпайтмаси; т ва п сонла-
рининг Э.к.у.б.си (т, п) билан белгилана-
ди. 

ЭНГ КИЧИК КВАДРАТЛАР УСУ-
ЛИ — тасодифий хатоликларни ўлчаш 
натижасида ҳосил бўладиган номаълум 
миқцор қийматини баҳолаш усулларидан 

бири. Э. к. к. у. берилган функцияни яна-
да соддароқ функциялар орқали тақрибан 
ифодалашда ҳам қўлланади. 

ЭНГ КИЧИК УМУМИЙ 
БЎЛИНУВЧИ — икки ёки бир неча на-
турал сонларнинг ҳар бирига бўлинувчи 
энг кичик мусбат сон. Мас, 6, 56, 15 
сонларининг Э. к. у. б. тушунчасидан 
оддий касрларни қўшиш ва айиришда 
фойдаланилади. Бир неча сонларнинг 
Э. к. у. б.сини топишда бу сонлар туб 
қўпайтирувчиларга ажратилади, ҳар бир 
кўпайТувчининг энг юқори даражалари-
ни олиб, улардан кўпайтма тузилади: 6 = 
23; 56 = 2227. 15 = 35; [6; 56:15] = 222735 
= 840 Бир неча кўпҳадларнинг Э. к. у. б.си 
шу кўпҳадларнинг ҳар бирига бўлииувчи 
энг кичик даражали кўпҳаддир. 

ЭНГ СОДДА ҲАЙВОНЛАР — 
ҳайвонлар кичик дунёси. Бир ҳужайрали 
эукариот ҳайвонлар. Кўпчилигининг 
ядроси битта, кўп ядроли турлари ҳам 
кўп. Ядросининг тузилиши эукариотлар-
га ўхшаш: шакли ҳар хил.

Эволюцияси давомида айрим 
гуруҳларида хромосомалар тўплами ёки 
улар бир қисми сонининг кўп марта ор-
тиши туфайли полигенлик келиб чиққан. 
Инфузориялар ва кўпчилик форамини-
фералар ядроси 2 хил (ядро дуализми): 
вегетатив (макронуклеус) ва генератив 
(микронуклеус) бўлади.

Э.с.ҳ. систематикаси ва филогини-
яси кўп мунозараларга сабаб бўлган. 
Узоқ вақт улар битта типга киритилиб, 
5 синф: саркодалилар, хивчинлилар, 
споралилар, инфузориялар, книдоспо-
рияларга ажратиб келинган. Электрон 
микроскоп ва бошқалар тадқиқот усул-
ларининг қўлланиши, Э.с.ҳ. ҳаёт цикли, 
биокимёвий ва физиологик хусусият-
ларини ўрганиш уларнинг битта уму-
мий план асосида тузилмаганлиги ва 
турли гуруҳлари ўртасида катта фарқ 
бўлишини кўрсатди; улар учун умумий 
бўлган эукариотлик, бир ҳужайралилик, 
мик^ роскопик ўлчам энг содда тузилиш 

белгиси бўлолмаслиги аникланди. Ҳоз. 
Э.с. ҳ.нинг бир неча систематикаси мав-
жуд. Кўпчилик олимлар уларни кичик 
дунё тарзида тан олишиб, 5,7 ёки 9 синф-
га ажратишади. Систематика бўйича 
Халқаро комитет Э.сҳ.ни 7 тип: саркома-
стигофоралар, лабиринтулалар, апиком-
плекслар, микроспоридлар, асцетоспора-
лилар, микроспоридлар, инфузорияларга 
бўлишни таклиф этган (1980). Бу тасниф-
ни кўпчилик тан олган.

Э.с.ҳ. фаунаси кам ўрганилган; 40000 
га, айрим маълумотларга кўра 70000 га 
яқин тури маълум. Деярли кўпчилиги 
микроскопик ўлчамда, морфологик ва 
физиологик жиҳатдан ҳар хил тузилган. 
Улар орасида энг содда тузилган сарко-
далиларнинг доимий озиқни тутиш ва 
ҳаракатланиш органоидлари бўлмайди; 
инфузориялар эса энг мураккаб тузилган.

Айрим паразит Э.с.ҳ.дан қ.х. ва 
ўрмон зараркунандаларига қарши ку-
рашда фойдаланиш мақсадида тадқиқот 
олиб борилмоқда. Уларнинг бир қанча 
турлари (амёбалар, инфузориялар ва 
бошқалар)дан цитологик, генетик, био-
физик ва бошқалар тадқиқотларда кенг 
фойдаланилади. Э.сҳ.нинг тупроқ ми-
крофлораси билан ўзаро мураккаб таъси-
ри ўрганилмоқда; уларни нам тупроқда 
тупроқ унумдорлигини ошириши 
тўтрисида тахмин қилинади. Минерал 
скелетли денгиз Э.с.ҳ.и (радиоляриялар, 
фораминифералар) қазилма қолдиқлари 
чўкма жинсларни ҳосил қилишда ка^та 
аҳамиятга эга. Ҳоз. оҳактош конлари, 
асосан, фораминифералар чиғаноғидан 
иборат. Радиолярияларнинг минерал 
(қум) чиғаноқлари қолдиқларидан сано-
атда металларни силлиқлашда, жилвир 
қоғозлар тайёрлашда фойдаланилади. 
Э.с.ҳ. гўғрисидаги фан протозоология. 
яъни протистология дейилади.

Ад..Мавлонов О.. Хуррамов Ш.. Нор-
боев 3 ., Умуртқасизлар зоологиясн. Т.. 
2003; Серавин Л.Н., Простейшие ...Что 
это такое?, Л.. 1984.

Очил Мавлонов. 

ЭНГ ЯНГИ ТАРИХ — жаҳон тари-
хини даврлаштиришда, асосан, тарих 
фанида, 20-аср бошлари (Биринчи жаҳон 
уруши бошланиши)дан тортиб то ҳоз. 
кунгача бўлган даврнинг номланиши. 

ЭНГ ЯНГИ ТЕКТОНИКА — қ Не-
отектоника.

ЭНГЕЛЬ ҚОНУНИ — бир мамла-
кат миқёсида даромад билан истеъмол 
ўртасидаги алоқадорликни тавсифлай-
диган қонун. Немис иқтисодчиси ва ста-
стистиги Эрнст Энгель (1821 — 1896) то-
монидан ифодалаб берилган. К°нуннинг 
асосий ғояси миллий даромаднинг озиқ-
овқат маҳсулотлари учун сарфланган 
ҳиссаси фарвонликнинг бевосита инди-
катори эканлигини кўрсатишдан иборат. 
Бу ҳиссанинг паст бўлиши фаровон-
ликнинг юқори эканлигини кўрсатади. 
Оиланинг даромади ўсиши билан 
озиқ-овқатга қилинадиган харажатлар 
салмоғи пасаяди, кийимкечак, уйжой, 
коммунал хизматлар харажатлари нисба-
тан кам ўзгаради, маданий эхтиёжларни 
қондириш харажатлари ҳиссаси эса орта-
ди. Даромад билан истеъмол ўртасидаги 
тескари пропорционалликни ифодалаш-
да Энгель эгри чизиғи қўлланилади. 

ЭНГЕЛЬС Фридрих (1820.28.11, 
Бармен, Германиянинг Вупперталь 
шаҳри — 1895.5.8, Лондон) — мутафак-
кир ва жамоат арбоби, марксизм асос-
чиларидан бири. Фабрикант оиласида 
туғилган. 1841— 42 йилларда Берлинда 
ҳарбий хизматни ўташ даврида унтга ке-
либ маърузалар тинглаб турди. 1842 йил 
Манчестер (Буюк Британия) га кўчиб ке-
либ фабрика идорасида ишлади; «Рейн 
газетаси»да ҳамкорлик қилди. Парижда 
1844 йил К.Маркс билан бўлган учра-
шув уларнинг дўстлигига асос солди. 
Э. «Коммунистлар иттифоқи»ни таш-
кил этишда (1847) ва унинг фаолияти-
да иштирок қилди. Маркс билан бир-
га иттифоқ дастури — «Коммунистик 
партия манифести»ни ёзди (1848). 1848 

йил июнь — 1849 йил майида Кёль-
нда Маркс билан биргаликда «Янги 
Рейн газетаси»ни нашр этди, 1849 йил 
Жанубий Ғарбий Германияда қуролли 
қўзғолонда қатнашди. 1849 йил нояб.да 
Лондонга кўчиб келди, 1850 йил нояб.да 
эса Манчестерга келиб, савдо идорасида 
ишлай бошлади. 1870 йилдан Лондонда 
яшади; Марксга доимий моддий ёрдам 
бериб турди. У билан бирга I Интернаци-
онал фаолиятига раҳбарлик қилди. Маркс 
вафотидан кейин Э. Европа социалистла-
рининг маслаҳатчиси ва раҳбари бўлди. 
Асосий асарлари: «Англияда ишчилар 
синфининг аҳволи» (1845), «Муқаддас 
оила» (1845), «Немис мафкураси» 
(1845—46) (кейинги иккаласи К. Маркс 
билан биргаликда ёзилган), «Германияда 
деҳқонлар уруши» (1850), «Германияда 
инқилоб ва аксилинқилоб» (1851—52), 
«АнтиДюринг» (1878), «Оила, хусу-
сий мулк ва давлатнинг келиб чиқиши» 
(1884), «Людвиг Фейербах ва немис 
классик фалсафасининг охири» (1886), 
«Табиат диалектикаси» (1873—82; 1925 
йил босилиб чиққан), «Франция ва Гер-
манияда деҳқонлар масаласи» (1894). Э. 
Маркс билан биргаликда яратган таъли-
мот тарихий тараққиётга,ҳаётнинг объ-
ектив қонуниятларига зид эди. Бу таъ-
лимот 20-асрда дунёнинг катта қисмида 
муайян синф мафкурасига айлантири-
либ, жамиятнинг барча аъзоларини унга 
бўйсундиришга ҳаракат қилинди. Бундай 
таълимот амал қилган ижтимоий тузум-
да мулкка эгалик, шахс эркинлиги, инсон 
ҳуқуклари поймол этилиши натижасида 
ўта салбий ижтимоий жараёнлар содир 
бўлди. 

ЭНГЕЛЬС ЧЎҚҚИСИ — Помир-
нинг Шохдара тизмасидаги тоғ чўққиси. 
Бал. 6510 м. Архей даври гнейс ва кри-
сталли сланецлардан ташкил топган. 
Чўққи атрофи ҳудудида, Шохдара тиз-
масининг шим. ва жан. ён бағирларида 
музликлар бор. Чўққининг шим. этагида 
Наспар музлиги (5,1 км2), жан. этагида 
Киштижароб музлиги (8,3 км2) жойлаш-



www.ziyouz.com кутубхонаси 131

ган. Ён бағирларида қоя ва чўққилар 
бор. Чўққига 1954 йил да альпинистлар 
чиқишган. 

ЭНДЕМИК БУҚОҚ — қ. Буқоқ. 

ЭНДЕМИКЛАР, эндемлар (юн. — 
маҳаллий) — тарқалиши нисбатан ки-
чик географик ҳудуд билан чекланган 
ҳайвонлар ва ўсимликлар оилалари, 
уруғлари, турлари ёки бошқа таксон-
лари. Э. — бирон флора ёки фаунанинг 
ўзига хос таркибий қисми. Эндемизм-
нинг ривожланиши географик чегара-
ланиш, иқлим ва эдафик (тупроқ) шаро-
итлари, биологик омиллар (паразитлик, 
конкуренция ва бошқалар) билан боғлиқ. 
Тур эндемизми жуда чекланган бўлиши 
мумкин. Э. кўпроқ океан, ороллар, тоғли 
ҳудудлар ва кўлларда учрайдк. Мас, Ав-
лиё Елена о. флорасининг 85% часи, 
Кавказ флорасининг 20% га яқини, Бай-
кал кўли фаунаси ва флорасининг 75% 
га яқин тури Э.дан иборат. Шаклланиш 
муддатига биноан, Э. палеоэндемиклар 
ва неоэндемикларга ажратилади. Палео-
эндемиклар — йўқолиб бораётган реликт 
турлардан иборат. Уларга Ғарбий ва Мар-
казий Хитойда ўсадиган метасеквойя ва 
гинкго; Калифорния секвойяси, Австра-
лия ва Тасманиядаги ўрдакбурун; Ҳинд 
океани Комор о. яқинида тарқалган лати-
мерия киради. Неоэндемиклар — яқинда 
чегараланган ҳудудларда пайдо бўлган, 
прогрессив ёш турлар ёки формалар. 
Уларга Қрим флораси ва фаунаси, Бри-
тания ороллари фаунасидаги бир қанча 
турлар киради (Космополитлар билан со-
лиштиринг). 

ЭНДЕРС Жон Франклин (1897.10.2, 
УэстХартфорд, Коннектикут штати 
—1985.8.9, Уотерфорд) — америкалик 
вирусолог. АҚШ миллий ФА, Америка 
фан ва санъат академияси ҳамда Лон-
дон Қироллик жамияти аъзоси. Йельск 
коллежини тугатган (1920). 1929—56 
йилларда Гарвард унтида дарс берган. 
Айни чоғда 1946 йилдан Бостондаги 

педиатрия маркази, инфекцион касалли-
клар лаб. ҳамда болалар шифохонасида 
турли лавозимларда ишлаган. 1956 йил-
дан Гарвард тиббиет мактаби болалар 
касалхонасида проф. Илмий фаолияти 
бактериология, иммунология, вирусоло-
гияга оид. Полиомиелит вирусини ун-
дириш технологиясини ишлаб чиқишда 
қатнашган. Қизамиққа қарши вакцина 
кашф этган. Нобель мукофоти лауреати 
(1954; ҳамкорликда). 

ЭНДО... (юн. — ички, ичида, ичкари-
да) — ўзлашма қўшма сўзларнинг бирин-
чи қисми; ички, ўз ичидаги каби маъно-
ларни билдиради (мас, эндодерма).

ЭНДОГАМИЯ (юн. эндо... ва — 
никоҳ) — биронта ижтимоий гуруҳ 
(қабила, уруғ, табақа ва бошқалар)нинг ўз 
ичидан уйланишини тақозо этувчи одат. 
Ибтидоий жамиятда уруғ экзогам (қ. Экзо-
гамия), қабила эса эндогам бўлган. Ибти-
доий жамоа муносабатларининг бузилиш 
даврида бир қанча халқлар (малагасий-
лар, банту халқларининг бир қисми, ара-
блар, ўзбеклар, туареглар, Доғистоннинг 
айрим халқлари ва бошқалар)да уруғ ёки 
ичидаги гуруҳларда эндогам никоҳ қарор 
топди. Бундан мақсад яқин қариндошлар 
ичида молмулкни сақлаш эди. Натижада 
никоҳ акаукаларнинг болалари ўртасида, 
амакиваччалар ва ота ёки она томонига 
мансуб қариндошлар ўртасида бўлган. 

ЭНДОГЕН ЖАРАЁНЛАР Ер 
қаърида ер ички кучларининг таъсир 
этишидан юзага келадиган геологик жа-
раёнлар. Ер пўстида содир бўладиган 
тектоник ҳаракатлар, сейсмик фаоллик, 
магматизм, метаморфизм, гидротермал 
жараёнлар ва бошқалар Э.ж.ни ташкил 
этади. Ернинг ички энергияси унинг 
чуқур қисмида радиоактив моддалар-
ни парчаланишидан ажралиб чиққан 
иссиқлик, ер қатламларидан ҳосил 
бўладиган гравитацион кучлар таъсири 
ва Ернинг айланишидан юзага келади-
ган кучлар ҳисобига пайдо бўлади. Гра-

витацион кучларнинг Ер пўстида ноте-
кис тақсимланиши унда турли зичлик 
ҳамда тектоник фаоллиқдаги қисмлар 
бўлиниши, қатламларнинг деформаци-
яланишига ва метаморфизмга учрашига 
сабаб бўлади. Шунингдек, Ер пўстининг 
чуқур қисмларида ва юқори мантия-
да тўпланган энергия қатламларнинг 
бурмаланишига, ёриқлар ва узилмалар 
ҳосил бўлишига, қатламларни ёриқлар 
бўйлаб турли йўналишларда силжи-
шига, зилзилалар вужудга келишига ва 
бошқаларга олиб келади. Магманинг 
чўкинди ётқизиқлар ичига жойлаши-
ши ва улар билан реакцияга киришиши, 
флюидларнинг ёриқлар бўйлаб юқорига 
кўтарилиши ва бошқалар омиллар таъ-
сиридан турли фойдали қазилма конлари 
ҳосил бўлади. Э.ж. нинг ривожланиши 
айрим ҳолларда экзоген жараёнлар таъ-
сирида вужудга келади. Кўпгина геоло-
гик ҳодисалар, фойдали қазилмаларни 
таркиб топиши (мас, нефть, тошкўмир ва 
бошқалар) ва структураларнинг шаклла-
ниши экзоген ва эндоген геологик жара-
ёнларнинг бир-бирига бўлган алоқасига 
боғликдир (қ. Экзоген жараёнлар).

ЭНДОГЕН КОНЛАР — қ. Гипоген 
конлар.

ЭНДОДЕРМА (эндо... ва дерма) — 
ўсимликларда бирламчи пўстлоқнинг 
ўқ органлари марказий цилиндрига 
ёндош бўлган бир қатор жойлашган 
ҳужайралардан иборат ички қавати. По-
яда Э. кам ихтисослашган, иккиламчи 
крахмалга эга. Илдизда Э. ҳужайралари 
пўстида йўғонлашув — Каспари белбоғи 
бўлади. Каспари белбоғи таркибида-
ги суберин ва лигнин моддаси ҳужайра 
пўстининг сув ва ион ўтказмаслигини 
таъминлайди. Фақат Э.нинг айрим 
ҳужайралари юпқа пўстли бўлиб, сув 
ўтказади (ўтказувчи ҳужайралар). Э. — 
бирламчи поядан ўтказувчи найлар ва 
тескари йўналишда моддалар оқишини 
бошқариш вазифасини бажаради.

Ҳайвонларда — бўшлиқичлилар ти-

пига мансуб ҳайвонларда тана девори-
нинг ички томонида бир қатор бўлиб жой-
лашган ҳужайралар қавати; ички гастрал 
бўшлиқни ўраб туради. Ҳазм қилувчи 
— мускул ва безли ҳужайралардан ибо-
рат. Ҳазм суюқлиги и. ч. ва озиқни ҳазм 
қилиш вазифасини бажаради.

ЭНДОКАРД (эндо... ва юн. — юрак) 
— юрак деворининг ички қавати; юрак 
мускул қаватининг ички юзасини қоплаб 
турадиган юпқа парда. Э. талайгина эла-
стик толалар, силлиқ мускул толалари 
коллагенли бириктирувчи тўқимадан ту-
зилган. Э. пардасининг ичкари (қоринча 
ва бўлмача бўшлиқлари)га қараган юзаси 
эндотелий билан қоиланган, шу сабаб-
дан юракнинг ички юзаси силлиқбўлиб 
кўринади. Э. юракнинг ҳамма 
бўлимларини бир хилда қопламаган, 
юрак қулоғида — қоринчаларида эндо-
кард бирмунча юпқа, бўлмачаларнинг 
ички юзасида эса бир оз қалин бўлади, 
шу сабабли у тиниқроқ кўринади. Э.да 
нерв охирлари кўп. Э. атриовентрику-
ляр тешиклар ҳамда аорта ва ўпканинг 
бошланиш жойидаги тешикларда бурма 
(дубликатура) ҳосил қилиб, атриовен-
трикуляр (тавақали) яримойсимон кла-
панларни вужудга келтиради. Э.нинг 
яллиғланиши эндокардит дейилади.

ЭНДОКАРДИТ — эндокардштт 
яллиғланиши. Одатда, миокарднинг 
яллиғланиши (эндомиокардит) билан 
бирга кечади. Келиб чиқишига кўра, рев-
матизм (ревматик Э.) ва сепсис (септик 
Э.), шунингдек, захм, сил ва шикаст-
ланиш оқибатида ривожланадиган Э. 
фарқланади. Э.да кўпинча юрак клапан-
лари (миокард инфарктида) зарарланиб, 
функцияси ўзгаради, бу юрак пороклари-
та олиб келади. Э.нинг турли шакллари-
да юрак клапанлари турлича (мас, ревма-
тик Э.да митрал клапан; септик ва захм 
Э.ида аортал клапан) зарарланади.

Э. ўткир, баъзан хавфли, ўртача 
ўткир, сурункали кечади. Касалликнинг 
клиник белгилари унинг этиологиясига 

боғлиқ. Ревматик Э. аста-секин бошла-
нади, лоҳаслик, толиқиш, бир оз ҳарорат 
кўтарилиши, юрак уришининг тезлашу-
ви ва шу соҳада нохуш оғриқ кузатилади; 
аускультация чоғида юракда ўзига хос 
шовқин эшитилади, пульс тезлашади.

Септик Э.да дастлаб салгина ҳарорат 
кўтарилади, кейинчалик шамоллаш ара-
лаш қаттиқ иситма тутади; тери рангсиз-
ланади, кўп терлаш, қамқонлик аломатла-
ри кузатилади; эритроцитларнинг чўкиш 
тезлиги ортади, пульс тезлашади, юрак 
ўлчамлари кенгаяди, юракда шовқин, 
аортал етишмовчилик вужудга келади. 
Септик Э.да эмболия, буйрак, мия томир-
ларининг зарарланиши ва бошқалар асо-
ратлар ривожланиши мумкин.

Даво касалликнинг шакли, кечиши ва 
белгиларига қараб тайинланади.

Олдини олиш. Э.га сабаб бўладиган 
касалликлар (ревматизм, ангина ва 
бошқалар)ни ўз вақтида даволашдан ибо-
рат.

ЭНДОКРИН БЕЗЛАР (эндо... ва юн 
кппо—ажратаман) — ички секреция без-
лари. Э.б.га гипофиз, қалқонсимон без, 
қалқонсимон без олди безлари, буйрак 
усти безлари, меъда ости безининг орол-
ча қисми, жинсий безлар, шунингдек, 
эпифиз ва айрисимон без киради (яна қ. 
Ички секреция). 

ЭНДОКРИНОЛОГИЯ (эндо... ва юн. 
кппет — ажратиш ва ...логия) — клиник 
тиббиётнинг бир соҳаси. Ички секреция 
безларининг тузилиши, ривожланиши ва 
функцияларини, улар ишлаб чиқарадиган 
гормонлар ҳамда уларга алоқадор касал-
ликларни ўрганади.

Э. фан сифатида 19-асрнинг 2-яр-
мидан шаклланди. Немис физиологи 
А.Бертольд хўрозларнинг уруғдонини 
олиб бичилган ёки ёш хўрозларга 
ўтказган, бунда уруғдон ўтказилган 
хўрозда турли физиологик ва морфологик 
ўзгаришлар юз берган. Бу Э. соҳасидаги 
илк тажриба эди (1849).

Дастлаб ички секреция безлари де-

ган тушунча немис физиологи ва табиат 
тадқиқотчиси Д.Мюллер томонидан ил-
гари сурилди (1830), лекин уни термин 
сифатида фанга француз физиологи К. 
Бернар киритди (1855). Шу даврларда 
ирландиялик Р. Грейвс (1835) ва немис 
олими К. Базедов (1840) диффуз токсик 
буқоқни, инглиз врачи Т.Адиссон (1855) 
сурункали буйрак усти бези етишмовчи-
лиги клиникасини изоҳлашди. Швецари-
ялик хирург Теодор Кохер (1841 — 1917) 
диффуз токсик буқоқни даволашда хи-
рургик усулни ишлаб чиқди. 1889— 90 
йилларда немис олимлари Д.Меринг ва 
О.Минковский тажрибада қандли диабет 
меъда ости бези фаолиятининг бузили-
ши, рус олими Л.В.Соболев (1901) меъ-
да ости безининг ички секреция фаоли-
яти панкреатик оролчалар (Лангерганс 
оролчалари) билан боғлиқ эканлигини 
аниқлашди. Бу кейинчалик канадалик 
тадқиқотчилар Ф.Бантинг ва Ч.Бестни 
меъда ости безидан инсулин гормони-
ни ажратиб олишига илмий асос бўлди 
(1921). 20-асрнинг бошларига келиб, 
Э. фан сифатида ривожланди. Кўпгина 
гормонлар: адреналин (1901), тироксин 
(1915), прогестерон, тестостерон (1934), 
кортикостероидлар (1937—52), трийод-
тиронин (1950), окситоцин ва вазопрес-
син (1953) тоза ҳолда ажратиб олинди; 
гормонларнинг кимёвий тузилишини 
аниқлаш, уларни синтез қилишга, кейин-
чалик эса уларнинг ҳар хил табиий гор-
монлардан бир неча бор юқори биологик 
фаол аналогларини ишлаб чиқишга асос 
бўлди. Ўзбекистонда бу фаннинг ривож-
ланиши аҳоли ўртасида кенг тарқалган 
буқоқ касаллигини текшириш, унинг 
келиб чиқишида йод етишмаслигини 
аниқлашдан бошланди. 30-й.лардан бош-
лаб Ўзбекистоннинг ҳар бир вилоятида 
эндемик буқоқ касаллиги турли гуруҳ 
ва экспедициялар ёрдамида ўрганилди 
(С.А.Маъсумов, П.И.Федорова, Ё. X. 
Тўрақулов, Ш.Ш.Илёсов, В.Н.Федосеев, 
Т.М.Муҳамедов ва бошқалар). Бу касал-
ликнинг олдини олиш учун 1954 йил 
Тошкентда буқоққа қарши диспансер 

ташкил қилиниб, унда қалқонсимон без 
касалликлари устида олиб борилган эпи-
демиологик ва профилактик ишлар асо-
сида аҳолини калий йодид тузи қўшилган 
ош тузи билан таъминлаш зарурлиги 
аниқланди.

Эндемик буқоқни тугатиш ва 
қалқонсимон безнинг бошқа касалли-
кларини ўрганиш, даволаш ўлкамиз 
учун муҳим илмии ва ижтимоии муаммо 
бўлганлиги 1957 йил Ўзбекистон ФАтар-
кибида ташкил этилган Ўлка тиббиёти 
илмий текшириш институтининг асосий 
йўналишини белгилади. Ўлка тиббиё-
ти илмий текшириш институти неги-
зида 1989 йил Эндокринология инсти-
тути ташкил этилди. Р.Қ.Исломбеков, 
Ё.Х.Тўрақулов дунёда биринчи бўлиб 
буқоқ касаллигини аниқлаш ва даволаш-
нинг янги усулини ишлаб чиқиб, нуфуз-
ли мукофотга сазовор бўлишди (1964). 
Қалқонсимон безнинг нормал, тиреоид 
патологияда ҳамда радиойодтерапияда 
олинган биокимёвий, патофизиологик ва 
клиник морфологик кўрсаткичлари нати-
жалари ижобий самара берди.

Республикада 1998 йил йод етишмов-
чилиги ҳолатлари бўйича кенг миқёсда 
эпидемиологик изланишлар олиб бо-
рилди ва унинг ўртача тарқалиш дара-
жаси аниқланди. Ички секреция безла-
рини (қалқонсимон без, қалқонсимон 
без олди безлари ва буйрак усти бези) 
суюқ азотда криоконсервация қилиш 
ва унинг етишмовчилиги бор бемор-
ларни трансплантация йўли билан да-
волаш усули ишлаб чиқилди ва амали-
ётга татбиқ этилди. Ўрта Осиё давлат-
ларида биринчи бор криоконсервация 
қилинган тўқималар банки (1000 га 
яқин тўқималарни сақлайдиган) ташкил 
этилди. Қалқонсимон без ракини био-
кимёвий, генетик ва морфологик текши-
ришнинг янги усуллари жорий қилиниб, 
жарроҳлик, радиологик ва консерватив 
терапия усулларини қўллаш алгоритми 
ишлаб чиқилди (проф. С.И.Исмоилов). 
Диффуз токсик буқоқ ва ўртача ўткир ти-
реоидитда беморларнинг иммунологик 

тизими ўрганилди ва бу кўрсаткичлар да-
волашнинг турли усулларида ўзгариши 
ва динамикаси аниқланди. Қандли диа-
бет ва унинг асоратларининг эпидемио-
логияси, этиопатогенези асосида наслий 
омилларнинг аҳамияти, касалликнинг 
тарқалишига мойиллик туғдирадиган 
ички ва ташқи омиллар ҳар томонлама 
тадқиқ этилиб, уларни чегаралаш, бе-
морларни ўз ҳолатини назорат қилишга 
ўргатиш усуллари ишлаб чиқилди (проф. 
З.С.Акбаров).

Замонавий Э.нинг долзарб муаммо-
лари ва асосий йўналишлари қандли 
диабет, қалқонсимон без касалликлари, 
жинсий безлар фаолиятининг бузили-
ши, гипоталамогипофизар тизим ка-
салликлари, бирламчи гиперпаратиреоз 
муаммоси, организмда гормонларнинг 
таъсир механизми, биосинтези ва улар-
нинг алмашинувини ўрганиш, гормон-
лар аналоглари ва янги гормонал пре-
паратларни ишлаб чиқиш ва ҳ.к.дан 
иборат. Жисмоний ривожланишнинг 
кечикиши болалар Э.сининг энг муҳим 
муаммоларидан бири бўлиб қолмоқда. 
Ҳоз. вақтда Ўзбекистонда туғма анома-
лиялар скрининги бўйича махсус дастур 
йўлга қўйилган. Нейроэндокриноло-
гия Э.нинг мустақил бўлими сифатила 
шаклланмоқда. ЎзР даги барча тиббиёт 
интлари, Тошкент врачлар малакасини 
ошириш ин-тида Э. кафедралари бор.

Ад.: Тўрақулов Ё.Х., Исломбеков Р. 
Қ., Қодиро в И . К ., Буқоқвауни даволаш, 
Т, 1962; Исломбеков Р.Қ., Радиоактивнмй 
йод и функция шитовидной железн, Т, 
1971.

Саид Исмоилов. 

ЭНДОКРИНОЛОГИЯ ИНСТИТУ-
ТИ, Ўзбекистон Соғлиқни сақлаш ва-
зирлиги Эндокринология илмийтадқиқот 
институти — илмий текшириш муас-
сасаси. 1957 йил Ўлка тиббиёти илмий 
текшириш институти номи билан Тош-
кентда ташкил этилган. 1989 йилдан ҳоз. 
номда. Эндокрин без касалликларини 
экспериментал ва клиник усуллар ёрда-

мида ўрганади ва даволайди. Интнинг 
асосий илмий йўналиши Ўзбекистонда 
йод етишмовчилиги ҳолатини бартараф 
этиш, қандли диабет касаллиги, уни ол-
дини олиш ва даволаш, асоратларини 
бартараф этишнинг самарали усуллари-
ни ишлаб чиқиш, болалар ва ўсмирларда 
кузатиладиган эндокрин хасталикларни 
ўрганиш ва амалиётга тадбиқ этиш (па-
каналик, қандли диабет, буйрак усти бези 
ва жинсий безлар), гипофиз, бирламчи 
гиперпаратиреоз, қалқонсимон без хаста-
ликлари, жинсий ривожланишдан орқада 
қолишнинг замонавий диагностикаси, 
шунингдек, республикада эндокриноло-
гик хизматни ташкил қилиш масалалари 
ва ҳ.к.га оид.

Ин-тда 6 илмий лаб., ташкилийус-
лубий бўлим, кутубхона, виварий ва 
246 ўринга мўлжалланган клиника бор. 
Клиникада 12 бўлим, маслаҳат поликли-
никаси, биокимёвий лаб., функционал 
диагностика, ядро тиббиёт бўлими, до-
рихона, рентген, ультратовуш ташхиси, 
гастродуоденоскопия ва стоматология 
хоналари бор.

Интнинг жарроҳлик бўлимида йи-
лига 700 га яқин (қалқонсимон без, 
қалқонсимон без олди безлари, буйрак 
усти бези, меъда ости бези ва жинсий без 
хасталиклари) операция қилинади.

Ин-т фаолияти А. А. Асқаров, Ё. 
Х.Тўрақулов, Р.ҚИсломбеков, Э.Ғ. 
Қаюмов, Н.С.Кельгинбаев, Н.Р.Раҳимов, 
С.А.Маъсумов, Ш.Ш.Илёсов ва 
С.И.Исмоилов каби олимлар номи билан 
боғлиқ.

Э.и.да Тошкент тиббиёт педиатрия 
институтининг Болалар эндокриноло-
гияси (раҳбар проф. С.И.Исмоилов) ва 
Тошкент врачлар малакасини ошириш 
институтиттт Э. кафедралари мав-
жуд бўлиб, улар республиканинг бошқа 
тиббиёт интлари кафедралари (1 ва 2 
ТошТИ, шунингдек, Андижон, Бухо-
ро, Самарқанд тиббиёт интлари) билан 
ҳамкорликда фаолият кўрсатади.

Ин-тда д-рлик ва номзодлик диссерта-
цияларини ҳимоя қилиш бўйича ихтисос-

лашган илмий кенгаш бор.

ЭНДОМЕТРИТ (эндо... ва юн. бача-
дон) — бачадон шиллиқ қавати — эндо-
метрийнинг яллиғланиши. Э.ни септик 
инфекция (стрептококк, стафилококк, 
гонококк, ичак таёқчаси) ва бошқалар 
микроорганизмлар қўзғатади. Э. сўзак, 
сил касалликлари оқибатида ҳам юза-
га келади. Бачадонга инфекция қон ва 
лимфа йўллари орқали ўтади. Э. ўткир 
ва сурункали кечади. Касаллик белгила-
ри аборт ёки туғруқдан кейин 3—4куни 
юзага чиқади. Бачадонда қон ва йўлдош 
қолдиқларининг қолиб кетиши касаллик 
авж олишига сабаб бўлади. Э.да бемор 
иситмалайди, эти увушади, иштаҳаси па-
саяди, бош ва қориннинг пастки қисми 
оғрийди. Ўткир Э.да бачадон юмшоқ, 
шишган, пальпацияда оғриқли, ажрала-
диган чиқинди ҳидли бўлади. Сурунка-
ли Э.да ҳайз кўриш бузилади. Бачадон 
қаттиқлашган, катталашган, огриқсиз, 
ундан ажраладиган чиқинди йирингли 
бўлади.

Олдини олиш. Чилла даврида аёлни 
инфекпиядан сақлаш ва тўғри парва-
риш қилишдан иборат. Даво беморнинг 
аҳволига, касаллик белгиларига қараб 
тайинланади. 

ЭНДОМИТОЗ (эндо... ва митоз) — 
тугалланмаган митоз кўринишларидан 
бири; ядро мембранаси сақланган ҳолда, 
ядроча парчаланмасдан ва митоз дуки 
ҳосил бўлмасдан хромосомалар сони-
нинг икки ҳисса ортиши. Илгари Э.га 
полиплоид ва политен ядролар ҳосил 
бўлиши усули сифатида қаралган. Ле-
кин полиплоидлик митоз бўлинишнинг 
келиб чиқиш механизмлари ҳали тўлиқ 
ўрганилмаган. 

ЭНДОПАРАЗИТЛАР (эндо... ва 
юн. рагазпок — текинхўр), ички пара-
зитлар — хўжайин ҳайвон ёки ўсимлик 
тўқималари, ички органларида яшаб, 
унинг ҳисобига ҳаёт кечирувчи ор-
ганизмлар. Э.га вируслар, бактерия-

лар, кўпгина замбуруғлар, энг содда 
ҳайвонлар ва гижжалар киради. Баъзи Э. 
ривожланишининг айрим давр (босқич)
ларини хўжайин организм ичида ўтади. 
Мас, ўсимлик битлари (ширалар) тана-
сида афидиидлар оиласининг вакиллари, 
кузги тунлам ва бошқалар, кемирувчи 
тунламларда — апантелес, рогас, микро-
плитис, тахин пашшалар ва бошқалар, 
нўза тунлами (кўсак қурти)да апантелес, 
аниласта, амблителес ва бошқалар пара-
зитлик қилади; трихограмма личинка-
лари (кўпгина тангақанотли капалаклар) 
тухумида ривожланади ва бошқалар 
Э.дан маданий ўсимликларни заракунан-
далардан ҳимоя қилишда фойдаланилади 
(қ. Паразитизм).

 ЭНДОПЛАЗМАТИК ТЎР, эндоп 
лазматик ретикулум — эукариотлар 
ҳужайрасининг мембранали умумий ор-
ганоиди. АҚШ олими К.Портер фибро-
бластлар эндоплазмасида кашф этган 
(1945). Унинг нафис тузилиши электрон 
микроскоп кашф этилганидан кейин 
ўрганилган. Э.т. ҳужайрада ўзаро туташ-
ган бир қават мембрана билан цитоплаз-
мадан чегараланган майда вакуолалар 
ва найчалар системасидан иборат. Э.т. 
қалинлиги 5— 7 нм, кўпинча ядронинг 
ташқи мембранаси ва ҳужайра мембра-
наси билан туташган. Э.т. силлиқ (агра-
нуляр) ва донадор (грануляр) бўлади. 
Силлиқ Э.т. мембранасида рибосомалар 
бўлмайди. Силлиқ Э.т. липидлар ҳорил 
бўлиши ва тўпланишида, гликоген ал-
машинувида, триглицеридлар, стероид 
гормонлар синтезида, заҳарли моддалар 
тўпланиши ва ажратилишида қатнашади. 
Мускул толаларидаги силлиқ Э.т. сарко-
плазматик тўрни ҳосил қилади. Бу тўр 
Са ионларини отиб чиқариш ёки ту-
плаш орқали мускулларнинг қисқариши 
ва бўшашини бошқариб туради. Дона-
дор Э.т. мембранаси рибосомалар жой-
лашган найчалар ва ясси қопчиқлардан 
иборат. Донадор Э.т. мембраналарига 
бириккан рибосомалар комплекси — по-
лирибосомаларда оқсил синтезланади. 

Синтезланган оқсиллар Гольжи ком-
плексиаа тўпланади ёки ҳужайрадан 
ташқарига чиқарилади. Синтезланган 
оқсиллар дастлаб донадор Э.т. найчала-
рига тушиб, у ердан АТФ сарфи ҳисобига 
ҳужайранинг бошқа қисмларига ташили-
ши ёки найчаларда тўпланиб, модифи-
кацияга учраши мумкин. Донадор Э.т. 
оқсил синтезлайдиган органлар (меъда 
ости бези, сўлак безлари ва бошқалар) 
ҳужайрасида кўп бўлади; ихтисослашган 
муртак ҳужайраларида бўлмайди.

ЭНДОСКОПИЯ (эндо... ва скопия 
— кўриш) — ковак, ичи бўш аъзолар 
(меъда, тўғри ичак, қовуқ, бронхлар ва 
бошқалар) ни оптик асбоб (эндоскоп) 
ёрдамида кўриб, текшириш усули. Брон-
хоскопия (бронхларни), гастроскопия 
(меъдани), цистоскопия (қовуқни), ко-
лоноскопия (йўғон ичакни) ва бошқалар 
аъзоларни текшириш хиллари бор. Э. 
касалликни аниқлаш (меъдаичак яра-
си, ўсмалари, цистит, колит, бронхит, 
ўсмалардан гистологик текширишга би-
опсия — тўқима бўлагини олиш) ва даво-
лаш (ёт жисмларни олиб ташлаш, полип, 
қонаётган яраларни куйдириш мақсадида 
қўлланади. 

ЭНДОСПЕРМ (эндо... ва снер-
ма) ўсимлик уруғида ҳосил бўладиган 
озиқтўқима. Очиқ уруғлиларда Э. 
уруғланишдан олдин муртак халтасидан 
пайдо бўлиб, жинсий гаметофитга мос 
келади. Э. ҳужайралари дастлаб гапло-
ид, ядролари қўшилгандан сўнг диплоид 
бўлиб қолади. Гулли ўсимликлар Э.и қўш 
уруғланиш натижасида муртак халтаси 
диплоид марказий ҳужайрасидан ҳосил 
бўлади; триплоид ҳужайраси чангчи ва 
уруғчи геномига эга.

Э. ўсаётган муртакни озиқ моддалар 
билан таъминлайди; таркибида крах-
мал, ёғ ёки б. моддалар кўп. Э. кўпчилик 
гулли ўсимликларнинг етилган уруғида, 
хусусан, барча бир паллалилар (сув ва 
ботқоқлик ўсимликлардан ташқари), 
кўпчилик икки паллалиларда бўлади. 

Бироқбир қанча икки паллалилар (дук-
каклилар, қовоқдошлар, қоқидошлар, ка-
рамдошлар, эман, қайин ва бошқалар)да 
Э. бўлмайди, чунки уруғ шаклланиши-
нинг дастлабки даврларида Э. ўсаётган 
муртакка сўрилиб кетади. 

ЭНДОТЕЛИЙ (эндо... ва юн. — 
сўрғич) — ҳайвонларда бир қатор бўлиб 
жойлашган ясси ҳужайралар қавати. 
Қон ва лимфа томирлари, юрак ва тана 
бўшлиғининг ички юзасини қоплаб 
туради. Э. унинг остида жойлашган 
тўқималардан базал мембрана орқали 
ажралган. Мускул, ўпка, марказий нерв 
системаси капиллярлари деворидаги уз-
луксиз Э. ҳужайранинг юқори даражада 
танлаб ўтказиш хусусиятини таъминлай-
ди. Бир қанча органлар (мас, буйрак чига-
ли найлари, ичак ворсинкалари, эндокрин 
безлар) капиллярлари Э.си ҳужайралари 
цитоплазмасида юпқалашган қисмлар 
(фенестрлар) бўлиши капиллярлар де-
вори орқали муайян моддалар ўтишини 
тезлаштириши мумкин. Узлукли Э. 
қон ҳосил қилувчи, жигар, буйрак усти 
бези ва бошқалар органларнинг кенгай-
ган капиллярлари (синусоидлари) учун 
хос; улар орқали йирик молекулалар, 
ҳар хил заррачалар, ҳатто ҳужайралар 
ўтказилади. Бу ҳужайралар фагоцитоз 
хусусиятига эга бўлиб, ретикуляр эндоте-
лий системасига киради. Э. митотик фаол 
бўлиши туфайли қон ва лимфа томирла-
ри тикланади.

Ўсимликларда Э. — уруғкуртакнинг 
ички интегументи бўлиб, муртак халтаси-
ни ўраб туради; нуцеллиус уруғлангандан 
сўнг унинг ўрнини Э. эгаллайди. Э. бир 
пўстли уруғкуртаклар, шунингдек, гу-
лининг тожбарглари қўшилиб ўсадиган 
кўпчилик ўсимликлар учун хос. 

ЭНДОТЕРМ ОРГАНИЗМЛАР 
(эндо... ва юн. — иссиқ) — тана ҳарорати 
юқори бўлган иссиқ қонли ҳайвонлар. 
Э.о.да моддалар алмашинуви жараёнида 
ҳосил бўладиган энергия ҳисобидан тана 
ҳароратининг доимийлиги таъминла-

нади. Барча гомойотерм ҳайвонлар Э.о. 
ҳисобланади.

ЭНДОТЕРМИК РЕАКЦИЯЛАР — 
иссиқлик ютилиши билан борадиган ки-
мёвий реакциялар. Юқори трада азот ва 
кислороднинг ўзаро кимёвий таъсири на-
тижасида азот оксид ҳосил бўлиши жара-
ёни. Э.р.га мисол бўла олади. Рудалардан 
металларни қайтариб ажратиб олиш ре-
акцияси, қуёш нури энергиясини ютиш-
га асосланган ўсимликлар фотосинтези 
ҳам Э.р.га тааллуқли. Молеқулаларнинг 
эркин атомларга бўлиниш реакциялари 
Э.р. асосида амалга ошади. 

ЭНЕОЛИТ (лот. — мис, мисли ва юн, 
— тош), мис даври, мистош даври — не-
олитяан жез асрига ўтиш даври (мил. ав. 
4—3 минг йилликлар). Э. даврида инсо-
ният мисдан илк бор фойдалана бошла-
ган. Аммо мис юмшоқ ва мўрт эди, бу 
эса уни ишлатишни қийинлаштирарди. 
Шунинг учун мис 100 минг йиллаб иш-
латилиб келинган тош қуролларни ис-
теъмолдан сиқиб чиқара олмади. Шунга 
кўра, бу давр мистош даври ҳам дейи-
лади. Э. даври археологик ёдгорликлари 
Зарафшон қуйи оқимида Каптарнинг 
қуми, Катта Тузкон маконлари, Саразм, 
Намозгоҳтепа, Қорадепе (Туркмани-
стон) кабиларда қазиб ўрганилган. Бу 
даврда одамлар деҳқончилик ва чорва-
чилик билан шуғулланганлар. Меҳнат 
қуроллари тошдан, суякдан тайёрланган. 
Кулолчилик анча равнақ топган: идиш-
ларга геометрик нақшлар солинган, одам 
ва ҳайвон тасвирини солиш ҳам одат 
бўлган. Э. даври ёдгорликларидан қазиш 
пайтида пиширилган лойдан ясалган 
кўплаб аёл ҳайкалчалари (маъбудалар) 
топилган. Бу Э. даврида ҳали она уруғи 
(матриархат) бўлганлигидан далолат бе-
ради.

Ад.:Гулямов Я.Г., Исламов У.И., Аска-
ров А.А., Первобнтная культура в низо-
вьях Зарафшана. Т., 1966; Массон В.М., 
Алтьшдепе, М., 1981.

ЭНЕРГЕТИКА — энергиянинг ҳар 
хил турларини ҳосил қилиш, уларни бир 
турдан иккинчи турга ўзгартириш, му-
айян масофага узатиш ва етказиб бериш, 
улардан барча соҳаларда фойдаланишни 
ҳамда шулар билан боғлиқ назарий ва 
амалий муаммоларни ҳал қилишни ўз 
ичига олган халқ хўжалиги, фан ва тех-
ника соҳаси. Инсоният тараққиётида ки-
шиларнинг турли энергия манбаларига 
бўлган эҳтиёжлари уларни табиий ман-
балар — ўтин, кўмир, торф ва бошқалар 
ёқилғилардан, шамол, сув оқими энер-
гияси (мас, шамол ва сув тегирмонлари) 
дан фойдаланишга мажбур қилди. Кей-
инчалик фан ва техника тараққиёти, фан-
техника инқилоби туфайли 20-асрнинг 
2-ярмидан бошлаб асосан электр энерги-
ясига эҳтиёж жуда ошиб кетди. Ана шу 
омиллар Э.ни жадал ривожлантиришни 
тақозо қилди. Фан ва техника тараққаёти 
энергия и. ч. ва уни ўзгартиришнинг янги 
усулларини ишлаб чиқиш, янги самара-
ли асбобускуналар ва технологияларни 
яратиш, энергияни тақсимлашни марказ-
лаштириш ва бошқалар орқали ифода-
ланади. Э. фани табиий энергия ресурс-
ларининг потенциал энергиясини халқ 
хўжалигида фойдаланишга яроқли ва 
фойдали энергия турларига айлантириш 
ҳамда шу билан боғлиқ илмийтехник му-
аммоларни ҳал қилиш масалалари билан 
шуғулланади.

Э.нинг тараққиёти кўп жиҳатдан 
мамлакат энергия русурслари билан 
қанчалик таъминланганлигига чамбарчас 
боғлиқ. Кўмир, нефть, табиий газ, торф, 
ўтин, сланец, сув, электр ва ядро энерги-
яси, шамол ва қуёш энергияси Э. ресурс-
лари ҳисобланади. Э. ресурслари ёқилғи 
(кўмир, нефть, газ, ядро, торф, сланец, 
ўтин) ва ёқилғи бўлмаган воситалар (сув, 
шамол, қуёш энергияси ва бошқалар) га 
бўлинади. Ёқилғи билан боғлиқ Э. ре-
сурслари тикланмайдиган, ёқилғи билан 
боғлиқ бўлмаганлари эса тикланадиган 
ресурслар ҳисобланади.

Жаҳон миқёсида турли ёқилғи Э. ре-
сурслари миқдорини таққослаш учун 

шартли ёқилғи бирлиги (1 кг ёқилғи 
ёнганда 7000 ккал иссиқлик ажрали-
ши) қабул қилинган. Жаҳондаги барча 
ёқилғи ресурсларининг (ядро энерги-
ясидан ташқари) потенциал захира-
лари 25000 млрд. т шартли ёқилғига 
тенг. Унинг 95% и ёқилғининг қаттиқ 
турларига тўғри келади. Ядро энерги-
ясининг асосий манбаи бўлган уран ва 
торийнинг захиралари дунё океани сув-
ларидаги захиралар билан бирга 69000 
млрд. т шартли ёқилғига тенг. Энг кўп 
ишлатиладиган Э.нинг табиий ресурс-
лари (кўмир, нефть, газ) жаҳон мамла-
катлари бўйича нотекис тақсимланган. 
Шу жиҳатдан Ўзбекистоннинг Э. ре-
сурсларини ҳисобга олсак, мамлакат 
Э.си халқ хўжалигининг база соҳаси 
ҳисобланади. Ўзбекистон Э. тизими халқ 
хўжалиги ва аҳолининг ёқилғи (кўмир, 
газ, нефть), электр энергиясига бўлган 
эҳтиёжини тўлиқ қондиради ва экспорт 
ҳам қилинади. Ўзбекистонда 20 иссиқлик 
электр станциялари, 27 гидроэлектр 
станция (ГЭС) ишлаб турибди. Булар-
нинг умумий ўрнатилган қуввати 11,5 
млн. кВтсоат (йилига 55 млрд. кВтсо-
ат электр энергияси и. ч. имконига эга), 
трансформаторларнинг умумий қуввати 
44850 МВА, электр тармоқларининг 
умумий уз. 232 минг км, шу жумладан, 
юқори қувватли (500 кВ ли)лари 1660 км 
ни ташкил қилади (2005).

Э. халқхўжалигининг муҳим тармоғи 
сифатида гидроэнергетика ва иссиклик 
энергетикасига ажралади. Гидроэнерге-
тика — Э.нинг сув ресурслари энергия-
сидан фойдаланишга доир бўлими. Сув 
ресурслари энергиясидан фойдаланиш 
учун сув оқими махсус қурилган иншо-
отлар ва жиҳозлар мажмуи — гидроэ-
лектр ст-ялар (ГЭС) ёрдамида электр 
энергиясига айлантирилади. Ўзбекистон 
Республикаси «Ўзбекэнерго» давлат ак-
циядорлик компанияси тизимида 26 ГЭС 
ни бирлаштирган 7 та ГЭС каскадлари 
ҳамда Фарҳод ГЭС бор. Энг йирик ГЭС 
лар: Чорвоқ ГЭС (қуввати 620,5 МВт), 
Хўжакент ГЭС (165 МВт), Фарҳод ГЭС 

(126 МВт), Ғазалкент ГЭС (120 МВт). 
Ўзбекистон Э. тизимидаги барча ГЭС 
ларнинг умумий белгиланган қуввати 
1419 МВт. Мамлакат гидроэнергетика-
сининг истиқболдаги тараққиёти, асосан. 
кичик сув ҳавзалари гидроресурсларидан 
фойдаланиш билан боғлиқ (қ. Гидроэнер-
гетика).

Иссиқлик Э.си — Э.нинг иссиқликни 
иссиқлик двигателлари ва бошқалар ёр-
дамида бошқа энергия турлари (механик 
энергия, электр энергияси) га айланти-
риб берувчи иссиклик техникаси бўлими. 
Иссиқтик Э.сида асосий иссиқлик ва 
электр энергияси ишлаб чиқарувчи корхо-
на иссиклик электр ст-ялари (ИЭС) ҳамда 
Давлат иссиқлик электр ст-яси (ДИЭС) 
ҳисобланади. Йирик ДИЭС лар: Сирда-
рё ДИЭС (3000 МВт), Тошкент ДИЭС 
(1850 МВт), Толимаржон ДИЭС (лойиҳа 
бўйича 3200 МВт). Ўзбекистоннинг 
иссиқтик электр ст-ялари республикада 
ишлаб чиқарилаётган электр энергияси-
нинг қарийб 85% ини ташкил қилади.

Ўзбекистоннинг ёқилғи баланси-
да газ ва кўмирнинг салмоғи катта (қ. 
Газ саноати, Иссиқлик энергетикаси), 
«Кўмир» акциядорлик жамияти ҳам 
«Ўзбекэнерго» таркибига киради.

Фанда Э. муаммолари билан 
шуғулланишда изчил и. т. ишларига 
асосланган ҳолда Э. тараққиётининг 
қонуниятлари, табиий анъаналари ва оп-
тимал ечимлари ўрганилади, Э.ни опти-
мал бошқаришнинг асослари шаклланти-
рилади, Э.нинг комплекс муаммолари, шу 
жумладан, унинг атроф муҳитга таъсири, 
яъни экология масалалари, Э.га доир фан 
ва техника тараққиёти масалалари ва 
бошқалар ҳал қилинади. Ўзбекистонда 
Э. фанларининг ривожланиши 20-аср 
30-й.лари охири ва 40-й.ларига тўғри ке-
лади. Э.га доир и. т. ишлари Э.нинг усту-
вор комплекс масалаларини ва амалий 
муаммоларини ҳал қилишга қаратилди. 
Электр энергиясини узоқ масофага уза-
тиш билан боғлиқ масала — ўзгарувчан 
токни ўзгармас токка айлантириш на-
зарияси, асинхрон ва синхрон маши-

наларнинг магнит оқимлари ўз-ўзидан 
уйғонишини таъминлашни ҳисоблаш 
усуллари, электрон қурилмаларидаги 
шикастланишнинг мураккаб турлари на-
зариясини ривожлантириш каби усту-
вор масалалар билан шуғулланилди, ги-
дроэлектр ст-ялари қувватини самарали 
тақсимлашни ҳал қилишга доир ишлар 
бажарилди. 40-й.лар охири ва 50-й.лар-
да и. т. ишлари электр ст-ялари, электр 
тизими ва жиҳозлари ишини яхшилаш, 
пухталигини ошириш, самарадорлигини 
кўтаришга қаратилди (Н. Н. Шчедрин, 
Ҳ. Ф. Фозилов), электр тизимларини 
ҳисоблашнинг ихчам назарияси ва усул-
лари яратилди (Ҳ. Ф. Фозилов, К. Р. Ал-
лаев, Т, X. Носиров ва бошқалар). Электр 
тизимлари режимини ифодалайдиган 
катта ўлчамли чизиқлимас тенгламалар-
ни ечиш (С. С. Солиҳов), юқори кучла-
нишли электр узатиш линияларидан ки-
чик қувватларни олиш схемаларини яра-
тиш, ҳисоблаш назарияси ва усулларини 
ишлаб чиқиш (Н. Р.Ғанихўжаев) масала-
лари тадқиқ қилинди.

Ўзбекистон энергетикаси риво-
жи учун табиийиклим шароитларидан 
оқилона фойдаланиш мақсадида қайта 
тикланувчи энергия манбаларидан, ху-
сусан, қуёш энергияси, шамол кучи, ер 
ости сувлари ҳарорати ва кичик гидроэ-
лектростялардан фойдаланиш масалала-
ри борасида кенг тадқиқот ишлари олиб 
борилди (Г. А. Гриневич, Р. А. Зоҳидов). 
И. ч. жараёнларини автоматлаштириш ва 
телемеханизациялаш ҳамда энергетика 
тизимларида ўлчаш техникаси, ўлчаш 
аниқлиги, пухталиги ва самарадорлиги-
ни ошириш каби илмий натижаларга эри-
шишда муҳим тадқиқотлар амалга оши-
рилди (акад. Ж. Абдуллаев). Иссиқлик 
Э.си ва иссиклик техникаси соҳасида 
ёқилғидан фойдаланишнинг янги техно-
логияси ва иссиқлик энергиясидан сама-
рали фойдаланиш каби муҳим тадқиқот 
ишларига аҳамият кучайтирилди (Р. А. 
Зоҳидов, С. Қ. Исматхўжаев). Саноат-
нинг бир қанча соҳаларида энерготежам-
корлик, энергиядан оқилона фойдала-

ниш, ГЭС лар жиҳозларини диагностика 
қилиш, машина ёрдамида суғориладиган 
насос ст-ялари учун янги электр юритма-
лар яратиш (Т. С. Камолов), Ўзбекистон 
электр корхоналарининг нормал ишла-
шини ЭҲМ ёрдамида ҳисоблаш (Э. Пай-
зиев), электрофизиканинг физиктехник 
муаммолари бўйича бир қанча илмий 
натижаларга эришилди. Ўзбек олимлари 
томонидан автоматлаштирилган электр 
юритмаларининг янги авлоди яратилди. 
Ярим ўтказгичли элементлар асосида 
инверторларнинг бир қанча схемалари 
таклиф этилиб, уларни частотасига кўра 
бошқарилувчи асинхрон, бир фазали 
конденсаторли асинхрон ва синхрон мо-
торли айланиш тезлигини ўзгартиришга 
қўллашлик муаммолари ишлаб чиқилди 
(М. 3. Ҳомидхонов, С. 3. Усмонов, Н. 
М. Усмонхўжаев, А. А. Хошимов, К. 
Мўминов).

Бу йўналишда олиб борилган иш-
ларнинг бири — бу янги принципда 
ишлайдиган махсус электр машинала-
ри — кўп роторли асинхрон моторлари-
нинг яратилиши бўлди (А. Дадажонов, 
3. Ш. Исамуҳамедов). Электромагнит-
ли вал принципи таклиф этилди ва иш-
лаб чиқилди. Бу бир-бирига механик 
равишда боғланмаган бир неча меха-
низмларнинг айланиш тезликларини 
ўзаро мувофиқлаштиришни таъминлов-
чи электромагнитли қурилмадир (Н. М. 
Усмонхўжаев). Саноат ва қурилишда 
кенг қўлланиладиган титрама ғалвирлар 
учун электр юритмаларининг янги турла-
ри яратилиб, и. ч.га жорий этилди (Н. X. 
Бозоров). Икки моторли электр юритма-
лар, шунингдек, қутблари кенг ўзгаришга 
эга бўлган асинхрон моторлари назария-
лари яратилди (X. Г. Каримов). Электр 
занжирлари ва тизимларининг чизикли 
бўлмаган назарияси ва ҳисобий усулла-
рига доир ҳамда автоматика ва ҳисоблаш 
техникаси элементларини ишлаб чиқиш 
бўйича мактаб яратилди (Ғ. Р. Раҳимов).

Параметрик занжирлар ва тизим (3. 
И. Исмоилов), бошқариш элементлари 
ва техника воситалари (П. Ф. Ҳасанов), 

автопараметрик тебранишлар зашкир-
ларида ўзгарувчан ток фазалар сони ва 
частотасини ўзгартириш (А. С. Каримов) 
назариялари яратилди. Энергетика ти-
зимларининг самарадорлигини ошириш, 
қувватни тежаш ва экологик соф энер-
гетиканинг долзарб муаммолари бўйича 
фундаментал тадқиқотлар олиб борила-
ди. Янги энергия манбаларини топиш, 
қайта тикланувчи энергия манбалари 
самарадорлигини ошириш ҳамда уларни 
энергия тизимида қўлланиш кўламини 
кенгайтириш истиқболли масалалардир. 
Ўзбекистон Республикасида Э. масалала-
ри билан, асосан, Ўзбекистон ФА Энер-
гетика ва автоматика институтипз., 
Ўзбекистон миллий унтида, Тошкент 
техника унтида, соҳа бўйича и. т. инсти-
тутларида шуғулланилади. Республикада 
Э. фани тараққиёти Ғ. Раҳимов, Ҳ. Фози-
лов, М. Ҳомидхонов ва бошқалар олимлар 
номи билан боғлиқ.

Эргаш Шоисматов, Ромэн Зоҳидов. 

ЭНЕРГЕТИКА ВА АВТОМАТИКА 
ИНСТИТУТИ, Ўзбекистон ФА Энерге-
тика ва автоматика институти — энерге-
тика ва автоматикага доир илмий текши-
риш ишлари билан шуғулланадиган ил-
мий муассаса. СССР ФА Ўзбекистон фи-
лиали (ЎзФАН)нинг энергетика бўлими 
негизида 1941 йилда Энергетика инсти-
тути номи билан ташкил этилган. 1956 
йилдан Ўзбекистон ФА Энергетика ва ав-
томатика инти, 1963 йилдан Ўзбекистон 
Энергетика ва автоматика илмий текши-
риш институти деб аталган, 1981 йилдан 
ҳоз. номда. Ин-тда қуйидаги йўналишлар 
бўйича фундаментал, амалий ва инно-
вацион тадқиқотлар олиб борилади: 
иссиқлик энергетикасининг фундамен-
тал муаммолари, мураккаб иссиқлик ва 
электр энергиялари ишлаб чиқаришда 
замонавий технологияларни қўллаш; 
оптимал бошқариш назарияси ва йирик 
насос ст-яларининг суғориш тизимлари-
да электр юритмаларни бошқариш жа-
раёнини автоматлаштириш ва ростлаш 
технологияси; иссиқлик ва электр энер-

гия манбаларида қайта тикланадиган 
мураккаб тадқиқотлар ва технологиялар; 
саноат корхоналарида электротежам-
корлик технологияси; электрофизика 
ва юқори кучланишлар техникаси, ўта 
юқори кучланишлардаги электр узатиш-
да исрофларни камайтириш, кўп компо-
нентли суюқларни тозалаш; функционал 
электрониканинг илмий асосларини яра-
тиш; ўлчаш ва ҳисоблаш қурилмаларини 
тадқиқ қилиш.

Ин-тда 10 та лаб., республикада яго-
на нодир объект «Юқори кучланишлар 
ва катта токлар маркази», замонавий 
компьютерлар ва дастурий воситалар 
билан жиҳозланган ва интернетга тез 
уланадиган «Энергетикада информацион 
технологиялар маркази» бор (2005). Ин-
тда энергетика фани ва амалиёти учун 
муҳим илмий натижаларга эришилди. 
Электр тизимларини ҳисоблашнинг их-
чам назарияси ва усуллари яратидди, 
юқори кучланишли электр узатиш ли-
ниядаридан кичик қувватларни олиш 
схемаларини яратиш, республиканинг 
табиийиқлим шароитларидан самарали 
фойдаланиш мақсадида қайта тикланув-
чи энергия манбаларидан, хусусан, қуёт 
энергияси, шамол кучи, ер ости сувлари 
т-раси ва кичик гидроэлектр ст-ялардан 
фойдаланиш бўйича кенг қамровли ил-
мий текшириш ишлари олиб борилди. 
Бундан ташқари, энергетика корхонала-
рида ишлаб чиқариш жараёнларини ав-
томатлаштириш ва телемеханизациялаш 
борасида муҳим натижаларга эришилди. 
Яримўтказгичли элементлар асосида ин-
верторларнинг бир қанча схемалари та-
клиф этилди ва бошқалар муҳим илмий 
текшириш ишлари бажарилди. Ин-тда 
энергетика тизимларининг самарадорли-
гини ошириш, қувватни тежаш, экологик 
соф энергетиканинг долзарб муаммо-
лари бўйича фундаментал тадқиқотлар 
олиб борилади. Янги энергия манбала-
рини топиш, қайта тикланувчи энергия 
манбалари самарадорлигини ошириш, 
уларнинг энергия тизимидаги салмоғини 
кўпайтириш каби масалалар интда-

ги истиқболли масалаларҳисобланади. 
Интфаолияти Р.А. Ачимов, Ж. А. Аб-
думаев, Г. А. Гриневич, Р.А.Зоҳидов, 
А.С.Саидхўжаев, С.З.Усмонов, Н. М. 
Усмонхўжаев, Ҳ.Ф. Фозилов, М. 3. 
Ҳомидхонов ва бошқалар олимлар номи 
билан боглиқ. 

ЭНЕРГИЯ (юн.— ҳаракат, фаолият) 
— ҳар қандай кўринишдаги материя, ху-
сусан, жисм ёки жисмлар тизимини таш-
кил этувчи зарралар ҳаракатининг ҳамда 
бу зарраларнинг ўзаро ва бошқалар зар-
ралар билан таъсирларининг миқдорий 
ўлчови. Халқаро бирликлар тизимида 
Э. худди иш каби жоулда; атом физика-
си, ядро физикаси ва элементар зарра-
лар физикасида эса электронвольт он 
ўлчанади. Э. йўқдан бор бўлмайди ва 
мавжуд Э. йўқолмайди, фақат у бир тур-
дан иккинчи турга ўтади (қ. Энергиянинг 
сақланиш ва айланиш қонуни). Физикааа 
материя ўзаро боғланган модда ва май-
дон шаклида ўрганилади. Материянинг 
ҳаракатларига мос ҳолда Э. шартли ра-
вишда механик, ички, электромагнит, 
кимёвий ва бошқалар турларга ажратиб 
текширилади. Мас, кимёвий Э. электрон-
ларнинг кинетик Э.си ҳамда электрон-
ларнинг бир-бири ва атом ядролари билан 
ўзаро таъсирлари натижасида вужудга 
келган Э.лар йиғиндисига тенг. Муайян 
тизимнинг ҳолатини ифодаловчи пара-
метрларга боғлиқ бўлиб, тизимнинг ҳар 
бир ҳолатига аниқ бир Э. қиймати тўғри 
келади. Тизим1шнг исталган ҳолатидаги 
Э. қиймати тизим бу ҳолатга қандай усул 
билан келганлигига боғлиқ эмас. Биноба-
рин, Э. тизим ҳолатининг функциясидир. 
Туташ муҳит ёки майдон учун Э. зичлиги 
ва Э. оқими тушунчалари қўлланилади. 
Бирлик ҳажмдаги энергия Э. зичлиги ва 
Э. зичлигининг унинг тарқалиш тезли-
гига кўпайтмасига тенг катталик эса Э. 
оқими деб аталади. 

Тартибсиз ҳаракатланувчи жуда 
кўп зарралардан иборат тизимларнинг, 
яъни макроскопик жисмларнинг ўзаро 
таъсирида иссиклик миқдори муҳим 



www.ziyouz.com кутубхонаси 142

роль ўйнайди. Тизимнинг механик 
ҳаракатланиши учун ташқи кинетик 
Э.сини, бошқа тизимлар билан майдон-
ларнинг ўзаро таъсири ташқи потенциал 
Э.сини ҳосил қилади. Тизимнинг ташқи 
Э.си ташқи кинетик ва ташқи потенциал 
Э.лари йиғиндисига тенг. Макроскопик 
ҳаракатсиз, бошқа тизимлар ва майдон-
лар билан ўзаро таъсир қилмаган тизим 
Э.си унинг ички энергияси бўлади. Ти-
зимнинг ҳар қандай ҳолатидаги ички 
Э.си аниқ қийматга эга, яъни ички Э. 
ҳолат функциясидир. Тизимни ташкил 
қилган атомлар ва молекулаларнинг 
Э.лари, улар таркибидаги электронлар, 
ядроларнинг ўзаро таъсир Э.лари ва ҳ.к. 
ички Э. таркибига киради.

Термодинамикада эркин Э. ва 
боғланган Э. тушунчалари қам кенг 
қўлланилади. Баъзан Э. турлари ичида 
иссиқлик Э.си ҳам мавжуд. Тизим зарра-
ларининг бетартиб ҳаракат Э.си иссиқлик 
Э.си деб аталади. 

Ҳар қандай жисм ёки элементар зар-
ра Э.га эга экан, у массага ҳам эга. Аммо 
шундай зарралар ҳам мавжудки, улар-
нинг тинч ҳолатдаги массаси нолга тенг, 
бинобарин тинч ҳолатдаги Э.лар ҳам 
нолга тенг. Фотонлар ва нейтронлар 
шулар жумласига киради. Атом ядроси 
нуклонлардан ташкил топган. Ядронинг 
тинч ҳолатдаги массаси нуклонларнинг 
тинч ҳолатдаги массалари йиғиндисига 
тенг эмас Бу икки масса айирмаси АМ 
ядронинг масса дефекти дейилади. 

Классик физика тушунчаларига асо-
сан ҳар қандай тизимнинг ҳолатлари уз-
луксиз равишда ўзгариб, Э.си узлуксиз 
қийматларга эга бўлиши мумкин. Аммо 
квант назариясига асосан ҳаракатлари 
чегараланган ҳажмдаги фазода содир 
бўлаётган микрозарралар ҳар қандай 
ҳолатларда бўла олмайди, у фақат махсус 
ҳолатлардагина бўлиши мумкин, бино-
барин бу ҳолатларга тегишли Э. узлукли 
қийматларга эга бўлади. 

Ташқаридан Э. квантини қабул 
қилган тизим кўпроқ Э.ли ҳолатга ўтади. 
Э. квантини ташқарига чиқариш натижа-

сида тизим камроқ Э.ли ҳолатга қайтади.
Барча табиат ҳодисалари, инсон-

нинг бутун ҳаёти ва фаолияти Э. билан 
боғлиқ. Кенг кўламли энергетика соҳаси 
Э. тушунчасига асосланган. Э. шаклла-
рини ўзаро алмаштириш, Э.ни узоқ ма-
софаларга узатиш, унинг маълум ман-
баларидан фойдаланиш, янги Э. манба-
ларини қидириш каби масалалар фан ва 
техника учун асосий муаммолардан бири 
ҳисобланади. Сув, шамол, ўрмон, кўмир, 
нефть, газ каби чекланган ер бойликла-
ридан катта суръатлар билан фойдалани-
лиши натижасида улар тобора камайиб 
бормоқда, бинобарин кишилик жамияти 
олдида турган долзарб масала янги Э. 
манбаларини қидириб топиш. Ҳоз. кунда 
диққатга сазовор бўлган янги Э. манба-
лари Қуёш (қ. Гелиотехника, Гелиофи-
зика) ва атом ядроси ҳисобланади. Оғир 
элемент ядроларининг парчаланишидан 
ҳосил бўладиган Э.дан халқ хўжалигида 
тобора кенг фойдаланилмоқда (қ. Атом 
реактори, Атом электр станцияси). 
Енгил элемент ядролари қўшилишидан 
оғирроқ элемент ядролари пайдо 
бўлишида ажралиб чиқадиган Э.дан фой-
даланиш энг муҳим масалалардан бири 
ҳисобланади.

Аброл Нўъмонхўжаев. 

ЭНЕРГИЯНИНГ САҚЛАНИШ 
ВА АЙЛАНИШ ҚОНУНИ — табиат-
нинг энг муҳим асосий қонуниятларидан 
бири; унга кўра, ҳар қандай берк тизимда 
энергия йўқдан бор бўлмайди ва йўқолиб 
кетмайди, фақат бир турдан иккинчи тур-
га айланиб туради. Берк тизимда фақат 
консерватив (ўзгармас) қучлар мавжуд 
бўлса, тизимнинг тўлиқ механик энерги-
яси ўзгармас қийматга эга бўлиб қолади, 
яъни кинетик энергия потенциал энерги-
яга айланиб туради ва аксинча. Агар берк 
тизимда консерватив кучлардан ташқари 
ноконсерватив (ўзгарувчан) кучлар (мас, 
ишқаланиш кучлари) ҳам бўлса, ти-
зимнинг тўлиқ механик энергияси вақт 
ўтиши билан камайиб боради. Натижа-
да номеханик энергиялар: иссиклик ёки 

кимёвий, электромагнит майдон энер-
гиялари ва бошқалар вақт ўгиши билан 
ортиб боради. Аммо энергиянинг барча 
турлари йиғиндиси вақт ўтиши билан 
ўзгармайди. Тизимда содир бўлаётган 
жараёнларнинг табиатига қараб, Э.с. ва 
а. қ. турлича ифодаланади ва математик 
шаклда ёзилади. 

Классик физикада модданинг 
сақланиш қонуни тинч ҳолатдаги масса-
нинг сақланишини ифодалайди. Холбу-
ки, тинч ҳолатдаги масса сақтанмаслиги 
мумкин, чунончи, шундай ҳолда анниги-
ляция ҳодисасида рўй беради. (4) форму-
ладан тинч ҳолатда турган жисмга тур-
ли усуллар билан берилган ЛЕ энергия 
жисм массасининг Ат га ортишига сабаб 
бўлишини кўрсатади.

Барча моддий ҳодисалар учун, улар-
нинг табиати ва характеридан, каттаки-
чиклиги, масштабидан қатъи назар, Э.с 
ва а. қ. энг асосий қонунлардандир. Фан 
соҳасидаги янги ғоялар ва фактларда 
баъзан Э.с ва а.қ.ни инкор этувчи айрим 
фикрлар учраб турган. Чунончи, радио-
активлик ёки ремирилиш хрдисалари 
Э.с ва а.қ.га қарши кечади деган фикрлар 
ҳам бўлган. Лекин масалани тегишли ра-
вишда назарий ва экспериментал таҳлил 
қилиш натижасида Э.с. ва а.қ. ҳақиқатан 
тўғри ва универсал қонун эканлиги 
аниқданди. Элементар зарралар, галак-
тикалар ва метагалактикалар дунёсида 
рўй берувчи ҳодисаларни ўрганишда Э.с. 
ва а.қ. билан боғлиқ зиддиятлар ва муам-
молар ҳозирги замон физикасида ҳар то-
монлама текширилмоқда.

Э.с ва а.қ.дан ташқари импульснинг 
сақланиш қонуни, импульс моментининг 
сақланиш қонуни ва электр заряднинг 
сақланиш қонуни, ҳ. қ. катталикларнинг 
сакланиш қонунлари бор. Уларнинг ҳар 
бири қандайдир симметрия хусусияти 
билан боғланган. Жумладан, Э.с. ва а.қ. 
вақт симметрияси, вақтнинг бир жинсли-
лиги хусусияти билан боғланган (қ. Сим-
метрия).

Аброр Нўъмонхўжаев. 

ЭНЕСКУ Жорже (1881.19.8, ҳоз. 
Жорже Энеску, Руминия — 1955.4,5 Па-
риж) — румин композитори, скрипка-
чи, дирижёр, педагог. Замонавий румин 
композиторлик мактаби асосчиси. Вена 
(1893) ва Париж (1899) консерватория-
ларини тугатган. Услуби миллий мусиқа 
(лэутарлар ижоди) ҳамда Европа ком-
позиторлик санъати (айниқса, мусиқий 
романтизм ва импрессионизм) анъанала-
рининг уйғунлашувига асосланган. Ижо-
дида инсоннинг қисмат устидан эришган 
ғалабаси («Эдип» операси, 1936, ижод-
нинг чўққиси; 3 симфония, 1905—18; Ка-
мер симфония, 1954; сўнгги квартетлар, 
1944—51 ва бошқалар), Ватан (миллий 
қуйларга асосланган «Румин поэмаси», 
1897; 2 румин рапсодияси, 1901; скрипка 
ва фортепиано учун 3 сонатаси, 1906 ва 
бошқалар) ва бошқалар мавзулар ёрқин 
ифодасини топган. Э. №99 йилдан Евро-
па ва Америка мамлакатларида гастролда 
бўлиб жаҳоннинг энг йирик скрипкачи ва 
дирижёрларидан бири сифатида шуҳрат 
қозонган. Улуғвор ва жўшқин ижро услу-
би мукаммал техникага асослаиган. Кенг 
қамровли репертуаридан мумтоз (Бах, 
Моцарт, Бетховен, Брамс ва бошқалар) ва 
замонавий (айниқса, франнуз), шунинг-
дек, румин композиторлари асар лари 
ўрин олган. 1958 йилдан Бухарестда Э. 
номидаги Халқаро мусиқа фестивали 
ўтказилади.

ЭНЗЕЛИ (1925-80 йилларда 
Паҳлавий) — Эроннинг шим. қисмидаги 
шаҳар. Аҳолиси 60 минг кишидан зиёд. 
Каспий денгизининг жан. соҳилидаги 
йирик порт. Балиқ овлаш ва уни қайта 
ишлаш маркази. Озиқ-овқат, ёючсозлик 
саноати корхоналари, кема верфи бор. 
Денгиз курорти. 

ЭНЗООТИЯ (юн. — да ва — 
ҳайвон) — ҳайвонларда муайян бир жой, 
хўжалик, аҳоли пунктлари билан боғлиқ 
ҳолда пайдо бўладиган касалликлар. 
Табиий шароитга боғлиқҳолда чин Э. 
(ҳайвонлар боқиладиган жой, инфекция 



www.ziyouz.com кутубхонаси 144

қўзғатувчи манба, қўзғатувчининг спец-
ифик ташувчиси бўлиши, унинг ҳайвон 
организмидан ташқарида сақланиши, 
тупроқда микроэлементларнинг етиш-
маслиги ва бошқалар) ва инсоннинг 
хўжалик фаолияти ҳамда ҳайвонларга 
ветеринария хизмати кўрсатиш, улар-
ни озиқлантириш билан боғлиқ бўлган 
статистик Э. фарқланади. Биринчисида 
ёппасига кузатилмайдиган (мас, таби-
ий ўчоқли) касалликлар, иккинчисида 
ҳамма жойда учраши мумкин бўлган ко-
либактериоз, сальмонеллёз каби касалли-
клар тавсифланади.

ЭНКАУСТИКА (юн. сўзидан — 
ёқаман, ёндираман) — иссиқ усулда ба-
жариладиган мум рассомлиги. 

ЭНКЕБАКЛУНД КОМЕТА-
СИ Қуёш атрофида айланиш даврига 
эга бўлган даврий комета. 1786 йилда 
француз астрономи А. Мешен кашф 
қилган. 1818 йилда француз астрономи 
Ж. Понс унинг даврийлигини топган. 
Немис астрономи И. Энке кометанинг 
Қуёш атрофида айланиш даври жуда 
қисқа (тахм. 3,3 йил) эканлигини ва 
ўзгарувчанлигини аниқлаган. Рус астро-
номлари О.А. Баклунд, С.Г.Маковер ва 
бошқаларнинг кейинги тадқиқотлари 
кометанинг тезланиши 1819—68 йиллар-
да энг катта бўлганлигини, кейинчалик 
(баъзи ўзгаришлар билан) унинг камай-
ганлигини кўрсатган. Кометанинг рав-
шанлиги юз йилда тахм. 1,0—1,5 юлдуз 
каггалигида камаяди. 

ЭНТАЛЬПИЯ (юн. — иситаман) 
— термодинамикада — термодинамик 
тизимнинг ҳолат функцияларидан бири 
(Н). Қайтар изобарик жараёнда Э.нинг 
ўзгариши тизимга берилган (ёки тизим-
дан олинган) иссиқлик миқдорига тенг. 
Шунинг учун Э. босим ўзгармайдиган 
шароитда содир бўлувчи фазалар ал-
машувларида, кимёвий реакциялар ва 
бошқаларда исиқлик эффектини ифо-
далайди. Босим ўзгармайдиган адиаба-

тик жараёнларда Э.нинг қиймати ҳам 
ўзгармайди. Баъзан Э. иссиқлик функци-
яси деб аталади. Э. термини голландия-
лик физик X. Камерлинг-Оннес томони-
дан киритилган. Халқаро бирликлар ти-
зимида Э. жоул (Ж) ларда ифодаланади.

ЭНТЕЛЕХИЯ (юн. — тугал, му-
каммал ва — эгаман) — Аристотель 
фалсафасидаги тушунча; борлиқдаги 
биронбир имкониятнинг амалга ошуви, 
шунингдек, ана шу амалга ошишнинг 
ҳаракатлантирувчи омилини (мас, жон 
тананинг Э.си сифатида) билдиради ва 
борлиқнинг тўртта асосий принципи — 
шакл, материя, иштирок этувчи сабаб 
ва мақсад бирлигини ифодалайди. Э.да 
ҳодисаларни тушунтиришнинг теле-
ологик принципи (қ. Телеология) намо-
ён бўлади. «Э.» термини ўрта аср фал-
сафасида, Г. В. Лейбниц таълимотида 
сақланган. Биологик ҳодисалар сабабла-
рини ғайритабиий кучлардан қидириш 
ҳам ана шу тушунча билан боғлиқдир (қ. 
Витализм.) 

ЭНТЕРИТ (юн. — ичак) — ингичка 
ичакнинг яллиғланиши. Одатда, Э. якка 
ҳолда кечмай, аксари ингичка ва йўғон 
ичакларнинг баравар яллиғланиши — 
энтероколит ёхуд ичак ва меъданинг бир 
вақтда яллиғланиши — гастроэнтерит 
кўринишида учрайди. Ўткир ва сурунка-
ли Э. фарқданади. Ўткир Э. аксари ёз ва 
кузда (кўпроқ иссиқ вақтда) кузатилади. 
Одамда, овқатдан бўладиган токсикоин-
фекциялар (яъни бузилиб қолган гўштли 
таомлар, чала, хом пиширилган овқат, 
тоза ювмай ейилган мева, сабзавот ва ҳ.к.), 
баъзи кимёвий моддалар (симоб, йод, ай-
рим саноат заҳарлари), шунингдек, баъзи 
доридармонлардан заҳарланиш, айрим 
мевачеваларнинг организмга аллергик 
таъсири, бадҳазм овқатларни кўп ейиш 
ва бошқалар ўткир Э. га сабаб бўлади. 
Организмнинг қизиб кетиши ёхуд совуқ 
қотиши, жазирама иссиқда муздек ичим-
ликлар ичиш, ичакда гижжа бўлиши ва 
ҳ.к. ҳам ўткир Э. келиб чиқишига олиб 

келади. Э., шунингдек, баъзи юқумли 
касалликлар (ич терлама, паратифлар 
ва бошқалар) оқибатида пайдо бўлиши 
мумкин. Ичакларнинг яллиғланиш тар-
зига кўра, Э.нинг бир неча хили (ката-
ралфолликуляр, йирингли, ярали) фарқ 
қилинади. Катарал шакли кўп учрайди. 
Э.да ичак шиллиқ қавати қизариб, шиша-
ди ва унга донадона қон қуйилади; ичак 
деворидан кўп шилимшиқажралади, 
эпителиал қавати кўчиб тушади. Э.да 
тўсатдан қорин ва киндик атрофи сан-
чиб оғрийди, қулдирайди, тез-тез (сут-
касига 5—10 марта) ич суради, бемор-
нинг кўнгли айниб, қайт қилади. Баъзан 
қусуққа шилимшиқ ва қон аралашади, 
бемор иситмалаб, иштаҳаси йўқолади, 
терлайди, оғзидан сув келади. Агар ин-
гичка ичак кўпроқ зарарланган бўлса, ку-
нига 4—7 марта ич суради, ахлат дастлаб 
қуюқ, кўп, қўланса, кейин суюқ, кўпириб 
(баъзан ачимсиқ ҳидли) келади, ич кел-
гандан сўнг оғриқ тўхтайди. Касаллик, 
аксари йўғон ичакда бўлса вақтбевақт 
йўғон ичак бўйлаб оғриқ тутади, сутка-
сига 10—15 марта ич кетади, ахлатда 
кўп шилимшиқ, баъзан қон бўлади. Э.да 
кўп қусиш ва ич кетиши туфайли орга-
низм сувсизланади (беморнинг териси 
қуруқшайди, оғзи қуриб, ҳидланади, тили 
карашланиб, лаблари қовжирайди, қорни 
дам бўлади ва ҳ.к.), юрак фаолияти суса-
яди, қон босими ва гавда т-раси пасайиб, 
беморнинг ранги кетади, кўзлари киртая-
ди; оғирроқ ҳолларда оёққўллари музлаб, 
тортишибтортишиб туради. Ўткир Э., 
тўла ва тўғри даволанса бемор соғайиб 
кетади. Акс ҳодда сурункали тус олади. 
Сурункали Э.нинг келиб чиқиш сабабла-
ри ўткир Э.никига ўхшаш. Шунингдек, 
бу Э. баъзан меъда, ўт қопи, жигар ёки 
меъда ости бези касалликларида ичак 
деворининг зарарланиши ёки овқатда 
витаминлар танқислиги ва бошқалар 
оқибатида пайдо бўлади. Бунда ингич-
ка ва йўғон ичаклар деворининг ҳамма 
қатлами шикастланади; ичак деворининг 
сўриш ва ҳаракат функцияси бузилади. 
Сурункали Э. гоҳ зўриқиб, гоҳ босилади.

Даво беморнинг умумий аҳволи ва 
касаллик белгиларига қараб тайинлана-
ди. Сурункали Э.ни даволашда, асосан, 
парҳез ва вақтида қатъий режим билан 
овқатланиш яхши фойда беради. Ошлов-
чи моддалар тутган (беҳи, нок ва ҳ.к.) 
мевалар сувидан ичиб туриш, касаллик 
зўриққанда юмшоқ таомлар ейиш, вита-
минлар қабул қилиш тавсия этилади. Ол-
дини олиш: доим озиқ-овқатларни яхши-
лаб пишириб ейиш, тўғри овқатланиш, 
шахсий гигиена қоидаларига риоя қилиш, 
пашшаларни қириш ва ҳ.к.дан иборат.

Э. ҳайвонларда ҳам учрайди, ёш мол-
ларда оғир ўтади. Э. бирламчи ва икки-
ламчи, ўткир ва сурункали, дифтерик, 
геморрагик, ярали, флегмоноз ва ката-
рал бўлади. Бирламчи Э. доим бир хил, 
сифатсиз, чириган ва замбуруғ босган 
озуқа билан боқишдан, иккиламчи Э. ин-
фекцион ва инвазион касалликлар нати-
жасида келиб чиқади. Касал ҳайвоннинг 
иштаҳаси йўқолади, шиллиқ пардалари 
сарғаяди. Йўғон ичаги яллиғланганда ичи 
кетади, кейинчалик ичи қотади. Касал-
лик оғир ўтганда ҳайвон нобуд бўлади. 
Даволаш: ични юмшатувчи дорилар (на-
трий ва магний сульфат), антибиотиклар 
ва бошқалар берилади. Ичакларни дезин-
фекцияловчи дорилар ичирилади.

Олдини олиш: чорва моллари сифатли 
емхашак билан боқилади, озиқлантириш 
режимига риоя қилинади. 

ЭНТЕРО... (юн. — ичак) ўзлашма 
қўшма сўзларнинг биринчи қисми; ичак-
ка ва ички аъзоларга оидлик, тегишлилик 
маъноларини билдиради (мас, энтероко-
лит, энтероптоз).

ЭНТЕРОБИОЗ (энтеро... ва юн. — 
ҳаёт) — острицалар қўзғатадиган гижжа 
касаллиги. Улар одам ичагида паразит-
лик қилади. Урғочи гижжалар вақтвақти 
билан орқа чиқарув тешигидан ўрмалаб 
чиқиб (кўпинча кечаси) шу тешик атрофи-
даги тери бурмаларига тухум қўяди. Ту-
хумлар 4—6 соат давомида личинкаларга 
айланади. Бу даврда орқа чиқарув теши-

га соҳаси қаттиқ қичишади; қашиниш 
давомида бемор паразит тухумини 
қўлига илаштиради, тухум ўринкўрпага, 
кийимкечакка ҳам тушади; ўринкўрпа 
йиғилганда эса тухум баъзан ҳавога 
ўтади, ўйинчоқларга, рўзғор буюмлари-
га, сув, озиқ-овқатларга, оғиз ва бурун 
шиллиқ пардаларига ўтириб қолади. 
Паразитнинг организмда (ичакда) яшаш 
даври 3—4 ҳафта. Шундай қилиб, одам-
нинг острица билан зарарланиши доимий 
равишда давом этади. Острицалар ичак 
деворининг шиллиқ қаватига боши билан 
ёпишиб олиб, ўша жойда қон сизиб тура-
диган майда юза яралар ҳосил бўлишига 
олиб келади. Острицаларнинг яшаш да-
вомида ажратган маҳсулоти таъсирида 
ва унга бактериал инфекция қўшилиши 
оқибатида ичак шиллиқ қаватининг 
яллиғланиши, тери қаттиқ қичишиши би-
лан кечадиган аллергик ҳолат (қ. Аллер-
гия), шунингдек, бемор қичинавериши 
натижасида узоқ вақт битмайдиган, жзе-
мага ўхшаш яра ҳосил бўлиши, атрофи 
қизариб яллиғланиши мумкин. Бемор 
уйқусизликдан қийналади, иштаҳаси 
йўқолади, боши, қорни оғрийди, ичи 
кетиб, кучаниқ келади, асаби, руҳияти 
бузилади. Э. билан касалланган бола-
ларда уйқусизлик, бош оғриши, тез 
толиқиш, иштаҳа пасайиши, уйқуда тиш 
ғижирлатиш, кечаси сийиб қўйиш, бурун 
қичишиши ва бошқалар қолатлар куза-
тилади. Э. бўлган қизларда острицалар 
жинсий аъзоларга ўрмалаб чиқиши ва 
қаттиқ қичиштириши оқибатида онанизм 
келиб чиқади.

Э.ни врач даволайди. 

ЭНТЕРОВИРУСЛАР (ичак вирусла-
ри) — одам ва умуртқали ҳайвонларнинг 
меъдаичак йўлида бўладиган, ўзида р-нК 
(рибонуклеин кислоталар) сақлайдиган 
вируслар туркуми. Ичак, марказий нерв 
системаси, юрак ва бошқалар аъзолар-
нинг зарарланиши билан кечадиган турли 
касалликларга сабаб бўлади. Э.га полио-
миелит вируси, Коксаки вируслари ва эк-
ховируслар киради. Э.нинг янги турлари 

(мас, Э.70, одамнинг кўз конъюнктиваси-
ни зарарлайди) кашф этилган. Э. ташқи 
муҳитда узоқ вақт яшаш қобилиятини 
сақлайди, кислотага чидамли.

ЭНТЕРОКОЛИТ (энтеро... ва ко-
лит) — ингичка ва йўғон ичакларнинг 
бир вақтда яллиғланиши (қ. Колит, Эн-
терит).

ЭНТО... (юн. — ички, ичида) — 
ўзлашма қўшма сўзларнинг биринчи 
қисми; ички, ичкаридаги каби маънолар-
ни билдиради (мас, энтодерма). 

ЭНТОБАКТЕРИН — биологик ин-
сектицид. Кристалл ҳосил қиладиган 
бактерия асосида олинади. 1 граммида 
30 млрд.га яқин яшовчан бактерия спора-
си ва заҳарли оқсил кристаллари (жуфт 
спорали тана) бўлган кулрангқўнғир ку-
кун ва паста (1 граммида 20 млрд.га яқин 
бактерия спораси) ҳолида чиқарилади. 
Тўлдиргич сифатида кукунланган каолин 
қўшилади. Э.нинг таъсир доираси кенг. 
Зараркунандаларнинг 50 турига, жумла-
дан, кўк қурт, ғўза тунлами, карадрина, 
олма, мева ва карам куяси, беда уруғхўри, 
одимчилар ва бошқаларга қарши 
қўлланилганда яхши самара беради. Э. 
таъсирчанлиги қисман ҳаво ҳароратига 
боғлиқ. Э. ишлатилганда ва ундан кейин-
ги 2—6 кун давомида кундалик ҳарорат 
қанча юқори бўлса, самара ҳам шу 
қадар юқори бўлади. Препарат меъёри 
ва обҳавога қараб кўпгина қуртлар 2—5 
кунда нобуд бўлади. Э. ўсимликларга 
паст дозадаги кимёвий препаратлар би-
лан қўшиб пуркалади; бунинг учун яхши 
аралаштирилган сувли суспензия тай-
ёрланади. Препаратнинг сарф меъёри 
2,0—2,5 кг/га, фозалон аралаштириб иш-
латилганда 0,5 кг/га. Иш суюклиги сарф 
меъёри 100— 200 л/га. Э. ўсимликлар, 
одам, иссиққонли ҳайвонлар, асаларилар 
ва бошқалар фойдали ҳашаротлар учун 
зарарсиз. 

ЭНТОДЕРМА (энто... ва дерма) — 

1) кўп ҳужайрали ҳайвонларнинг ички 
муртак қавати. Бирламчи оғизлиларда Э. 
бирламчи ичакнинг ички юзасини қоплаб 
туради; ундан ўрта ичак ва ҳазм безлари 
ҳосил бўлади. Иккиламчи оғизлиларда Э. 
ичакнинг ички қаватини ҳосил қилади. 
Умуртқалиларда Э.дан ичакнинг шиллиқ 
қавати ва у билан боғлиқ безлар (жигар, 
меъда ости бези ва бошқалар) ҳосил 
бўлади. Балиқларнинг сузгич пуфаги 
ва ички жабралари, қуруқликда яшовчи 
умуртқалилар ўпкалари ҳам Э.дан ри-
вожланади. Хордалиларда Э. ва унинг 
ҳосилалари эктодермал органлар (оғиз, 
орқа чиқарув тешиги, жабра ёриқлари) 
ва хордомезодерманинг ривожланишини 
индукция қилади; 2) бўшлиқичлилар тана 
девори ички қавати. Баъзан «Э.» эндодер-
ма терминининг синоними сифатида ҳам 
ишлатилади. 

ЭНТОМОЗЛАР (юн. — ҳашарот ва 
— касаллик) — қон сўрувчи ҳашаротлар 
қўзғатадиган ҳайвонлар касалликлари. 
Энг кўп тарқалган Э. битлаш, гастрофи-
лёзлар, ринэстроз, мелафагоз, гиподерма-
тоз ва бошқалар. 

ЭНТОМОЛОГИЯ (лот. — 
ҳашаротлар ва ...логия) — ҳашаротлар 
тўғрисидаги фан. Ҳашаротларнинг ту-
зилиши, ҳаёт кечириши, уларнинг ин-
дивидуал ва тарихий ривожланиши, 
хилмахиллиги, ер юзида тарқалиши, 
яшаш муҳити билан муносабатлари ва 
бошқаларни ўрганади. Вазифасига бино-
ан, назарий, яъни умумий Э. ва амалий Э. 
фарқ қилинади. Умумий Э. ҳашаротлар 
морфологияси, эмбриологияси, физиоло-
гияси, биокимёси, этологияси, энтомоге-
ографияси, палеонтологияси, системати-
каси ва бошқалар фанларга ажратилади. 
Бу фанларни ўрганиш объектига биноан, 
янада кичикроқ бўлимларга ажратиш 
мумкин. Мас, систематика таркибида ко-
леоптерология — қаттиқ қанотлиларни, 
лепидоптерология — капалакларни, мир-
микология — чумолиларни ўрганади.

Амалий Э.нинг ўрганиш объекти — 

қ.х. ўсимликлари ва маҳсулотлари за-
раркунандалари, одам, ҳайвонлар ва 
ўсимликларнинг паразитлари ҳамда 
халқ хўжалигида ва табиатда фойдали 
аҳамиятга эга бўлган ҳашаротлар. Ама-
лий Э. ҳам ўз вазифасига биноан, ўрмон 
зараркунандалари (ўрмон Э.си), қ.х. 
экинлари зараркунандалари (қ.х. Э.си), 
хонаки ва ёввойи ҳайвонларда паразит-
лик қилувчи ҳашаротлар (ветеринария 
Э.си), одамда паразитлик қилувчи (тиб-
биёт Э.си) ҳамда одам фойдаланади-
ган маҳсулот берадиган тут ва дуб ипак 
қурти (ипакчилик), асаларни (асаларичи-
лик) ўрганадиган фанларга ажратилади.

Э. фани фақат 17-асрда голландия 
олими Я. Сваммердамнинг асалари ана-
томияси ва ривожланиши (1669), италия 
олимлари М. Мальпигининг ипак қурти 
анатомияси ва ривожланиши (1686) ва 
Ф. Буонаннининг ҳашаротлар оғиз ор-
ганларининг тузилиши, немис олими И. 
Гедартнинг ҳашаротлар метаморфози 
тўғрисидаги ишлари асосида шаклланди. 
Швед олими К. Линней ҳашаротларнинг 
замонавий систематикасига асос сол-
ди. У ҳашаротларнинг 1936 турига тав-
сиф бериб, қанотларининг тузилиши 
асосида уларни 9 туркумга ажратади 
ва бинар номенклатурани асослаб бе-
ради. 19-асрда инглиз энтомологлари 
У. Кёрби, Ж. Уэствуд ва Ж. Леббок яна 
бир неча туркумларни тавсифлаб бе-
ришди. Франиия энтомологи П. Латерл 
ҳашаротларнинг синф ҳажмидаги систе-
матикасини таклиф этди. 1831. Ч. Дар-
виннит «Турларнинг келиб чиқиши» 
(1859) асарининг юзага келиши билан 
ҳашаротлар систематикаси филогене-
тик асосда тузила бошланди. 19-аср-
нинг 2-ярмида ҳашаротлар анатомияси 
ва метаморфози тўғрисида йирик ишлар 
пайдо бўлади. Рус олимлари Н.П.Вагнер 
педогенезни (1862), А.А.Тихомиров ипак 
қуртида сунъий партеногенезни (1886), 
А.О.Ковалевский ҳашаротларда муртак 
варақдарини (1869—71), П. Маршал по-
лиэмбрионияни (1898) кашф этишди.

20-аср давомида дунё энтомофаунаси 

бўйича жуда катта материал тўпланди; 
назарий ва амалий Э. соҳасида кўплаб 
кашфиётлар қилинди. 20-аср охирларига 
келиб ҳашаротларнинг 1 млн.дан ортиқ 
тури аниқланди; туркумлар сони 40 га 
яқинлашди, ҳашаротлар систематикаси 
қайта кўриб чиқилди ва такомиллашти-
рилди. Э.да янги ва анча нозик методлар 
(электрон микроскопия, кариосистемати-
ка) ва компьютер технологияси, система-
тикада сонли таксономия ва таксономик 
тахлил қўлланила бошланди (америка 
олими Р. Сокал, рус олими Е.С.Смирнов 
ва бошқалар). Ҳашаротлар физиология-
си, нафас олиши (даниялик олим А.Крог), 
айириш (инглиз олими В.Б.Унглсуорт), 
сезги органлари, қутблашган нурни 
қабул қилиш ва унда мўлжал олиш (не-
мис олими К. Фриш) ва бошқалар маса-
лалар кенг миқёсда ўрганила бошланди. 
Ҳашаротлар марказий нерв системаси-
нинг гормон ажратиши (поляк олими С. 
Копец, 1917), туллаш гормонлари—экди-
зонлар (А.Бутенанд, 1954), ҳашаротлар 
ривожланишини бошқарувчи ювенил 
гормон (К. Уильямс, 1956) кашф қилинди.

20-асрнинг 2-ярмига келиб 
ҳашаротлар ажратадиган ва улар 
хаттиҳаракатини бошқарадиган феро-
монларнинг кашф этилиши (немис оли-
ми А. Бутенанд ва бошқалар) ҳашаротлар 
хаттиҳаракатини ўрганишга қизиқишни 
кучайтирди. 20-аср ўрталарида асалари-
лар тилининг кашф этилиши (немис зо-
ологи К. Фриш) билан этология Э.нинг 
етакчи тармоқларидан бирига айланди.

Ҳашаротлар экологияси соҳасидаги 
дастлабки йирик тадқиқотлар америка 
олимлари В.Шелфорд (1913) ва Р. Чем-
пен (1931) номи билан боғлиқ. Немис 
олими Г. Блунк (1922) ҳашаротларнинг 
яшаш муҳити билан ўзаро муносабат-
ларини ўрганади ва уларнинг ривож-
ланиши ҳарорат билан боғлиқлигини 
кўрсатади. Норвегия биологи К. Фегри 
(1975) ҳашаротлар билан энтомофил 
ўсимликлар ўртасидаги мураккаб муно-
сабатларни умумлаштиради.

Амалий Э. соҳасида тадқиқотлар 19ва 

20-аср чегарасида ривожлана бошлади. 
Дастлабки йирик ишлар ўрмон, дала ва 
полиз экинларининг зараркунандалари-
ни ўрганишга бағишланган эди (немис 
олимлари Ю. Ратцебург, 1837—44; Г. 
Нердлингер, 1869; Кальтенх, 1874; рус 
олими Ф. П. Кеппен, 188184).

Тиббиёт Э.нинг ривожланиши без-
гак касаллигини тарқатувчи чивиннинг 
ўрганилишидан бошланди (рус олими 
В.Я.Даниловский, 1888; италян олими Э. 
Мартини, 1923, 1941 ва бошқалар). Тиб-
биёт ва ветеринария Э.нинг ривожлани-
шида рус олимлари В.Н.Беклемишевнинг 
безгак чивинини ўрганиш соҳасидаги иш-
лари, Е.Н.Павловскийнинг трансмиссив 
(ҳашаротлар ва бошқалар бўғимоёкдилар 
орқали тарқаладиган) касалликларнинг 
тиббий манбалиги тўғрисидаги таълимо-
ти катта аҳамиятга эга бўлди.

Ўрта Осиё ҳудудида, жумладан, 
Ўзбекистонда Э. соҳасида тадқиқотларни 
рус табиатшунос олими А. Б. Федчен-
ко бошлаб берган. У Олай ва Зараф-
шон бўйлаб ўтказган экспедицияларида 
(1868—71) ҳашаротларнинг 2000 га яқин 
коллекциясини тўплаган. В.Ф.Ошанин 
(1844— 45) Амударё юқори қисмида 
тарқалган ҳашаротларни ўрганади. Унинг 
«Туркистон чала қаттиқ қанотлилари 
фаунаси зоогеофафияси» (1891) асари-
да 700 дан ортиқ ҳашаротлар тўғрисида 
маълумот берилади. 1898 йилда қ.х. за-
раркунандаларини ўрганиш мақсадида 
Туркистон қ.х. жамияти қошида «Чи-
гиртка комитети», 1911 йилда Тошкент-
да Туркистон энтомологик станцияси 
ташкил этилиб, 1925 йилда Ўзбекистон 
ўсимликларни ҳимоя қилиш станциясига 
айлантирилади. Станцияда қ.х. зарарку-
нанда ҳашаротларини ўрганиш ва уларга 
қарши кураш чораларини ишлаб чиқиш 
бўйича бир қанча тадқиқотлар олиб бо-
рилди (В.И. Плотников, В.В.Яхонтов, 
П.П.Архангельский, В.В.Никольский). 
1929 йил ғўза зараркунандаларини 
ўрганиш бўйича махсус станция ташкил 
этилиб, 1958 йилда унинг базасида Ўрта 
Осиё ўсимликларни ҳимоя қилиш илмий 

текшириш институти очилди.
Ўзбекистонда тиббиёт ва ветерина-

рия Э.си соҳасидаги тадқиқотлар безгак 
касаллиги қўзғатувчисини ўрганиш би-
лан бошланди. 1913 йилда Туркистонда 
одам ва ҳайвонлар тропик касалликла-
рини ўрганиш бўйича ўтказилган экс-
педиция ҳисоботида безгак касаллигини 
тарқатувчи чивинлар тўғрисида маъ-
лумот берилади (В.Л.Якимов). 20-аср-
нинг 20—30-й.ларида безгак касаллиги 
ва безгак пашшасини ўрганиш бўйича 
кенг миқёсда тадқиқотлар олиб борила-
ди (Н.И.Ходукин, Л.М.Исаев); безгакни 
тадқиқ этувчи бир қанча станциялар ва 
Самарқанд шаҳрида Тропик касалликлар 
(ҳоз. Тиббиёт паразитологияси) институ-
ти ташкил этилди. 1920 йилдан бошлаб 
Туркистон давлат ун-ти кафедралари 
қошида энтомология соҳасидаги ишлар 
бошлаб юборилди (А.Л.Бродский). Қон 
сўрувчи икки қанотлиларни ўрганиш 
бўйича Ўзбекистон ФА Зоология ин-тида 
олиб борилган ишлар улар турлари тар-
киби, тарқалиши, экологик хусусиятлари 
ва эпидемиологик аҳамиятини аниқлашга 
имкон берди (Э.И.Ган, М.К. Қодирова).

Э. соҳасида олиб борилаётган 
тадқиқотлар туфайли ҳозир ғўза ва 
бошқалар қишлоқ хўжалиги экинла-
ри ҳамда омбор зараркунандалари 
тўғрисида катта маълумотлар йиғилди 
(В.В.Яхонтов, А. Г. Давлетшина), кузги 
ва ғўза тунламининг тез кўпайиб кети-
шини прогноз қилиш методлари ишлаб 
чиқилди (К.И.Ларченко, Ф.М.Успенский, 
Ф.Н.Степанов, С.А.Журавская, А. 
Ш.Ҳамроев ва бошқалар); ғўза май-
салари ва илдизида зараркунандалик 
қилувчи ҳашаротлар (Р.О. Олимжо-
нов), қ.х. маҳсулотлари захиралари (СМ.
Алимуҳамедов), боғ ва ўрмон зараркунан-
далари (Х.Т.Невский, М.И.Кособуцкий, 
И.К. Махновский) ўрганилди.

Ҳоз. даврда Э. соҳасида асосий 
зътибор ҳашаротларнинг хилмахилли-
ги, уларнинг ноёб ва йўқолиб бораёт-
ган турларини ўрганиш, зараркунанда 
ҳашаротлар (жумладан термитлар)га 

қарши курашнинг атроф муҳитга кам 
зиён етказадиган илмий тадқиқот иш-
лари олиб борилмоқда. Бу мақсадда ҳар 
хил биологик фаол препаратлар, жумла-
дан, аттрактантлар, феромонлар ва жин-
сий гормонлардан фойдаланиш методла-
ри ишлаб чиқилмоқда. Ўзбекистонда Э. 
соҳасида тадқиқотлар Ўзбекистон ФА 
Зоология инти, Ўсимликларни ҳимоя 
қилиш инти, Сабзавот, полиз экинла-
ри ва картошкачилик инти, Манзарали 
боғдорчилик ва ўрмон хўжалиги илмий-
ишлаб чиқариш маркази, Республика ка-
рантин лаб.си, Ветеринария институти 
ҳамда деярли барча олий ўқув юртлари 
кафедраларица олиб борилади.

Ад.: Бей-Биенко Г.Я., Обшая энтомо-
логия, 2 изд., И., 1971; Насекомме Узбе-
кистана, Т., 1993; Мавлонов О., Хуррамов 
Ш., Умуртқасизлар зоологияси, Т., 1998.

Жалолиддин Азимов, Очил Мавлонов.

ЭНТОМОФАГЛАР (юн. — ҳашарот, 
— еб қўювчи) — ҳашаротлар билан 
озиқланувчи паразит ва йиртқич микро 
ёки макроорганизмлар. Э.нинг энг муҳим 
гуруҳлари: ҳашаротлар; микроорганизм-
лар (бактериялар, замбуруғлар ва вирус-
лар); энг содда ҳайвонларга мансуб бир 
ҳужайрали организмлар (1200 га яқин 
тур). Булардан ташқари Э.га зарарку-
нанда ҳашаротлар билан озиқланадиган 
сувда ҳам қуруқда яшовчилар, судра-
либ юрувчилар ва қушлар киради. 
Э.нинг жуда кам турлари зараркунанда 
ҳашаротлар эпизоотиясини қўзғатиши, 
насл беришни камайтириши ёки улар-
нинг касаллик қўзғатувчиларга, инсек-
тицидлар таъсирига нисбатан сезгирли-
гини ошириши мумкин. Шундай Э.га 
споровиклар ва книдоспоридийлар, шу-
нингдек, камданкам хивчинлилар ҳамда 
гаплоспоридийлар синфининг вакилла-
ри киради. Чала ўзгариш билан ривож-
ланувчи (ниначилар, бешиктерватлар, 
баҳорги капалаклар, тўғриқанотлилар, 
қулоққазгичлар, қандалалар, трипслар) 
ва тўлиқ ўзгариш билан ривожланадиган 
(қўнғизлар, тўрқанотлилар, туябўйинлар, 

булоқчилар, тангақанотлилар, 
пардақанотлилар ва икки қанотлилар) 
ҳашаротлар йиртқичлик билан ҳаёт кечи-
ради. Энтомофагканаларнинг кўпчилиги 
фитосейидлар оиласининг вакиллари-
дир, баъзиларигина бделлид, стигимеид, 
хейлетид, гемисаркоптид ва бошқалар 
оилага мансуб. Ҳашаротлар паразити 
5 туркум: қўнгизлар, тенгқанотлилар, 
тангақанотлилар, пардақанотлилар 
ва икки қанотлилар вакиллари ораси-
да учрайди. Ўсимликларни биологик 
ҳимоя усулида пардақанотлилар ва икки 
қанотлилар туркумига мансуб турлар 
катта аҳамиятга эга (қ. Паразитизм).

Хўжайинга ихтисослашига кўра, Э. 
3 биологик гуруҳга: монофаглар (бир 
ёки икки тур хўжайинни зарарлайди), 
олигофаглар (бир оиладаги бир неча 
уруққа мансуб турлар ҳисобига яшай-
ди) ва полифагларга (ҳар хил туркумга 
мансуб кўпгина турларни зарарлайди) 
бўлинади. Организмлараро муносабат-
нинг яна бир шакли — антибиоз ёки 
организмлараро антагонистик ўзаро му-
носабат (микроорганизмлар ёки юксак 
ўсимликларнинг бошқа организмлар 
ривожланишига тўсқинлик қилувчи ёки 
уни нобуд қиладиган моддалар ажра-
тиши) фарқланади. Деҳқончилик био-
ценозида Э.дан хонқизи қўнғизлари, 
олтинкўзлар, тахин пашшалар, сирфид-
лар, сассиққўнғизлар ва бошқалар катта 
аҳамиятга эга. Ўсимликларни биологик 
ҳимоя усулида Э.дан трихограмма ва 
габробракондан фойдаланилади (яна қ. 
Фойдали ҳашаротлар).

ЭНТОМОФИЛ ЎСИМЛИКЛАР 
(юн. — ҳашарот ва — севаман) — 
ҳашаротлар воситасида (четдан) чангла-
нувчи ўсимликлар. Бундай ўсимликлар 
ўзига жалб қилувчи маълум белгихусу-
сиятларга эга бўлади. Мас, мойчечак, 
бўтакўз каби ўсимликларнинг гули 
чиройли, ёрқинлигидан ҳашаротларни 
ўзига жалб қилади. Раффлезиясимон-
лар ва тропик минтақадаги орхислар эса 
бадбўй ҳид таратади (шу сабабли уларга 

ўлимтик ёки ахлатларда кўпаядиган паш-
ша ва қўнғизлар қўнади). Ҳашаротлар 
гулдан гулшира олади ёки шу гулнинг 
чанги билан озиқланади. Гулдангулга 
қўнган ҳашарот бирон гулнинг чанг-
чисидан олган чангни бошқа гулнинг 
уруғчисига туширади, шу тариқа уруғчи 
чангланади. 

ЭНТОМОФИЛИЯ (юн. — ҳашарот 
ва ...филия) — ўсимликларнинг 
ҳашаротлар ёрдамида четдан чанглани-
ши. Энтомофил ўсимликлар гуллари йи-
рик ва рангли бўлиши, ҳид тарқатиши, не-
ктар ажратиши билан ҳашаротларни жалб 
қилади. Гул чанглари йирик, ғадирбудур 
ва ёпишган бўлганидан ҳашарот танаси-
даги тукларга илашиб, бошқа гулларнинг 
уруғчиси тумшуқчасига келиб тушади. 
Бир қанча ўсимликлар гули фақат муай-
ян тур ҳашарот орқали чангланишга мос-
лашган (яна қ. Чангланиш). 

ЭНТРОПИЯ (юн.— айланиш, 
ўзгариш) —1) термодинамикада — ҳар 
қандай термодинамик тизимнинг ҳолат 
функцияларидан бири (8). Ўз ҳолига 
қўйилган (ташқи куч таъсир этмаётган) 
берк тизимда жараён қайси йўналишда 
содир бўлишини ифодалайди. Термоди-
намиканинг II қонуни (қ. Термодинами-
ка) жараёнларнинг йўналишини аввал-
дан айтиб бериш имконига эга эмас. Бу 
қонунни таърифлаган Р. Клаузиус 1865 
йилда жараёнларнинг бир томонлама ке-
чишига олиб келувчи чеклашни таҳлил 
қилиб, 8 функцияни киритди ва уни Э. 
деб атади; 2) статик физикада — тизим 
ҳолатининг термодинамик эҳтимолини 
ифодаловчи катталик.

Э.нинг хоссалари: 1) тажриба нати-
жаси тўғри бўлса, яъни Р ларда бирон-
таси бирга, қолганлари нолга тенг бўлса, 
ноаниқлик ўлчами — Э. ҳам нолга тенг 
бўлади; 2) тажриба натижалари тенг 
эҳтимолли бўлса, Э. максимал қийматга 
эга бўлади; 3) бир-бирига боғлиқ 
бўлмаган икки тажриба Э.си уларнинг 
Э.лари йиғиндисига тенг. 

ЭНЦЕЛАД (қад. юнон мифологияси-
даги Энцелад номидан) — Сатурн сайё-
расининг йўлдоши; 1789 йилда Гершель 
кашф этган. Диаметри 500 км, сайёрадан 
ўртача узоқлиги 238 минг км. Массаси 
Ой массасининг 0,001 улушини ташкил 
қилади. Сайёра атрофини 1 сутка 8 соат 
53 мин.да айланиб чиқади (яна қ. Сайё-
раларнинг йўлдошлари). 

ЭНЦЕФАЛИТ (юн.— бош мия) 
— бош лшянинг яллиғланиши (тра 
кўтарилиши, бош оғриши, фалажлар, 
эсҳуш бузилиши ва ҳ.к.), шикастла-
ниш, заҳарли моддалар (қўрғошин, бен-
зин ва бошқалар), касаллик туғдирувчи 
микроорганизмлар таъсирида юзага ке-
лади. Бирламчи ва иккиламчи Э. фарқ 
қилинади. Бирламчи Э., одатда, вирусли 
касаллик ҳисобланааи ва маълум шаро-
итларда эпидемияга ўхшаб тарқалади. 
Кўпчилик бирламчи Э. маълум бир жой-
га хос бўлиб, қўзғатувчисининг биол. 
хусусиятларига кўра касаллик маълум 
фаслларда пайдо бўлади. Бирламчи Э.га 
чивин ва каналар орқали тарқаладиган, 
шунингдек, энтеровирусли, шикастла-
ниш ва кимёвий агентлар билан боғлиқ 
Э. ҳам киради.

Иккиламчи Э. баъзи инфекцион ка-
салликлар (грипп, қизамиқ, қизилча ва 
бошқалар) натижасида келиб чиқади.

Каналар юқтирадиган Э. манбаи ке-
мирувчилар. қорамол, қўй, эчкилар ва 
баъзи қушлардир. Э. билан касалланган 
ҳайвон қонини сўрган кана Э.га қарши 
эмланмаган одамни чақиши оқибатида 
касаллик юқади. Энтеровирусли Э.да 
бемор ёки вирус ташувчи инфекция ман-
баи бўлади. Касаллик ифлосланган овқат 
маҳсулотлари. сув ва беморнинг қўли 
орқали тарқалади.

Бош миянинг яллиғланиши гавда тра-
сининг кўтарилиши, дармонсизлик, тин-
ка қуриши, уйқу босиши, бош оғриши, 
қусиш ва бошқалар, шунингдек, оғир 
шаклларида онг бузилиши, алаҳлаш, 
тутқаноқ тутиши ва бошқалар кузатила-

ди. Э.нинг турига қараб касаллик белги-
лари турлича кечади (ҳар бирининг ўзига 
хос хусусиятлари бор). Касалликнинг 
оғиренгиллиги ва шаклига қараб бемор 
бутунлай тузалиб кетиши ёки бирор асо-
рат (оёққўлларнинг дармонсизлиги, фа-
лаж, тутқаноқ тутиши) қолиши мумкин.

Олдини олиш учун Э. билан зарар-
ланиш гумони бўлган жойларда ишлай-
диган кишилар (ўрмон ишчилари, ов-
чилар, геологик қидирув ходимлари ва 
бошқалар)ни Э.га қарши эмлаш, шунинг-
дек, чивин ва каналардан сақланиш учун 
махсус коржома кийиш, юзига тўр ниқоб 
тутиш зарур. Иккиламчи Э.нинг олдини 
олиш юқумли касалликларни ўз вақгида 
аниқлаш ва даволашдан иборат. 

ЭНЦЕФАЛОМИЕЛИТ (юн. — 
бош мия ва — орқа мия) — бош ва орқа 
миянинг бир вақтда яллиғланиши. Э. 
кўпчилик юқумли ва нейроаллергик, ток-
сик касалликларда марказий нерв систе-
масининг зарарланишидан келиб чиқади. 
Э.ни вируслар ҳам қўзғатади. Э.да бош 
ва орқа мияда оқ ва кулранг моддалар, 
қон томирларнинг яллиғланиши, миелин 
парданинг емирилиши ва бошқалар рўй 
беради. Миелин парда бўлмаса нерв то-
лалари орқали импульслар ўтмай қолади, 
натижада нерв тизимининг кўпгина 
бўлимлари издан чиқади. Э. одам ва 
ҳайвонларда (асосан, от ва бошқалар) уч-
райди. У турли инфекниялар, интоксика-
ция оқибатида вужудга келиши, шунинг-
дек, мустақил касаллик тарзида (мас, 
бирламчи ўткир тарқоқ Э.) кечиши мум-
кин. Шунга кўра, нейротроп вируслар 
қўзғатадиган бирламчи Э. ҳамда бирор 
юқумли касалликдан ёки оғир юқумли 
касалликка қарши организмга вакцина 
юборилгандан сўнг юзага келадиган ик-
киламчи Э. ажратилади.

Бирламчи Э.ни нейротроп вируслар 
қўзғатади. Касаллик тўсатдан бошла-
ниб, бемор қаттиқ иситмалайди, боши, 
қўлоёқлари оғрийди, боши айланади, 
қайт қилади, кўзи хиралашади. Мускул-
лар тонуси ва рефлекслар кучаяди, баъзи 

беморларнинг қўлоёқлари фалажланади, 
ҳаракатлари поймапой бўлиб, гандира-
клаб юради, нозикроқ ҳаракатларга (мас, 
ёзиш, кийимини тугмалаш ва бошқалар) 
қўли қовушмай қолади, қўлоёқлари 
қалтирайди. Нафас олиш ва ютиш фао-
лияти бузилади; бемор нутқи ўзгариб, 
равон гапира олмайди, овқат еганда 
қалқийди ва ҳ.к. 2—3 ойдан сўнг касал-
лик анча енгиллашади, аммо ҳаракатдаги 
ўзгаришлар бутунлай йўқолмайди. Баъ-
зан Э. фақат орқа миянинг ўзида ўтади, 
бунда орқа мияни қайси қисми зарар-
ланганлигига қараб касалликнинг кли-
ник кўриниши ҳам унга хос бўлади, 
мас, бўйин қисмида бўлса икки қўл ва 
оёқларда фалажлар; бел қисмида — икки 
оёқларда периферик ёки атрофик «ланж, 
бўш» фалажлар кузатилади.

Иккиламчи Э.га кирадиган поствак-
ционал Э. кам учрайди. У қутуриш ка-
саллигига қарши эмлангандан 10—20 
кун ўтгач пайдо бўлади. Бунда бош ва 
орқа миядан ташқари периферик нервлар 
ва бош мия пўстлоқлари ҳам зарарлана-
ди. Дастлаб, бош, сўнг бел оғриб, бемор 
иситмалайди. Кейинчалик қўлоёқлар 
фалажланиб, сийдик тутилади ва ҳ.к. Ўз 
вақтида даволанса бемор соғайиб кетади.

Давоси. Э.да бемор тезда касалхона-
га ётқизилади ва касаллик аломатларига 
қараб доридармон ва бошқалар муолажа-
лар буюрилади.

ЭНЦИКЛОПЕДИЯ (юн.— билим-
лар доираси), қомус — муайян тизим-
га солинган кенг қамровли билимлар 
тўплами, илмий ёки илмий оммабоп 
нашр. «Э.» терминининг маъноси тари-
хан ўзгариб турган. Антик даврда у «эр-
кин санъат» деб аталган 7 илм (грамма-
тика, риторика, диалектика ёки логика, 
геом., арифметика, мусиқа ва астроно-
мия)ни англатган. 16-асрда Ғарбий Евро-
пада Э. янги маънода — турли билимлар 
мажмуи маъносида ишлатилган. Айни 
вақтда билимлар таснифи маъносини 
ҳам билдирган; бу маънода «Э.» термини 
18-асрда ҳам қўлланган. Ҳоз. пайтда «Э.» 

термини фаннинг барча соҳалари бўйича 
(универсал Э.) ёки бирор тармоғи (соҳа 
Э.си) ёхуд амалий фаолият бўйича энг 
муҳим маълумотларни ўз ичига олувчи 
нашрни англатади.

Э. материаллари, асосан, алифбо 
тартибида ёки мавзуси бўйича берила-
ди. Универсал Э., одатда, муайян давлат 
миқёсида тузилиб, шу давлатда эри-
шилган фантехника, маданият ютуқлари 
даражасини кўрсатади. Унда ўша дав-
латнинг мафкураси озмикўпми акс эта-
ди. Шу маънода ҳам универсал Э. мил-
лий Э. ҳисобланиб, унга «давлатнинг 
шаҳодатномаси», «маънавий кўзгуси» 
деган сифатлар ҳам берилади. Универсал 
Э.ларда турли фан соҳаларидаги муҳим 
тушунчалар билан бир қаторда тарихий 
воқеа ва жараёнлар, инсоният цивили-
зациясининг муҳим ютуқлари акс этади. 
Соҳа Э.си муайян фан соҳасидаги тушун-
ча ва бошқалар маълумотларни универ-
сал Э.га қараганда батафсилроқ ёритади. 
Ҳажмига кўра, Э.лар кўп жилдли ва 1—2 
жилдли бўлиши мумкин.

Э. мақолаларида сўзларнинг эти-
мологияси, транскрипцияси, дефини-
цияси муайян тартиб билан берилади. 
Ёритилаётган тушунча ҳақида кўпроқ 
маълумот олиш учун муҳим адабиётлар 
рўйхати (библиография) кўрсатилади. Э. 
ҳажмининг муайян қисмини безак мате-
риаллар (оққора, рангли суратлар, хари-
та, чизмасхемалар ва бошқалар) ташкил 
этади. Э. мақолаларида ортиқча тафси-
лотларга, қайтариқларга йўл қўйилмайди 
(бунинг учун тегишли мақолага ҳавола 
қилишдан фойдаланилади). Э. тайёр-
лашда факт ва маълумотлар аниқлигига, 
атама ва терминлар ўз ўрнида, тўғри иш-
латилишига аҳамият берилади. Унинг ба-
ёнида илмийлик, оммабоплик, қисқалик, 
лўндаликка эътибор берилади.

Энциклопедик тарздаги асарлар 
қадимий Шумер давлатида, Хитой, 
Юнонистон, қадимий Римда, кейинча-
лик араб ёзувидаги мамлакатларда, ху-
сусан, Мовароуннаҳрда пайдо бўлган. 
Юнонистонда Демокрит ва Аристо-

тель асарлари энциклопедик асарлар 
ҳисобланган. Ўрта Осиё мутафаккир-
лари — Муҳаммад Мусо Хоразмий, 
Аҳмад алФарғоний, Абу Наср Форобий, 
Абу Райҳон Беруний, Абу Али ибн Сино, 
Имом Бухорий, Мирзо Улуғбек, Алишер 
Навоий, Заҳириддин Муҳаммад Бобур 
асарлари ҳам ўз давридаги билимларни 
атрофлича қамраб олган. Имом Бухо-
рийнинг «Саҳиҳи Бухорий»си, Форобий-
нинг «Фанлар таснифи», Берунийнинг 
«Қадимги халқлардан қолган ёдгорли-
клар», Ибн Синонинг «Тиб қонунлари», 
«Донишнома»си, Юсуф Хос Ҳожибнинг 
«Қутадғу билиг», Маҳмуд Кошғарийнинг 
«Девону луғотит турк», Алишер Навоий-
нинг «Мажолис уннафоис», Давлатшоҳ 
Самарқандийнинг «Тазкират ушшуаро», 
Заҳириддин Муҳаммад Бобурнинг «Бо-
бурнома» асарлари қомусчилик тарихига 
қимматбаҳо ҳисса бўлиб қўшилган.

Византия тилшуноси Свиданинг 
«Лексикон»и (10-аср) дан бошлаб муайян 
тизимга солинган билимлар луғатларт 
ифодалана бошлади. 17-аср охири ва 
18-асрда Англияда П. Бейлнинг «Тари-
хий ва танқидий луғат»и катта аҳамиятга 
эга бўлган. 1704 йил Ж. Харрис «Тех-
ник лексикон ёки Умумий инглиз санъ-
ат ва фан луғати»нинг биринчи нашри-
ни чиқарган. «Энциклопедия ёки фан, 
санъат ва касб-ҳунарларнинг изоҳли 
луғати» (1751—80 йиллар, 35 ж.)нинг 
юзага келиши Франция тарихида йирик 
ижтимоий-сиёсий воқеа бўлди. Бу Э.ни 
тайёрлашда машҳур файласуф Д. Дидро 
асосий роль ўйнади; уни нашр этишда 
Ш.Л. Монтескьё, Вольтер, Ж.Ж. Руссо, 
Ж.Д,’Аламбер ҳам қатнашган. 1768—71 
йилларда шотланд матбаачиси У. Смелли 
3 жилдли «Британия энциклопедияси»ни 
чиқарди. Бир неча марта қайта нашр 
этилган ушбу Э. Англиянинг энг йирик 
миллий Э.си бўлиб қолди.

19-аср ва 20-асрнинг 1-ярмида Фран-
ция, Россия, АҚШ, Германия, Италия, 
Испания, Туркия ва бошқалар мамла-
катларда ҳам универсал ва соҳа Э.лари 
чиқарилди. Булар ичида «Лмерика энци-

клопедияси», «Катта Брокгауз» (Герма-
ния), «Катта Ларусс» (Франция), «Ислом 
энциклопедияси», Брокгауз ва Ефрон эн-
циклопедик луғати, Гранатлар энцикло-
педик луғати алоҳида ўрин эгаллайди.

СССРда 1925 йилдан Катта Совет 
Энциклопедиясииит уч нашри, 1928 йил-
дан Кичик Совет Энциклопедиясининг 
уч нашри, «Энциклопедик луғат»нинг 
бир неча нашри чиқди. Ушбу универсал 
Э.лардан ташқари, турли даврларда бир 
неча фан тармоқларидан ва амалиётдан 
соҳа Э.лари нашр этилди.

60-й.ларнинг охиридан собиқ 
иттифоқдош республикаларда универсал 
Э.лар нашр этишга киришилди. Жумла-
дан, Ўзбекистонда 1971—80 йилларда 14 
жилдли «Ўзбек совет энциклопедияси» 
(ЎзСЭ)нашр этилди. 1бош муҳаррири 
акад. И.М.Мўминов; 10ж. дан акад. 
КА.Зуфаров. Унда жами 40000 дан ортиқ 
мақола берилган. ЎзСЭ мақолаларининг 
илмийназарий ва ғоявий-сиёсий 
йўналиши марксчаленинча мафкура би-
лан белгиланган.

СССР парчаланиб кетгандан кейин 
ундан ажралиб чиққан мустақил мам-
лакатлар ичида биринчилардан бўлиб 
Ўзбекистон Республикасида универсал 
миллий энциклопедия тайёрлашга кири-
шилди. 1997 йил 20 мартда Ўзбекистон 
Республикаси Вазирлар Маҳкамаси 
«Ўзбекистон миллий энциклопедияси» 
Давлат илмий нашриётини ташкил этиш 
тўғрисида» қарор қабул қилиб, нашри-
ёт зиммасига 12 жилдли «Ўзбекистон 
миллий энциклопедияси»ни тайёрлаш ва 
нашр этишни топширди. Сўнгги йиллар-
да Ўзбекистонда, шунингдек, «Тошкент» 
энциклопедияси, 1 жилдли Болалар эн-
циклопедияси, Хотин-қизлар энциклопе-
дияси, «Ислом» энциклопедияси ва баъ-
зи фан тармоқларидан соҳа Э.лари нашр 
этилди.

Муроджон Аминов.

«ЭНЭЧКЕЙ» — Япония телерадиоэ-
шиттиришлар корпорацияси; радиоэшит-
тиришлар хизматини 1925 йилдан, теле-

визион кўрсатувлар хизматини эса 1953 
йилдан йўлга қўйган. Хизмат фаолияти 
мамлакат ичкарисига мўлжалланган 
бўлиб, ундан ахборот, спорт ва дам олиш 
дастурлари ва телесериаллар ўрин олган.

ЭО... (юн. — тонгги шафақ) — 
ўзлашма қўшма сўзларнинг биринчи 
қисми; илк, дастлабки, бошланғич каби 
маъноларни билдиради (мас, эолит). 

ЭОЛ ЁТҚИЗИҚЛАРИ — денгиз, 
кўл, дарё ётқизиқлари ва ғовак аллювиал 
ётқизиқларни ҳамда қаттиқ тоғ жинсла-
рининг нураш маҳсулотларини шамол 
воситасида келтирилиб йиғилишидан 
ҳосил бўлади. Э.ё. турли денгиз, дель-
та, аллювиал, пролювиал, тоғ жин-
слари ҳамда қумли ва флювиогляциал 
ётқизиқлар ҳисобига шаклланади. Э.ё. 
диагоналтўлқинли ёки понасимонқийшиқ 
қатламлиликка эга бўлиб, қалинлиги бир 
неча м дан ўнлаб м га етади. Улар, асо-
сан, арид областларда тарқалган бўлиб, 
денгиз ва кўл соҳилларида, дарё терра-
саларида ҳам учрайди. Баъзан бир қанча 
фойдали қазилмаларнинг сочмалари 
Э.ё.да учрайди. 

ЭОЛ ЖАРАЁНЛАР (юнонларнинг 
шамол худоси — Эол номидан) — шамол 
иши таъсирида рельеф ҳосил қилувчи 
жараёнлар. Э.ж. юзага келиши учун ҳаво 
қуруқ, атмосфера ёғинлари миқдори кам, 
тез-тез кучли шамоллар эсиб туриши, 
чанг, қум каби майда заррали ётқизиқлар 
кенг тарқалган ва шаҳрик. маълум та-
биий шароитлар мавжуд бўлиши керак. 
Шу сабабли Э.ж. кўпроқ арид иқлимли 
ўлкаларда, айниқса, қумли чўлларда 
фаол. Шамол қаттиқ тоғ жинсларини 
емиради, майдалайди, майдаланган жин-
сларни учиради ва бошқалар жойларга 
олиб бориб тўплайди. Шамол учириб 
кетаётган қум ва майда тош заррачала-
рининг тоғ жинсларига урилиб, уларнинг 
механик емирилиш жараёнига корразия 
дейилади. Емирилиш натижасида қаттиқ 
тоғ жинсларидан турли шакллар — тош 

қўзиқоринлар, устунлар, одамтошлар 
ҳосил бўлади. Қум тўпланиб барханлар, 
қум тепалари вужудга келади (яна қ. Ак-
кумуляция, дефляция).

ЭОЛ РЕЛЬЕФ ШАКЛЛАРИ ша-
мол таъсирида юзага келувчи рельеф 
шакллари, асосан, арид иқлимли зона-
лар (чўл ва чала чўллар)да кузатила-
ди. Денгиз, кўл ва дарёларнинг бўш ва 
субстрат жинсларини сийрак ўсимлик 
қоплами шамол таъсиридан ҳимоя қила 
олмайдиган соҳилларида ҳам учрайди. 
Нураган тоғ жинсларининг шамол таъ-
сирида кўчирилиши ва бошқалар жойга 
тўпланиши натижасида юзага келувчи 
аккумулятив ва аккумулятивдефляция 
шакллари айниқса кенг тарқалган. Улар 
нафақат шамол, балки шамол учириб 
келтирадиган майда жинсларнинг ури-
лиши, яъни қумли шамоллар таъсирида 
ҳам вужудга келади. Э.р.ш.нинг ўлчами 
ва шакллари шамол режими (кучи, тез-
лиги, йўналиши, шамол оқими струк-
тураси)га, рельеф, ўсимлик қоплами, 
намлик ва бошқалар омилларга боғлиқ. 
Қумли жойлардаги Э.р.ш. шамолнинг 
мавсумий йўналишига мувофиқ тарзда 
кўчиб юради. Э.р.ш. мўътадил минтақа 
чўлларида ўсимлик қоплами нисбатан 
зичроқ бўлганлиги учун унчалик катта 
бўлмайди ва секин-асталик билан ри-
вожланади. Шамоллар режими ва бўш 
жинсларнинг жипслилиги, асосан, зонал 
географик омилларга боғлиқ, шу сабаб-
ли Э.р.ш. ҳам умуман зонал жойлаша-
ди. Рус географ олими Б.А.Федорович 
таснифига кўра, енгил ҳаракат қилувчи 
қумли рельеф шакллари, асосан, тропи-
кларнинг арид чўлларига (Саҳрои Кабир, 
Арабистон я.о., Эрон ва Афгонистон-
даги чўллар). суст ҳаракатланувчи ре-
льеф шакллари тропик минтақалардан 
бошқа сийрак чакалакзорли чўлларга 
(Ўрта Осиё ва Қозоғистон, Жунғария, 
Монголия ва Австралия чўллари); дю-
налар чўл бўлмаган ҳудудларга (Ев-
ропа, Ғарбий Сибирь, Шим. Америка) 
хос. Э.р.ш.нинг морфологияси, келиб 

чиқиши, ҳаракатларини ҳар тарафлама 
ўрганиш чўлларни ўзлаштиришда муҳим 
аҳамиятга эга.

ЭОН (юн. — аср. давр) — бир неча 
эраларни бирлаштирувчи геохронологик 
шкаланинг кичик бўлими. Архей ва про-
терозой эраларидан иборат токембрий Э. 
ва палеозой, мезозой ва кайнозой эрала-
ридан ташкил топган фанерозой Э. фарқ 
қилинади. Э. Ер геологик тарихи даво-
мида эонотема ривожланган узоқ вақт 
бўлиб, бир неча юз млн. йил давом этади.

ЭОЦЕН (юн. — эрта тонг ва — янги) 
— палеоген системаси (даври)нинг ўрта 
бўлими. 1833 йилда инглиз геологи Ч. 
Лайель томонидан номланган. Э.дан 
юқори бўлим 1855 йил олигоцен бўлими 
(эпоха) деб ажратилган, қуйи бўлим 
эса 1874 йил палеоцен бўлимини ҳосил 
қилган. Э. қуйи, ўрта ва юқори — 3 та 
кичик бўлимга бўлинади. Э. давридаги 
тропик денгизларда кичик бўлим ва зо-
наларни ажратишда фойдаланиладиган 
нуммулитидлар — йирик фораминифе-
ралар ривожланган. Э. ҳайвонот дунёси-
нинг янги шакли — сут эмизувчиларнинг 
кўплаб вужудга келиши билан боғлиқ. 
Ўрта Осиёда, чунончи Фарғона водийси-
да сўзоқ (қуйи Э.), олай, туркистон (ўрта 
Э.), риштон, исфара, хонобод (юқори Э.) 
қатлари ажратилади. Э.нинг ярусларга 
бўлиниши маҳаллий характерга эга. Бу 
бўлим ётқизиқлари билан нефть, қўнғир 
кўмир, фосфорит, диатомит, темир руда-
лари ва бошқалар конлар боғлиқ. 

ЭПАМИНОНД (Ератетопйаз) (мил. 
ав. тахм. 418—362) — юнон саркардаси 
ва сиёсат арбоби. 4-асрнинг 70—60-й.
ларида (Фивада 379 йилдаги демократик 
тўнтаришдан сўнг) Пелопид билан бирга 
Фива давлати ва демократик асосларда 
қайта вужудга келган Беотия иттифоқини 
бошқарган. 371 йил қўшинни сафлаш-
нинг янги усули («қийшиқ саф»)ни 
қўллаб Левктра жангида спарталиклар 
устидан ғалабага эришган, сўнгра беоти-

яликларнинг Пелопоннесга бир неча бор 
қилган ҳужумлари (370/369 Пелопид би-
лан, 369, 367 ва 362)га раҳбарлик қилган. 
Мантинея яқинидаги сўнгги жангда Э. 
ғалаба қозонган бўлсада, ўзи оғир ярадор 
бўлиб, сўнг вафот этган. 

ЭПЕЙРОГЕНЕЗ (юн. ерецоя 
— қуруқлик и ...генез), эпейрогеник 
ҳаракатлар — Ер пўстининг катта 
қисмини структураси ўзгармаган ҳолда 
аста-секинлик билан асрлар давомида 
кўтарилиши ва чўкиши. «Э.» термини 
1890 йилда америкалик геолог Г. Жиль-
берт томонидан киритилиб, уни орогенез 
терминига қарама-қарши қўйилган. 

ЭПИ... (юн. — устида, устидан, ёнида, 
орқасида) — ўзлашма қўшма сўзларнинг 
биринчи қисми; бирор нарсанинг устида, 
бирор нарсанинг ёнида жойлашган, би-
рор нарсадан кейинги каби маъноларни 
билдиради (мас, эпиграмма, эпидермис, 
эпикриз, эпилог).

ЭПИБЛЕМА (юн. — қоплоғич, 
қоплаш), ризодерма — илдизнинг бир 
қават жойлашган ҳужайралардан иборат 
бирламчи сўрувчи тўқимаси. Ўсадиган 
илдизда дерматоген ҳисобидан ўсиш 
конуси яқинида ҳосил бўлади. С. 
ҳужайралари (трихобластлар) илдизнинг 
шимувчи қисми юзасини кенгайтира-
диган ўсимталар — илдиз тукчалари-
ни ҳосил қилади; ўсимликни тупроқда 
ушлаб туради; шунингдек, тупроқдаги 
моддаларга таъсир қиладиган бир қанча 
органик кислоталар ажратади. Э. ил-
дизнинг моддаларни тупроқдан тан-
лаб сўриб оладиган дастлабки тўсиқ 
тўқимаси ҳисобланади. Э. қисқа яшайди; 
унинг ўрнига ўсаётган илдизда Э.нинг 
янги қисмлари пайдо бўлади. 

ЭПИГЕНЕЗ (эпи... ва ...генез) — ор-
ганизмларнинг муртакдан аста-секин 
янги шакл ўзгаришлар натижасида ри-
вожланиши тўғрисидаги таълимот. «Э.» 
терминини инглиз врачи ва физиологи 

У. Гарвей таклиф этган (1651). Э. ор-
ганизмлар тузилиши хусусиятларнинг 
жинсий ҳужайраларда мужассамлашуви 
тўғрисидаги преформизм таълимотига 
қарши вужудга келган. Аммо Э. ва унга 
қарама-қарши концепциялар антик давр-
дан маълум бўлган. Рус эмбриологи ва 
анатоми К.Ф.Вольф ва бошқалар олим-
лар ишлари туфайли Э. таълимоти ғалаба 
қозониб, эмбриологиянит ривожлани-
ши учун замин яратилди. 19-асрнинг 
70—80-й.ларида цитологиянинг ривож-
ланиши билан Э.ни инкор қилувчи жуда 
кўп ирсият концепциялари пайдо бўлди. 
19-аср охирида ривожланиш механи-
касининг пайдо бўлиши билан Э. яна 
қайта ўз мавқеини эгаллайди. Лекин Э. 
кўп жиҳатдан виталистик хусусиятга эга 
бўлган (қ. Витшшзм). Э. таълимоти та-
рафдорлари ҳужайрада организм учун хос 
бўлган белгилар тўлиқ жо қилинганлиги, 
унинг бундан кейинги ривожланиши ол-
диндан белгилаб қўйилган белгиларни 
ташқи, яъни моддий бўлмаган омиллар 
таъсирида юзага чиқиши тўғрисидаги 
ғояни илгари суришган. 20-асрда гене-
тиканинг юзага келиши билан олдинги 
содда тушунчалар ўрнига организмлар 
онтогенези қонуниятларини кўрсатиб бе-
рувчи генетик информация тўғрисидаги 
ғоялар пайдо бўлди.

Ҳоз. замон биол. сида организмлар 
ривожланиши давомида генетик инфор-
мациянинг амалга оширилишини орга-
низмда пайдо бўладиган нейрогуморал 
ва гормонал боғланиш ҳамда муаяйн 
ташқи таъсир билан боғлаб тушунтири-
лади.

ЭПИГЕНЕЗ (геологияда) — чўкинди 
тоғ жинсларининг ҳосил бўлгандан кей-
инги турли ўзгаришларга ва минерал-
ларнинг янгидан ҳосил бўлишига олиб 
келувчи иккиламчи жараён. «Э.» тер-
мини 1901—06 йилларда немис геоло-
глари Р.Бек ва Б. Штельцнер томонидан 
киритилган. Унга қайта кристалланиш, 
конкрецияларнинг ўсиши, дегидрация, 
гидратация, цементланиш ва бошқалар 

киради. Э. радиоактивли, рангли ва ка-
мёб металлар учун характерли бўлган 
эпигенетик конларнинг муҳим гуруҳини 
шаклланишига олиб келади.

ЭПИГЕНЕТИК КОНЛАР — фой-
дали қазилма ётқизиқтари бўлиб, улар 
ўзини қамраб олган ётқизиқлардан сўнг 
ҳосил бўлади. Кимёвий ва минерал тар-
киби бу жинсларникидан кескин фарқ 
қилади. Э.к.га титанмагнетит, хромит, 
платина, олмос, апатитларнинг магма-
тик конлари ҳамда слюда, сопол хом 
ашёси, қимматбаҳо тошлар, литий ва 
бериллийнинг пегматит конлари; темир, 
мис, қўрғошин, рух ва бошқалар метал-
ларнинг скарн конлари тааллуқлидир. 
Э.к.нинг энг катта гуруҳини рангли, ка-
мёб, асл ва радиоактив металлар рудала-
ри ҳамда кварц, барит, флюорит, асбест-
нинг гидротермал томирли ва метасома-
тик конлари ташкил қилади. Э.к. ўзини 
қамраб олган жинслар билан бир вақтда 
ҳосил бўлган сингенетик конларнинг 
акси ҳисобланади. 

ЭПИГОНЛИК (юн.— кейин 
туғилган) — бадиий адабиёт ва санъатда 
янгиликка интилмаслик, анъана шакли-
да пайдо бўлган йўналиш, услуб, жанр 
ҳамда усулларни кўркўрона такрорлаш, 
кўчирмачилик. Э. санъат ва адабиёт на-
муналарини олдинги мазмунмоҳият ва 
эстетик жозибадан айириб, адабиётни 
тинимсиз ўсишўзгариш имкониятидан 
маҳрум қилади. Бор бадиий анъаналарни 
ривожлантиришга уринмаслик, уларга 
ўзгаришлар киритишга интилмаслик, ўз 
йўлидан юришга ботинмаслик орқали 
ижодни қолипга солиш, нусхакашлик 
Э.нинг асосий белгиларидир.

Адабий Э.у ёки бу адабий қараш, мак-
таб ёхуд йўналиш бадиий ижодга туртки 
беролмай, унинг ривожига тўсиқ бўла 
бошлаганида кучаяди. Бадиий дидлар 
алмашаётган, эстетик қарашлар янгила-
наётган даврда Э., айниқса, авж олади. 
Э. ички ва ташқи сингари 2 кўринишда 
бўлади. Ташқи Э. бирор адабиётда мав-

жуд ҳодисалардан нусха олиш, кўчириш 
бўлса, ички Э. бир муаллифнинг ўзини 
ўзи такрорлай бошлашидир. Бади-
ий адабиётни оммавийлаштириш, уни 
ҳаммабоп қилишга уриниш йўлидаги 
ҳаракатлар Э.нинг ёйилишига сабаб 
бўлади. Э. биров қилган бадиий кашфи-
ётни ўзлаштириб олганлиги билангина 
эмас, балки ўқувчилар эстетик дидини 
ўтмаслаштиргани, уларда шахслик хусу-
сиятларини йўқотиб, «оммалик» белги-
ларини кўпайтиргани билан ҳам миллат 
тараққиёти учун хавфлидир.

Қозоқбой Йўлдошев.

ЭПИГРАММА (юн. — устки ёзув) 
— кичик ҳажвий шеър. Юнонистонда 
ибодатхона ва ҳайкалларга ўйиб ёзилган 
шеърий парчалар Э. деб аталган. Уларда 
маъбудлар ва қаҳрамонлар мадҳ этил-
ган, баъзан Э.лар ҳикматли ибораларни 
ҳам қамраб олади. Биринчи юнон Э.лар 
антологияси мил. ав. 1 а.да тузилган ва 
6— 10-асрларда тўлдирилган; натижа-
да 16 китобдан иборат мажмуа вужудга 
келган («Палатин антологияси», 4000 
га яқин Э.). Лотин адабиётида Э. жан-
ри мил. ав. 2— 1 а.ларда пайдо бўлган. 
Янги давр адабиётида, хусусан, класси-
цизм шеъриятида Э. унча катта бўлмаган 
ҳажвий шеър бўлиб, одатда, биронбир 
шахсга қарши йўналтирилади. Сўнгги 
давр шоирлари ҳам Э. жанрига мурожаат 
қилганлар, Ўзбек адабиётида Ҳ.Ҳ.Ниёзий 
(«Бир эшон ўпкаси», «Бир шарманда ти-
лидан»), Ғ.Ғулом («Обакидандон», «Ис-
такларим») ва бошқалар бир қанча Э.лар 
ёзганлар.

ЭПИГРАФ (юн. — устки ёзув) — 1) 
Юнонистонда қабр тошлари устидаги 
ёзув; 2) адабий асар ёки унинг бирор 
қисми (боби)нинг тепасига ёзиб қўйилган 
ва шу асар ёки қисм (боб) мазмунини 
ифодалайдиган, асосий йўналишини бел-
гилаб берадиган теран маъноли ибора, 
мақол, матал, ҳикматли сўз, қўшиқ, шеър 
ёки ўзга бир манбадан олинган парча. 
Жаҳон адабиётида Э. 15-аср бошларида 

пайдо бўлган. 19-аср романтиклари асар-
ларида ҳам Э. кўп учрайди. Ж. Руссо, А. 
Стендаль, И. Гёте, Ф. Шиллер, А. Пуш-
кин, М. Лермонтов, Н. Гоголь, Л. Толстой, 
шунингдек, ўзбек адабиётида Ғ.Ғулом, А. 
Қаҳҳор, О. Мухтор ва бошқалар Э. санъ-
атидан моҳирона фойдаланганлар. Э. 
иқтибос ёки кўчирманинг барча хусуси-
ятларига эга бўлиб, асосий матнга ўзига 
хос кириш вазифасини ўтайди. Уларсиз 
баъзан бадиий асарнинг моҳиятини ан-
глаш мумкин бўлмай қолади. Пародия-
ларда ҳам Э. қўлланилади. 

ЭПИГРАФИКА (юн.— битик) — 
қаттиқ жисмлар — тош, металл, сопол 
ва бошқалардаги, асосан, қадимий ва 
ўрта асрларга оид ёзувлар (битиклар)
ни тўплаш, нашр этиш ва шарҳлаш би-
лан шуғулланувчи ёрдамчи тарих фани. 
Адабиётда эпиграфик ёдгорликлар деб 
қадимий битиклар айтилади. Уйғониш 
даврнда, антик ва шарқ тарихига умумий 
қизиқиш кучайиши муносабати билан 
вужудга келган. Дастлаб Э. фақат Италия, 
Греция, Шим. Африка ва Фаластинда то-
пилган қадимий ёзувларни ўрганган (қ. 
Палеография). қадимий туркий тилларга 
оид ёзма ёдгорликлар ҳам ноёб эпигра-
фик ёдгорлик саналади (қ. Урхун-Енисей 
ёзувлари).

ЭПИДЕМИК ПАРОТИТ — 
ўткир юқумли касаллик. Сўлак без-
лари (айниқса, қулоқ олди бези)нинг 
яллиғланиши билан кечади. Фильтрла-
нувчи вируслар қўзғатади. Ҳаво йўли 
орқали, бемор фойдаланган турли идиш-
лардан юқади. Э.п. ҳамма ёшдаги киши-
ларда, кўпроқ 5—15 ёшдаги болалар-
да учрайди. Инкубацион даври 18—20 
кун. Э.п. да бош оғрийди, гавда т-раси 
кўтарилади. Оғирроқ ҳолларда бемор 
бурнидан қон келади, қусади, тиришади. 
Касалликнинг 2—3куни қулоқ олди бези 
шишиб, у қулоқнинг бир томонига, 1—2 
кундан кейин эса 2қулоқ атрофига ўтади. 
Оғиз очилганда, овқат чайналганда оғриқ 
сезилади. Касаллик 8—10 кун давом эта-

ди. Касаллик юмшоқ мия пардасининг 
яллиғланиши кўринишида ҳам ўтиши 
мумкин. Бу шаклида болалар қусади, 
боши қаттиқ оғрийди ва менингит бел-
гилари пайдо бўлади. Неврит, отит каби 
асоратлар қолади.

Давоси: иссиқ компресс қилинади. 
УВЧ буюрилади. Суюқ овқатлар, вита-
минлар берилади. Оғиз борат кислота 
эритмаси билан чайилади. 

ЭПИДЕМИОЛОГИЯ (эпидемия ва 
...логия) — тиббиётнинг бир соҳаси. Ин-
фекцион касалликларнит келиб чиқиш 
сабаблари, тарқалишини ўрганади, шу-
нингдек, уларга қарши кураш ҳамда ол-
дини олиш чораларини ишлаб чиқади. 
Э. биол., микробиология, вирусология, 
генетика, биокимё, физика ва бошқалар 
фанлар билан чамбарчас боғлиқ. Умумий 
ва хусусий Э. фарқланади.

Умумий Э. юқумли касалликлар тас-
нифининг эволюцион асослари, эпи-
демик жараён, Э.нинг категория ва 
қонуниятларини ўрганади; хусусий Э. 
ҳар бир юқумли касалликнинг ўзига хос 
тарихи, қўзғатувчиси, эпидемиологияси, 
инфекция манбаи, юқиш йўллари ва во-
ситалари, унга қарши кураш ва олдини 
олиш усулларини ўрганади.

Э. тарихи узоқ ўтмишга бориб 
тақалади. Зардуштийликнинг муқаддас 
китоби Авестода диний ва фалсафий ма-
салалар билан бирга тиббиётга, хусусан, 
юқумли касалликларнинг тарқалишига 
ва уларнинг олдини олишга оид фикрлар 
битилган.

Айрим касалликларнинг 
ҳайвонлардан юқиши, шунингдек, бе-
мор билан мулоқотда бўлганда ка-
саллик юқиши мумкинлиги ва унинг 
қўзғатувчиси организмга турли йўллар 
— оғиз, бурун ва жинсий аъзолар 
орқали кириши ўша даврдаёқ маълум 
бўлган. Юқумли касалликларни илмий 
жиҳатдан асослашга уринишлар Гиппо-
крат, ўрта асрларда Розий, ибн Сино ва 
бошқаларнинг асарларида ўз ифодаси-
ни топган. Абу Али ибн Сино ўзининг 

«Тиб қонунлари» асарида касалликлар-
ни келтириб чиқарувчи асосий сабаблар, 
уларни қўзғатувчи омиллар, касаллик 
аломатлари ва уларнинг олдини олиш 
ҳақида фикрлар билдирган. Унда бир 
қанча хавфли юқумли касалликлар (вабо, 
ўлат, чин чечак, сил ва бошқалар)нинг 
кўзга кўринмас қўзғатувчилари ва улар-
нинг механизми, шунингдек, юқумли 
касалликларнинг вужудга келишида иф-
лосланган сув, ҳаво каби ташқи омиллар 
муҳим роль ўйнаши ҳақида маълумотлар 
келтирилган.

АрРозий чин чечак, кўкйўтал касал-
ликларини таърифлаб берган. У ўз асар-
ларида биринчилардан бўлиб чин чечак 
касаллигининг олдини олиш учун соғлом 
кишиларни беморларнинг чечак (пусту-
ла) пуфакчасидан олинган суюклик би-
лан эмлаш тўғрисида фикр юритган.

17-асрга келиб инглиз врачи 
Э.Д.Женнер чечак касаллигини даво-
лаш учун чечакка қарши эмлаш усули-
ни таклиф этди. Француз олими Л. Па-
стер, немис олими Р. Аохнинг юқумли 
касалликлар келиб чиқишида ўзига хос 
қўзғатувчи — микробларннт ролини 
исботлаб берган кашфиётлари, иммуни-
тет ҳақидаги таълимотга илмий асос 
солган. И.И. Мечников ва шогирдлари-
нинг тадқиқотлари, илк бор фильтрла-
нувчи вирусларни тавсифлаб берган Д. 
И.Ивановскийнинг ишлари Э.да катта 
аҳамиятга эга бўлди. Тиббиёт ва соғлиқни 
сақлаш ишининг кейинги тараққиёти на-
тижасида Э. фани ва амалиётида муҳим 
ютуқларга эришилди. Кўп мамлакатлар-
да, жумладан, Узбекистонда йирик эпи-
демиолог олимлар раҳбарлигида сани-
тарияэпидемиология хитчати ташкил 
этилди.

Узбекистонда Э.нинг ривожи Эпи-
демиология, микробиология ва юқумли 
касалликлар институтшшш ташкил 
этилиши, Л. М. Исаев, П.Ф.Боровский, 
Т.Х.Нажмиддинов каби йирик олимлар-
нинг Ўзбекистонда бир қанча юқумли 
касалликларга, жумладан, безгак, риш-
та, лейшманиоз, ич терламага қарши 

қурашишда эришган муваффақиятлари 
билан боғлиқ. Шунингдек, ўзбек олим-
лари А.З.Зоҳидов, С.Н.Бобожонов, 
И.Қ.Мусабоев ва бошқалар Э. соҳасида 
олиб борган ишлари билан санитария ва 
эпидемиология ривожига салмоқли ҳисса 
қўшдилар. Республикада юқумли ка-
салликлар эпидемиологиясини ўрганиш 
ва уларнинг олдини олиш тадбирла-
рини ишлаб чиқиш, юқумли касалли-
кларни камайтириш масалалари устида 
тадқиқотлар олиб борилмоқда.

Ҳоз. вақтда эпидемик касалли-
кларнинг юзага келиши, тарқалиши 
ва йўқотилишини ўрганувчи янги бир 
йўналиш — юқумли бўлмаган касал-
ликлар эпидемиологияси юзага келди. 
Унинг асосий вазифаси бундай касал-
ликларнинг этиологияси ва патогенези-
га доир маълумотларни таҳлил қилиш 
асосида уларга қарши профилактика 
усулларини ишлаб чиқиш ҳамда аҳоли 
орасида хавфли ўсма касалликлари ва 
бошқалар сурункали юқумли бўлмаган 
касалликлардан юзага келувчи ўлим 
ҳолларини камайтиришдан иборат. Тош-
кент тиббиёт академиясида, шунингдек, 
Ўзбекистондаги мавжуд барча тиббиёт 
интларида, Тошкент врачлар малакаси-
ни ошириш институтида Э. кафедралари 
бор.

Ад. .Мусабоев Э.И., Бойжонов А. К., 
Юқумли касалликлар, эпидемиология ва 
паразитология асослари, Т., 2004.

ЭПИДЕМИОЛОГИЯ, МИКРО-
БИОЛОГИЯ ВА ЮҚУМЛИ КАСАЛ-
ЛИКЛАР ИНСТИТУТИ, Ўзбекистон 
эпидемиология, микробиология ва 
юқумли касалликлар илмий тадқиқот ин-
ститути — Ўзбекистон Соғлиқни сақлаш 
вазирлигига қарашли илмий текшириш 
муассасаси, 1961 йил Тошкент шаҳрида 
ташкил этилган. ин-т республикада 
юқумли касалликларга қарши курашиш 
ишларини мувофиқлаштириш маркази 
ҳисобланади. Интдаги илмий изланиш-
лар Ўзбекистон Республикаси Вазирлар 
Маҳкамаси қошидаги Илм-фан ва техно-

логия маркази томонидан тасдиқланган 4 
та грант мавзуси асосида олиб борилади.

Ин-т таркибида эпидемиология, ми-
кробиология, клиник, ўта хавфли юқумли 
касалликлар ва бошқалар бўлимлари, 
сурункали юқумли жараённи ўрганиш 
ва протозой касалликлари лаб.лари, ил-
мий кутубхона, марказий стерилизация 
пункти, дорихона, виварий ва бошқалар 
бор. ин-т олдида турган асосий вазифа 
юқумли касалликларга қарши кураш 
чоратадбирларини такомиллаштириш, 
юқумли касалликларнинг эпидемиоло-
гияси, микробиологияси ва клиникасига 
оид илмий изланишлар олиб бориш ва 
шу соҳага оид юқори малакали мута-
хассис кадрлар тайёрлаш, шунингдек, 
маҳаллий соғлиқни саклаш хизмати таш-
килотларига амалий ҳамда консультатив 
хизмат кўрсатишдан иборат.

Ин-тнинг 200 ўринли касалхонасида 
реанимация, қабул ва 7 клиник бўлим, 
бактериологик, биокимёвий, клиник диа-
гностика ва экспресс диагностика лаб., 
шунингдек, физиотерапия, стоматология, 
эндоскопия ва рентген хоналари ҳамда 
консультатив поликлиника мавжуд. Кли-
никада вирусли гепатитлар, ичак инфек-
циялари, бруцеллёз, гижжа ва паразитар 
касалликлари, безгак, тиф, паратифлар 
билан оғриган беморлар (катталар ва бо-
лалар) даволанади.

Ин-т фаолияти акад. И.Қ.Мусабоев, 
А.О.Обидов, З.К.Каримов, М.В.Невский, 
С.С.Махсумов, К.Ж.Жалилов, 
Ш.Ш.Шоваҳабов, М.Шарипов, М.Ж. 
Аҳмедова, А.Г. Валиев, С.Н.Бобохўжаев, 
Н.Ғ.Ғуломов ва бошқалар олимлар номи 
билан боғлиқ.

Ин-т ходимларидан 9 киши фан дри, 
проф., 18 нафари фан номзоди. ин-т ил-
мий тўплам, монография ва методик 
қўлланмалар чоп этади. Ин-тда Тош-
кент тиббиёт академиясининг юқумли 
ва тропик касалликлар, Тошкент педиа-
трия тиббиёт интининг эпидемиология 
ва юқумли касалликлар хамда Тошкент 
врачлар малакасини ошириш интининг 
болалар юқумли касалликлари кафедра-

си фаолият кўрсатади. 

ЭПИДЕМИЯ (эпи... ва юн. йето8 
— халқ) — инфекцион касалликларншп 
маълум ҳудудда, одатдагидан кўп 
тарқалиши. Эндемия Э.си ва пандемия 
Э.си фарқланади. Инфекция манбаи (ка-
саллик қўзғатувчиси билан зарарланган 
одам ёки ҳайвон), қўзғатувчининг юқиш 
сабаблари, шунингдек, организмнинг 
мазкур касалликка берилувчанлиги узоқ 
вақт сақланганда Э. вужудга келади ва 
давом этади. Бунда тез касаллик ўчоғини 
топиб, атрофидаги аҳолининг хавфсиз-
лигини таъминлаш, касаллик қўзғатувчи 
микроорганизмларнинг беморлардан 
соғлом одамларга ўтиш йўлларини бар-
тараф этиш (мас, ўлат Э.сида кемирув-
чиларни йўқотиш, беморларни ажратиб 
қўйиш) ва касалликка берилувчан киши-
ларни эмлаш чоралари кўрилади. 

ЭПИДЕРМИС (эпи... ва дерма) 
ҳайвонларда тери эпителийсининг экто-
дермадан ҳосил бўладиган сиртқи қавати. 
Умуртқасизларда бир қават Э., яъни ги-
подерма чиғаноқ ёки кутикулани ҳосил 
қилади. Умуртқалиларда Э. базал мем-
брана устида жойлашган бир неча қават 
эпителийдан иборат. Базал ҳужайралар 
устида 5—10 қават пихли ҳужайралар 
жойлашган. Э.нинг қуйи қавати базал 
мембрана ҳужайралари билан бирга 
ўсадиган қаватни ҳосил қилади. Бўлиниб 
кўпаядиган ўсувчи ҳужайралар ҳисобига 
Э.нинг доимо ўлиб турадиган сиртқи: 
донадор (3—4 қават бўлиб жойлашган 
ҳужайралар), ялтироқ (3—4 қават бўлиб 
жойлашган ҳужайралар) ва кўп қаватли 
мугуз қават ҳужайраларга алмашиниб 
туради. Базал мембрана яқинида жой-
лашган Э. қавати ҳужайралари цилин-
дрсимон ёки кубсимон бўлади. Сиртқи 
қаватга яқинлашган сари ҳужайралар 
яссилашади ва қалинлашиб уваланади. 
Одамда Э. ҳужайралари 20 суткада тўлиқ 
алмашинади. Тери функцияси, асосан, Э. 
ҳужайраларининг тузилиши ва хоссала-
ри билан боғлиқ.

Ўсимликларда Э. (эпидерма, пўст) 
— ёш барглар, новдалар, мева, уруғ ва 
гулларда ўсиш конуси протодермасидан 
ҳосил бўладиган бирламчи қопловчи 
тўқима. Э. ҳужайралари бир қават бўлиб 
жойлашган; сиртдан кутикула, юпқа мум 
қавати ва тирик ёки ўлик тукчалар би-
лан қопланган. Э. ҳужайралари ташқи 
қобиғидаги тешикчалар оркали сув ва 
озиқ моддалар ўтади. Э.да кучли ихти-
сослашган тузилмалар — оғизчаларни 
ёпувчи ҳужайралар, ҳар хил функци-
яни бажарувчи трихомалар (тукчалар 
ҳосил қилувчи ҳужайралар), гидадотлар 
(ўсимликдан томчи суюқлик ва тузлар-
ни чиқарувчи ҳужайралар) ва бошқалар 
шаклланади. Э. барьер (тўсиқ) функци-
ясини бажаради; ички тўқималарни ши-
кастланиш ва қуриб қолишдан сақлайди; 
газ алмашинуви, сув буғланиши, шимиш 
ва секрет (жумладан, ферментлар ва гор-
монлар) ишлаб чиқариш вазифасини ба-
жаради.

ЭПИДЕРМОФИТИЯ (эпидермис ва 
юн.  — ўсимлик) — терининг замбурут 
касаллиги. Дерматофит замбуруғлари (3 
тури) қўзғатади. Э. бир неча хил бўлади. 
Оёқ панжаси Э.сида кўпроқ тирноклар 
касалланади. Касаллик манбаи Э. билан 
оғриган бемор ҳисобланади. Бу хил Э. 
одамга бегона пойабзал, пайпоқ, ички 
кийим кийганда, тирноқ оладиган қайчи 
ва ҳ.к.дан фойдаланганда, шунингдек, ои-
лада, ҳаммомда, чўмиладиган жойлардан 
юқиши мумкин. Унга кўпинча оёқ терла-
ши, қавариши, бичилиши, веналарнинг 
варикоз кенгайиши ва бошқалар сабаб 
бўлади. Касаллик қўзғатадиган замбуруғ 
салгина шилинган оёқ бармоқлари ора-
сига кириб олгач, ўша жой шўралаб, пўст 
ташлайди, сўнгра ичи суюқликка тўла 
пуфакчалар пайдо бўлиб, улар ёрилади 
ва ичидан суюқлик чиқади ( у дастлаб 
тиниқ бўлиб, кейинчалик хиралашади), 
эрозиялар ҳосил бўлади, кейин қора 
қўтир билан қопланиб, маълум вақтдан 
сўнг тушиб кетади ва янгиянги пуфак-
чалар пайдо бўлаверади. Улар бир-бири 

билан қўшилиб катталашади, сувланади, 
яллиғланиб қизаради ва қичишади.

Бармоқлар ораси териси қаватқават 
бўлиб юмшаб, оқариб туради; бурмалар 
ости ёрилиб, қаттиқ қичишади, кейин-
чалик бу аломатлар аста-секин камая 
бориб, шу соҳа териси бир оз қуруқшаб 
туради. Бу билан касаллик тузалмай-
ди, аксинча даволанмаса, сурункали тус 
олади; ёз кунлари ботбот қўзийди. Э. 
замбуруғи тушган тирноқ юзида сариқ 
доғ ва чизиқчалар пайдо бўлади, кей-
инчалик тирноқ юмшаб, уваланиб кета-
ди. Ана шундай тирноқда ва терининг 
кўчган кепакларида замбуруғ ипчалари 
ҳамда споралари бўлади.

Руброфитияда оёқ панжасидан 
ташқари қўл панжаси, тери бурмалари, 
юз ва бадан касалланади. Касаллик ман-
баи, унинг юқиши ва тарқалиши оёқ пан-
жаси Э.сига ўхшаш.

Чов Э.сида кўпроқ чов, қўлтиқ ва 
аёлларда кўкрак бези ости бурмалари 
яллиғланиб, тўқ қизил доғлар пайдо 
бўлади, қаттиқ қичишади. Касаллик бе-
мор ёки у ишлатган буюмлар (мочалка, 
клеёнка, кийимкечак) орқали юқади.

Э.ни врач даволайди. Касаллик кечик-
тириб юборилганда уни даволаш анча 
мудпкул. Шунинг учун Э.га хос даст-
лабки аломатлар пайдо бўлганда дарҳол 
врачга учрашиш, биларбилмас даво 
қилишга асло йўл қўймаслик керак; акс 
ҳолда касаллик авж олиб кетиши ёки эк-
земага ўхшаш аллергик тошмалар тоши-
ши мумкин. Шахсий гигиена қоидаларига 
қатъий риоя қилиш, шунингдек, бегона 
пойабзал, пайпоқларни киймаслик; ба-
данни, хусусан, кўп терлайдиган тери 
бурмаларини алоҳида сочиқ билан артиб 
қуритиш, қўп терлашни даволаш керак. 

ЭПИДИАСКОП (эпи... ва диаскоп) 
— экранда ношаффоф объектлар (детал-
лар, чизмалар, расмлар, фотосуратлар) 
нинг тасвирини ҳосил қилиш, объектлар-
нинг шаффоф тасвирлари (диапозитив-
лар)ни экранга проекциялаш (тушириш) 
учун мўлжалланган проекцион аппарат. 

Оптик схемасининг асосини диаскопик 
проекциялаш ва эпископик проекция-
лаш усуллари ташкил қилади. Д иаскоп 
ик проекциялашда объектнинг шаффоф 
тасвири йўналтирилган ўтувчи ёруғлик 
оқими дастаси билан ёритилади (қ. Диа-
скоп). Эпископик проекциялашда (расм)
ёруғликдан ҳимояланган қути (кожух) 
/ да манба 2 дан келадиган нурлар сфе-
рик кўзгулар 3 ва 5 ёрдамида шаффоф-
мас объектни ёритади, диффузион тарзда 
тарқалган (қ. Диффузия) нурларнинг бир 
қисми кўзгудан қайтиб, проекциялаш 
объективи 7 га тушади. Объектив тасвир-
ни экранга проекциялайди. Эпископик 
проекциялашда диаскопик проекциялаш-
дагига нисбатан қувватлироқ ёруғлик 
манбаидан фойдаланилади. Э. фотогра-
фия, кинематография ва илмий текши-
риш ишларида қўлланади.

ЭПИДИДИМИТ (юн. мояк ортиғи) 
— мояк ортиғининг яллиғланиши. Ин-
фекция кириши ёки ёрғоққа шикаст ети-
ши сабаб бўлади. Стафилококк, стреп-
тококк ҳамда сил, бруцеллёз, сўзак, 
зохмдан келиб чиқадиган Э.лар фарқ 
қилинади. Инфекция мояк ортиғига 
(грипп, зотилжам ва бошқалар касалли-
кларда) қон орқали ёки уруғ йўлларидан 
ўтади. Э. ўткир ва сурункали кечади. 
Ўт кир Э. тўсатдан бошланади, мояк 
ортиғи, ёрғоқ соҳаси қаттиқ оғрийди, 
гавда т-раси кўтарилади, оғриқ чов ва ён-
бош соҳаларига тарқалади, мояк ортиғи 
катталашиб, қаттикдашади, ёрғоқнинг 
тегишли ярми қизариб, шишади. Агар 
яллиғланиш кучли бўлса, моякда шиш 
пайдо бўлади. Сурункали Э. вақгвақти 
билан қўзиб туради.’ Э.ни вақтида 
олди олинмаса, касаллик уруғ ўтувчи 
йўлларнинг беркилиб қолиши ва бе-
пуштликкя олиб келиши мумкин. 

Давоси . Ёрғоққа суспензорий (мах-
сус халтача) тақилади, физиотерапевтик 
муолажалар (УВЧ терапия, ультратовуш), 
антибиотиклар буюрилади. Э. га сабаб 
бўлган омиллар бартараф этилади. Мояк 
ортиғи йирингласа операция қилинади.

ЭПИДОТ (франц.— ўсмаган) — 
оролли силикатлар кенжа синфига ман-
суб жинс ҳосил қилувчи минерал. Ки-
мёвий таркиби Са2[А1,Ғе,Мп]3[8Ю4]
[81207]0(ОН). Моноклин сингонияда кри-
сталланади. Призматик, игнасимон шак-
лда бўлиб, донадор, нурсимон агрегатлар 
ҳосил қилади. Ранги пуштисимонзанго-
ри, баъзан малла ва пушти. Каттиқлиги 
6—7; Минерал таркибида темир ва мар-
ганец салмоғининг ошиши билан зич-
лиги 3,3 дан 3,5 г/см3 гача ошиб боради. 
Шишадек ялтироқ. Э. Оҳакли скарнлар 
учун хос минерал ҳамда Са га бой паст 
ва ўртача трали метаморфик жинсларда 
учрайди. Э.нинг ҳосил бўлиши генетик 
жиҳатдан плагиоклазларнинг альбитла-
ниши билан боғлиқ. Синоними: аллохит, 
беустит, дельфинит, орендалит, таллит, 
эшерит ва бошқалар Ясама тош сифа-
тида ишлатилади. Э. конлари жуда кўп 
мамлакатларда бўлиб, шундан Жанубий 
Уралдаги Кусинск конида унинг кристал-
лари 15 см гача етади. Ўзбекистонда Э. 
кўп тарқалган: Турангли, Лангар, Оқтош, 
Қўйтош, Қўрғошинкон, Чодак конларида 
кўплаб учрайди. 

ЭПИЗОД (юн. — қўшимча) — 1) 
воқеа, ҳодиса; 2) эпик, лироэпик ва драма-
тик асар сюжетидаги асосий ҳаракатнинг 
маълум бир бўлаги, якунланган муайян 
қисми. Э.нинг мазмунмоҳияти, вазифаси 
асарнинг умумий сюжет тизими ривожи 
билан боғлиқ. Асарда бадиий юк ташув-
чи асосий ва уларни бир-бирига улашга 
хизмат қиладиган ёрдамчи Э.лар бўлади. 
Асосий Э.лар қаҳрамон характерини 
очиш, асар сюжети ривожини таъмин-
лашда ҳал қилувчи ўрин тутса, ёрдам-
чи Э.лар асардаги асосий Э.ларни бир-
бирига боғлаб, сюжет чизиғида яхлит-
лик, бир бутунликни вужудга келтиради. 
Э.лар миқдори асар ҳажми ва унинг жанр 
хусусиятларини белгилайди. 

ЭПИЗООТИЯ (эпи — да ва юн. — 
ҳайвон) — ҳайвонларда бирор юқумли 

касалликнинг кенг тарқалиши; касаллик-
нинг маълум вақт ичида катта ҳудудга 
(хўжалик, туман, вилоят ва бошқалар) ёй-
илиб кетиши. Э. кўринишидаги юқумли 
касалликларга оксил, ўлат ва қорамоллар 
перипневмонияси, чўчқа ўлати, нью-
касль касаллиги ва бошқалар киради. 
Э.га қарши кураш — инфекция манбаини 
зарарсизлантириш, касал молларни тезда 
ажратиш, карантин эълон қилиш, эмлаш, 
молларни тўғри боқиш ва бошқалардан 
иборат. 

ЭПИЗООТОЛОГИЯ (эпизоотия ва 
... логия) — чорва моллари, паррандалар 
ва қушлар юқумли касалликларининг 
пайдо бўлиши, тарқалиши ва уларни 
тугатиш қонуниятларини ўрганадиган 
фан; эпизоотиянинг олдини олиш ва унга 
қарши курашнинг илмий асосланган чо-
ратадбирларини ишлаб чиқиш билан ҳам 
шуғулланади.

Умумий ва хусусий Э.га бўлинади. 
Умумий Э. эпизоотиялар пайдо 
бўлишининг сабабларини, улар ри-
вожланиши ва сўнишининг умумий 
қонуниятларини ҳамда эпизоотиянинг 
оддини олиш ва батамом йўқотиш уму-
мий чоратадбирларини ўрганади. Ху-
сусий Э. айрим юқумли касалликнинг 
хусусиятларини ўрганади ва унга қарши 
кураш тадбирларини ишлаб чиқади.

Ҳоз. даврда Э.нинг асосий муаммо-
лари қатор юқумли касалликларнинг 
даврийлик сабаби, оксил касаллиги, 
кутуриш, куйдирги, сил, бруцеллёз ва 
бошқалар ўта хавфли касалликларга 
қарши кураш тадбирларини назарий 
асослаш, юқумли касалликлар эволю-
цияси бўйича тадқиқотлар олиб бо-
риш, микроб ташувчанликни, шартли 
патоген микроорганизмлар томонидан 
чақириладиган юқумли касалликларда 
эпизоотик жараённи ўрганиш, эпизоотик 
жараённинг табиий ҳамда ижтимоий-
иқтисодий омилларини тадқиқ қилиш, 
эпизоотологик тадқиқотининг ягона 
стандарт усулларини ишлаб чиқиш ва 
бошқалар 16—17-асрларда юқумли ка-

салликларнинг қўзғатувчилари маълум 
бўлмасада, уларнинг юқумлилиги ва ҳар 
бир касаллик пайдо бўлишининг ўзига 
хос сабаби борлиги аникланган. 1861 йил 
француз олими Л. Пастер баъзи юқумли 
касалликларнинг қўзғатувчиларини 
кашф этгач, Э. илмий асосда ривожлана 
бошлади.

Ўзбекистонда Э.нинг ривожланиши 
1924 йилда акад. К.И.Скрябин номидаги 
Ўзбекистон ветеринария илмий тадқиқот 
институти ташкил этилиши билан боғлиқ. 
Ўша йилларда ин-т олимлари куйдир-
ги, отларнинг манқа, қорамолларнинг 
ўлат ва плевропневмонияси, қўйларнинг 
чечак ва бошқалар юқумли касалликла-
рини тугатишда фаол иштирок этдилар. 
Дастлабки 10 йилликда ин-т Ўрта Осиё 
чорвачилиги учун 10 дан зиёд биологик 
препаратлар ишлаб чиқарди. 1934 йил 
Ин-тда Э. бўлими ташкил этилди, 1937 
йилда проф. Г.Оболдуев раҳбарлигида 
биринчи бўлиб Ўзбекистон туманлари-
нинг юқумли касалликлар бўйича эпизо-
тик ҳолати тўлиқ ўрганилди ва юқумли 
касалликлар тарқалишининг эпизоотик 
харитаси тузилди. Э. эришган ютуқлар 
туфайли республикада чорва моллари-
нинг сибирь яраси, ўлат, контагиоз плев-
ропневмония ва ҳ.к. юкумли касалликла-
ри бартараф этилди, айрим касалликлар-
нинг тарқалиши чекланди.

Ад.: Пармонов М., Саидқулов Б., Пар-
монов Ж., Эпизоотология, Т., 1996.

Ҳошим Нурмаматов. 

ЭПИКАРД (эпи... ва юн. — юрак) — 
юракнинг ташқи қавати. Юпқа бирикти-
рувчи тўқимадан тузилган. Миокардни 
устки томондан қоплаб туради. Юрак таг 
томонида Э. букланиб перикардга ўтиб 
кетади. 

ЭПИКОТИЛЬ (эпи... ва юн. — 
чуқурлашиш) — уруғпалла устки тир-
саги, ўсимлик майсасида уруғпалла 
бўғими билан поянинг биринчи чин барг 
оралиғидаги қисми. Айрим ўсимликлар 
(зубтурум, қоқиўт ва бошқалар)да Э. 

ривожланмасдан майса тўп барг ҳосил 
қилади; лавлагида Э. — иддизмеванинг 
барг жойлашган юқори қисми. 

ЭПИКУР (мил. ав. 341, Самос о. — 
мил.ав. 270, Афина) — юнон файласуфи. 
306 йилдан Афинада яшаган, ўз номи 
билан аталган фалсафа мактабига асос 
солган. Э. 300 дан ортиқ асар муаллифи 
ҳисобланади. Лекин унинг бир неча хати, 
афоризмлари ва эсда лигигина сақланиб 
қолган. Э. фалсафани физика (табиат 
тўғрисидаги таълимот), каноника (билиш 
тўғрисидаги таълимот, унда сенсуализм-
га амал қилган) ва этикага бўлган. Э. фи-
зикада Демокритнинг атомистика таъли-
мотига эргашди. Сон-саноқсиз оламлар 
орасидаги фазоларда яшаётган бефарқ 
худолар мавжуд деб билди, лекин улар-
нинг коинот ва одамлар ҳаётига аралашу-
вини инкор этди. У Платоннинг «ғоялар 
дунёси», Аристотелнинг «биринчи турт-
ки» ва бошқаларнинг ғайритабиий куч-
лар ҳақидаги ғояларига қўшилмади, олам 
сонсаноқсиз, чексиз, доимий ҳаракатда 
ва ўзгаришда деб ҳисоблади. Э.нинг фи-
крича, жон моддий, тана билан боғлиқ, 
тана ўлиши билан у ҳам ўлади.

Э. каноникага доир қарашларида ду-
нёни илмий билиш мумкинлигини эъ-
тироф этди. У канониканинг мақсади 
 ҳақиқатни билиш, ҳақиқат мезонларини 
топиш ва аниқлашда деб тушунди. Э. 
этикасида адолат, дўстлик, донишманд-
лик тушунчалари муҳим ўрин эгаллай-
ди. Адолат тушунчасини ўзгага зарар 
етказмаслик ва ундан зарар кўрмаслик 
деб билади. Унинг фикрича, дўстликнинг 
асосида индивиднинг шахсий эҳтиёжи 
ётади; ақллилик — муваққат эзгулик, 
дўстлик — абадий эзгулик.

Одамлардан йироқ бўлиб яша, де-
ган фикр Э.нинг шиори бўлган. У. 
азобуқубатларнинг бўлмаслиги, таннинг 
соғломлиги ва руҳнинг беташвишли-
ги (атаракция)ни ҳаётнинг мақсади деб 
билган. Унинг фикрича, табиатни билиш 
қўрқувдан, ўлим даҳшатидан, иримси-
римлар ва, умуман, диндан халос қилади.

ЭПИКУРЕИЗМ — Эпикур 
ғояларидан келиб чиққан таълимот. 
Афинадаги мактаби — Эпикур «Боғ»и. 
Эпикур фалсафадан сабоқ берган бу 
«Боғ»да дастлаб Метродор, Полиен, Эр-
марх, Колот (мил.ав. 4—3-асрлар), сўнг 
Сидонлик Зенон, Федр, Филодем (мил.
ав. 2—1 а.лар) сингари таниқли файла-
суфлар етишиб чиққан. Э.нинг Римда-
ги энг йирик намояндаси — Лукреций. 
Эпикур мактаби мил. 4-аср ўрталаригача 
яшаб келди. Уйғониш даврида янгитдан, 
кейинчалик, 17—18-асрларда матери-
алистик ва маърифатчилик оқимлари 
(П.Гассенди)да ривожланди. Ҳаётнинг 
моддий қувончларини, роҳат, фароғатни 
афзал кўрадиган одамларни эпикурчилар 
деб атайдиган бўлдилар.

ЭПИЛЕПСИЯ (юн. — тутаман), 
тутқаноқ, қуёнчиқ — бош миянинг 
сурункали касаллиги; кўпинча тири-
шиш, ҳушдан кетиш, бемор шахси-
нинг ўзгариши, айрим ҳолларда ақлий 
қобилиятнинг сусайиб бориши билан ке-
чади (феълатвор ўзгарувчан, сержаҳл, ги-
нахон бўлиб қолади ва ҳ.к.). Бош миянинг 
тутқаноқ тутишига нисбатан туғма ёки 
турмушда орттирилган ўта мойиллиги, 
шунингдек, наслий туғма нуқсонлар, бош 
ва орқа миянинг юқумли касалликлари, 
жароҳатлари, туғруқ чоғидаги нохушли-
клар, эндокрин омиллар, ногаҳон қўрқув 
ва ҳ.к. Э.га сабаб бўлади. Э. мустақил 
касаллик (генуин Э.) ёки симптоматик 
(бош миянинг яллиғланиши, ўсмаси, 
шикастланиши ва бошқалар оқибатида) 
бўлиши мумкин. Э. кўп учрайди. Акса-
ри болалик ва ўсмирлик даврида, баъзан 
кексайганда ҳам кузатилади. Катта ва 
кичик тутқаноқлар Э.нинг асосий белги-
сидир. Кўпинча ҳеч бир сабабсиз, баъзан 
қаттиқ ҳаяжон, ҳориш ва бошқалардан 
сўнг тутқаноқ тутади. Аксари тутқаноқ 
тутишидан аввал бемор кайфияти 
ўзгаради; серзарда ёки маъюс бўлади, 
боши оғрийди, ланж тортади. Баъзан 
ҳеч қандай белгисиз, шунингдек, уйқуда 

ҳам тутқаноқ тутади. Деярли кўпчилик 
ҳолларда бевосита тутқаноқ тутишидан 
олдин бир неча секунд давомида ўткир 
руҳий ҳолат — аура (юн. аига — «ша-
бада эсиши») юз беради. Бунда бемор 
ўзини ёмон ҳис қилади, боши айланади, 
эти увишади ва ҳ.к. Шунингдек, бемор 
кўзига даҳшатли манзаралар кўриниши, 
бурнига қўланса, куюнди ҳидлар келиши, 
шовқинсурон эшитилиши ва аччиқ, шўр 
таъм сезилиши мумкин. Баъзида бемор 
бу вақтда бир хилдаги ҳаракатларни та-
крорлайверади; мас, оғзини чапиллатаве-
ради, олдида турган нарсани йиғаверади 
ёхуд бир жойда гир айланади, ўз-ўзидан 
югуриб кетади ва бошқалар Аурадан 
сўнг кучли тутқаноқ тутади. Бемор 
ҳушдан кетиб йиқилади, сўнг гавдаси-
нинг барча мускуллари қисқариб (тоник 
талваса) қўлоёқлари чўзилади ёки букил-
ганича қотиб қолади, жағларини маҳкам 
қисиб олади (бунда бемор кўпинча ти-
лини тишлаб олади). Нафас мускуллари-
нинг қисқариши туфайли бемор кўкариб 
(айниқса, юзи) кетади, кўз соққалари 
орқага тортиб, қорачиғи кенгаяди ва нур-
дан таъсирланмайди. Бир неча секунддан 
сўнг бу ҳолат гавда мускулларининг рит-
мик қисқариши (клоник талваса) билан 
алмашинади. Бунда бемор бошини ётган 
еридаги нарсаларга уради, оғзидан кўпик 
чиқади, 1—2 минутдан кейин аста-секин 
тиришиш тугаб, бемор нафас ола бошлай-
ди, ранги ўзига келади. Лекин бу вақтда 
у йиқилгандаги шикастлар оғриғини 
сезмайди, чақирса эшитмайди; кўпинча 
ўзига келмай туриб чуқур уйқуга кетади. 
Уйғонганидан сўнг ҳеч нарсани хотирлай 
олмайди; дармонсизлиги, шикастлан-
ганлигидан тутқаноқ тутганини билади. 
Кичик тутқаноқ, одатда, талвасасиз ёки 
камроқ талваса (болаларда) билан ўтиб, 
бир неча секундда тугайди. Бунда акса-
рият бемор бир лаҳза эсҳушини йўқотиб 
(мас, юрган бўлса бирдан туриб қолади, 
гапираётган бўлса сўз ўртасида тўхтайди 
ва бошқалар), яна ўзига келиши мумкин. 
Э.да кичик тутқаноқлардан ташқари тал-
васасиз фақат руҳий ўзгаришлар — Э. 

эквивалентлари ҳам кузатилади. Айрим 
вақтларда улар аура каби кўпроқ қисқа 
муддатли руҳий ҳолатлар тарзида ўтади. 
Бунда бемор ҳаёт воқелигини идрок 
этолмай қолади. Э.да (айниқса генуин 
Э.да) секин-аста бемор шахси (характе-
ри) ўзгариб, ақлий қобилияти сусайиб 
боради, яъни Э.га хос эси пастлик куза-
тилади, бунда бемор тўсатдан бажара-
ётган ишини бошқа мақсадсиз томонга 
йўналтиради, мас, ишдан уйга қайтаётиб 
бошқа жойга кетиб қолади, бирор хат 
ёзаётган бўлса, унинг мазмунини (ша-
клини) бузиб юборади ва ҳ.к. Бемор 
бир мавзудан иккинчисига, бир машгу-
лотдан бошқасига ўтишга қийналади, 
қизиқиш доираси тор, атрофдагилар-
га кек сақлайдиган, қасоскор, ичи қора 
ёки адолатгўй, насиҳатгўй, бошқалари 
ҳаддан ташқари саришта, мулойим бўлиб 
қолади.

Генуин Э. сурункали кечиб, авж олиб 
боради, бунда катта тутқаноқлар 1 йилда 
1—2 марта ёки бир кунда бир неча марта 
кетмакет тутади, баъзан (яъни кетмакет 
тутганда) мияга қон қуйилиши ёки мия 
ва ўпканинг шишиши, асфиксия, оғир 
ҳолларда ўлим юз бериши мумкин.

Давоси: қатьий кун тартиби, парҳез, 
меҳнат билан даволаш ва врач тавсия эт-
ган доридармонлардан иборат.

Э.си бор беморлар психоневрологик 
диспансерлар назоратига олинади.

ЭПИЛОГ (эпи... ва — сўз) — ба-
диий асарда воқеа тасвиридан сўнг 
қаҳрамонларнинг кейинги тақдирини 
сўзлаб берувчи хотима қисми; қадимий 
юнон драмасида хор (ёки актёр)нинг то-
мошабинларга сўнгги мурожаати (бунда 
саҳнада юз берган воқеа-ҳодисаларнинг 
моҳияти шарҳланар ва муаллифнинг 
нияти баён қилинарди). Уйғониш даври 
драмаларида (В.Шекспир, Б.Жонсон), 
одатда, Э. томошабинларга мурожаат-
монолог бўлиб, бунда пьесанинг асосий 
гояси шарҳланган.

Э. асардаги асосий зиддият ечими-
нинг оқибатларини ифодалашга, асар-

нинг ғоявий самарасини баён қилишга 
хизмат этади. Абдулла Қодирийнинг 
«Ўтган кунлар» романидаги хотима 
Э.нинг ёрқин намунасидир. Ушбу Э. 
орқали ўқувчилар асар бош қаҳрамони 
Отабекнинг кейинги такдири ҳақида ха-
бар топадилар. Ҳар бир асарда Э. бўлиши 
шарт эмас. Баъзан Э. асарнинг бош 
қисмига кўчирилиши ҳам мумкин.

Мусиқада ҳам операнинг хотима 
қисми Э. деб юритилади (яна қ. Хотима). 

ЭПИР — Шим. Грециядаги қадимий 
ўлка. Э. юнон қабилаларининг энг 
қадимий юрти, шу ердан улар кей-
инчалик Болқон я.о. ва Эгей денгизи 
оролларига тарқалганлар деган фик-
рлар мавжуд. қадимийда Э.да қардош 
иллирий қабилалар: хаонлар, молос-
слар, феспротлар ва бошқалар яшаган. 
Бу қабилалар эҳтимол Э.нинг қадимий 
юнон аҳолисини сиқиб чиқаришган. 
Мил.ав. 6—5-асрларда хаонлар Э.да энг 
кучли қабила ҳисобланган. Кейинчалик 
устунлик молоссларга ўтган, уларнинг 
шоҳларидан бири — Пирр даврида (мил.
ав. 4-аср охири — 3-аср боши) Э.нинг 
бутун ҳудуди ягона давлатга бирлашган 
(шундан кейин Э. аҳолиси эпиротлар деб 
аталган). Мил.ав. 168 йил Э.ни римли-
клар босиб олиб, 70 дан ортиқ шаҳарни 
вайрон қилишган ва 150 мингга яқин 
эпиротларни қул қилиб ҳайдаб кетиш-
ган. Август даврида (мил.ав. 27—мил. 
14 йил) Э. ҳудуди Римнинг Ахайя про-
винцияси таркибига киритилган. Импе-
ратор Траян даврида Э. Акарнания билан 
бирлаштирилиб Э. провинциясини таш-
кил қилган, 3-аср охирида Иллириянинг 
бир қисми билан битта провинцияга 
бирлаштирилган. Мил. 4-асрдан — Ви-
зантия таркибида (13—14-асрларда Э. 
ҳудуди Эпир давлатига кирган), 15-аср 
ўрталаридан — Усмонли турк империя-
си ҳукмронлиги остида бўлган. 1881 йил 
Э.нинг бир қисми (Арта р-ни) Грецияга 
қўшиб юборилган; 1912—13 йиллардаги 
Болқон урушларидан сўнг Э.нинг бутун 
ҳудуди Греция таркибига кирган.

ЭПИР ДАВЛАТИ — Болқон я.о.да 
Византия империяси парчаланиши 
чоғида (Константинополь салибчилар 
томонидан босиб олинганидан сўнг) ву-
жудга келган давлат (1204). 1337 йил Э.д. 
ҳудуди 1261 йил тикланган Византия им-
периясига қўшиб олинган. 

ЭПИСПАДИЯ (эпи... ва юн. ёриқ) 
— сийдик чиқариш канали (уретра) 
нинг туғма нуқсони. Кўпроқ эрка-
клар, баъзан аёлларда учрайди. Э.нинг 
бир неча кўриниши бор. Бунда сийдик 
чиқариш каналининг ташқи тешиги 
олат бошчасида, олат сиртининг турли 
жойида ёки қов остида (буни тотал Э., 
тўлиқ Э. дейилади) бўлади. Олат бош-
часи Э.сидаолатбошчаси ёриқ, сийдик 
чиқариш каналининг ташқи тешиги тар-
новга ўхшаш очилиб, шиллиқ қавати 
кўриниб ётади. Бу Э.да бемор сачратиб 
сияди. Тўлиқ Э.да сийдик чиқариш кана-
ли бор бўйича ёрилган, олат яхши ривож-
ланмаган ва қоринга тортилиб туради; 
қовуқнинг иккала сфинктерн бўлмаслиги 
туфайли (баъзан қовуқ олд девори ҳам 
бўлмайди) бемор сийдик тута олмайди. 
Олат сирти Э.сида бемор сийганда жин-
сий аъзо атрофидаги терига доим сийдик 
тегишидан тери яллиғланиб, сувчираб 
туради.

Э.да турли пластик операциялар 
ўтказилади.

ЭПИСТАЗ (юн. — тўхтатиш, босиб 
туриш, тўсиқ) — генларнинг ўзаро таъ-
сири типларидан бири; бир ген аллел-
ларининг бошқа генлар аллеллари фао-
лиятини босиб туриши. Э. доминант ва 
рецессив бўлади. 

ЭПИСТОЛЯР АДАБИЁТ (юн. — 
хат, мактуб, нома) — хат, нома шаклида 
яратилган турли хил асарлар (мас, эпи-
столяр роман). Э.а.га атоқли арбоблар-
нинг маданийтарихий аҳамиятга эга 
бўлган ёзишмалари ҳам киради (мас, 
Алишер Навоийнинг «Муншаот» асари). 

Нома адабий жанр сифатида юнон ва рим 
адабиётида (Цицерон, Горацийнинг шеъ-
рий мактублари), шунингдек, Шарқ ада-
биётида кенг тарқалган (қ. Нома).

18-асрда мактуб шаклида роман-
лар ёзиш Европада одат тусига кир-
ган (С.Ричардсоннинг «Памела», 1740; 
Ж.ЖРуссонинг «Юлия ёки Янги Эли-
оза», 1761 ва бошқалар). 19-асрда Э.а. 
тарихий ҳикоя, оилавий хроника тарзида 
ривож топди (И.С. Тургенев, «Фауст»; 
Ф.Достоевский, «Фақир кишилар»). 
20-асрда, айниқса, 2-жаҳон уруши йил-
ларида мактуб шаклидаги Э.а. муҳим 
аҳамиятга эга бўлган. Ҳоз. ўзбек ада-
биётида эпистоляр шаклдан О.Ёқубов, 
Ў.Ҳошимов, А.Иброҳимов каби ёзувчи-
лар унумли фойдаланмоқдалар. Хусусан, 
Абдуқаҳҳор Иброҳимовнинг «Уйқу кел-
мас кечалар» романи бошидан охиригача 
асосий қаҳрамон Фахри Камолнинг сев-
гилиси Ёқутхонга йўллаган хатларидан 
иборат. Шунингдек, ҳоз. пайтда Э.а.нинг 
шеърий мактублар, мурожаатнома, очиқ 
хат (асосан, адабий танқидчиликда) каби 
шакллари ҳам мавжуд. 

ЭПИТАФИЯ (юн. — қабр устида) 
— қабр устидаги ёзув, асосан, шеър-
да ифодаланади. Реал ва тўқима Э.лар 
яратилади. Э. кичик ҳажмда, марҳумга 
қаратилган ёки марҳумнинг ўзгаларга 
қаратилган фикридан иборат бўлади. 
Туркий халқларда урхуненисей ёдгорли-
кларида Э. намуналари бор. 

ЭПИТЕЛИЙ (эпи... ва юн. — 
сўрғич), эпителий тўқимаси — кўп 
ҳужайрали ҳайвонларда — танани 
ва тана бўшлиғини қоплаб турувчи, 
кўпчилик безларнинг асосий функцио-
нал таркибини ташкил этувчи тўқима. 
Эмбриогенезда Э. ҳар уччала муртак 
варақларидан ҳосил бўлади ва тана 
қоплоғичи, уларнинг ҳосилалари ҳамда 
кўпчилик безларнинг ҳосил бўлишида 
қатнашади. Э. тез эскириб қолиши ту-
файли кучли регенерация қилиш хусу-
сиятига эга. Э. базал мембрана билан 

чегараланган, унда томирлар бўлмайди; 
озиқ моддаларни унга яқин жойлашган 
бириктирувчи тўқимадан олади. Э. че-
кловчи, ҳимоя, моддалар алмашинуви 
(сўриш, ажратиш), секрет ажратиш функ-
циясини бажаради. Функциясига биноан, 
қопловчи ва секретор Э.га ажратилади. 
Қопловчи Э., ўз навбатида, бир қаватли, 
кўп қаватли ва оралиқ қаватли бўлади. 
Бир қаватли Э. ҳужайралари базал мем-
брана билан боғланган (ошқозон ва 
ичак девори, мезотелий тана бўшлиғини 
ўраб турадиган Э.). Кўп қаватли Э.нинг 
фақат ички қавати базал мембрана би-
лан қопланган (тери Э.си), оралиқ (2 
қаватли) Э.нинг ташқи кўриниши орган 
девори чўзилишига қараб ўзгариб ту-
ради (мас, қовуқ, сийдик чиқариш йўли 
Э.си). Секретор Э. эса безларда бўлади. 
Э. ҳужайрасининг тузилиши унинг се-
креторлик функцияси билан боғлиқ.

Э. шаклига биноан, ясси, кубсимон 
ва цилиндрсимон бўлади. Шимувчи 
Э. ҳужайраси сирти туксимон жиякли, 
ҳилпилловчи Э.да ҳилпилловчи кипри-
клар бўлади. Ҳимоя функцисини бажа-
рувчи Э. учун мугузлашиш хусусияти, 
безли эпителий учун донадор эндоплаз-
матик тўр ва Гольжи комплексининг ри-
вожланиши хос.

Ўсимликларда Э. — игнабарглилар-
нинг мум йўллари ва соябонгулдошлар-
га мансуб ўсимликларнинг мой чиқариш 
йўлларини ўраб турадиган ҳужайралар.

ЭПИТЕРМАЛ КОНЛАР (эпи... ва 
юн. — иссиқ) — фойдали қазилмаларнинг 
гидротермал конлар синфига мансуб, ер 
юзасидан унча чуқур бўлмаган жойларда 
ўртача босим ва нисбатан паст т-ра (200° 
дан кам)да ҳосил бўладиган конлар. Э.к. 
термини америкалик геолог В.Линдгрен 
томонидан (1907) киритилган (қ. Гидро-
термал конлар). 

ЭПИТЕТ (юн. — илова қилинган; 
қўшилган) — қ. Сифатлаш. 

ЭПИФИЗ (юн. — ортиқ, дўмбоқ) — 

1) миянинг юқори қисмидаги ўсимта, 
«ғуддасимон без». Одам ва умуртқали 
ҳайвонлар оралиқ миясининг юқори 
юзасида жойлашган. Э., асосан, ёш ин-
дивидларда яхши ривожланган. Экспе-
риментал ва клиник кузатишлар Э.нинг 
олиб ташланиши ёки структурасининг 
ўзгариши эрта жинсий етилишга ва анор-
мал ўсишга сабаб бўлишини кўрсатади; 
2) узун найсимон суякларнинг бўғим уч-
лари. 

ЭПИФИТЛАР (эпи... ва ... фит) 
бошқа ўсимликларда, асосан, дарахтлар 
пояси, шохларида яшайдиган, бироқ озиқ 
моддаларни атроф муҳитдан оладиган 
ўсимликлар. Барглар устида яшайди-
ган ўсимликлар эпифиллар дейилади. 
Ўсимликларнинг барча синфларида уч-
райди. Э. ҳаводан намлик ва минерал 
озиқни олишга мослашган. Уларнинг 
илдиз пўсти ғовак бўлиб, чанг, тўкилган 
баргларни тутиб қоладиган чуқурча, яъни 
уя ҳосил қилади; барглари воронкасимон 
бўлиб, барг ички юзасида жойлашган 
тукчалар сўриб оладиган намни йиғади. 
Кутикуласи қалинлашган, барглари ту-
клар билан қопланган. Э.нинг эволюция 
жараёнида келиб чиқиши уларнинг нам 
тропик ўрмонлардаги дарахтлар сояси-
да ўсганлиги билан боғлиқ. Улар доимо 
ёруғликка интилиши туфайли дарахтлар 
танаси, шохчалари ва баргларида яшашга 
ўтган. 

ЭПИФИТОТИЯ (эпи... ва юн. — 
ўсимлик) — ўсимликлар юқумли касал-
ликларининг муайян бир вақт давомида 
катта ҳудуд (хўжалик, туман, вилоят, 
мамлакат)ларда тарқалиши. Одатда, Э. 
бошоқли экинларда занг, қоракуя, ғўзада 
фузариоз, картошкада фитофтороз, олма-
да катараз ва бошқалар кўплаб юқумли 
касалликлар кўринишида намоён бўлади. 
Касалликнинг тарқалиш тезлиги (маъ-
лум майдонда касалланган ўсимлик 
сони), кечиш суръати (битта ўсимлик 
ёки органдаги зарарланган жойлар сони), 
йўқотилган ҳосил, касалланган майдон 

ҳажми, касалликнинг давом этиш мудда-
тига қараб Э. миқёсини баҳолаш мумкин. 
Касаллик бир неча мамлакат ёки бутун 
қитъаларда ёйилган бўлса панфитотия, 
маълум р-нларда ўқтинўқтин пайдо 
бўлса энфитотия дейилади. Энфитотия 
Э.га ва, аксинча, Э.дан энфитотияга айла-
ниши ёки касаллик қўзғатувчига ноқулай 
шароит бўлганда касаллик жуда кам ку-
затилиши мумкин. Бу ўсимликларнинг 
замбуруғли касалликларига хос бўлиб, 
юқум манбаи тупроқда сақланади ёки 
уруғлик билан тарқалади. Касалликнинг 
ҳар йилги ривожланиши табиий шароит 
ёки агротехника омилларига ҳам боғлиқ.

Ўзбекистонда қўзғатувчилари бун-
дан 20—25 йил аввал қайд этилган 
айрим ўсимлик касалликлари кейин-
ги 8—10 йил ичида Э. сифатида баъзи 
ҳудудларда кузатилмоқда (илдиз чири-
ши ва қора илдиз чириши ва бошқалар). 
Уларнинг пайдо бўлишига қулай обҳаво 
шароити, махсус чораларни қўллаш 
сусайганлиги, тупроқнинг ориқлаши, 
агротехник усулларни нотўғри қўллаш, 
жумладан, минерал ўғитлардан нотўғри 
фойдаланиш сабаб бўлди. Шунингдек, 
майдонларга биотипик таркиби бир хил 
экинларни муттасил экиш натижасида 
касаллик қўзғатувчисининг тез мослашу-
ви ва кўпайиши, экинларда касалликка 
чидамлилик хусусиятининг ўзгариши 
ва бошқалар ҳам Э.га сабаб бўладиган 
омиллардан ҳисобланади.

Замонавий фитопатология Э.нинг 
олдини олишнинг бир қанча усуллар-
га эга. Натижада Э. келтирадиган зарра 
анча камаймоқда, мас, карантин чорала-
ри ва касалликларга чидамли экин навла-
рининг яратилганлиги Э. хавфини барта-
раф этади.

Султон Алимуҳамедов.

ЭПИЦЕНТР (эпи... ва лот. — до-
ира маркази) — 1) зилзила ўчоғи марка-
зий нуқгасининг ер сиртига проекцияси 
(қ Гипоцентр). Э.нинг ўрни сейсмик 
ст-яларнинг қайдлари ва ер сиртидаги 
вайронагарчиликлар даражасига қараб 

аниқланади; 2) ҳаво (ер ости, сув ости)да 
юз берган ядро портлаши марказининг ер 
сиртига проекцияси. Бундай Э.нинг ўрни 
махсус асбобларнинг қайдлари ва порт-
лашдан ҳосил бўлган чуқурнинг марка-
зига қараб аниқланади. 

ЭПИЦИКЛ (эпи... ва юн. — айлана) 
— Птолемейнинг геоцентрик система-
сидаги ёрдамчи айлана. Э. сайёралар-
нинг тескари ҳаракатини тушунтириш 
мақсадида киритилган. Сайёра Э. бўйлаб 
текис ҳаракатланади, Э.нинг маркази эса 
Ер атрофида деферент (маркази Ер деб 
олинган айлана) бўйлаб ҳаракатланади, 
деб ҳисобланган. Птолемей системаси 
олам тузилишини ҳақиқий акс эттира 
олмагани учун вақт ўтиши билан сайё-
ралар ҳаракатини Э. орқали тушунтириб 
бўлмай қолган.

ЭПИЦИКЛОИДА (эпи... ва цикло-
ида) — текисликда радиуси К га тенг 
бўлган қўзғалмас айлана бўйлаб, сирпан-
май ҳаракатланувчи г радиусли айлана 
нуқтаси чизган траектория. 

ЭПЛТОН (Эпллтон) Эдуард Виктор 
(1892.6.9, Брадфорд — 1965.21.4, Эдин-
бург) — англиялик радиофизик. Лондон 
Қироллик жамияти аъзоси (1927). Кем-
бриж ун-тини тугатган (1914). Лондон 
ун-ти (1924—36), Кембриж ун-ти проф. 
(1936—39), Буюк Британия и.т.лар де-
партаменти котиби (1939—49). Эдин-
бург ун-ти ректори (1949 йилдан). Асо-
сий илмий ишлари радиотўлқинларнинг 
тарқалиши ва сўнишига оид. 1924 ва 1927 
йилда ионосферанинг радиотўлқинларни 
қайтарувчи икки қатламини эксперимен-
тал равишда топди. Ионосферани ҳар 
томонлама текширган. Нобель мукофоти 
лауреати (1947). 

ЭПОКСИД ПОЛИМЕРЛАР эпоксид 
смолалар ёки эпоксид олигомерларнинг 
қотирувчилар иштирокида полимерла-
ниш маҳсулотлари. Оддий эпоксидлар 
асосида олинган материаллар механик 

ва иссиқлик таъсирига 155°гача чидай-
ди, аммо Э.п.нинг ўзи нисбатан юқори 
бўлмаган иссиқликка бардош бера ол-
майди. Юқори ҳароратга чидамли Э.п.: 
1) эпихлоргидринни юқори ҳароратга чи-
дамли фенол компонентлари билан кон-
денсатлаб; 2) эпихлоргидринни бошқа 
оксид компонентлар, хусусан, бисэпок-
сидлар билан алмаштириб олинади. Ди-
эпоксид асосида янги циклоалифатик 
Э.п. чиқарилади. Улар кислота оксидла-
ри билан қотирилади ва юқори ҳароратга 
бардош бера олади, диэлектрик хосса-
ларини 200°гача сақлайди. ВҒ3 билан 
қотирилган Э.п. гидроксил гуруҳларнинг 
камлиги ва катта пишикликка эгали-
ги билан фарқланади, шунингдек, узоқ 
вақт давомида 200° ҳароратга чидайди. 
Эпихлоргидрин ва 2 атомли фенолни 
ишқор иштирокида қиздирилганда тола 
ҳосил қилувчи ароматик полиоксиби-
рикмалар — Э.п. олиш мумкин. Э.п.нинг 
иссиқликка бардошлигини ошириш 
мақсадида макромолекула таркибига кўп 
атомли феноллар киритилади. 

ЭПОПЕЯ (эпос ва юн. — яратаман, 
ижод қиламан) — умумхалқ муаммо-
си тасвир этилган йирик ҳажмли эпик 
асар. Қадимги (ёки қаҳрамонлик) Э. 
ҳамда янги замон Э.си каби босқичларга 
бўлинади. Бадиий сўз тараққиётининг 
илк босқичида Э. халқ қаҳрамонлик 
эпосининг кўринишларидан бири 
ҳисобланган. Э.нинг халқ оғзаки ижоди 
негизида юзага келган мумтоз намуна-
лари сирасига юнонларнинг «Илиада» ва 
«Одиссея», ҳиндларнинг «Маҳабҳарата» 
ва «Рамаяна», французларнинг «Роланд 
ҳақида қўшиқ», немисларнинг «Нибе-
лунглар ҳақида қўшиқ», ўзбекларнинг 
«Гўрўғли», «Алпомиш» ва бошқалар 
асарлари киради. Бу хил Э.лар мазмуни 
мураккаб ва кўп қиррали бўлиб, унда 
муайян халқнинг шаклланиш даври-
даги турмуши, буюк қаҳрамонликлар, 
халқ тақдирида рўй берган кескин 
ўзгаришлар акс этади. Э. қаҳрамонлари 
қиёфасида у ёки бу халқнинг орзуин-

тилишлари, қудрати ва улуғворлиги 
ўз ифодасини топади. Бадиий фанта-
зия даражасига кўтарилган образли-
лик, тасвирланаётган ҳодисаларнинг 
фавқулодда мўъжизавийлиги, баённинг 
батафсиллиги, сюжет қамровининг кенг 
ва кўламдорлиги, бадиий тасвир воси-
таларининг ёрқин ҳамда таъсирчанлиги 
қадимий Э.га хос бадиий-эстетик белги-
лардир.

Кейинчалик ёзма адабиётнинг ай-
рим вакиллари Э.га хос миқиёс ва 
кўламдорликни ўзларининг индивидуал 
ижодларига кўчиришга уриниб, ҳажман 
йирик, мазмунан халқ ҳаётидаги муҳим 
ҳодисаларни акс эттирувчи асарлар яра-
тишга тутиндилар (Вергилий, «Энеида»; 
Т. Тассо, «Озод қилинган Қуддус»; Воль-
тер, «Генриада» ва бошқалар).

Уйғониш даврига келиб, Европада 
ижтимоий муносабатларнинг кескин 
ўзгариши янги даврнинг табиати ва 
эҳтиёжларига мос келадиган Э. ярати-
лишини талаб этди. Натижада Данте, 
Рабле, Сервантес ва бошқалар буюк 
ижодкорлар томонидан Э.нинг қадимий 
кўринишларидан ҳам шаклан, ҳам маз-
мунан фарқ қиладиган ва янги замон та-
лабларига жавоб бера оладиган ёрқин на-
муналари яратилди («Илоҳий комедия», 
«Гаргантюа» ва Пантагрюэль», «Дон 
Кихот» ва бошқалар). Форсий ва туркий 
адабиётлардаги «Хамса» асарлари ҳам 
жамият олдида турган ўта долзарб ҳаётий 
муаммоларнинг монументал йўсинда акс 
эттирилиши жиҳатидан Э. талабларига 
жавоб бера олади.

Европа адабиётида маърифатчилик 
даврида реалистик романнинг шакллани-
ши Э.нинг янги типини вужудга келтира-
ди. Оламни реалистик тарзда ифода этган 
Э.лар юзага келди (Г.Филдингнинг «То-
пиб олинган Том Жонс тарихи», Бальзак-
нинг «Инсон комедияси», Л. Толстойнинг 
«Уруш ва тинчлик», Ф.Достоевскийнинг 
«Акаука Карамазовлар» сингари романЭ.
лари). Мазкур романЭ.ларнинг асосий 
хусусияти уларда халклар тақцирининг, 
муайян тарихий жараённинг, умумхалқ, 

умумжаҳон аҳамиятига молик муаммо-
ларнинг кенг ва атрофлича акс эттирил-
ганлигида кўринади. 20-аср адабиётида 
романЭ.нинг яхши намуналари яратил-
ди. Ўзининг жанр моҳиятига кўра, Э. 
характеридаги қатор монументал асар-
лар юзага келди (М.Шолоховнинг «Тинч 
Дон», А.Толстойнинг «Сарсонликсаргар-
донликда», У.Фолкнернинг «Қўрғонча» 
ва бошқалар). Бу Э.ларда жамият тари-
хий тараққиётининг муайян жараёнлари 
ҳамда ўша муҳитга хос қаҳрамонлар ха-
рактерининг шаклланиш йўллари бутун 
мураккаблиги билан теран акс эттирил-
ган.

Қозоқбой Йўлдошев, Ислом Ёқубов. 

ЭПОС (юн. ероз — сўз, ҳикоя) — 1) 
бадиий адабиёт тури (лирика ва дра-
ма билан бир кдторда); 2) халқнинг 
қаҳрамонона ўтмишини акс эттирувчи 
асар. Э. адабиётнинг уч туридан бири си-
фатида тафсилот тасвирига таянган бади-
ий асарлар жамини англатади. Унда му-
айян макон ва замонда кечадиган воқеа-
ҳодисалар тафсилоти, албатта, мавжуд 
бўлади. Э.да сўз ёрдамида ўқувчи кўз 
ўнгида реал ҳаёт манзараларига мувофиқ 
келадиган бадиий воқелик яратилади.

Э.нинг энг асосий белгиси воқеа тас-
вири, баёни бўлгани учун ҳам кўпинча бу 
турдаги асарлар наср йўлида ёзилади. Ле-
кин бу ҳол шеърий шаклда битиладиган 
эпик асарлар борлиги ва бўлиши мум-
кинлигини инкор этмайди. Қандайдир 
воқеани акс эттириш асосига қурилган 
шеърий ва насрий асарлар Э.га мансуб-
дир.

Э.да муайян макон ва замонда муай-
ян шахс ёки одамлар гуруҳи билан бўлиб 
ўтган бирор воқеа, одатда, муаллиф ёки 
ҳикоячиперсонаж тилидан баён этилади. 
Бу ҳол унда баён, тавсиф ва диалогнинг 
биргаликда қоришиқ ҳолда келишини 
тақозо этади. Айни пайтда, Э.да баён, ри-
воят етакчилик қилади. Муайян асардаги 
пейзаж, портрет, нарсабуюм ва бошқалар 
тафсилотлар тасвири ривоятни кучай-
тириш, унинг таъсир даражасини оши-

риш, персонажлар табиатини бўрттириб 
кўрсатишга хизмат қилади. Э.нинг ҳоз. 
босқичида борган сари баённинг салмоғи 
камайиб бораётганлиги кузатилмоқда. 
Эртак, афсона, ривоят, достон сингари 
халқ оғзаки ижоди намуналари ҳамда 
илк ёзма Э.ларда воқеа-ҳодисаларни 
баён этиш, айтиб бериш катта ўринни 
тутгани ҳолда диалоглар ва тафсилот-
ларга кам ўрин ажратиларди. Кейинги 
вақтларда эса, Э.га мансуб асарларда ди-
алог ва тафсилотларнинг салмоғи ортиб 
бормоқда. Бу ҳолни, биринчидан, Э.да 
ифода имкониятлари ошгани, иккинчи-
дан, инсон ички оламининг нозиклашиб, 
руҳияти мураккаблашиб бораётгани би-
лан изоҳлаш мумкин.

Э. асардаги воқеа-ҳодисалар билан 
ўқувчи (тингловчи) ўртасида ўзига хос 
воситачи ҳисобланадиган ровий ёки 
ҳикоячи томонидан баён этилганда, айни 
воқеаларнинг нима учун айтиб берила-
ётгани, одатда, изоҳлаб ўтирилмайди. 
Баён кўпинча муаллиф, баъзан эса би-
рор персонаж тилидан амалга ошири-
лади. Алишер Навоийнинг «Фарҳод 
ва Ширин», «Лайли ва Мажнун» до-
стонлари, Қодирийнинг «Меҳробдан 
чаён», Чўлпоннинг «Кеча ва кундуз», 
Ойбекнинг «Қутлуғ қон» романларида 
воқеалар муаллиф тилидан баён этилади. 
Ғафур Ғуломнинг «Шум бола», Эркин 
Аъзамнинг «Отойининг туғилган йили», 
Ойбекнинг «Гулнор опа» сингари асар-
ларида ривоят персонаж тилидан олиб 
борилади. Шу билан бирга, ҳикоя муал-
лиф тилидан баён қилинаётган асарлар-
да персонажларнинг ҳикоячи сифатида 
баёнга аралашиш ҳолатлари ҳам учраб 
туради. Навоийнинг «Сабъаи сайёр», 
Қодирийнинг «Ўтган кунлар», Ойбек-
нинг «Навоий» асарларида ривоят ҳам 
муаллиф, ҳам персонажлар томонидан 
амалга оширилган.

Э.да тасвирланаётган образлар тизими 
катта аҳамият касб этади. Образлар тизи-
ми дейилганда фақат одамларгина эмас, 
Э.да тасвирланган жониворлар, нарсабу-
юмлар ва табиат ҳодисалари ҳам кўзда 

тутилади. Э.да қатнашадиган образлар-
ни шартли равишда: бош қаҳрамонлар, 
персонажлар ёки қаҳрамонлар ҳамда ёр-
дамчи образлар сифатида 3 турга бўлиш 
мумкин.

Э. бадиий тасвир қамровига кўра, 
катта, ўрта ва кичик каби учта жанр 
гуруҳига ажратилади. Катта эпик жанр-
ларга роман, эпопея, эпик достон; ўрта 
эпик жанрларга қисса; кичик эпик жанр-
ларга афсона, бадиа, латифа, масал, но-
велла, очерк, ривоят, эртак, эссе, этюд, 
ҳикоя, ҳикоят кабилар киради. Э.ни жанр-
ларга ажратишда воқеа-ҳодисаларнинг 
қамрови ёки давомийлиги даражаси 
эмас, балки тасвирнинг кўлами ҳисобга 
олинади. Шунинг учун ҳам одамнинг бир 
соатлик ҳолати акс эттирилган роман-
лар бўлганидек, неча йиллик воқеалар 
тасвирланган ҳикоялар ҳам бўлаверади. 
Шунингдек, Э.ни жанрларга ажратишда 
асарларнинг ҳажми ҳам асосий ўлчов 
бўлолмайди. Э.ни жанрларга тасниф-
лашда муаллифнинг эстетик нияти ҳам 
ҳал қилувчи ўрин тутади. Шунинг учун 
ҳам баъзан романдан катта ҳикоялар, 
ҳикоядан кичик қиссалар яратилиши-
га табиий ҳол, деб қараш керак бўлади. 
Асарларнинг жанр талабларига мувофиқ 
бўлишини қатъий талаб этиш ёзувчини 
қолипга солишга уриниш бўлиб, бадиий 
ижодга катта зарар келтириши мумкин. 
Э.га мансуб асарнинг қайси жанрга те-
гишли эканини муаллифнинг ўзи белги-
лаши мақсадга мувофиқдир.

Э. тор маънода, халқнинг 
қаҳрамонона ўтмишини акс эттирувчи 
асарлардир. Дастлаб Э. қаҳрамонларнинг 
атрофоламдаги ёвуз кучлар ва бузуқ 
ниятли одамларга қарши кураши баён 
этилган асарларни англатган. қадимий 
Э.ларда воқеа-ҳодисаларнинг талқин 
ва тасвир этилиш йўсини ўша давр ки-
шиларининг дунёқараши, эътиқоди, 
ишончларидан келиб чиққан. Э.нинг энг 
қадимий намунаси сифатида илмда ол-
динлари аккадларники деб саналиб ке-
линган, аммо кейинчалик барча туркий 
халкларга тегишли экани аниқланган 

«Гилгамиш» достони ҳисобланади. Шу-
нингдек, ҳиндларнинг «Рамаяна» ва 
«Маҳабҳарата», Гомернинг «Илиада» ва 
«Одиссея», ўзбекларнинг «Алпомиш», 
«Гўрўғли», қирғизларнинг «Манас», 
қозоқларнинг «Қўбланди ботир», озар-
байжонларнинг «Кўрўғли», немислар-
нинг «Нибелунглар ҳақида қўшиқ», ис-
панларнинг «Сид ҳақида қўшиқ», фран-
цузларнинг «Роланд ҳақида қўшиқ», 
англосаксонларнинг «Беовульф», карел 
ва финларнинг «Калевала», арманлар-
нинг «Сосунли Довуд», гуржиларнинг 
«Амираниани» каби асарлари ҳам халқ 
қаҳрамонлик Э.ига мансубдир. Туронга 
бостириб кирган эронлик босқинчиларга 
қарши қаҳрамонларча курашган халқ 
баҳодирлари ҳақидаги «Тўмарис» ва 
«Широқ» афсоналари, «Зарина ва Стри-
ангия», «Зариадр ва Одатида» қиссалари 
ҳам халқ қаҳрамонлик Э.и намуналари 
саналган. Кўтаринки руҳда битилиб, 
қаҳрамонона воқеалар акс эттирилган 
айрим ёзма асарлар ҳам Э. ҳисобланган. 
Гегель ўзининг «Эстетикага оид маъруза-
лар» асарида Дантенинг «Илоҳий коме-
дия» ҳамда Фирдавсийнинг «Шоҳнома» 
асарларини Э.га мансуб, деб ҳисоблайди. 
Шунингдек, Шарқ Э.и сирасига яна Шота 
Руставелининг «Йўлбарс терисини ёпин-
ган паҳлавон» ва Абдураҳмон Жомий-
нинг «Ҳафт авранг»и, Низомий Ганжа-
вий, Хусрав Деҳлавий, Алишер Навоий 
қаламига мансуб бўлган «Хамса»ларни 
ҳам киритиш мумкин.

Қаҳрамонлик Э.и жамият 
тараққиётининг дастлабки босқичларида, 
синфий муносабатлар ўзгарганлиги ту-
файли эмас, балки муайян этноснинг 
миллий руҳи уйғониб, ўзини шунчаки 
одамлар тўдаси эмас, балки бузилиши 
мумкин бўлмаган ахлоқиймаънавий 
қоидаларга амал қилиб яшайдиган этник 
бирлик сифатида тасаввур эта бошлаган 
кезларда пайдо бўлади. Айни хусуси-
ятларни юқорида тилга олинган барча 
Э.лар мисолида кўриш мумкин.

Қозоқбой Йўлдошев. 

ЭПСОМИТ (илк бор Эпсом 
шаҳридаги минерал сувлардан ажратиб 
олинган, номи шундан) — аччиқ туз, 
сульфатлар синфига мансуб минерал. Ки-
мёвий таркиби Мё[§04]7Н20. Ромб синго-
нияда кристалланади. Кристаллари при-
зматик ва игнасимон, ранги оқ ва рангсиз, 
шишадек ялтирайди. Қаттиқлиги 2—2,5, 
зичлиги 1,7 г/см3. Мўрт, сувда эрийди, 
таъми аччиқшўр. Таркибидаги магний 
юқори даражада бўлган сульфатли шўр 
қўллардаги намакоб (рапа)ларнинг қуриб 
камайиши натижасида ҳосил бўлади. Э. 
галит, карналлит, кизерит, полигалит, 
ангидрит билан ассоциацияда учрайди. 
Э. сунъий йўл билан осон тайёрланади, 
ундан тиббиётда, тўқимачилик, қоғоз 
ва кимё саноатида фойдаланилади. Э. 
Қозоғистон, РФ, Украина, Германия 
ва АҚШ даги туз конларида мавжуд. 
Ўзбекистоннинг Самарқанд вилояти ва 
жан. вилоятларида учратиш мумкин.

ЭПЮРА (франц. — чизма) — фазо-
вий шакл ортогонал проекциялаш усу-
лида тасвирланадиган чизма (қ. Чизма 
геометрия). Материаллар қаршилиги 
ва қурилиш механикасила стержен (мас, 
тўсин)ларда ташқи кучлар таъсирида ву-
жудга келадиган ички кучлар (бўйлама 
ва кўндаланг кучлар, эгувчи ва буров-
чи моментлар), кучланишлар (нор-
мал ва уринма) ҳамда кўчишларнинг 
ўзгаришини ифодаловчи график (расм). 
Кўчишларни фафоаналитик ва «эпюра-
ларни кўпайтириш» усулида аниқлашда 
эгувчи моментлар Э.сидан фойдаланила-
ди. 

ЭРА (лот. — айрим сон, бошланғич 
рақам), давр — 1) бирор йил ҳисобининг 
боши ва шундай йил ҳисоби тизими. 
Бўлиб ўтган бирор воқеа ёки афсонавий 
воқеа-ҳодиса билан боғлиқ ҳолда тасав-
вур қилинган. Мас, христианларнинг 
милодий йил ҳисоби (қ. Милод) Исо 
(Иисус Христос)нинг туғилган кунидан, 
мусулмонларнинг ҳижрий йил ҳисоби 
Муҳаммад (сав)нинг Маккадан Мади-

нага ҳижрат қилган йили, яъни мил. 
622 йилдан бошланган (қ. Календарь); 
2) илгариги даврлардан тубдан фарқ 
қиладиган давр, мас, космик Э.; 3) гео-
логияда — геохронологик шкаланинг энг 
йирик бўлинмаси; Ернинг геологик ри-
вожланиши ва унда ҳаёт пайдо бўлиши 
тарихининг энг катта даврини ташкил 
этади. Э. эратеманит геохронологик 
эквиваленти, эояга бўйсунади ва геоло-
гик даврларга бўлинади. «Э.» термини 
2Халқаро геологик конгресс (1881) то-
монидан киритилган. Фанерозой мобай-
нида Э.нинг давомийлиги қадимий давр-
дан ёш даврларга қараб камайиб боради 
(палеозой 322 млн. йил, мезозой 183 млн. 
йил чамаси, кайнозой — 67 млн. йилдан 
ортиқ). 

ЭРАЗМ РОТТЕРДАМЛИК, Дези де-
рий (1469.28.10, Роттердам — 1536.12.7, 
Базель) — Уйғониш даври гуманистоли-
ми. 1499 йил Париж ун-тининг теология 
ф-тини тугатган. Янги аҳднкт оригинал 
матнини тиклаган, 1517 йил уни юнонча 
оригиналидан биринчи босма нашри-
ни ва ўзининг лотин тилига таржима-
сини амалга оширган. Бу нашрга ёзган 
шарҳида Э.Р. черковни илк христианлик 
мавқеида туриб танқид қилган. Асосан 
расмий черков мафкураси томонида тур-
ган. Гарчи ўз асарлари билан объектив 
жиҳатдан Реформацияга. кўмаклашган 
бўлса ҳам, бу ҳаракатга салбий муноса-
батда эди. Асосий асарлари: «Мақоллар 
китоби» (1500; қадимий дунё муаллиф-
ларининг афоризмлар ва латифалари 
тўплами), «Оилавий суҳбатлар» диа-
логлар тўплами (1518) ва «Овсар хоним 
мақтови» (1509).

ЭРАЛИЕВ Суюнбой (1921.15.11, Та-
лас вилояти) — Қирғизистон халқ шоири 
(1974). 2-жаҳон уруши қатнашчиси. 1945 
йилдан вилоят ва республика газ.ларида 
мухбирлик қилган. Қирғизистон Ёзувчи-
лар уюшмасида котиб (1959—65), адабий 
маслаҳатчи (1967— 84). Дастлабки шеъ-
рий тўплами — «Илк садо» (1949). «Са-

мимий меҳр» (1959) достони машҳур. 
Тарихий мавзуда ёзилган бу лирик қисса 
қирғиз шеър тузилишининг анъанавий 
шаклларини бойитган. «Юлдузларга 
саёҳат» (1966) достони билан қирғиз 
шеъриятига эркин вазнни олиб кирган.

В. Уитмен, Р.Тагор, Ойбек, 
М.Турсунзода, Миртемир каби ёзувчи-
ларнинг асарларини қирғиз тилига тар-
жима қилган. А.Твардовскийнинг «Ва-
силий Тёркин» достонининг Э. қилган 
таржимаси қирғиз сўз санъати тарихида-
ги энг мукаммал таржималардан бири са-
налади. Асарлари кўплаб тилларда нашр 
этилган. Тўқтағул Сотилғанов номидаги 
Қирғизистон Давлат мукофоти лауреати 
(1986).

Ас:Тоғлар фарзандиман [Шеърлар, 
достон], Т., 1978.

ЭРАМ — қ. Семирамида. 

ЭРАН — ўзбек халқ достонларида 
ҳамда шомонлик фольклорида достон 
қаҳрамонига, шомонга доимий равиш-
да ёрдам берувчи, устозлик қилувчи 
ҳомий куч. «Э.» атамаси «Алпомиш», 
«Гўрўғли» ва бошқалар достонларда чил-
тонлар, Хизр ва шаҳрик. азизавлиёлар-
га нисбатан умумлашма ном сифатида 
қўлланади. Одатда, Хизр барча эранлар-
нинг йўлбошчиси деб қаралади. Турли 
диний манба ва маноқибларда ҳам «Э.» 
атамаси азизавлиё маъносида ишлатила-
ди. Э. ўзбеклардан ташқари қозоқ, тур-
кман, қорақалпоқ, озарбайжон ва Сибир-
даги бир қатор туркий халқлар фолькло-
рида ҳам фаол образлардан ҳисобланади.

ЭРАРИЙ (лот. — мис, пул) — қадимий 
Римда давлат хазинаси. Сатурн ибодат-
хонасида сақланган. Республика даврида 
сенат (уни квесторлар бошқарган), импе-
рия даврида — императорлар ихтиёрида 
бўлган. Император Август Э.ни имера-
торнинг хусусий кассаси — фиск билан 
қўшиб юборган. Э. тепасида империя 
даврида преторлар турган.

ЭРАТЕМА — умумий стратигра-
фик шкаланинг бўлими, эонотемага 
бўйсунади ва системаларга бўлинади. 
«Э.» термини 1966 йил америкалик гео-
лог X. Хедберг томонидан киритилган. Э. 
литосфера (маълум бир ҳолатда атмосфе-
ра ва гидросфера) ва органик дунё ривож-
ланишининг катта этапини акс эттиради. 
Ҳар бир Э. уч ёки ундан ортиқ системага 
бўлинади. Умумий қабул қилинган фане-
розой Э.лари: кайнозой, мезозой, палео-
зой ҳисобланади (қ. Геохронология). 

ЭРАТОСФЕН (мил.ав. тахм. 276, 
Кирена, ҳоз. Ливия — 194, Алексан-
дрия, Миср) — қадимий юнон олими. 
Александрия (Искандария) ва Афина 
шаҳриларида таҳсил кўрган. Исканда-
рия кутубхонасининг бошлиғи бўлган. 
Мат. фанида туб сонларни топиш усули-
ни таклиф этган. Математик географияга 
асос солган, жумладан, ер юзининг обод 
қисми (эйкумена) нинг харитасини туз-
ган. Биринчи бўлиб ер меридиани ёйи 
узунлигини ҳисоблаган. Фанга «геогра-
фия», «кенглик», «узунлик» тушунчала-
рини киритган. Э. хронология, астроно-
мия, тилшунослик, фалсафа ва мусиқа 
билан ҳам шуғулланган. Э. асарларининг 
айрим қисмларигина бизгача етиб келган. 

ЭРБАХО — қ. Газакўт. 

ЭРБЕЛО, Эрбло де Моленвиль Бар-
телемид (1625.14.2—1695.8.12) француз 
шарқшуноси. Парижда туғилган ва шу 
ердаги унтда (классик тиллар ва фило-
логия) ўқиган, айни вақтда шарқ тилла-
рини мустақил ўрганган. 1692 йилдан 
Париж унтида сурёний тиллар проф. Э. 
шарқ тиллари ва Шарқ мамлакатлари 
тарихини илоҳий ақидалардан холи ра-
вишда мустақил фан сифатида ўрганган 
европалик биринчи шарқшунослардан 
ҳисобланади. У машҳур «Шарқ кутуб-
хонаси ёхуд Универсал луғат» (8600 
мақола) энциклопедияси муаллифи 
бўлиб, асарда мусулмон Шарқи тарихи 
ва адабиётига доир араб ва форс манба-

ларидан (асосан, Мирхонд, Абулфидо, 
Хожи Халифа ва бошқалар) олинган кенг 
маълумотлар жой олган. Э. энциклопе-
дияси, И.Ю.Крачковскийнинг сўзларига 
кўра, 18-асрга қадар шарқшуносликка 
доир барча билимларнинг якуни бўлган.

ЭРБИЙ [Иттербю қишлоғи (Швеция) 
номидан; лот.], Ег — Менделеев даврий 
системасининг III гуруҳига мансуб кимё-
вий элемент. Лантаноидларга киради.

ЭРГ (араб.) — Африканинг шим. 
қисмидаги қумли чўллар. Дарёлар кел-
тирган ётқизиқлар кенг тарқалган паст-
лик ерларда кўп учрайди. Қатор баланд 
қум тепалари бор. Ўсимлик ўсиши 
ва ҳайвонлар яшаши учун тошлоқ ва 
шағалли чўлларга нисбатан шароит 
қулайроқ. Воҳалар бор. Жой номлари ша-
клида ҳам учрайди, мас, Катта Шарқий 
Эрг, Катта Ғарбий Эрг, ЭргИгиди ва 
бошқалар 

ЭРГ (юн. — иш) — СГС бирли-
клар тизимида иш, энергия ва иссиқлик 
миқдори бирлиги; эрг (халқаро еге) 
орқали белгиланади. 

ЭРГАСТЕРИЯЛАР (юн. — ишлай-
ман) — Юнонистон, эллинизм даврида-
ги Шарқда, сўнгра Рим империясининг 
шарқий вилоятлари ва сўнгра Византи-
яда — ҳунармандчилик устахоналари. 
Одатда, Э.да қуллар меҳнатидан фойда-
ланилган. Э. эгалари гоҳида ўзлари ҳам 
улар билан ишлашган, ёхуд қуллар усти-
дан назорат қилиб туришган. Баъзан Э. 
қулназоратчиларга топширилган. Юно-
нистондаги Э. яхши тадқиқ этилган. Улар-
да қуллар сони унча кўп бўлмаган: 3—4, 
10—12 та, баъзан 30 дан ошган. Фақат 
мил. ав. 4-асрга келиб 100 та қул бўлган 
Э. қайд этилган. Э. ҳунармандчиликнинг 
барча соҳаларида мавжуд эди. Конлар 
қошидаги Э.да меҳнат оғир бўлган. 

ЭРГАШ ГАП — қ. Қўшма гап. 

ЭРГАСТУЛ (лот.) — қадимий 
Римда қулларга мўлжалланган ху-
сусий гурма. Қулдорлар кўпинча 
қишлоқ чорбоғларидаги (виллаларида) 
ертўлаларда (баъзан шаҳардаги уйлари-
да) Э.лар ташкил этишган. Занжирбанд 
этилган қуллар тепасига назоратчилар 
(улар ҳам қуллар) қўйилган. Баъзан «Э.» 
сўзи билан қадимий Римдаги ермулклар-
да ишловчи барча қуллар англашилган. 

ЭРГАШ ЖУМАНБУЛБУЛ ЎҒЛИ 
(1868, ҳоз. Самарқанд вилояти Қўшработ 
тумани Қўрғон қишлоғи — 1937.12.5, 
Қўштамғали қишлоғи) — ўзбек халқ шо-
ири, достончи. Деҳқондостончи оиласи-
да туғилган. Унинг етти отабобосигача, 
шунингдек, амаки ва момолари достон-
чишоир ўтган (Ёдгор, Лафас, Мулла Тош, 
Мулла Холмурод, Жуманбулбул, Тилла 
кампир, Султон кампир, Жоссоқ, Ёрлақаб 
ва бошқалар 17—19-асрларнинг таниқли 
достончилари бўлганлар). Э.Ж.ў.нинг ул-
кан шоирдостончи бўлиб етишувида ои-
ласи ва қишлоғидаги (қ. Қўрғон достон-
чилик мактаби) бой адабий муҳит катта 
роль ўйнаган. Достончилик таълимини 
отаси Жуманбулбулдан олган.

Асли саводсиз бўлган Жуманбул-
бул ўз ўғли Эргашнинг ўқишўрганиши, 
билим олишига катта эътибор берган. 
1884—86 йилларда Бухоро мадрасалари-
дан бирида ўқиб, форс тилини ўрганган, 
араб тили билан танишган, ҳуснихат 
машқ қилган. Навоий, Фузулий, Ҳофиз, 
Бедил, Машраб, Маҳтумқули асар-
ларини мутолаа этган. Бироқ моддий 
қийинчилик ва отасининг вафоти (1886) 
туфайли ўқишни давом эттира олмаган. 
Қишлоғига қайтиб, мустақил ўқиш, до-
стончиликда маҳоратини ошириш би-
лан шуғулланган, маълум муддат мактаб 
устози ва қайнотаси Ўтамурод хатиб-
нинг ёрдами билан деҳқонлардан каф-
сан йиғувчи бўлган. 1887—89 йилларда 
Э.Ж.ў. Бухоро амирлигига қарашли Ну-
рота беклигининг амлокдорларидан бири 
Қўзибекка мирза (котиб) бўлиб ишлаган.

Ўлкада бошланган қаҳатчилик, чи-

гиртка ва вабо тарқалиши натижасида 
шоирнинг яхшигина достончи бўлиб ети-
шаётган укалари Абдухалил ва Абдужа-
лиллар, сингиллари ва фарзандлари би-
ринкетин вафот этади. Бундай ғамалам, 
ташвишда қолган шоир куйлашни ҳам 
ташлаб, тахм. 1904—05 йиллардан дар-
бадарликда ҳаёт кечирган. 1912—22 йил-
ларда Булунғур, Ғаллаорол, Ургут туман-
лари, Жиззах ва Панжакент атрофидаги 
қишлоқларда табиблик, қиссахонлик, 
шеърхонлик қилиб юрган, баъзан до-
стонлар куйлаган. 1923 йилда қишлоғига 
қайтган. 1924 йил Қоракиса қишлоғида 
бир хонали мактаб очган.

Э.Ж.ў. 1925 йил Самарқандга кел-
ган. 1926—28 йилларда Булунғур тума-
ни Қирқшоди қишлоғида Пўлкан шоир, 
Фозил Йўлдош ўғли билан биргаликда 
ёд билган достонларини ёздириш ва 
ўзи ёзиб қоддириш билан шуғулланган. 
1929— 36 йилларда Э.Ж.ў. ўз қишлоғида, 
асосан, деҳқончилик ишлари билан 
машғул бўлган, достончиликда шогирд-
лар етиштиришни давом эттирган. 1936 
йилда Тошкентга келиб, 1937 йил апр.
гача фольклоршунос Ҳ.Т. Зарифов уй-
ида яшаган. 1937 йил апр. охирларида 
қишлоғига қайтиб вафот этган.

Э.Ж.ў.нинг ижоди, репертуари бой 
ва рангбаранг. Шоир «Кунтуғмиш», 
«Якка Аҳмад», «Алибек билан Боли-
бек», «Далли», «Равшан», «Қундуз би-
лан Юлдуз», «Хушкелди», «Холдорхон», 
«Қиз Жибек», «Гўрўғлининг туғилиши», 
«Ҳасанхон», «Авазхон», «Авазнинг Фа-
рангга сафари», «Нурали», «Хиромон» 
(«Жаҳонгир»), «Алпомиш», «Юсуф би-
лан Аҳмад», «Тулумбий», «Қиронхон», 
«Қумри», «Ошиқ Ғариб», «Вомиқ би-
лан Узро», «Варқа билан Гулшоҳ», 
«Маҳтумқули» каби 30 га яқин достон-
ларни, жуда кўп термаларни ёд билган. 
Булардан дастлабки 9 та достон, «Ойсу-
лув» достонининг мазмуни, кўпгина анъ-
анавий ва замонавий термалар, ўзидан 
аввал ўтган бахшилар ва достончилик 
санъати ҳақида маълумотлар Э.Ж.ў.нинг 
ўзидан ёзиб олинган. Э.Ж.ў. халқ достон-

ларининг барча жанрларидан намуна-
лар билган. Достонларнинг ғоявийлиги, 
халқчиллиги, бадиий гўзаллиги учун ку-
рашган.

Э.Ж.ў. анъанавий достон ва терма-
ларни куйлаб келиш билан бирга ўзи 
ҳам баракали шкод қилган. Унинг «Тар-
жимаи ҳол» достони, «Келдим», «Тош-
кент таърифида», «Қизил», «Турсуной», 
«Охунбобоев», «Ғози Олим», «Отажон 
Ҳошим», «Шоирларга раҳбар Ҳоди», 
«Эшон», «Асов қизлар», «Бир ҳафта хўп 
бўдци ёғин» каби термалари эътиборга 
молик.

Э.Ж.ў.нинг мероси кенг равишда 
ўрганилмоқда: шоир ҳақида китоблар 
нашр этилди, ҳужжатли фильм яратилди. 
1972 йил майда шоир туғилган куннинг 
100 йиллиги кенг нишонланди. Нурота 
тумани марказида унга бюст ўрнатилди. 
Қўрғон қишлоғида мақбараси, ҳайкали 
ва уймузейи бор. Бундан ташқари, 
Самарқанд шаҳрида Э.Ж.ў., Ислом шоир, 
Пўлкан шоир ва Фозил Йўлдош ўғлига 
комплекс ҳайкал ўрнатилган. Нурота 
туманида боғ, Қўшработ туманида мак-
таб, Тошкент ва Самарқанд шаҳриларида 
кўчалар шоир номи билан аталган.

Ас: Булбул тароналари, 1—5ж.лар, Т., 
197173; Песни Бульбуля, т. 13, Т., 197477.

Ад.: Эргаш шоир ва унинг достончи-
ликдаги ўрни, Т., 1971.

Тўра Мирзаев. 

ЭРГАШЕВ Абдурашид (1941.15.6, 
Қўқон тумани) — хонанда (лирикдра-
матик тенор), Ўзбекистон халқ артисти 
(1988). Тошкент театр ва рассомлик санъ-
ати интини тугатган (1964). Самарқанд 
опера ва балет (1992 йилдан мусиқали 
драма) театрида яккахон хонанда (1964— 
2001), Самарқанд ун-ти проф. (1991 
йилдан). Ўзбек ва чет эл опера ҳамда 
ўзбек мусиқали драмаларида асосий 
партияларни ижро этган: Фурқат, Мони 
(М.Ашрафий, «Шоир қалби», «Дило-
ром»), Тоҳир (Т.Жалилов, Б.Бровцин, 
«Тоҳир ва Зуҳра»), Фарҳод (В.Успенский, 
Г.Мушель, «Фарҳод ва Ширин»), Ҳамид 

Олимжон (Р.Абдуллаев, «Садоқат»), 
Чўпон (С.Юдаков, «Майсаранинг иши»), 
Канио (Р.Леонкавалло, «Масхарабоз-
лар»), Пинкертон (Ж.Пуччини, «Чиочио-
сан»), Асқар (У.Ҳожибеков, «Аршин мол 
олон»), Қорахон (Т.Жалилов, Г.Мушель, 
«Равшан ва Зулхумор») ва бошқалар 
Концерт репертуаридан, асосан, ўзбек 
бастакорлари асарлари ўрин олган 
(Н.Ҳасановнинг «Зуҳро ишқи», «Сир-
дарё», Н.Аҳроровнинг «Олқишлагай», 
Ш.Акромовнинг «Жон Самарқанд», «Ни-
горо суҳбатинг» ва бошқалар).

ЭРГАШЕВ Аваз (1949.1.7, 
Самарқанд вилояти Жомбой тумани) 
— уста деҳқон, Ўзбекистон Қаҳрамони 
(2003). Самарқанд қишлоқ хўжалик ин-
тини тугатган (1975). Жомбой тумани-
даги Хўжам Низаматов номидаги жамоа 
хўжалигида турли лавозимларда иш-
лади (197084), шу туман қишлоқ ва сув 
хўжалиги бошқармаси бошлиғи (198486), 
Х.Низаматов номидаги жамоа хўжалиги 
бошқаруви раиси (1986— 95), вилоят дон 
маҳсулотлари акциядорлик уюшмаси раи-
си ўринбосари (1995—97), «Жомбойдон» 
акциядорлик жамияти раиси ўринбосари 
(1997—98), Жомбой тумани «Оқ олтин» 
жамоа хўжалиги раиси (1998—2001). 
2001 йилдан Х.Низаматов номидаги 
ширкат хўжалиғи раиси. Э. раҳбарлик 
қилган хўжалик республикадаги илғор 
ва иқтисодий бақувват хўжаликлардан 
бири бўлиб, пахта, ғалла, пилла, сабза-
вот, полиз экинлари етиштиришда юқори 
кўрсаткичларга эришди. Хўжаликда пах-
тадан 35ц/га (810 га), ғалладан 58 ц/га 
(750 га) ҳосил олишга эришилди (2003). 
Хўжаликда қишлоқинфратузилмасини 
ҳамда маънавиймаърифий ишларни ях-
шилашга алоҳида эътибор берилмоқда. 
Хўжалик ма\аллалардаги кам таъмин-
ланган оилаларга, мактабларга, болалар 
оромгоҳларига, болалар спортини ривож-
лантиришга ҳомийлик ёрдами кўрсатиб 
келади. 

ЭРГАШЕВ Анвар Юлдошевич (1954. 

19.4, Душанба) — композитор, дирижёр, 
Ўзбекистон Республикаси санъат арбо-
би (2002). Тошкент консерваториясини 
фортепиано (1977), композиция (1986) ва 
операсимфоник дирижёрлиги (1994) их-
тисосликлари бўйича тутатган. Фарғона 
мусиқа билим юрти (1977—80), Тош-
кентдаги Глиэр номидаги махсус мусиқа 
мактаби (1980—86) ўқитувчиси. Мада-
ният ишлари вазирлигида масъул ходим 
(1986— 88), Тошкент маданият институ-
ти (1988— 94)да педагог, Навоий театри-
да дирижёр (1993 йилдан), бадиий раҳбар 
(2002 йилдан), Ўзбекистон миллий сим-
фоник оркестрининг бош дирижёри 
(1998 йилдан). «Ҳумо» балети, 2 форте-
пиано концерти, виолончель ва оркестр 
учун поэма, камер оркестр учун «Оо81оп 
ти81к», фортепиано триоси, скрипка 
ва фортепиано учун соната, кларнет ва 
фортепиано учун «Шарқона каприччио» 
каби симфоник ва камер асарлар, шу-
нингдек, қатор спектакллар учун мусиқа 
яратган. Айниқса, Э.нинг кино ва теле-
фильмларга ёзган мусиқалари («3 қирол 
жанги», «Шерали ва Ойбарчин», «Та-
биб», «Домла», «Қуёши ботмайдиган 
юрт», «Шариф ва Маъриф», «Ака Шариф 
Тошкентда», «Тилла бола», «Юлдузимни 
бер, осмон» ва бошқалар), мусиқали эр-
так («Балли улоқча», «Ярашяраш», «12 
ой», «Қор маликаси»), мусиқали коме-
дия («Анқовлар чайқови», «Миттивой», 
«Ўлдир мени азизим» ва бошқалар)лари 
оммалашган. 

ЭРГАШЕВ Боис Ҳамидович 
(1921.5.5, Самарқанд — 2000.26.6, Тош-
кент) — 2-жаҳон уруши қатнашчиси, 
полковник. Самарқанд механизация тех-
никумида ўқиган (1939—1942). 1942 
йилдан армия сафида. 132гвардиячи ар-
тиллерия полки (ЗУкраина фронти 12ар-
миянинг 60гвардиячи ўқчи дивизияси) 
разведкачиси, Запорожье вилоятининг 
Хортица қишлоғи ҳудудида Днепр дарё-
сини кечиб ўтиш учун бўлган жангларда 
кўрсатган жасорати учун Қаҳрамон унво-
нига сазовор бўлган (1944 йил 22 фев.). 

Бир неча орден ва медаллар билан муко-
фотланган. Тошкент ҳуқуқ интини тугат-
ган (1952). Давлат ва жамоат ташкилот-
лари (1946—56), республика ижтимоий 
таъминот вазирлиги (1956—68) ва давлат 
хавфсизлик қўмиталарида (1968—83) 
масъул лавозимларда ишлаган. 2-жаҳон 
уруши мавзуига доир асарлар муаллифи 
(«Шонли жасорат», Т., 1984; «Ветеран-
лар — ёшлар мураббийси», Т., 1986 ва 
бошқалар). 

ЭРГАШЕВ Шариф (1916.1.12 ҳоз. 
Бухоро вилояти Пешку тумани Денов 
қишлоғи — 1978.15.12) — 2-жаҳон уруши 
қатнашчиси, оддий аскар. Урушгача кзда 
яшаган. 1943 йилдан фронтда. 883ўқчи 
полки (Марказий фронт, 65армиянинг 
193ўқчи дивизияси) ўқчиси. 1943 йилда 
Днепр дарёси яқинидаги жангда жасорат 
кўрсатгани учун Қаҳрамон унвонига са-
зовор бўлган (1943). Урушдан сўнг, Ян-
гибозор жамоа хўжалиги кенгашининг 
раиси бўлиб ишлаган. Янгибозордаги 
кўча ва мактаб, Бухоро шаҳридаги кўча, 
Пешку туманидаги жамоа хўжалигига 
унинг номи берилган. 

ЭРГАШЕВ Шуҳрат Иброҳимович 
(1945.19.5, Тошкент) — киноактёр. 
Ўзбекистон халқ артисти (1989). Тошкент 
театр ва рассомлик санъати интини тугат-
ган (1968). 1968—70 йиллар М.Горький 
номидаги рус академик драма театрида 
ишлаган. 1970—95 йиллар «Ўзбекфильм» 
киностудиясида актёр. Ижобий ва сал-
бий ролларни бир хил маҳорат би-
лан ўйнаган. Э. ўз қаҳрамонларининг 
қайғуаламлари, уларнинг ички туғёни, 
рақибга қарши курашдаги психологик ке-
чинмаларини етказишда ўзига хос ижро 
услуби билан ажралиб туради. «Нафо-
сат» (реж. Э.Эшмуҳамедов) фильмидаги 
Шуҳрат роли экранда яратган илк обра-
зидир. Шуҳрат («Севишганлар»), Мау-
зер («Қўмондоннинг қайтиши»), Анвар 
(«41 йил олмалари»), Убайдулла («Қора 
консулнинг ҳалокати»), Талаба («Инте-
грал»), Шерзод («Семурғ»), Азиз («Сени 

кутамиз йигит»), Абдураҳмон («Зулмат-
ни тарк этиб»), Темур («Учар йигит») 
каби роллари билан шуҳрат қозонган.

ЭРГАШЕВ Эркин Ҳамидович 
(1933.1.11 — Самарқанд — 2004.8.1) 
— паразитологгельминтолог 
олим. Ўзбекистон ФА акад. (2000), 
Ўзбекистонда хизмат кўрсатган фан ар-
боби (1983), ветеринария фанлари д-ри 
(1964), проф. (1965). Ўзбекистон қишлоқ 
хўжалиги ин-ти ветеринария ф-тини 
тугатган (1953). Самарқанд қишлоқ 
хўжалиги ин-тида аспирант (1953-
56), паразитология кафедраси доценти 
(1957—64), ветеринария ф-ти декани 
(1960 —62), Ўзбекистон Ветеринария ил-
мий текшириш ин-ти директори (1964—
65; 1978—94), айни пайтда 1965 йилдан 
Самарқанд қишлоқ хўжалиги институти 
паразитология кафедраси мудири.

Илмий ишлари гельминтлар фаунаси, 
эпизоотологияси, биологияси, патогене-
зи, иммунитети, зооацтропонозлар, чор-
ва моллари ва паррандаларнинг инвазион 
касалликларининг олдини олиш, даво-
лаш ва қарши курашнинг самарали усул-
ларини ишлаб чиқиш ва бошқалар маса-
лаларга бағишланган. «Биология ва тиб-
биёт муаммолари» жур. бош муҳаррири 
(1996—2004). «Дўстлик» ордени билан 
мукофотланган (2003).

Ас: Паразитология асослари ва тре-
матодозлар билан цестозлар, Т., 1971 
(ҳаммуаллифликда); Чорва моллари-
нинг нематодоз касалликлари, Т., 1972 
(ҳаммуаллифликда); Гельминтм и гель-
минтозн каракульских овец, Т., 1973; 
Ветеринария асослари, 2-қисм, Т., 1974 
(ҳаммуаллифликда).

ЭРГАШЕВ Эркинжон (1940. 1. 12, 
Бешариқ шаҳри) — Ўзбекистон Респу-
бликаси халқ ўқитувчиси (1994). Тошкент 
педагогика интини тугатган (1963). 1963 
йилдан Қўқон шаҳридаги 6 ва 23мак-
табда она тили ва адабиёт ўқитувчиси, 
23мактаб ўқув бўлими мудири, дирек-
тори, 1989—98 йилларда Қўқон шаҳри 

халқ таълими бўлими мудири. 

ЭРГАШЕВ Ҳайитбой (1946.18.4, 
Асака тумани) — Ўзбекистон Республи-
каси халқ ўқитувчиси (2000). Фарғона 
педагогика интини тугатган (1968). 
1968 йилдан Хўжаобод туманидаги 6, 
Асака туманидаги 44-мактабда тарих-
геогр. ўқитувчиси, туман халқ таълими 
бўлимида методист ва методика кабине-
ти мудири, 2001—02 йилларда 44-мак-
табда директор. 

ЭРГАШЕВА Бухажал (1951.12.5, 
Янгийўл шаҳри) — Ўзбекистон Респу-
бликаси халқ ўқитувчиси (1995). Тош-
кент чет тиллар педагогика интини тугат-
ган (1974). 1974—99 йилларда Янгийўл 
туманидаги 33мактабда, «Халқобод» ли-
цей интернатда инглиз тили ўқитувчиси, 
лицей интернат директори, 1999 йилдан 
Янгийўл шаҳридаги академик лицейда 
инглиз тили ўқитувчиси.

ЭРГАШЕВА Маъмура Зокиржо-
новна (1951.25.1, Тошкент) — раққоса, 
балетмейстер. Ўзбекистон халқартисти 
(1983). Тошкент хореография билим 
юртини (1969), Тошкент чет тиллар ин-
ститути (француз бўлими)ни тугатган 
(1977). 1969 йилдан «Баҳор» ансамблида 
раққоса, балетмейстер, 1990 йилдан ан-
самблнинг бадиий раҳбари. Э. реперту-
аридан жаҳон халқлари рақслари, ўзбек 
мумтоз ва замонавий рақслари кенг ўрин 
олган: «Гулсара», «Нозанин», «Муно-
жот», «Ларзон», «Лазги», «Танавор», 
«Арабча», «Японча», «Испанча», «Куба 
рақси», «Эронча», «Афғонча», «Фарғона 
рубоийси», «Роҳат», «Пилла», «Муста-
фо», «Алвидо, Токио», «Ўн саккиз ёшим-
да», «Ўрик гуллаганда» ва бошқалар 
шулар жумласидан. Балетмейстер си-
фатида «Наврўзи ажам», «Фиғонким», 
«Сумалак», «Ўзбекистон маконим», 
«Тавоис», «Баҳор нашидаси» сингари 
рақсларни саҳналаштирган. Республи-
када ўтказиладиган катта байрамлар 
(«Наврўз», «Мустақиллик» ва бошқалар)

да бош балетмейстер сифатида фаоли-
ят кўрсатиб келади. «Ўзбектелефильм» 
томонидан «Маъмура Эргашева рақсга 
тушади» номли видеофильм ишланган 
(1985). «Меҳнат шуҳрати» ордени (1999), 
«Шуҳрат» медали (1998) билан мукофот-
ланган. 

ЭРГАШИШ — синтактик 
боғланишнинг бир тури, гапда бир 
сўзнинг иккинчисига бўйсуниши, яъни 
тобеланиш йўли билан боғланиши. 
Э.сўз бирикмаси таркибидаги бўлаклар 
орасида ҳам, гап таркибидаги бўлаклар 
орасида ҳам учрайди. Бунда бир бўлак 
иккинчисига нисбатан эргаш (тобе) 
сўз вазиятида бўлади. Мас: китобни 
ўқимоқ (китобни — эргаш сўз, ўқимоқ 
— бош сўз). Сўзларнинг Э. йўли билан 
боғланиши 3 хил бўлади: бошқарув, 
мослашув ва битишув (сўзларнинг ҳеч 
қандай қўшимчаларсиз, оҳанг ёрдамида 
бирикиши). Эга ва кесим орасидаги Э. 
(тобеланиш), бошқа бўлаклардан фарқли 
равишда сўз бирикмасини эмас, балки 
гапни ҳосил қилади.

Э. қўшма гаплар доирасида ҳам ку-
затилади. Бу ҳол бири иккинчисини 
аниқлаш, тўлдириш каби вазифаларни 
бажарадиган қўшма гап қисмлари доира-
сида юз беради. Бундай қўшма гаплар эр-
гашган қўшма гаплар деб юритилиб, улар 
мазмун ва вазифаларига кўра 14 турга 
бўлинади (яна қ. Кўшма гап). 

ЭРГОНОМИКА (юн. — иш, меҳнат 
ва — қонун) — киши (кишилар гуруҳи)
ни ишлаб чиқариш фаолияти шаро-
итлари билан боғлиқ ҳолда комплекс 
ўрганадиган фан; меҳнат қуроллари, 
шароитлари ва жараёнларини такомил-
лаштириш мақсадларида инсон, техни-
ка, ишлаб чиқариш муҳитининг ўзаро 
таъсири ва алоқаларини тадқиқ этади. 
Қадимдан мукаммал меҳнат қуролини 
ихтиро қилиш, меҳнат жараёнида ин-
сон организми ҳолатини ўрганиш би-
рор ишини бажариш учун энг мақбул 
шароитлар яратиш мақсадлари билан 

боғлиқ бўлган. Инсоннинг меҳнат фао-
лията учун энт ўнғай меҳнат қуроллари, 
энг қулай меҳнат шароитлари яратиш 
йўлидаги дастлабки қадамлар 20-аср 
бўсағасида бошланди. Бу соҳада бирин-
чи кенг миқёсдаги амалий тадқиқотлар 
америкалик амалиетчимуҳандис ва мене-
жер, илмий бошқариш мактаби асосчиси 
У.Ф.Тейлор (қ. Тейлоризм) томонидан 
бажарилди. Э. ишлаб чиқаришнинг ама-
лиёт эҳтиёжлари таъсирида, корхоналар 
фаолиятида инсон омили ролининг ортиб 
бориши, фантехника тараққиёти натижа-
сида илмийамалий фан сифатида пайдо 
бўлди. Экспериментал психология, фи-
зиология ва меҳнат гигиенаси таъсирида 
шаклланди; тиббиёт, биол., биомеханика, 
антропометрия, психофизиология, соци-
ология, мат., инженерлик ва технологик 
фанлар маълумотлари ва методология-
сидан, меҳнатни ташкил этиш ва нор-
малаш тамойилларидан фойдаланади, 
умумий ва ижтимоий психология, меҳнат 
иқтисодиёти, иқтисодийматематик мо-
деллаштириш билан боғлиқ.

Эргономик тадқиқотларининг 
мақсади — ходимнинг ишлаб 
чиқаришдаги табиий, ижтимоийпсихо-
логик ва техникташкилий шароитларга 
мослашувини осонлаштиришдан иборат. 
Э. диққат марказида ишлаб чиқаришдаги 
аниқ шароитларда инсон фаолияти, иш-
лаб чиқариш муҳитини инсон организ-
ми хусусиятлари ва имкониятларига 
мослаштириш йўллари ва усулларини 
топиш туради. Э. ўз тадқиқотлари асо-
сида меҳнат шароитларини яхшилаш ва 
меҳнат жараёнини қайта ташкил этиш 
бўйича тавсиялар ишлаб чиқади.

«Э.» термини 1949 йил Англияда 
шу соҳа бўйича тадқиқот ишлари олиб 
борувчи жамият томонидан амалиётга 
киритилган. Э.да яна иккита тамойил 
бўлиб, улар инсонни ишга, ишни инсонга 
мослаштириш омилларидан иборат. Би-
ринчисида самарадорликни таъминлаш, 
иккинчисида инсонга қулайлик яратиш 
кўзда тутилади.

Э. кишининг бутун иш куни давомида 

юқори ишчанлик қобилиятини таъмин-
лаш учун меҳнат ва дам олиш режимини 
ҳам ўрганади.

Э. бўйича барча амалга ошириладиган 
ишлар ишлаб чиқариш самарадорлигинй 
ошириш, ишловчилар учун қулайликлар 
яратиш ва айни пайтда уларнинг сало-
матлигини таъминлашга қаратилади. 
Шунинг учун барча меҳнат воситалари, 
қуроллари, машиналар Э. талабларини 
ҳисобга олиб лойиҳалаштирилади ва иш-
лаб чиқарилади. Э. билан фирма ва компа-
нияларда дизайнерлар шуғулланадилар.

Ўзбекистоннинг барча техника 
соҳасидаги олий ўқув юртларида Э. 
фани ўқитилади. Тошкент техника унти, 
Тошкент архитектурақурилиш, Тошкент 
тўқимачилик ва енгил саноат, Тошкент 
санъат интларида Э. бўйича мутахассис-
лар тайёрланади.

Садир Салимов.

ЭРДОНАБИЙ, Эрдонабек, Эрдо-
нахон (1720—1764) — Қўқон хони 
(1751—64). 1752 йил Қайнардаги 
жунғарлар орасида яшовчи Бобобек 
тахтга даъво билан чиқиб, 10 ой Қўқонда 
ҳукмронлик қилган. Сўнгра 1753 йил 
амалдорлар кенгаши қарорига кўра, 
Қўқон қўшинлари Ўратепани эгал-
лаш учун жўнатилган. Сафар чоғида 
Бешариқца Бобобек ўлдирилган ва 
тахтга яна Э. ўтказилган. Манбаларга 
қараганда Э. адолатли ҳукмдор бўлган. 
Э. ўз ҳудудини кенгайтиришни давом эт-
тирган, Ўратепага юриш қилган (1754), 
бироқ муваффақиятсизликка учрагач, 
Қўқонга чекинган. 1758 йил Э. Ўратепага 
қайта юриш қилиб шаҳарни эгаллаган. 
1762 йил Хитой элчилари келиб Хитой-
нинг Туркистон ва Самарқандга юриш 
қилмоқчи эканлигини, бунинг учун Э. 
одамлар, отлар, ҳўкиз ва қўйлар ажрати-
ши лозимлигини айтадилар. Э., Ўратепа 
ва Хўжанд ҳокими Фозилбий ҳамда 
қирғиз султонлари кенгашиб Аҳмадшоҳ 
Дурронийдан ёрдам сўраб, Афғонистонга 
нома юборганлар. Аҳмадшоҳ Ўрта Осиё 
хонлари билан тузилган иттифоққа бош 

бўлади. Гарчи бу иттифоқ натижасиз ту-
гаган бўлса ҳам Хитойнинг жунғарларга 
тегишли ҳудудларини Тошкент, Сайрам, 
Сузоқ ва Туркистонгача кенгайтириш ни-
ятлари барбод бўлган.

Ад.: Бобобеков Ҳ.Н., Қўқон тарихи, 
Т., 1996.

ЭРДЭНИДЗУ — тарихий-маъмурий 
ёдгорлик, Монголиядаги дастлабки буд-
да ибодатхонаси. Хангай тоғларининг 
шарқий ён бағрида, Урхун дарёсининг 
юқори оқими бўйида жойлашган. 1585 
йил барпо этилган. Ўрта асрларда Мон-
голиянинг энг йирик диний ва сиё-
сий маркази бўлган. 18-асрда вайрон 
қилинган, 18-аср охиридан аҳамиятини 
йўқотган. Кўплаб ўзига хос минорала-
ри (субурганлар) ва дарвозалари бўлган 
қадимий ибодатхоналар сақланган. Э.д. 
монгол меъморлигининг ажойиб ёдгор-
лиги. Ҳоз. музей.Э.д. яқинида қадимий 
мўғулларнинг пойтахти — Қорақурум 
харобалари бор. 

ЭРЕБУНИ — Урарту давлатининг 
шим.да подшо Аргишти Менуа ўғли 
томонидан қурилган қалъа (мил.ав.782 
йил). Э. харобалари Ереван шаҳрининг 
шим. чеккасидаги АринБерд тепали-
гида аниқланган. Мунтазам қазишма 
ишлари 1950 йилдан бошланган. Мил. 
ав. 8-асрда қалъа Урарту подшолари-
нинг шим.га юришлари чоғидаги йирик 
ҳарбиймаъмурий маркази ва қароргоҳи 
бўлган. Қазишмалар натижасида қалин 
мудофаа девори, сарой, 2 ибодатхо-
на ва хўжалик хоналари чиққан. Девор 
тошларида ва устунларнинг тагкурси-
ларида Аргишти ва унинг ўғли Сарду-
рининг қурилишга доир 20 га яқин би-
тиклари аниқпанган. Сарой ва ибодат-
хоналардан бирида ажойиб нақшинкор 
фриз(пирамон)лар, маъбудлар тасвири, 
ов манзараси ва солиқ йиғиш тасвирла-
ри топилган. Мил. ав. 7-асрда қалъа ўз 
аҳамиятини йўқотган, унинг хазинасида-
ги бойликлар янги марказ — Тейшебаи-
нига кўчирилган.

Э.даги бунёдкорлик ишлари фақат 
подшо Руса даврида (мил. ав. 6-аср 
боши) қайта бошланган. Урарту давлати 
қулаб, Тейшебаини вайрон этилгач (мил. 
ав. тахм. 585 йил), Э.да ҳаёт давом этган. 
Ахоманийлар даврида янги иншоотлар 
қурилган. Мил. ав. 5—4-асрларга оид 
Милет тангалари, шунингдек, маҳаллий 
ҳокимга тегишли ажойиб кумуш ритон-
лар топилган. Э. номи Арманистон пой-
тахти — Ереван шаҳри номида сақланган. 
1968 йил Ереваннинг 2750 йиллик юби-
лейи муносабати билан АринБердда кенг 
кўламда таъмирлаш ишлари олиб борил-
ган. 

Фатхулла Эргашев. 

ЭРЕБУС — Антарктиданинг ғарбий 
қисмидаги ҳаракатдаги вулкан, Росс о.да. 
Бал. 3794 м. Базальт жинслардан тузил-
ган. Кальдерасида фумарол ва гейзерлар 
бор. 1841 йилда қутб тадқиқотчиси Э. 
Росс раҳбарлигидаги инглиз экспедиция-
си томонидан кашф этилган ва экспеди-
ция кемаларидан бирининг номи билан 
Э. деб аталган. 

ЭРЕНБУРГ Илья Григорьевич 
[1891.14(27).1, Киев 1967.31.8, Москва] 
— рус ёзувчиси. 1908 йил охиридан 
бошлаб Парижда муҳожир бўлиб яша-
ган. Адабий ижод билан шуғулланиб, 
«Мен яшаяпман» (1911), «Оддий кун-
лар» (1913), «Болалик» (1914), «Ара-
фа ҳақида шеърлар» (1916) шеърий 
тўпламларини нашр этган. 1917 йил 
Февраль инқилобидан кейин Мо-
сквага қайтиб келган, аммо Октябрь 
тўнтаришини қабул қилмаган. Унинг шу 
давр ва 20-й.лар воқелигидан олган таас-
суротлари «Россияни дуо қилиб» (1918), 
«Аланга» (1919), «Арафа», «Ўйлар» 
(1921), «Хориждаги ўйлар», «Нураб бо-
раётган муҳаббат» (1922) ва бошқалар 
тўпламларида ўз аксини топган.

Э. 1921 йилда Берлинга муҳожирликка 
кетиб, «Хулио Хуренито ва шогирдлари-
нинг ғайриоддий саргузаштлари» (1922), 
«Иккинчи кун» (1933), «Парижнинг 

ишғол этилиши» (1940) ва бошқалар 
романларини ёзган. 2-жаҳон уруши 
йилларида ҳарбий мухбир сифатида эъ-
лон қилган мақолалари билан шуҳрат 
қозонган. Э.нинг «Бўрон» (1946—47), 
«Пўртана» (1951—52) романлари ва 
«Илиқлик» (1954—55) қиссасида уруш-
дан кейинги халқаро майдонда, шу жум-
ладан, советлар мамлакатида кечган 
сиёсийижтимоий воқеалар бадиий му-
жассамлантирилган. Э.нинг 6 китобдан 
иборат «Одамлар, йиллар, ҳаёт» (1961—
65) мемуар асарида 20-аср тарихининг 
ёзувчи гувоҳ бўлган саҳифалари тасвир 
этилган.

Э. 50-й.лардаги «совуқ уруш» йил-
ларида тинчлик учун олиб борилган 
халқаро ҳаракатда Жаҳон Тинчлик Кен-
гаши вицепрезиденти сифатида фаол 
қатнашган. Асарлари жаҳондаги кўплаб 
тилларга таржима қилинган.

Ас: Бўрон, Т., 1958; Собрание сочи-
нений, т. 1—9, М., 1962—67; Стихотво-
рения, Л., 1977; Летопись мужества. Пу-
блицистические статьи военнмх лет, М., 
1974.

Ад.: Трифонова Т.К., Илья Эренбург, 
М., 1954; Воспоминания об Ильи Эрен-
бурге, М., 1975.

ЭРЕНЖЕНОВ Константин Эрен-
женович (1912.12.5, БагаЧонос аймоғи, 
Қалмоқ Республикаси — 1991, ?) — 
қалмоқ ёзувчиси. Қалмоқ халқ шоири 
(1972). Саратов унтида ўқиган (1930— 
33). «Чўпон қўшиғи» қиссаси (1931), 
«Чўл учқуни» (1935), «Доимий қувонч» 
(1959), «Тўрғай» (1966) достон ва шеъ-
рлар тўпламларини ёзган. «Ҳаётга йўл»,

«Дуб трубкаси» (1961) ҳикоя ва 
очерклар тўпламлари ва 2 китобдан 
иборат «Ўтни сақла» романи (1963—
65)да қалмоқ халқи ҳаёти акс этган. 
А.С.Пушкин ва бошқалар чет эл шоир-
ларининг бир қанча асарларини қалмоқ 
тилига таржима қилган.

ЭРЕСУНН, Зунд — Скандинавия я.о. 
билан Зеландия о. оралиғидаги бўғоз, 

Болтиқ денгизини Каттегат бўғози би-
лан бирлаштириб туради. Уз. 102 км, эни 
3,4—49 км, фарватерида чуқ. 8 м. Ғарбий 
соҳилида Копенгаген шаҳри (Дания) ва 
шарқий соҳилида Мальмё порти (Шве-
ция) жойлашган бўлиб, улар т.й. пароми 
орқали боғланган. 

ЭРЖИЁС (қад. номи Аргеус) — 
Анадолу ясситоғлигининг жан.шарқий 
қисмидаги вулкан, Туркияда. Андезит, 
дацит, липаритлардан тузилган. Бал. 3916 
м, Кичик Осиёдаги энг баланд чўққи. Ён 
бағирларида майда конус ва кратер кўп. 
Юнон географи ва тарихчиси Страбон 
қолдирган маълумотга кўра, сўнгги марта 
1-асрда отилган. Ён бағри дашт, юқориси 
бутазор, арчазор, альп ўтлоқларидан ибо-
рат. Чўққисида музликлар бор. 

ЭРИ — Шим. Америкадаги кўл, Буюк 
кўллар системасида. Шим. қисми Кана-
дага, жан. АҚШга қарашли. Майд. 25,7 
минг км2. Энг чуқур жойи 64 м, сатҳининг 
бал. 174 м. Э.га Детройт дарёси қуйилиб, 
ундан Ниагара дарёси оқиб чиқади. Э.ни 
СентКлэр дарёси Гурон кўли билан, Ни-
агара дарёси ва Уэлленд канали Онтарио 
кўли билан бирлаштириб туради. Эри ка-
нал системаси орқали Гудзон дарёси би-
лан боғланган. Муҳим портлари: Толидо, 
Кливленд, Буффало, Эри (АҚШ), Порт-
Колборн (Канада). Шим. соҳилларида 
миллий боғлар ташкил этилган. 

ЭРИ КАНАЛ — АҚШнинг шим.
шарқий қисмидаги сув йўли. 1817—25 
йилларда қазилган. Бир неча марта ре-
конструкция қилинган. Э.к. Буюк кўллар 
системаси (Эри кўли)ни Гудзон дарёси 
орқали Атлантика океани билан туташ-
тиради. Умумий уз. 1107 км, шу жумла-
дан, Буффало шаҳридан Трой шаҳригача 
547 км, Олбани шаҳригача 560 км, эни 50 
м, чуқ. 3,7 м. Каналда дарё транспорти 
билан, асосан, қурилиш материаллари, 
ғалла, нефть маҳсулотлари ташилади.

ЭРИВОНИЙ Мирза Қадим Мамед 

Ҳусайн ўғли (1825 — Ереван — 1875) 
— озарбайжон рассоми ва наққоши; 
озарбайжон тасвирий санъатида дастгоҳ 
санъати асосчиси. Махсус бадиий таълим 
олмаган. Э. каштачилик, деворий рассом-
лик, заргарлик ва бошқалар учун расм-
трафаретлар яратган, лок ранг тасвирида 
(«Қушлар ила гуллар» ва бошқалар) ижод 
қилган. Э. портретларида натура билан 
тасвир ўхшашлигига эришганлиги, шак-
ллар тасвирида анъанавий шартлиликни 
енга олганлиги намоён бўлди: «Фатали 
шоҳ», «Раққоса» (шишага ишланган), 
«Ўтирган аёл» (темпера), «Аббос Мир-
зо» (тушь), «Мулла» ва бошқалар.

ЭРИДАН (лот.) — осмоннинг Шим. 
ярим шаридаги Орион, Савр ва Кит юл-
дуз туркумлари орасида жойлашган юл-
дуз туркуми. Энг ёруғ юлдузи — Ахер-
нор 1юлдуз катталигида. Ўзбекистон 
ҳудудида қисман куз ва қишда кўринади. 

ЭРИТЕМА (юн. — қизиллик) — те-
рининг маълум бир жойи ёки анчагина 
қисмининг қизариши. Киши жуда уялга-
нида ёки кучли ғазабланганида ҳам (реф-
лектор) Э. кузатилади, лекин бу ҳолат 
тезда ўтиб кетади. Турли физик ва кимё-
вий омиллар (ишқаланиш, иссиқ, совуқ, 
ультрабинафша нур), айрим юқумли ка-
салликлар (қизамиқ, скарлатина, ич тер-
лама), тери касалликлари (дерматитлар 
ва ҳ.к.), интоксикация, қон айланиши-
нинг бузилиши ва бошқаларда Э. пайдо 
бўлади. Даволаш Э.га сабаб бўлган омил-
ни бартараф этишдан иборат. 

ЭРИТИШ (металлургияда) — мате-
риаллар (чўян, пўлат, рангли металлар, 
шиша ва бошқалар) ни махсус печь (Э. 
печи) да қайта ишлаб, суюқ ҳолатдаги 
маҳсулот олиш жараёни. Э. печи қаттиқ 
ва суюқ ёқилғи, газ ва электр энерги-
яси билан қиздирилади. Э. учун хом 
ашё материални унинг эриш трасидан 
юқоритрагачақиздириш керак (қ. Эриш). 
Э. натижасида суюқ ҳолатга ўтган металл 
ёки шиша махсус қолипларга қуйилади 

ёки ундан бирор буюм (мас, қувур, ойна 
ва бошқалар) тайёрланади. Э. рудалардан 
металлар ажратиб олиш, қаттиқ ёки суюқ 
металл шихтанм қайта ишлаш, рангли 
металлар, ферроқотишмаларни тозалаш, 
қотишмалар олиш, қаттиқ металларни 
суюлтириб қуймалар олиш ва бошқалар 
мақсадларда ишлатилади. 

ЭРИТМАЛАР — нисбий миқдорлари 
кенг оралиқда ўзгариши мумкин бўлган 
2. ва ундан ортиқ компонент (таркибий 
қисм)лардан ташкил топган қаттиқ ёки 
суюқ гомоген системалар. Ҳар қандай 
эритма эриган модда ва эритувчидан 
иборат; ундаги молекула ёки ионлар ба-
равар тарқалган бўлади. Э.да эритувчи 
билан эриган моддаларни бир-биридан 
фарқлаш зарур. Одатда, эритувчи сифа-
тида соф ҳолда ҳам, эритмада ҳам агрегат 
ҳолати ўзгармаган модда олинади. Мас, 
бирор тузнинг сувдаги эритмасидаги 
эритувчи  сув. Агар 2 модда бир-бирида 
эригунича суюқ агрегат ҳолатда бўлса, 
эритмада миқдори кўпроқ компонент 
эритувчи сифатида қабул қилинади. Сув 
билан спирт эритмасида бу моддаларнинг 
қайси бири эритмада мўлроқ бўлса, шуни 
эритувчи деб олинади. Э. таркибининг 
бир хиллиги уларни кимёвий моддалар-
га яқинлаштиради. Баъзи моддалар эри-
тувчиларда эриганида иссиқлик ажрали-
ши ёки ютилиши улар орасида кимёвий 
таъсир мавжудлигига далил бўлади. Э. 
таркибининг ўзгариб туриши уларнинг 
кимёвий бирикмалардан фарқ қилишини 
кўрсатади. Бундан ташқари, Э. таркиби-
даги алоҳида компонентларнинг хосса-
ларини аниқлаш мумкин, кимёвий би-
рикмаларда эса буни аниқлаб бўлмайди. 
Э. таркибининг ўзгариб туриши уларни 
механик аралашмаларга яқинлаштирса, 
таркибларининг бир хиллиги улардан 
фаркдантиради. Шу боис ҳам Э. меха-
ник аралашмалар билан кимёвий бирик-
малар оралиғидаги моддалар деб қабул 
қилинади.

Кристаллнинг суюқликда эриб, эрит-
ма ҳосил бўлиши индивидуал модда мо-

лекулаларининг ўзаро таъсири бузилиб, 
эритма компонентлари орасида янги мо-
лекулалараро боғланиш вужудга келиши 
билан тавсифланади. Кристалл юзасидан 
ажраладиган молекулалар диффузия ту-
файли эритувчининг бутун ҳажми бўйлаб 
баравар тарқалади. Молекуланинг қаттиқ 
жисм юзасидан ажралиши бир томондан 
— эритувчи молекулалари тортишиш 
кучига берилиши туфайли рўй беради. 
Мазкур жараён кристаллнинг бутунлай 
эриб тугашига қадар давом этиши мум-
кин, лекин бунга айни вақтдаги акс жа-
раён — кристалланишнинг бошланиши 
тўсқинлик қилади. Концентрациянинг 
ошиши қайта кристалланишни тезлаш-
тиради. Маълум муддатдан сўнг кристал-
лнинг эриш тезлиги қайта кристалланиш 
тезлигига тенглашиб динамик мувозанат 
вужудга келади:

Эримаган модда <=> эритмадаги мод-
да, яъни вақт бирлигида қанча молекула 
эриса, шунча молекула эритмадан ажра-
либ чиқади. Эриётган модда билан муво-
занатда бўлган эритма тўйинган эритма 
деб аталади. Ҳажм бирлигидаги кон-
центрацияси тўйинган эритманикидан 
кам бўлган эритма тўйинмаган эритма 
ҳисобланади. Эритмада кристалланиш 
маркази бўлмаса, уни шундай совитиш 
мумкинки, бунда эриган модданинг 
концентрацияси эрувчанлигидан юқори 
бўлиб қолади, натижада эритманинг ўзи 
ўта тўйинган ҳолатга ўтади. Бундай эрит-
ма ўта тўйинган эритма дейилади.

Суюқ эритмаларнинг ўзига хос ху-
сусиятларини осмос, тоза эритувчи буғ 
босимининг пасайиши, криоскопик ва 
эбулиоскопик нуқталарнинг ўзгариши 
орқали ўрганилади. Э.нинг тузилиши уни 
ташкил қилган компонентларнинг хосса-
лари билан аниқланади. Агар компонент-
лар кимёвий тузилиши, молекулаларнинг 
ўлчами ва бошқалар омиллар бўйича 
яқин бўлса, тузилиши принцип жиҳатдан 
соф суюқликлар тузилишидан фарқ 
қилмайди. Эритувчининг молекулала-
ри билан ўзаро таъсирлашуви кўпчилик 
модда (электролит)ларда акс жараён 

бўлган диссоциация билан боғлиқ. Туз-
лар, кислота ва асослар қутбли эритув-
чиларда эриганида қисман ёки бутунлай 
ионларга парчаланади, бу жараён Э.да 
зарралар сонининг кўпайишига сабаб 
бўлади. Агар эритувчи сув бўлса, ги-
дратлар, бошқа модда бўлса, сольватлар 
вужудга келади. Бу жараёнлар тегишлича 
гидратланиш ва сольватланиш дейилади. 
1887 йил Д,М.Мендеяеев ўзининг гидрат-
ланиш назариясини олға сурган. Унинг 
шогирди И.А.Каблуков (умрининг охир-
ларида Тошкентда яшаб, илмий ишлар 
олиб борган) ўз устози ишларини давом 
этдирди.

Амалиётда кўпроқ тўйинмаган Э.дан 
фойдаланилади. Уларда эриган мод-
да концентрацияси тўйинган Э.дагига 
қараганда камроқ бўлади. Эритмада 
эриган модда миқдори эритма концен-
трациясини белгилайди. Эриган модда 
миқдори кўп бўлган Э. концентрланган 
Э., кам эриган (концентрацияси нисбатан 
кам бўлган) Э. суюлтирилган Э. дейила-
ди.

Э. одам, ҳайвон ва ўсимликлар 
ҳаётида муҳим роль ўйнайди. Озиқ-
овқатлар ҳазм қилинишидан олдин Э.га 
ўтказилади. Барча физиологик суюкли-
клар Э.дан иборат. Э. ўсимликларнинг 
ўсишида ва ҳосилдорлигининг ошиши-
да муҳим аҳамиятга эга. Ўсимликлар 
ҳосилини Э.га ўтказиш саноат техноло-
гиясининг асосидир. Денгиз, океан, дарё, 
кўл сувлари ҳам Э., уларни тузлардан 
тозалаш, кимёвий ишлаш ва бошқалар 
ҳам Э. технологияси билан боғлиқ. По-
лимерлар, локбўёқлар, сирт фаол мод-
далар, совун ва бошқалар кўп тоннажли 
маҳсулотлар ҳам Э. билан боғлиқлиги 
уларнинг халқ хўжалигида тутган ўрни 
муҳимлигидан далолат беради.

Ад:. Современнме проблемм химии 
растворов, М., 1986; Фиалков Ю.Я., Рас-
творитель как средство управления хи-
мическим процессом, М., 1988.

Қудрат Ахмеров.

ЭРИТРАЗМА (юн. — қизартираман) 

— терининг замбуруғ касаллиги. Асосан, 
катталарда, кўпроқ эркакларда учрай-
ди. Касалликка кўп терлаш, ҳавонинг 
жуда иссиқ ва нам бўлиши, шахсий ги-
гиена ва терини тўғри парвариш қилиш 
қоидаларининг бузилиши сабаб бўлиши 
мумкин. Баданнинг кўп терлайди-
ган жойлари — соннинг ички томони 
(ёрғоққа тегиб турадиган қисми) да, 
қўлтиқда, семиз аёлларнинг кўкрак без-
лари остидаги ва киндик атрофидаги 
тери бурмаларида қўнғирқизил рангда, 
ҳар хил катталикда, чети қипиқланиб 
бир оз кўтарилиб турадиган доғлар пай-
до бўлади, баъзан бу доғлар оёқ панжаси 
орасида ҳам кузатилади. Доғлар атрофи-
даги соғ теридан ранги ва аниқ чегараси 
билан ажралиб гуради. Улар аста-секин 
катталашади ва бир-бирига қўшилиб, те-
рининг хийлагина жойини эгаллаб олади, 
борабора кўкимтир қўнғир тусга киради. 
Касалланган соҳа қичишади, усти доим 
намланиб туради, баъзан қўланса ҳид 
келади, тери бир оз дағаллашади. Даво 
беморнинг умумий аҳволига қараб врач 
кўрсатмасига биноан олиб борилади. 
Даволанмаса, йиллаб давом этиши мум-
кин. Э., айниқса, баҳор ва ёз пайтлари-
да қўзийди. Э. юқмайди. Касалликнинг 
олдини олиш шахсий гигиенага риоя 
қилиш, кўп терламаслик, ич кийимларни 
тез-тез алмаштириб туришдан иборат. 

ЭРИТРЕЯ, Эритрея Давлати — 
Шим.Шарқий Африкадаги давлат. Қизил 
денгизга туташ. Майд. 117,6 минг км2 га 
яқин. Аҳолиси 4,465 млн. киши (2002). 
Пойтахти — Асмэра шаҳри Маъму-
рий жиҳатдан 8 провинция (ргоутсе)га 
бўлинади.

Давлат тузуми. Э. — мустақил дав-
лат. Амалдаги конституцияси 1997 йил 24 
майда қабул қилинган. Давлат бошлиғи 
— президент (1993 йилдан Исайяс Афе-
ворк), у Миллий ассамблея томонидан 
сайланади. Қонун чиқарувчи ҳокимиятни 
президент бошчилигидаги Давлат кенга-
ши (ҳукумат) амалга оширади.

Табиати. Э. ҳудудининг катта кис-

мини тоғли Эритрея платоси (энг баланд 
жойи 2989 м, Соира тоғи) эгаллаган; 
жан.шарқида Афар сойлиги жойлаш-
ган. Иқлими субэкваториал, чўл иқлим. 
Йиллик ўртача т-ра 23° дан 37° гача, 
энг юқори т-ра 45° (Ернинг энг иссиқ 
р-нларидан бири). Йиллик ёғин 50—
200 мм. Ўсимликлари чўл ва чала чўл 
ўсимликларидан иборат.

Аҳолиси. Э.да тиграи, тигре, афар, 
сахо ва бошқалар халқлар яшайди. Рас-
мий тиллар — тиграи ва араб тиллари. 
Диндорлари, асосан, христианмоно-
фистлар ва сунний мусулмонлар. Шаҳар 
аҳолиси 16,3%. Муҳим шаҳарлари: Асмэ-
ра, Массауа, Кэрэн.

Тарихи. 13—16-асрларда ҳоз. Эри-
треянинг катта қисми Эфиопия давлати 
таркибида бўлган. 1882 йил Қизил ден-
гиз соҳилидаги Асэб порти, 1885 йил 
Массауа порти ва соҳил бўйидаги аҳоли 
яшайдиган бир қанча қишлоқларни Ита-
лия эгаллаб олди. 1890 йил Италия Қизил 
денгиз соҳилидаги ўзининг барча мулки-
ни Эритрея мустамлакасига бирлаштир-
ди (Эритрея лот. тилидаги Қизил денгиз 
номидан келиб чиққан). 1896 йилги Ита-
лияЭфиопия шартномасига мувофиқ, Э. 
чегаралари белгилаб олинди. 1935 йил 
Э. Эфиопия билан бирга Италия Шарқий 
Африкаси мустамлакаси таркибида 
бўлди. 1941 йил баҳорда Э. инглизэфи-
оп қўшинлари томонидан озод қилинди; 
1952 йилгача инглиз ҳарбий маъмурия-
ти бошқарди. 1952 йил федерация аъзо-
си сифатида Эфиопия таркибига кирди. 
1962—87 йилларда Э. Эфиопия таркиби-
да провинция, сўнг маъмурий р-н. 1950-
й.лардан Э. озодлик халқ фронти бошчи-
лигида Эфиопия марказий ҳокимиятидан 
ажралиш учун қуролли кураш авж 
олди. 1991 йил қўзғолончилар Асмэра 
шаҳрини озод қилдилар. 1993 йил 24 
майда Э. расмий равишда мустақил дав-
лат деб эълон қилинди. Э. — 1993 йилдан 
БМТ аъзоси. Миллий байрами — 24 май 
— Мустақиллик куни (1993).

Сиёсий партия ва касаба уюшма-
лари. Демократия ва адолат учун халқ 

фронти, 1970 йил тузилган. 1994 йилгача 
Э. озодлик халқ фронти деб номланган. 
Касаба уюшмалари ҳақида маълумотлар 
йўқ.

Хўжалиги. Э. — аграр мамлакат. 
Ялпи ички маҳсулотда саноат 12,3%, қ.х. 
8,4% ни ташкил этади. Иқтисодиётининг 
асоси — қ.х. (деҳқончилик ва чорва-
чилик). Меҳнатга лаёқатли аҳолининг 
80% қ.х.да банд. Асосан, буғдой, арпа, 
тариқ, маккажўхори, дуккаклилар, саб-
завот ва қовун экилади, кофе етиштири-
лади. Чорвачиликда қорамол, эчки, қўй, 
туя, парранда боқилади; балиқ овланади. 
Асосий саноат тармоқлари: нефтни қайта 
ишлаш, тўқимачилик, кўнпойабзал, ти-
кувчилик, кимё, ёғочсозлик, озиқ-овқат, 
цемент. Олтин, нефть, мис, темир рудаси, 
никель, хром, слюда, титан конлари бор. 
Денгиздан туз қазиб олинади.

Т.й. узунлиги 306 км, автомобиль 
йўллари уз. 3,9 минг км, жумладан, 
қаттиқ қопламали йўллар 21% ни таш-
кил этади. Денгиз портлари: Асэб, Мас-
сауа. Э. четга туз, тери, цемент, цитрус 
мевалар, хом ашё чиқаради. Четдан ма-
шина ва жиҳозлар, истеъмол моллари ва 
бошқалар олади. Ташқи савдода Эфио-
пия, Саудия Арабистони, Италия, Судан, 
Сомали, Буюк Британия билан ҳамкорлик 
қилади. Пул бирлиги — накфа.

Маданияти. Э.нинг Асмэра шаҳрини 
итальян мустамлакачилари Италия 
шаҳарларига ўхшатиб барпо этишга 
ҳаракат қилганлар. Асмэрада унт, Кат-
та масжид ва Католиклар собори бор. 
қадимий Массауа шаҳри ўзининг гўзал 
пляжларига эга бўлган шарқ шаҳридир. 
Асмэра шаҳридан денгиз томон юри-
ладиган йўлдаги тепаликларда машҳур 
копт (қибт) монастирлари кўзга ташлана-
ди. Монастирларнинг аксарияти 15-асрда 
қурилган бўлиб, уларнинг энг машҳури 
Дебре Бизен монастири (14-аср)дир. 
Монастирлар кундузи зиёратчилар учун 
очиб қўйилган.

Э.да 1991 йилдан «Хадес Эритра» 
(«Янги Эритрея») ҳукумат газ. ҳафтада 
2 марта тиграи ва араб тилларида, 1994 

йилдан «Эритреан проуфайл» («Эритрея 
кўриниши») ҳафтаномаси инглиз тилида 
нашр этилади. «Эритрея халқи овози» 
ҳукумат радиостяси ва ЭР1ЧТВ ҳуқумат 
телестяси ишлайди. 

ЭРИТРИН (юн. — қизил), ко-
бальт гуллари — арсенатлар синфи-
га мансуб минерал. Кимёвий таркиби 
Со3[А804]8Н20. Моноклин сингонияда 
кристалланади. Ранги пуштиқизил; тар-
кибидаги М§, Са, N1 миқдори ошиши би-
лан рангсизланиб оқ ранггача ўзгариб бо-
ради. Ўта шаффоф. Қаттиқлиги 1,5—2,5, 
зичлиги 3—3,1 г/см3. Мўрт. Э. — кобальт 
ва никелькобальтли арсенидларнинг ва 
сульфоарсенидларнинг нураш маҳсули. 
Оксидланиш жараёнида қора рангли ко-
бальтнинг гидрооксидлари (гетерогенит)
га айланади. Э. кобальт рудаларининг 
даракчиси ҳисобанади. Э. Узбекистонда 
Тошқазган графит конида топилган.

ЭРИТРОДЕРМИЯ (юн. қизил ва — 
тери) — бутун гавда териси ёки кўпгина 
қисмининг яллиғланиши (қизариши, 
шишиши, пўст ташлаши, қипиқланиши, 
қичишиши) билан кечадиган касаллик. 
Мустақил касаллик сифатида пайдо 
бўладиган бирламчи Э. (мас, Риттер экс-
фолиатив дерматити), шунингдек, экзема, 
псориаз ва бошқалар тери касалликлари 
ёки умумий касалликлар (замбуруғли ми-
коз, қон касалликлари) туфайли вужудга 
келадиган иккиламчи Э. фарқ қилинади. 
Касаллик ўткир, ўртача ўткир ва сурун-
кали кечади. Даволаш Э.га сабаб бўлган 
омилни бартараф этиш ва касаллик бел-
гиларига қараб доридармонлар буюриш-
дан иборат.

ЭРИТРОЦИТЛАР (юн. қизил ва 
ҳужайра) — қизил қон таначалари, 
қоннинг шаклли элементлари; тарки-
бидаги гемоглобин қонга қизил тус бе-
ради. Э., асосан, организм билан атроф 
муҳит ўртасидаги газлар алмашинувини, 
яъни нафас олишни таъминлайди. Кис-
лородни ўпкадан организмнинг барча 

тўқималарига етказиб беради. Э. қоннинг 
бошқа функцияларида ҳам иштирок эта-
ди.

Одам Э.ининг диаметри 7—8 мк, 
қалинлиги 2—2,5 мк, икки томони 
ботиқ, юмалоқ, ядросиз ҳужайралардир. 
Кўмикнинг миелоид тўқималарида 
ҳосил бўлади. Соғлом одамнинг 1 млк 
қонида 4—5 млн. эритроцит бор; эр-
каклар қонининг 1 млк да 4,5—5 млн., 
аёллар қонининг 1 млк да эса 4—4,5 
млн. Э. бўлади. Э. миқдори ҳамиша бир 
хил турмайди, баъзи физиологик шаро-
итларда, жисмоний иш вақтида, баланд 
жойларга чиқилганда, шунингдек, айрим 
касалликларда улар миқдори ўзгаради. 
Э. миқдорининг ортиб кетиши эритроци-
тоз, камайиб кетиши эса эритропения деб 
аталади.

ЭРИТРОЦИТЛАРНИНГ ЧЎКИШ 
ТЕЗЛИГИ — қон плазмасидаги оқсил 
компонентларининг ўзаро нисбати ва 
турли касалликларда эритроцитлар сони 
ва ҳажми ўзгаришларини аниклайдиган 
диагностик кўрсаткич. Бунда қон бирор 
антикоагулянт (мас, натрий цитрат) би-
лан аралаштирилиб, миллиметрларга 
бўлинган шиша капилляр найга олинади. 
Қон икки қисм: пастки қисм (чўкмаси) 
— шаклли элементларга, устки қисм — 
плазмага ажралади. Бир соатдан сўнг 
найнинг пастки қисмида чўккан эри-
троцитларнинг баландлиги ўлчанади. 
Э.ч.т.нинг эркаклар учун 3—10 мм 
соат, аёллар учун 3—14 мм соати нор-
мал ҳисобланади. Э.ч.т.нинг кучайиши 
яллиғланиш билан кечадиган жараён 
(мас, пневмония, сил, ревматизм, сеп-
сис), шунингдек, тўқималарнинг емири-
лиш касалликлари (миокард инфаркти, 
ўсмалар ва бошқалар)да кузатилиб, бун-
да қон плазмасидаги фибриноген, гамма-
глобулин ва бошқалар миқдори кўпаяди. 
Ҳомиладорлик даврида ҳам Э.ч.т. ортади.

ЭРИТУВЧИЛАР — турли моддалар-
ни ўзида эрита оладиган кимёвий бирик-
малар ёки уларнинг аралашмалари. Сув, 

спирт, кислота, ишқор, эфирлар, бензол, 
толуол, ксилол ёки уларнинг аралашма-
лари Э.га мисол бўла олади. Э. хоссалари 
(мас, учувчанлиги, ёпишқоқлиги, зичли-
ги, диэлектрик доимийси ёки кимёвий 
фаоллиги)га кўра синфланади. Биринчи 
навбатда, Э. нинг кимёвий хоссалари, 
айниқса, уларнинг заҳарли ёки заҳарли 
эмаслигига эътибор берилади. Стандарт 
эритувчи сифатида сув олинади. Шу 
аснода Э.ни кислотали, ишқорий ва ам-
фотер хоссаларга бўлинади. Маълумки, 
сув кимёвий реакцияларда водород ка-
тиони — Н* ни узатиб кислота ролида 
бўлиши ёки бундай катионни асос си-
фатида бириктириб олиб, Н30

+ га айла-
ниши мумкин. Демак, сув ўзида қандай 
модда эритилганига қараб кислота ёки 
ишқор ўрнида бўла олади. Сувни деяр-
ли идеал амфотер эритувчи деб қабул 
қилиш мумкин. Сувнинг мана шундай 
универсал хоссаларига асосланиб, унга 
нисбатан ишқор ролида бўлувчи Э. кис-
лотали эритувчилар, сувни Э.га нисбатан 
кислота деб ҳисобланганда эса ишқорий 
эритувчилар дейилади. Бундай син-
флашда эритмалар ҳосил бўлишида роль 
ўйнайдиган функционал гуруҳлар элек-
тронлари ҳаракати ҳисобга олинади. Шу 
боис электрон жуфтини берувчи эриган 
модда молекуласи ишқорий (донор) эри-
тувчи сифатида белгиланади. Анилин, 
пиридин, диметилсульфоксид, оддий ва 
мураккаб эфирлар донор Э. вакиллари 
ҳисобланади. Эриган модданинг элек-
трон жуфтини қабул қилувчи эритувчи 
кислотали ёки акцептор Э. ҳисобланади. 
Буларга карбокислоталар, феноллар, кис-
лоталарнинг хлорангидридлари киради. 
Кислотали Э.га тўла алмашинмаган гало-
ген ҳосилали алифатик углеводородлар 
(хлороформ, дихлорэтан) ҳам киритила-
ди. Спиртлар ва кетонлар сувсиз амфотер 
Э. ҳисобланади. Гексан, углерод сульфид 
ва тетрахлорметан «инерт Э.» қаторига 
киради.

Э.ни танлашда уларнинг диэлектрик 
ўтказувчанлиги каби физик хоссаси-
дан фойдаланилади. Бунда Э.нинг паст 

қутблилиги (2 дан 12 гача) ва юқори 
қутблилиги (50 дан юқори) ҳисобга оли-
нади. Сувда бу миқдор 78 ни, бензолда 
эса жами 2,3 ни ташкил қилади. Таж-
рибалар шуни кўрсатдики, 2 турли за-
рядлар ёки 2 дипол молекулалар сувли 
муҳитда вакуумдагига нисбатан деярли 
80 марта кам энергия билан таъсирлаша-
ди. Бензолда эса таъсирлашув энергияси 
2 баравар камаяди, холос. Шу сабабли 
сув юқори қутбли Э. қаторига киритила-
ди. Бу борада пропиленкарбонат, гидра-
зин, формамид ва сульфат кислота сувга 
яқинроқ туради.

Э.дан қадимдан фойдаланиб кели-
нади. Э.нинг кўплари саноат миқёсида 
ишлаб чиқарилади, Э. ишлатилмайди-
ган ёки фойдаланилмайдиган соҳани 
топиш қийин. 21-асрда Э.дан кимёвий 
жараёнларни бошқаришда кенг фойда-
ланила бошланди. Эритувчининг хилини 
ва хоссаларини билган ҳолда ихтиёрий 
реакцияларни амалга ошириш мумкин. 
Э.дан фойдаланиб, электролиз жараёни-
да алюминийни паст траларда ажратиб 
олиш муаммоси ҳал қилинди. Мана шу 
йўл билан алюминийли ҳимоя ва манза-
рали қопламалар ҳам олина бошланди. 
Ацетон, ацетонитрил, бензол, диэтилэ-
фир, диметилацетамид, диоксан, сирка 
кислота, этанол, формамид, метанол, 
нитробензол, пиридин, тетрахлорметан, 
хлороформ, этилацетат, циклогексан, 
метилэтилкетон, октан, скипидар, угле-
родсульфид, тетралин, трибутилфосфат 
ва бошқалар турли хил Э. саноат ва халқ 
хўжалигида муҳим аҳамиятга эга.

Ад.:Энтелис С.Г.,Тигер Р.П.,Кинетика 
реакций в жидкой фазе, М., 1973; Фи-
алков Ю.Я., Растворителькаксредство 
управления химическим процессом, М., 
1988. 

Қудрат Ахмеров. 

ЭРИШ — моддаларнинг иссиқлик 
таъсирида қаттиқ (кристалл) ҳолатдан 
суюқ ҳолатга ўтиш жараёни. Соф мод-
даларнинг Э. жараёни Э. трасига боғлиқ. 
Э. вақтида қаттиқ ҳолатдаги атомларнинг 

жойлашиш тартибида фазовий кристалл 
панжара бузилади. Кристаллда атомлар 
мувозанат вазиятлари атрофида тебра-
нади. т-ра кўтарилган сари тебранишлар 
амплитудаси ортиб боради ва муайян 
критик катталикка етади, шундан кейин 
панжара бузилади. Қаттиқ қотишмалар 
маълум т-ра оралиғида эрийди. Аморф 
қаттиқ моддалар т-ра орта бориши билан 
юмшаб, аста-секин суюқ ҳолатга ўтади. 
Модда эриганда ҳажми кенгаяди, босим 
ошиши билан Э. т-раси ҳам ортиб бо-
ради. Айрим моддалар (муз, металл ва 
металлоид) эриганда ҳажми кичраяди ва 
босим ортиши билан Э. т-раси пасаяди.

Молекуляркинетик тасаввурларга би-
ноан, модданинг қаттиқ ҳолатдан суюқ 
ҳолатга ўтишида кристалл панжаранинг 
бузилиши учун етарли миқдорда энергия 
берилиши зарур. Э. жараёнида моддага 
ташқаридан бериладиган энергия унинг 
т-раси ортишига эмас, балки кристалл 
панжарасини бузишга сарфланади.

Э. табиатда (Ер сиртида қор ва муз-
ларнинг, Ер қаърида минералларнинг 
эриши), фан ва техникада (соф металл 
ва қотишмалар ишлаб чиқаришда) катта 
аҳамиятга эга.

ЭРЙИГИТОВ Тўйчи (1921.10.11, ҳоз. 
Суғд вилояти, Тожикистон — 1943.5.10, 
Ленинград вилояти, РФ) — 2-жаҳон уру-
ши қатнашчиси, оддий аскар. 1064ўқчи 
полки (Волхов фронти 54армиянинг 
281ўқчи дивизияси) автоматчиси. Смер-
диня қишлоғини озод этишда кўрсатган 
жасорати учун Қаҳрамон унвонига сазо-
вор бўлган (1944 йил 21 фев., вафотидан 
сўнг). Любан шаҳри, Ашт туманидаги 
жамоа хўжалиги ҳамда ўзи ўқиган ва 
Тошкент шаҳридаги мактабларга номи 
берилган, туғилиб ўсган қишлоғи ва Ле-
нинград вилоятининг Любан шаҳрида 
бюсти ўрнатилган.

ЭРК ҚАЛЪА — кўҳна Марв шаҳри 
харобасини ташкил этган қалъалардан 
бири. Туркманистондаги Мурғоб дарё-
сининг ўрта оқими бўйида, Байрамали 

шаҳри яқинида жойлашган. Э.қ. Марв-
нинг энг қадимий қисми ҳисобланади. 
Э.қ.нинг тарҳи овалсимон (400x500 
м — 20 га) бўлиб, Гавр қалъа мудофаа 
деворларининг шим. қанотига туташ-
ган. Э.қ.нинг марказида ./ бал. 25 м дан 
зиёд арк (50x50 м) жойлашган. Аркнинг 
шим.да пастак майдонча бўлиб, унда 
ҳарбий гарнизон ва тошотар қуроллар 
ўрнашган. Э.қ.да дастлабки қазишмалар 
1890 йил Россия Археология комисси-
яси аъзоси В.А. Жуковский томонидан 
ўтказилган. 1904 йил Р.Пампелли бошчи-
лигидаги америкалик экспедиция, 1937 
йил Б.Б.Пиотровский, А.А.Марушченко 
ва 1947 йил С.А.Вязигин, 1950—1992 
йилларда М.Е.Массон раҳбарлиги ости-
да Жанубий Туркманистон археология 
комплекс экспедицияси томонидан олиб 
борилган тадқиқотлар Э.қ.нинг мил.ав. 
1-минг йилликнинг 2-чорагида бунёд 
этилганини кўрсатди. Сосонийлар дав-
рида (3—5-асрлар) марказий тепаликда 
маъмурий бино қад кўтарган, у кейин-
чалик араблар томонидан халифа Маъ-
муннинг Марвдаги қароргоҳи сифатида 
фойдаланилган. Ёзма манбаларга кўра, 
Э.қ. 10-асрдан харобага айланган. Э.қ. 
дан кўплаб сопол ва шиша идишлар, 
сосонийлар тангалари, жез пичоқлар, 
тошқолип, жез пайконлар топилган. 

ЭРКАЕВ Алижон (1933.10.10, 
Олтиариқ тумани) — Ўзбекистон халқ 
ҳофизи (2003). Тошкент чет тиллар ин-
тини тугатган (1956). Фалсафа фанлари 
номзоди (1969). Фарғона пед. институ-
ти (1957—60), Тошкент пед. институти 
(1969—72)да ўқитувчи, Тошкент мада-
ният институти доценти (1974 йилдан), 
проф. (2004). Хонандалик санъати сир-
ларини Ж.Султоновцан ўзлаштирган. 
Ёшлигидан ҳаваскор мусиқа тўгараклари 
қатнашчиси бўлиб, 1961 йилдан радио 
ва телевидениеда хонанда сифатида фа-
олият кўрсатади. Ширали овоз соҳиби. 
Э. Фарғона—Тошкент мусиқа анъанала-
рига таяниб, халқчил ижро йўлларини 
қўллайди. Репертуаридан Фарғона— 

Тошкент мақом йўллари («Ушшоқ», 
«Дугоҳ», «Чапандози Гулёр», «Баёт» ва 
бошқалар), мумтоз ашулалар («Гиря», 
«Фарғона тонг отгунча», «Айлансин» 
ва бошқалар), замонавий бастакорлар 
асарлари («Ғазалим», Н.Ҳасанов; «Дил-
барим», Т.Ҳасанов; «Мубтало қилиб», 
Р.Турсунов ва бошқалар) ўрин олган. Иж-
ролари Ўзбекистон радиоси фонотекаси, 
2 грампластинка («Алижон Эркаев куй-
лайди», 1969, 1976)га ёзилган. Э. Огаҳий, 
Атоий, Ҳабибий, Ж.Жаббор шеърларига 
ашулалар басталаган («Фарғона», «Ме-
нинг тилагим», «Булбул» ва бошқалар). 

ЭРКАКЎТ — қўнғирбошлилар ои-
ласига мансуб кўп йиллик ўтсимон 
ўсимликлар туркуми; озуқабоп экин. 
Евросиё,Шим.Африка, Австралия ва 
Янги Зеландияда 15 тури тарқалган. Ўрта 
Осиё, Кавказда 10 га яқин тури ўсади. 
4 тури: сибирь Э. и, чўл Э.и, тароқли 
Э. ватароқсимон ёки кенг бошоқли Э. 
экилади. Бошоқланиш босқичида 100 
кг кўк массасида 22,7 озуқа бирлиги ва 
4,1 кг ҳазм бўладиган протеин, 100 кг 
пичанида 48,7 озуқа бирлиги ва 6,9 кг 
ҳазм бўладиган протеин бор. Э. ўсган 
яйловларда моллар боқилгандан кейин 
ҳам ўт қоплами қайта кўкаради. Совуққа 
ва қурғоқчиликка чидамли. Барча қ.х. 
ҳайвонлари хуш кўриб ейди.

ЭРКАҚОРИ, Каримов Эркақори 
(1877.17.12, Данғара тумани Тумор 
қишлоғи — 1954.12.3, Қўқон) — ашу-
лачи, аскиячи, Ўзбекистон халқ ҳофизи 
(1944). Катта ашула санъатининг йирик 
вакилларидан; ширали, жарангдор овоз 
соҳиби. Болалигида касаллик оқибатида 
кўзи ожиз бўлиб қолган. Қўқон ма-
драсасида таҳсил кўрган. Ёшлигидан 
Муқимий, Фурқат, Завқий каби шоир-
лар билан ижодий алоқада бўлиб, ўзи 
ҳам шеърлар ёзган. Навоий, Амирий, 
Муқимий, Камий, Ҳазиний, Чархий ва 
бошқаларнинг ғазалларига мослаб кат-
та ашулалар ижро этган. Шунингдек, 
Э. репертуаридан мумтоз ва замонавий 

ашулалар, мақом йўллари, мас, «Даво 
қиласиз» (Камий ғазали), «Чапандози Гу-
лёр» (Ҳазиний), «Янги боғ», «Унутман-
глар», «Замондандир» (Чархий), «Қўқон 
Ушшоғи», «Чортоқ» ва бошқалар ўрин 
олган. Чустий, Хастадил, Фироқий син-
гари шоирлар Э. ижодидан илҳомланиб 
ашулабоп шеърлар яратишган.

Э. Москвада бўлган Ўзбек санъати де-
кадаси қатнашчиси (1937). Катта Фарғона 
канали қурувчилари ва 2-жаҳон уруши 
йилларида жангчилар ва меҳнаткашларга 
ўзининг руҳлантирувчи қўшиқ ва 
ашулалари билан маданий хизмат 
кўрсатган. Ўз даврининг уста аскиячи-
ларидан бири сифатида машҳур бўлган. 
Шерқўзи Бойқўзиев, Эргаш Ҳайдаров, 
Расулқори Мамадалиев, Меҳмонтўра 
Тўйчиев ва бошқалар Э.нинг шогирд ва 
ҳамнафаслари эди.

Ад:. Ўзбекистон халқ созандалари, 
2-китоб, Т., 1974.

ЭРКЕР (нем. Егкег) меъморлик 
шакли; бино деворидан ярим доира, 
тўртбурчак ёки кўп қиррали ойнабанд 
шаклда туртиб чиққан жой. Бир неча 
қават, баъзан тарзнинг тепасига (одатда, 
1қаватдан ташқари) ишланади. Э. би-
нонинг ички майдонини кенгайтиради, 
унинг ёритилишини яхшилайди ва ичка-
рига қуёш нури бевосита тушишини таъ-
минлайди. 

ЭРКИН АЪЗАМ (Аъзамов Эркин 
Нормаматович) (1950.10.8, Бойсун ту-
мани) — ёзувчи, публицист, сцена-
рист. Ўзбекистонда хизмат кўрсатган 
журналист (1998), Тошкент ун-тининг 
журналистика ф-тини тугатган (1972). 
Ўзбекистон радиосида муҳаррир (1972—
76), «Гулистон» жур. да муҳаррир, ада-
бий котиб (1976—81), «Ёшлик» жур.да 
бўлим мудири (1981—86), Ғафур Ғулом 
номидаги Адабиёт ва санъат нашриё-
тида таҳририят мудири, ижодий гуруҳ 
раҳбари (1986—92), Ўзбекистон Миллий 
ахборот агентлиги бош директорининг 
1-ўринбосари (1992—94). Республика 

«Маънавият ва маърифат» жамоатчилик 
маркази раҳбари ўринбосари ҳамда «Та-
факкур» жур.нинг бош муҳаррири (1994 
йилдан).

Дастлабки ҳикоялар тўплами — 
«Чироқлар ўчмаган кеча» (1977). «Отой-
ининг туғилган йили» (1981), «Олам 
ям-яшил» (1984), «Жавоб» (1986), «Бай-
рамдан бошқа кунлар» (1988), «Пакана-
нинг ошиқ кўнгли» (2001), «Кечикаётган 
одам» (2002) каби қисса ва ҳикоялардан 
иборат китоблари нашр қилинган. Э.А. 
асарлари ўзига хос юмористик баён ус-
луби, кинояли тили, кутилмаган бадиий 
ечимларга эгалиги билан ажралиб тура-
ди. Ёзувчининг инсонга хос энг чигал 
жиҳатларни очиқ кўрсатмай, имо-ишо-
ра орқали акс эттириши унинг асар-
лари таъсирчанлигини оширади. Э.А. 
қисса ва ҳикояларида оддий ва тўпори, 
бошқаларга ўхшамайдиган, дарду таш-
вишлари, шахсий кечинмалари билан 
яққол ажралиб турадиган бадиий харак-
терларни яратган. Характерлар фалсафа-
сини ёритиш, услубий таранглик, психо-
логик таҳлилнинг кучлилиги, асар сюже-
тининг характерлар асосига қурилиши, 
воқеалар ўртасидаги боғлиқликни об-
разлар, деталлар орқали ифодалаш, му-
аллиф ва персонаж нутқининг яқинлиги, 
психологизм ва фалсафийликнинг муш-
тараклиги Э.А. бадиий услубининг асо-
сий хусусиятлари ҳисобланади. «Чан-
триморэ», «Пиёда», «Пакана», «Дилхи-
рож», «Эркак» каби экран асарларининг 
ҳаммуаллифи. 1 ва 2-чақириқ Ўзбекистон 
Республикаси Олий Мажлиси депутати.

ЭРКИН БОЗОР — нархлар бирон 
бир ташқи омиллар таъсирига боғлиқ 
бўлмаган ҳолда фақат талаб ва таклиф-
га кўра шаклланадиган бозор (қ. Бозор 
иктисодиёти).

 ЭРКИН ИКТИСОДИЙ ЗОНАЛАР 
давлатлараро келишувларга ёки махсус 
қонунларга мувофиқ, хўжалик ва ташқи 
иқтисодий фаолият билан шуғулланиш 
учун имтиёзли солиқ, молия, ҳуқуқий 

шароитлар жорий қилинадиган муайян 
ҳудудлар. Хорижий ва маҳаллий тад-
биркорларни жалб этиш мақсадларида 
ташкил этилади ва уларда зарур ишлаб 
чиқариш ва иш юритиш инфратузилма-
си барпо этилади. Э.и.з. кўп ҳолларда 
давлатлараро туташ ҳудудларда (бир 
неча давлатларнинг чегаралари туташ-
ган ҳудуд), халқаро аэропортлар, порт 
шаҳарларда ёки транспорт йўллари ту-
ташган ҳудудларда ташкил этилади.

Э.и.з.да алоҳида халқаро ҳуқуқий 
статус жорий этилади. Лекин у қаерда 
жойлашишидан қатъи назар, шу мамла-
катнинг ажралмас бўлаги ҳисобланади, 
барча амалиётлар (ер ажратиш, фирма ва 
компанияларни ташкил этиш, чегарадан 
юкларни, товарларни олиб кириш ва олиб 
чиқиш, бож тўловлари, солиқ тўловлари 
бўйича имтиёзлар, қайси валюта ёки 
валюталар тўлов воситасини ўташи, 
ҳудудни бошқариш тартиби ва бошқалар) 
қабул қилинган қоидалар асосида тезкор-
лик билан бажарилади. Э.и.з.ни ташкил 
этишдан мақсад кўплаб янги технология, 
инвестицияларни жалб қилиб, ривожлан-
ган иқтисодий макон яратиш ва шу йўл 
билан мамлакат иқтисодиётини тезкор-
лик билан ривожлантиришдир.

Э.и.з.ни ҳозирги замон иқтисодий ин-
теграция жараёнларининг маҳсули, деб 
қараш унчалик тўғри эмас. Унинг тарихи 
жуда кўҳна. Э.и.з. тарихи мил. бошлари-
га бориб тақалади. қадимий финикияли-
клар, юнонлар ва римликлар савдо ишла-
рини ривожлантириш мақсадида чет эл 
савдо кемаларининг ўз портларига эркин 
кирибчиқишини ва уларнинг хавфсизли-
гини таъминлаганлар. 16 ва 17-асрларда 
Европанинг қатор шаҳарлари ўзларини 
«эркин савдо шаҳарлари» деб эълон 
қилганлар. Буюк Амир Темур даврида 
Самарқанд ана шундай эркин савдо мар-
кази бўлган, мамлакатнинг барча карвон 
йўллари ҳокимият ҳимоясига олинган.

Э.и.з нинг ҳар хил турлари мавжуд: 
эркин омборхоналар, эркин божхона-
лар зоналари, илмийтехника зоналари. 
Улар АҚШда технопарклар, Японияда 

технополислар деб аталади. Шунинг-
дек, махсус иқтисодий зоналар (асосан, 
экспортга ихтисослашган) ҳам мавжуд. 
Дастлабки Э.и.з.лардан бири Ирланди-
яда «Шеннон» аэропортида (1959) таш-
кил этилган эди. Кейинроқ шундай зона 
Англиядаги «ДогАйленд» аэропортида 
пайдо бўлди. Баъзи Э.и.з,лар анча йи-
рик ҳудудларда ташкил этилади. Мас, 
Бразилиядаги Манаус, Хитойдаги мах-
сус иқтисодий ҳудуд «Шеньжень» ва 
бошқалар шундай зоналардир. Жаҳон 
амалиётида Э.и.з.лар ривожланган (Буюк 
Британия, Германия, Нидерландия, АҚШ 
ва бошқалар), шунингдек, ривожлана-
ётган (Бразилия, Корея Республикаси, 
Малайзия ва бошқалар) мамлакатларида 
ҳам ташкил этилди. Э.и.з.га чет эл ка-
питалини жалб қилиш Хитой сиёсатида 
анча кенг қўлланилди. 20-аср охирларида 
Э.и.з.лар Бирлашган Араб амирликла-
ри, Россия ва Польшада ташкил этилди. 
Россия ва Хитой ҳамкорлигида ташкил 
этилган Блягованиченск — Хэйхе, Қора 
денгиз бўйи, Калининград вилоятидаги 
«Янтарь» Э.и.з.лари ҳам шундай макон-
лардир. Ҳозир жаҳонда 600 дан ортиқ 
Э.и.з. мавжуд.

Ўзбекистонда Э.и.з. ғояси миллий 
иқтисодиёт тараққиёти учун ижобий 
баҳоланди. Шу боис 1996 йилнинг 25 
апр.да мамлакат парламенти Ўзбекистон 
Республикасининг «Эркин иқтисодий 
зоналар тўғрисида» қонунини қабул 
қилди. Бу қонун чет эл инвестициялари, 
савдо ва саноат соҳаларининг ривожла-
ниши, аҳолини иш билан таъминлашни 
яхшилаш учун қулай шароит яратишга 
меъёрийҳуқуқий асос яратди.

Нурислом Тўхлиев. 

ЭРКИН КУРАШ — спорт тури, 
икки киши (спортчи)нинг белгиланган 
қоидалар асосида ғолиблик учун оли-
шуви. Э.к. мусобақалари диаметри 9 м 
(ёки ўлчами 12x12 м) спорт майдонида 
ўтказилади. Эркаклар 55, 60, 66, 74, 85, 
97 ва 120 кг, аёллар 48, 52, 57, 63, 70, 78 ва 
78 кг дан зиёд вазн тоифаларида кураша-

дилар. Мусобақалашиш вақти 2 мин.дан 
3 давра, давралар орасидаги танаффус 30 
сек.дан. Э.к.да силтаб тортиш, қайириб 
ва айлантириб ташлашга, оёқ қисмидан 
ушлаб усуллар бажаришга рухсат этила-
ди. Бажарилган усуллар 5 (соф ғалаба), 
4 (техник устунлик ёки четлатиш), 3, 1 
очко билан баҳоланади. Ғолиб тўплаган 
очколарига кўра аниқланади. Агар 
қурашчилардан бири 5 очкога мос усул 
бажарса, 1, 2-даврада кетмакет ғолиб деб 
топилса, рақибидан 6 очко фарқ билан 
ўзиб кетса, шунингдек, ҳакамлар, мураб-
бийлар ва шифокорлар қарорига кўра ҳам 
олишув муддатидан олдин тўхтатилади.

Қадимдан кўплаб халқларнинг мил-
лий кураш турларида ҳозирги Э.к.да 
қўлланиладиган усуллар бўлган (қ. Ку-
раш). Юнонистонда ўтказилган олим-
пиада ўйинлари дастурига мил.ав. 708 
йилдан бошлаб Э.к.га ўхшаш кураш 
мусобақаси киритилган. Э.к.нинг замо-
навий қоидалари 19-асрнинг 2-ярмида 
Буюк Британияда ишлаб чиқилган. 1894 
йилда АҚШнинг СентЛуис шаҳрида илк 
йирик мусобақа ташкил қилинган. Э.к. 
мусобақалари 1904 йилдан замонавий 
олимпиада ўиинлари дастуридан ўрин 
олган. Э.к. ва юнонрум кураши турлари-
ни ривожлантириш мақсадида 1912 йил-
да Халқаро ҳаваскор қурашчилар ассоци-
ацияси (ҒНА) тузилган, унга 154 давлат 
(Ўзбекистон 1992 йилдан) аъзо (2004). 
Э.к. бўйича 1951 йилдан эркаклар, 1995 
йилдан аёллар ўртасида жаҳон чемпио-
натлари ўтказиб келинади.

Ўзбекистонда Э.к. 20-асрнинг 50-й.
ларидан оммалаша бошлади. 1956 
йилдан эркаклар, 2003 йилдан аёллар 
ўртасида Ўзбекистон чемпионатлари 
ўтказилаяпти. 20-асрнинг 90-й.лари-
дан «Мустақиллик кубоги» Гранпри 
мусобақаси, ёшлар ўртасида жаҳон чем-
пионати каби нуфузли мусобақаларнинг 
ташкил этилаётгани мамлакатда Э.к.нинг 
ривожланишига замин яратди. Курсат 
Аблаев, Георгий Ванюхин, Александр 
Горелик, Қўлдош Асрақулов, Обид Нази-
ров, Раҳмонберди Аҳмедов, Салим Абду-

валиев, Маъмур Рўзиев каби мураббий-
лар раҳбарлигида Леонид Шипилев, Ар-
сен Фадзаев, Махарбек Хадарцев, Руслан 
Хинчагов, Рамил Атаулин, Адҳам Очи-
лов, Дилшод Мансуров, Магомед Ибраги-
мов, Артур Таймазов сингари Э.к.чилар 
олимпиада ва Осиё ўйинларида, жаҳон 
ва Осиё чемпионатлари ҳамда бошқа ну-
фузли мусобақаларда ғолиб чиқишган. 
Константин Михайлов, Равил Биктя-
ков, Тоҳир Ғуломов каби ўзбекистонлик 
ҳакамлар халқаро Э.к. мусобақаларини 
бошқаришади. Республикадаги 715 та 
спорт мактаби ва тўгаракда 286 мураб-
бий қўл остида 8780 киши Э.к. билан 
шуғулланади. Улардан 4807 нафари 
спорт даражаси ва унвонига эга (2004).

Ад.: Галковский А., Керимов Ф., 
Вольная борьба, Т., 1987; Керимов Ф., 
Спорт кураши назарияси ва усулияти, Т., 
2001.

ЭРКИН САМАНДАР (асл номи Са-
мандаров Эркин) (1935.22.3, Хива тума-
ни) — ёзувчи, драматург. Ўзбекистонда 
хизмат кўрсатган журналист (1989). Хо-
разм педагогика интининг ўзбек тили ва 
адабиёти ф-тини тугатган (1957). Хоразм 
вилоят радиоэшиттириш қўмитаси ўзбек 
эшиттиришлари таҳририяти муҳаррири 
(195961), Ўзбекистон КП Хоразм вило-
ят қўмитасида ишлаган (196367; 1990). 
Ўзбекистон телевидениеси «Ёшлик» 
студияси бош муҳаррири (1967—69), 
Дастурлар директори (1969—75), адабий 
драматик эшиттиришлар бош муҳаррири 
(1975—77). «Хоразм ҳақиқати» газ.да 
бўлим мудири, бош муҳаррир (1961—63; 
1977—90). Ўзбекистон Республикаси 
Бош вазирининг ўринбосари (199093).

Биринчи шеърий китоби — «Аму жи-
лолари» (1966). Шундан кейин Э.С. нинг 
ўндан ортиқ шеърий тўпламлари нашр 
этилган. Э.С., шунингдек, «Осмоннинг 
тош тулпори», «Олтин сандиқ», «Эрк 
садолари», «Ишқий мактублар» каби до-
стонлар муаллифи. Тарихий мавзуларда 
бир қанча саҳна асарлари ҳам яратган 
(«Жавоҳир», 1980; «Аждодлар қиличи», 

1985; «Башорат», 1994; «Жалолиддин 
Мангуберди», 1999; «Арабмуҳаммад 
Баҳодирхон», 2002). «Паҳлавон Маҳмуд 
Пирёрвалий» (1995), «Суянч» (1996), 
«Минг отлилар диёри» (2003) сингари 
қисса ва бадиалари ҳам бор. «Дарёси-
ни йўқотган қирғоқ» (1988), «Тангри 
қудуғи» (1994) ва бошқалар романлари 
замонавий ўзбек романчилиги ривожида 
ўзига хос ўрин тутади.

Ас: Сайланма, Т., 1989; Султон Жало-
лиддин [Роман], Т., 2005.

ЭРКИН ЭНЕРГИЯ — термодина-
мик тизимнинг ҳолатини ифодаловчи 
термодинамик потенциаллардан бири (қ. 
Термодинамика). 

ЭРКИН ҲАД, озод ҳад —кано-
ник кўринишга келтирилган тенгла-
манинг номаълумлар (ўзгарувчилар) 
қатнашмаган ҳади. 

ЭРКИНДАРЁ — 
Қорақалпоғистондаги дарё. Уз. 105 км. 
Довудкўл сув омборидан 1 км ғарброқда, 
Амударёдан бошланади ва 30 км даво-
мида ўзанидан сув оқади. Ундан кейин-
ги 4 км масофада қуруқ ўзан шаклида. 
Суғориладиган далалардан юза ва ер ости 
йўли билан ташлама сувларининг келиб 
тушиши туфайли дарёнинг 34—42 км 
қисмида дарёда яна сув оқади. Сувининг 
суғоришга сарфланиши, буғланиши ва 
ертупроққа шимилиши натижасида 42км 
дан қуруқ ўзан бўлиб қолади. Бошлани-
шидан 12—30 км масофада суви, асосан, 
суғоришга сарфланади. Оқимининг бо-
шида сувчанлиги Амударё сувчанлиги 
билан боғлиқ бўлиб, 50 м3/сек. гача ети-
ши мумкин.

ЭРКИНЛИК — кишининг ўз ис-
таги бўйича иш тутиши. Э. тушунча-
си ҳуқуқшунослик, сиёсатшунослик, 
этика, эстетика каби ижтимоий билим 
соҳаларида кенг ишлатилади. Мас, виж-
дон эркинлиги, сўз эркинлиги, матбуот 
эркинлиги ва ҳ.к. Э. — бошбошдоқликни 

эмас, жамиятдаги муайян тартибни ифо-
далайди. Э. инсоннинг жамият олдида-
ги вазифани бажаришни эркин, ихтиё-
рий танлашидир. Э. инсоннинг сиёсий, 
маънавий таъқибдан, зўравонликдан 
ҳимояланганлигини билдиради. Э. ўз 
бахтини ўзи яратиш воситаси бўлиб, ин-
соннинг ўзлигини англаш даражасини 
ифодалайди.

Инсон эркинлиги объектив шартша-
роит ва вазиятга боғлиқдир. У мавҳум 
эмас, у доимо конкретдир. Шахс муайян 
шароит ва вазиятда тайин имкониятга 
таяниб аниқ мақсадига эришади. Аммо, 
шароит, вазият ва имкониятларга ҳамма 
ҳам бир хилда эга бўлмаслиги мумкин. 
Мақсадга эришишда кимгадир шартша-
роит, кимгадир мақсадга эришиш во-
ситаси, кимгадир имконият етишмай 
қолади. Муайян вазиятда ва шартшаро-
итда кимдир мақсадга эришиш учун Э.ка 
эга бўлиши ёки кимдир ундан маҳрум 
бўлиши мумкин. Шахснинг эркинлигини 
оширувчи омилларга у эгаллаган билим 
ва тажриба киради. Ислом таълимотида 
инсонга эркин бўлиши учун ақлидрок 
берилган деб айтилади. Абу Мансур Мо-
туридий исломдаги ирода эркинлигини 
шарҳлаб, инсонга берилган ақлидрок 
унга ўз хатти-ҳаракатида яхшилик ва 
ёмонликни, ҳалол ва ҳаромни, савоб ва 
гуноҳни, тўғри ёки эгри йўлни танлаш 
эркинлигини берди, бизнинг келажаги-
миз шу йўллардан қай бирини танлай 
олишимизга боғлиқ, деб уқтирган. Инсон 
эркин онгли фаолияти билан ҳайвондан 
фарқ қилади. Ҳайвонлар шартшароит ва 
вазиятга қарамдир. Инсон эса онгли ра-
вишда мақсадга эришиш йўлини излай-
ди. 

ЭРКМАН-ШАТРИАН — 
ҳамкорликда ижод этган икки фран-
цуз ёзувчисининг номи: Эмиль Эркман 
(1822.20.5, Фальсбур — 1899.14.3, Люне-
виль) ва Шарль Луи Гратьен Александр 
Шатриан (1826.18.12, ЛеГранСольда — 
1890.3.9, Вильмомбль). Уларнинг ада-
бий ҳамкорлиги 1848 йилдан бошланган. 

Дастлабки асари — «Афсонавий қисса 
ва эртаклар» (1849). «Машҳур доктор 
Матеус» (1859) илк романи кенг шуҳрат 
қозонган. Адабий меросининг асосий 
қисмини миллий тарихий романлар 
(«Ақлсиз Егоф...», 1862; «Терезахоним», 
1863; «Ватерлоо», 1865; «Қамал...», 
1867; «Бир деҳқон тарихи», 1868—70 
ва бошқалар) ташкил этади. «Халқ фар-
занди тарихи» романи (1865) Париждаги 
1848 йил воқеаларига бағишланган. Пье-
са, опера, либреттолар ҳам ёзишган.

Ад.: 3оля Э., Эркман-Шатриан, Собр. 
соч., т. 24, М., 1966.

ЭРЛАНГЕР Жозеф (1874.5.1, Сан-
Франциско — 1965.5.12, Миссури штати) 
— америкалик физиолог, электрофизио-
логия асосчиларидан. АҚШ Миллий ФА 
аъзоси. Калифорния ун-тини тугатган 
(1895). Жонс Хопкинс унтида (190006) 
ишлаган. Висконсин штати ун-ти (1906—
10), СентЛуис (Миссури) Вашингтон ун-
ти физиология бўлими бошлиғи ва проф. 
(1910—46). Э. электрон осциллограф 
ёрдамида нерв ҳужайралари ва толалари-
даги биоэлектрик ҳодисаларни ўрганган, 
юрактомир физиологияси соҳасига му-
носиб ҳисса қўшган; «Юрак блокадаси» 
(миокард бирор бўлагининг қўзғалишни 
ўтказиш хусусиятининг ёмонлашуви 
ёки тўла йўқолиши) табиатини тадқиқ 
этган. Нобель мукофоти лауреати (1944, 
ҳамкорликда). 

ЭРЛАНЖЕ (д’Эрланже) Рудольф 
(1872, Булонь, Париж яқинида — 
1932.29.10, Тунис, СидиБуСаид) француз 
олими, Европада мусиқий шарқшунослик 
фанининг асосчиларидан. 1910 йил Ту-
нисга келиб, араб тилини мукаммал 
ўзлаштирган. Ўрта аср Шарқ олимлари 
(Форобий, Ибн Сино, Сафиуддин алУр-
мавий ва бошқалар)нинг мусиқа рисола-
ларини француз тилига таржима қилган, 
улардаги табулатура ёзувларини евро-
пача нота ёзувига кўчирган, 6 жилдли 
«Араб мусиқаси» (Париж, 1930—59) 
тўпламида эълон этиб, илк бор Европада 

илмий муомалага киритган. Э. яна «Ши-
молий Африка халқ қўшиқлари» ва «Ту-
нис тароналари» тўпламларини тузган. 

ЭРЛИФТ (инг. — ҳаво ва лифт) — қ. 
Газлифт. 

ЭРЛИХ Пауль [1854.14.3, Штрелен, 
Силезия — 1915.20.8, Гамбург] — немис 
врачи, бактериологи ва биокимёгари; ки-
мётерапия ва иммунология асосчилари-
дан бири. Бреславл, Страсбург ва Лейп-
циг унтларида ўқиган. Берлин клиникаси, 
Р.Кох инти, Штеглицдаги зардобларни 
ўрганиш инти, ФранкфуртМайн экспе-
риментал терапия институти (1878—
1901 )да турли лавозимларда фаолият 
кўрсатган. 1901 йилдан хавфли ўсмалар 
устида тадқиқот олиб борган. Иммуно-
логик реакцияларнинг 1кимёвий изоҳи 
— «ён боғлар назарияси»ни таърифлаб 
берган. Кимёвий терапевтик моддалар-
ни мақсадга кўра синтез қилиш мумкин-
лигини исбот этган. Захм касаллигини 
даволашда қўлланиладиган сальварсан 
препаратини кашф этган. Илмий ишла-
ри онкология, гистология, гематологияга 
оид. Нобель мукофоти лауреати (1908, 
И.И.Мечников билан ҳамкорликда).

ЭРМАНАРИХ, Германарих (? — 
375) — остготлар қироли; Амаллар хо-
надонидан. Шим. Қора денгиз бўйларида 
готлар билан биргаликда айрим алан, 
славян, фракиялик қабилалардан таш-
кил топган қабилалар иттифоқи раҳбари. 
Қўшнилари билан урушлар олиб бориб 
остготларга тобе ҳудудни анча кенгай-
тирган. Э. «давлати» мустаҳкам эмас эди, 
тобе қабилаларнинг, хусусан, росомон-
ларнинг исёни уни ларзага солган. Гунн-
лардан қақшатқич мағлубиятга учраган 
Э. ўзини ўлдирган, қабилалар иттифоқи 
гуннлар томонидан тормор қилинган. Э. 
(Ёрмунрекк) — германлар қаҳрамонлик 
эпоси қаҳрамони.

ЭРМИТАЖ, Давлат эрмитажи — 
Санкт-Петербургдаги бадиий ва мада-

нийтарихий давлат музейи; жаҳондаги 
энг йирик музейлардан. Э.га 1764 йил 
Екатерина II томонидан (Берлиндан гол-
ланд ва фламанд мактаблари рассомла-
рининг асарларини олиб келтирилиши 
асосида) асос солинган (1852 йилда то-
мошабинлар учун қисман очилган), бу 
асарлар Қишки саройнинг «Э.» (франц. 
епш1а§е — холис жой) деб аталган 
апартаментига жойлаштирилган. Кей-
инчалик сарой учун чет эллардан йирик 
шахсий тўпламлар (Брюль, 1769; Кроз, 
1772; Уолпол, 1779 ва бошқалар) сотиб 
олина бошланган. Қишки сарой картина-
лар каталогида 2080 та асар бўлган; шу-
нингдек, гравюра, расмлар тўпламлари, 
қадимий давр ёдгорликлари, Ғарбий 
Европа амалий безак санъати, глиптика, 
танга ва медаллар, китоблар (Вольтер ку-
тубхонаси) тўплана бошлаган. 19-асрдан 
археологик қазилмаларда очилган буюм-
лар, тасодифий топилмалар (жумладан, 
машҳур скиф тўплами) Э.ни бойитиб 
борган. Э. рус маданиятининг ривожла-
нишида муҳим роль ўйнаган. Дастлаб 
Э.га томошабинлар қўйилиши чеклан-
ган, экскурсияларга рухсат берилмаган. 
1917 йил Октябрь тўнтаришидан сўнг 
Строгоновлар, Юсуповлар, Шуваловлар 
ва бошқалар рус меценат ва бойларининг 
мусодара қилинган тўпламлари Э.га 
ўтказилган. Қишки сарой аста-секин Э.га 
бутунлай топширилган. 2-жаҳон уруши 
йиллари Э. тўпламининг бир қисми эва-
куация қилинган, лекин Э. қамал пайтида 
ҳам ўз фаолиятини тўхтатмаган.

Э. 8 бўлимдан иборат: ибтидоий ма-
даният, антик дунё, Шарқ халқлари мада-
нияти (Ўрта Осиё, жумладан, Ўзбекистон 
ҳудудидан топилган археологик ёдгорли-
клар: Хоразмшоҳлар саройи ҳайкаллари, 
Айритом ёдгорликлари ва бошқалар 
сақланади), рус маданияти тарихи, ну-
мизматика, Ғарбий Европа санъати (Ле-
онардо да Винчи, Рафаэль, Тициан, Жор-
жоне, Веласкес, Рубенс, Ван Дейк, Халс, 
Рембрандт ва бошқалар асарлари карти-
налар галереяси; Микеланжело, А. Гу-
дон, О. Роден ҳайкалтарошлик асарлари; 

расмлар, графика асарлари, амалий санъ-
ат ёдгорликлари тўпламлари), экскурсия 
ва маърузалар уюштирадиган илмиймаъ-
рифий, таъмирлаш (реставрация). Музей 
экспозицияси 350 дан ортиқ хонада на-
мойиш этилади, йилига 3,5 млн. томоша-
бин ташриф буюради.

Э. бирибири билан боғланган 5 би-
нога жойлашган: Қишки сарой (меъмор 
В.В.Растрелли, 1754—62), Кичик Э. 
(меъмор Ж.Б.М.ВалленДеламот, 1764— 
67), Эски Э. (меъмор Ю.М.Фельтен, 
1771—87), Э. театри (меъмор Э. Кварен-
ги, 1783—87), Янги Э. (меъмори Л.Фон 
Кленце, 1839—52). 1980 йил бошларида 
Васильев о.даги собиқ Меншиков саройи 
(18-аср) таъмирлангандан сўнг Э.га бе-
рилган.

Э.катта илмий текшириш ишлари-
ни олиб боради: бадиий асарлар сотиб 
олади, илмий анжуманлар уюштира-
ди, археологик экспедициялар ташкил 
қилади, илмий асарлар, каталоглар, аль-
бомлар ва йўлкўрсаткичлар нашр қилади. 
Музей фаолиятида доимий ва даврий 
кўргазмалар уюштириш, чет эл музей-
ларидан уюштириладиган вақтинчалик 
кўргазмалар муҳим ўрин тутади. 

ЭРМОН, аччиқ шувоқ — мураккаб-
гулдошлар оиласи, шувоқлар туркумига 
мансуб кўп йиллик ўт тури. Кавказ, Си-
бирь ва Ўрта Осиёда тарқалган. Илдизи 
ўқилдиз. Пояси тик, кумушранг, майда 
туклар билан қопланган, ер остидаги 
куртакларидан май—мартда кўкариб 
чиқади, кузги ниҳоллари қишлайди. Бўйи 
60—120 см, шохланган, барглари патси-
мон қирқилган, ёши катта ўсимликларда 
кетма-кет жойлашган. Гуллари сариқ, 
найсимон, тўпгули чочоқ. Июнь-сент.да 
гуллаб, октябрда мевалайди. Уруғи те-
скари тухумсимон уруғча. Чўл, адир ва 
тоғ ён бағирларида, йўл ёқаларида ўсади. 
Пояси ва баргларида эфир мойи, С ва 
К витаминлари, каротин, аччиқ глико-
зидлар, ошловчи ва бошқалар моддалар 
бор. Препаратлари овқат ҳазм қилувчи, 
иштаҳа очувчи, ўт ҳайдовчи дори сифа-

тида ишлатилади.

ЭРНАЗАР ЭЛЧИ, Мулла Муҳаммад 
Эрназарбий Мақсуд ўғли (18-аср, Бухо-
ро) — Бухоро амирлигининг Россияга 
юборган элчилари раҳбари; йирик савдо-
гар. Мадрасада ўқиган. 1745 йилдан бош-
лаб, Россияга бир неча марта тижорат 
мақсадида бориб, император Елизавета 
Петровна қабулида бўлган. Савдо иш-
лари билан Хуросон ва Ҳиндистонга ҳам 
борган. Кейинчалик Бухоро ҳукмдори 
Дониёлбий оталиқ томонидан Росси-
яга юборилган 2 та элчилик миссия-
си (177476 ва 1779—80) га бошчилик 
қилган.

Биринчи элчилик таркибида 64 киши ва 
20 та озод қилинган рус асирлари бўлган. 
Улар 1774 йил 1 сентябрда Аштархон 
(Астрахон) шаҳрига келишган ва Астра-
хон генералгубернатори П.Кречетников 
ҳузурида бўлишган. Сўнгра Москвага 
етиб келишгач (1775.14.3), Россия импе-
ратори Екатерина II томонидан расмий 
равишда қабул қилинган (1775.5.4). Бу 
элчилик натижасида Бухоро билан Рос-
сия ўртасида мустаҳкам савдо алоқалари 
йўлга қўйилган, савдо карвонлари хавф-
сизлиги учун Эмба дарёси бўйида қалъа 
қурилган. Россиянинг чегара шаҳарлари: 
Оренбург, Астрахонда Бухоро савдогар-
ларидан олинадиган божхона солиғи 
камайтирилган, ички шаҳарларда Ўрта 
Осиё савдогарларининг эркин ҳаракат 
қилиши кафолатланган.

Иккинчи элчилик 1779 йил 
ўрталарида бошланган, элчилик тарки-
бида 28 киши бўлган. Э.э. бошчилиги-
да элчилар 1780 йилянв.да Москва ва 
Петербургга етиб келишган. Элчилик 
натижасида бухоролик савдогарлар Рос-
сиядан кўп миқдорда мис, пўлат ва чўян 
сотиб олишга муваффақ бўлганлар. Э.э. 
Россияда ўз вазифасини тўлиқ уддалагач, 
Туркияга ҳам элчилик мақсадида борган. 
Э.э.ўша ерда вафот этган. Э.э. Бухорода 
мадраса қурдирган.

Ад.: Гуламов Х.Г., Из истории дипло-
матических отношений России с Бухар-

ским ханством XVIII в., Т., 1992.
Қаҳрамон Ражабов.

ЭРОЗИЯ (лот. его8ю — емирилиш) 
— тоғ жинслари ва тупроқнинг оқар сув-
лар таъсирида емирилиш жараёни. Э. 
рельеф ҳосил қилувчи асосий омиллар-
дан биридир. Ер юзасидаги Э. (нотекис 
рельефнинг текисланиши) ва чизиқли 
Э. (рельеф бўлакларга бўлиниб, водий 
ва жарликларни ҳосил бўлиши), ёнла-
ма Э. (дарё соҳилларининг ювилиши) 
ва чуқурликдаги Э. (дарё ўзанининг 
чуқур ўйилиши)лар фарқ қилинади. 
Тупроқнинг энг юқори қатламларида со-
дир бўладиган Э. тупрок эрозияси дейи-
лади. 

ЭРОЗИЯ (тиббиётда) — тери эпите-
лиал ёки шиллиқ қаватларининг шилини-
ши ва яраланиши. Э.да эпителиал қават 
зарарланади. Механик таъсирлар (мас, 
терининг чақаланиши, шилиниши), де-
генератив яллиғланиш жараёнлари (мас, 
меъда Э.си), яраланган жойдан ажрала-
диган патологик суюклик таъсири (мас, 
бачадон бўйни Э.си) Э.гаолиб келади. 
Меъда шиллиқ қавати Э.си катталиги 
майда нуқтачалардан бир неча санти-
метргача бўлиб, меъда кириш қисмида 
учрайди. Тери Э.си механик таъсирлар 
туфайли, шунингдек, теридаги пуфакча-
лар, пустулаларнинг ёрилишидан вужуд-
га келади. Э. кўпроқ қизил рангда бўлиб, 
баъзан йиринг билан қопланади. Бачадон 
бўйни эрозияси, асосан, бачадон бўйни 
каналининг яллиғланиши оқибатида ву-
жудга келади. Э. бутунлай тузалиб кет-
ганидан сўнг ўрнида вақтинчалик доғ 
қолади. Э.ни келтириб чиқарувчи саба-
бларни аниқлаб даволаш керак.

ЭРОН, Эрон Ислом Республикаси 
(Жумҳурие Исломийе Ирон) — Жану-
бий Ғарбий Осиёдаги давлат. Майд. 1648 
минг км2. Аҳолиси 66,4 млн. киши (2003). 
Пойтахти — Теҳрон шаҳри Маъмурий 
жиҳатдан 30 остон (вилоят)га бўлинади.

Давлат тузуми. Э. — ислом ре-

спубликаси. Амалдаги конституцияси 
1979 йил 2—5 дек.даги референдумда 
тасдиқланган, кейинчалик тузатишлар 
киритилган. Конституция бўйича дав-
латнинг олий расмий шахси — Эрон 
Ислом Республикаси Раҳбари (1989 йил-
дан Саид Али Хаманайи). Ундан кей-
инги олий расмий шахс — президент 
(2005 йилдан Маҳмуд Аҳмадий Нажод). 
Қонун чиқарувчи ҳокимиятни Исломий 
Кенгаш мажлиси (парламент), ижроия 
ҳокимиятни президент ва ҳукумат амалга 
оширади.

Табиати. Э. Олд Осиё тоғлиги 
минтақасининг шарқий қисмида жой-
лашган ва Эрон тоглигининг ғарбий 
қисмини эгаллаган. Э. шимолда Каспий 
денгизига туташ, жан.да Форс ва Ум-
мон қўлтиқлари билан ўралган (ушбу 
қўлтиқлардаги Кешм, Хўрмуз, Харк 
ва бошқалар ороллар Э.га тегишли). 
Соҳиллари пасттекислик, айрим жойлари 
мангра чакалакзорлари билан қопланган. 
Ер юзасининг ярмидан кўпроғи тоғли. 
Мамлакат ҳудудининг чеккаларида Шим. 
Эрон, Шарқий Э. ва Жанубий Эрон 
тоғлари жойлашган. Эрон тоғлари ораси-
да Эльбурс тоғлари (Дамованд чўққиси 
Э.нинг энг баланд нуқтасидир, 5604 
м) ва ТуркманистонХуросон тоғлари 
алоҳида ажралиб туради. Э.нинг жан. 
ғарбида Загрос тоғ тизмаси жойлашган. 
Чекка тизмалар ораларида 1000—2000 
м баландликдаги ясситоғликлар бор. 
Э.нинг ғарбида, Арманистон тоғлигида 
сўнган вулканлар, ички ясситоғликларда 
чўл ва ландшафтли ботиклар мавжуд. 
Э.нингжан. соҳилини Гармсар текислиги 
эгаллаган. Э. нефть ва газ захираларига 
бой. Тошкўмир, темир ва хром рудалари, 
ноёб элементлар, полиметалл ва мис ру-
далари, боксит, олтингугурт, сурма, ба-
рит, туз конлари ва бошқалар бор.

Иқлими. Э. ҳудудининг катта 
қисмида суптропик, континентал, Форс 
ва Уммон қўлтиқлари соҳилларида тро-
пик иқлим; ёзи иссиқ, қиши шим.да 
совуқ, жан.да илиқ. Янв.нинг ўртача 
т-раси Теҳронда 2’, Жасқ шаҳри (Ум-

мон қўлтиғи соҳилида)да 19°; июлники 
худди шу жойларда 29 ва 32°. Ўртача 
йиллик ёғин 500 мм дан кам, фақат Эль-
бурс тоғлари ён бағирларида 2000 мм 
гача, Сейистон ботиғида 5060 мм. Э.да 
дарё кам. Йирик дарёлари: Қорун, Са-
федруд, Атрек, Аракс, Ҳилманд, Шатт 
улАраб. Фақат Қорун дарёсида кема 
қатнайди. Тоғ оралиғидаги ботиқларда 
оқмас кўллар (Урмия, Дарёчаи Намак ва 
бошқалар) бор. Тоғ олди текисликлари-
даги бўз тупрокларда чўл ўсимликлари, 
тоғлардаги қўнғир тупроқларда дашт 
ўсимликлари ўсади. Пастликлар шўрхок. 
Эльбурс тоғларининг шим. ён бағри кенг 
баргли ўрмон билан қопланган. Э.нинг 
жан.даги қизил тупроқларда саванна ту-
ридаги ўсимликлар ўсади. Дарё водий-
лари ўтлоқ, тупроғи аллювиал. Э.нинг 
ҳайвонот дунёси хилмахил. Тоғларда 
қуён, чиябўри, тоғ эчкиси, йўлбарс, 
қоплон, жайра, водийларда тулки, бўри, 
сиртлон, буғу, бўрсиқ ва бошқалар яшай-
ди. Мамлакат марказидаги текислик-
да каклик, Форс қўлтиғи соҳилларида 
сақоқуш ва қизил ғоз, Каспий денгизи-
да қимматбаҳо балиқ турлари — осётр 
ва белуга кўп. Миллий боғлари: Кевир, 
Гулистон, Урмия, Марказий Эльбурс ва 
бошқалар

Аҳолиси. Э.да 30 дан ортиқ миллат 
вакиллари яшайди. Аҳолисининг 75% га 
яқинини эрон тиллари гуруҳига кирувчи 
халқлар: форс, гилон, мозандарон, курд, 
лор, бахтиёрий, балуж, талиш, афғон, 
тожик ва бошқалар ташкил этади. Тур-
кий тил гуруҳига кирувчи озарбайжон 
ва туркманлар, шунингдек, араб, ар-
ман, оссурий, грузин, лўли ва бошқалар 
ҳам яшайди. Расмий тил — форс тили. 
Давлат дини — ислом динининг шиа 
мазҳаби. Шаҳар аҳолиси 58,3%. Йирик 
шаҳарлари: Теҳрон, Исфаҳон, Машҳад, 
Табриз.

Тарихи. Э. ҳудудида одам илк па-
леолит давридан яшайди. Эронликлар 
тўғрисидаги дастлабки маълумотлар Ос-
сурия ёзма ёдгорликларида келтирилган. 
Мил. ав. 834 йилда шоҳ Салманасар III 

нинг шарққа қилган юришини тавсиф-
ловчи миххат ёзувларида қадимий форс 
тилида сўзлашувчи халқлар истиқомат 
қилган Парсуа мамлакати қайд этилган. 
Мил. ав. 3-минг йиллик бошида Э.нинг 
жан.ғарбида дастлаб шаҳардавлатлар, 
кейинроқ Элам давлати пайдо бўлди. 
Мил. ав. 2-минг йиллик давомида Э. 
ҳудудига ҳиндэрон тилларида сўзлашувчи 
ҳиндевропа қабилалари кириб кела бош-
лаган. Э.нинг ҳоз. номи ўша халқлар 
— орийлар номи (қад. эронча агуапа — 
«орийлар мамлакати») дан олинган. Бу 
даврда Э. ҳудудининг бир қисми Оссу-
рия ҳукмронлиги остида бўлган. Мил. 
ав. тахм. 673— 672 йилларда Оссурияга 
қарши кўтарилган ғалаён натижасида 
Эрон тоғлигининг шим.ғарбий қисмида 
Мидия давлати пайдо бўлди. Мил. ав. 
550 йил Мидия ва Форсия подшолиги 
ўртасида бўлиб ўтган уруш (553— 550)
дан сўнг ҳокимият ахоманийлар сулоласи 
қўлига ўтди. Юнонлар, кейинчалик Евро-
панинг бошқа халқлари Форсия номини 
мамлакатнинг барча қисмига тааллуқли 
деб билиб, уни Форсия (Персия) деб атай 
бошлаганлар (Европа адабиётида бу ном 
1935 йилгача сақланиб келган). Ғарб би-
лан Шарқ ўртасидаги савдо йўлларида ўз 
ҳукмронлигини ўрнатиш мақсадида Ахо-
манийлар Юнонистон билан уруш олиб 
бордилар. Мил. ав. 330 йил Ахоманийлар 
давлати Александр Мақдуний қўшинлари 
томонидан мағлубиятга учради. Унинг 
ўлимидан сўнг Э. Салавкийлар давлати 
таркибига кирди. Мил. ав. 3-аср ҳоз. Э. 
ва Туркманистон чегараларида Парфия 
подшолиги вужудга келиб, мил. ав. 2-аср 
ўрталарида Э.нинг барча ҳудуди унинг 
таркибида бўлган. Мил. ав. 1-асрдан Пар-
фия Рим билан узоқ муддатли урушга кир-
ди. Мил. 224 йил Парфия қарамоғидаги 
Форсия ҳукмдори Ардашер I Парфи-
янинг сўнгги подшоси Артабан V ни 
урушда енггач, Сосонийлар давлатит* 
тузди. Сосонийлар ҳукмронлиги даврида 
3-аср ўрталарида монийлик, 5-аср охир-
ларида маздакийлик пайдо бўдди. 7-аср-
да Э.ни араблар босиб олди ва у Араб 

халифалиги таркибига кирди. Э.да ис-
лом дини тарқалиб, 10-асрда аҳолининг 
кўп қисми унга эътиқод қилабошлади. 
9—10-асрларда Э. ҳудудида ноибликлар 
вужудга келди. 900 йилда Хуросон ва 
бутун Шарқий Э. Сомонийлар қўл ости-
га ўтди, сўнг Шарқий Э. Ўрта Осиёнинг 
бир қисми ва ҳоз. Афғонистон ҳудуди 
билан биргаликда Ғазнавийлар давлати 
таркибига кирди. 11-асрда Э.га туркий 
қабила (ўғуз)лар кириб келди. Улар-
дан бири — салжуқийлар ғайнавийлар 
қўшинини тормор қилиб, Э.ни ва унга 
қўшни мамлакатларни босиб олди ва 
Салжукийлар давлатини тузди. 12-аср 
бошларида Салжуқийлар давлати парча-
ланиб, қатор султонликлар пайдо бўлди. 
12-аср охирида Э. Хоразмшоҳлар давла-
тита қўшиб олинди. 1220—56 йиллар-
да Э.ни мўғуллар босиб олди ва 14-аср-
нинг ўрталаригача Ҳулокуийлар давлати 
таркибида бўлди. 14-асрнинг 30—80-й.
ларида Хуросонда мўғул ва маҳаллий 
зодагонлар зулмига қарши Сарбадорлар 
кўзғолонлари, 1350 йил Мозандарон ва 
Гилонда Саидлар ҳаракати бўлиб ўтди, 
натижада сарбадорлар ва саидлар давлати 
пайдо бўлди. 16-аср бошида Э.нинг бар-
ча қисми Сафавийлар қўлига ўтди. 1502 
йил шиа мазҳаби давлат дини деб эълон 
қилинди. 17а, охири — 18-аср бошлари-
да мамлакатнинг турли қисмларида зода-
гонларга қарши ғалаёнлар, шунингдек, 
асоратга солинган афғон, туркман, курд, 
озарбайжон ва бошқалар халқларнинг 
озодлик ҳаракатлари бошланиб кетди. 
Афғон қабилаларининг 1709—22 йил-
лардаги қўзғолонлари натижасида 1722 
йил улар Сафавийлар пойтахти бўлмиш 
Исфаҳонни эгалладилар. Афғон хонлари-
нинг ҳукмронлигига қарши халқ ҳаракати 
бошланиб кетди. 1723 йил Э.нинг шим.
ғарбий ва марказий вилоятларига бости-
риб кирган турклар қувиб чиқарилди. 
Э.давлати Нодиршоҳ раҳбарлигида жуда 
катта империяга айланди. 1747 йил фитна 
натижасида шоҳ ўлдиридди ва Э.давлати 
парчаланиб кетди. 18-аср охирида занд ва 
қожар хонлари ўртасида узоқ давом этган 

курашдан кейин Э.да Қожарлар сулоласи 
ўрнатидди. 18-аср охиридан Э. Европа 
мамлакатларининг мустамлакачилик объ-
ектига айланди. 19-асрдаги РоссияЭрон 
урушлари натижасида муқаддам Э. бо-
сиб олган Кавказ орти ҳудудлари Россия-
га ўтди. 19-асрнинг 50-й.лари ўрталарида 
мамлакатда ижтимоийзиддиятларнинг 
кучайиши Бобийлар қўзғолонларит ўз 
аксини топди. 19 а. 60-й.лари — 20-аср 
бошларида Э. асосан, Буюк Британия 
ва Россиянинг ярим мустамлакасига ай-
ланди. 19-аср охиридан зулм ва ижтимо-
ий зиддиятларнинг кучайиши 1905—11 
йиллардаги Эрон инқилобининг бошла-
нишига замин яратди. Натижада консти-
туция эълон қилинди, парламент (маж-
лис) чақирилди. 1911 йил охирида Эрон 
инқилоби Англия ва Россия томонидан 
бостирилди. 1-жаҳон уруши йиллари 
(1914— 18)да Э. урушга кирган давлат-
ларнинг ҳарбий ҳаракатлари майдони-
га айланди. 1919 йил Э. Буюк Британия 
томонидан босиб олинди. Мамлакатда 
миллий озодлик кураши авж олди. Эрон 
Озарбайжони (1920), Гилон ва Мозан-
дарон (192021), Хуросон (1921)да куч-
ли миллий озодлик ҳаракатлари бўлиб 
ўтди. 1921 йил 21 фев.да ўнг кучлар 
Ризохон қўмондонлиги остида давлат 
тўнтаришини амалга оширдилар. Саид 
Зиёвуддин раҳбарлигидаги янги ҳукумат 
(ушбу ҳукумат таркибида Ризохон ҳарбий 
вазир бўлган) демократик ҳаракат ёйилиб 
кетмаслик чораларини кўрди ва жамоат 
тазйиқи остида 1919 йилги Англия—Э. 
битимини бекор қилди. 1925 йил 12 дек.
да Таъсис мажлиси Ризохонни Ризошоҳ 
Паҳлавий номи билан Э. шоҳи деб эъ-
лон қилди. 1930-й.ларнинг ўрталаридан 
Э. Германия билан алоқаларини кучай-
тира бошлади. 2-жаҳон уруши йиллари 
(1941 йил авг.да) Э. ҳудудига совет ва 
инглиз қўшинлари киритилди (1945 йил 
охири — 1946 йил майда олиб чиқиб ке-
тилди). 1941 йил 16 сентябрда Ризошоҳ 
тахтдан воз кечди ва унинг ўрнига ўғли 
Муҳаммад Ризо Паҳлавий ўтирди. 
1943 йил 9 сентябрда Э. Германияга 

қарши уруш эълон қилди, лекин ҳарбий 
ҳаракатларда қатнашмади. 1945—46 
йиллар Э.да кучли антиимпериалистик 
ва демократик ҳаракатлар авж олди. 
Ҳукумат АҚШ ва Буюк Британия ёрда-
мига таяниб, бу ҳаракатларга чек қўйди. 
1960-й.ларнинг бошларида мамлакатда 
ижтимоий ва ички сиёсий вазият кескин-
лашди. Шоҳ ҳукумати монархия тузу-
ми ва ҳарбий қудратини мустаҳкамлаш 
мақсадида ислоҳотлар ўтказишга кириш-
ди (аграр ислоҳотлар ўтказилди, маориф 
ва соглиқни сақлаш тизимини яхшилаш-
га оид айрим тадбирлар амалга оширил-
ди). Аммо шоҳ тузумининг реакцион 
ички сиёсати, ғарбпарастлиги Э.да ислом 
динининг фундаментал қадриятларини 
тиклашга интилувчи руҳонийларнинг ке-
скин қаршилигига учради. 1979 йил фев.
да монархияга қарши инқилоб натижа-
сида шоҳ тузуми ағдарилди. Инқилобга 
сургундан қайтган шиалар етакчиси 
оятулло Ҳумайний (1964 йил мамлакат-
дан сургун қилинган) раҳбарлик қилди. 
Муҳаммад Ризо Паҳлавий мамлакатдан 
чиқиб кетишга мажбур бўлди. 1979 йил 
1 апр.дан мамлакат расмий равишда Э. 
Ислом Республикаси деб номланди. 1979 
йил охирида Э. билан Ироқ ўртасидаги 
муносабатлар кескинлашди. Э. билан 
Ироқ ўртасида Шатт улАраб дарёси 
бўйлаб ўтган чегара хусусидаги жанжал 
қуролли тўқнашувга айланиб кетди. 8 
йил давом этган бу можаро икки томон-
ни ҳам ҳолдан тойдирди. Ҳумайний ва-
фотидан сўнг (1989) ҳокимият тепасига 
келган янги ҳукумат бир қанча ижобий 
ислоҳотларни амалга ошира бошлади, 
ташқи сиёсатда Э.ни халқаро миқёсда 
яккаланиб қолиш ҳолатидан чиқариш 
йўлини белгилади.

Э. 1945 йилдан БМТ аъзоси. ЎзР суве-
ренитетини 1991 йил 25 дек.да тан олган 
ва 1992 йил 10 майда дипломатия муно-
сабатлари ўрнатган. Миллий байрами — 
11 фев. — Ислом инқилоби куни (1979).

Сиёсий партия ва ташкилотлари. 
Э. Ислом Республикаси конституциясига 
биноан, Э.да исломга алоқаси бўлмаган 

сиёсий партия ва ташкилотлар фаоли-
яти ман қилинган. Ҳоз. кунда мамла-
катнинг ички сиёсий ҳаётида бир қатор 
ислом партия ва уюшмалари мавжуд 
бўлиб, улар орасида эътиборга лойиқ 
бўлганлари Курашаётган руҳонийлар 
жамияти, Исломий Эрон бирдамлик пар-
тияси, Исломий Эрон ҳамжиҳатлик пар-
тияси, Тараққиётга хизмат қилувчилар 
уюшмаси, Имом Ҳумайний сиёсати та-
рафдорлари уюшмасидир.

Хўжалиги. Э. — нефть саноати ри-
вожланган аграр индустриал мамлакат. 
Ялпи ички маҳсулотда қ.х. 21,3%, сано-
ат 32,7% (жумладан, нефть ва газ қазиб 
олиш 18,7%)ни ташкил этади.

Саноатида нефть, газ, кўмир, хром, 
қўрғошинрух, мис, марганец ва темир 
рудалари қазиб олиш катта аҳамиятга 
эга. Йилига ўртача 85 млрд. кВтсоат 
электр энергияси ҳосил қилинади. Неф-
тни қайта ишлаш, нефть кимёси корхо-
налари бор. Қора ва рангли металлургия, 
машинасозлик ва металлсозлик, озиқ-
овқат, тўқимачилик саноати ривожлан-
ган. Ҳунармандчилик (гилам тўқиш, 
металл буюмлар тайёрлаш) билан ҳам 
шуғулланилади.

Қишлоқ хўжалиги мамлакат 
иқтисодиётининг муҳим тармоғи 
ҳисобланади. Қ.х.нинг етакчи тармоғи — 
деҳқончилик. Асосий озиқ-овқат экини 
— буғдой; шунингдек, арпа, шоли, дук-
какли дон экинлар экилади. Боғдорчилик 
(ўрик, шафтоли, анжир, писта, хурмо, 
беҳи, анор, цитрус мевалар, ёнғоқ ва 
бошқалар), токчилик, сабзавотчилик ва 
полизчилик билан мамлакатнинг ҳамма 
қисмида шуғулланилади. Пахта экилади, 
қанд лавлаги, шакарқамиш, тамаки етиш-
тирилади, чой ўстирилади. Чорвачилиги-
да қўй, эчки, қорамол, эшак, туя, от, ха-
чир боқилади. Паррандачилик ривожлан-
ган. Пиллачилик билан шуғулланилади. 
Форс қўлтиғи ва Каспий денгизида балиқ 
овланади.

Транспорти. Т.й.нинг уз. 7,3 минг 
км. Ички юкларнинг асосий қисми ав-
томобиль транспортида ташилади. Ав-

томобиль йўлларининг уз. 167 минг 
км. Денгиз савдо флоти тоннажи 8345 
минг т дедвейтни ташкил этади. Форс 
қўлтиғидаги асосий портлари: Банда-
рАббос, БандарҲумайний, Бушир, Харк, 
Ободон, БандарМоҳшаҳр; Каспий ден-
гизида — Энзели, Новшаҳр, Амиробод. 
Теҳрон, Шероз, Исфаҳон, БандарАббос, 
Ободон, Табризда халқаро аэропортлар 
бор.

Э. четга нефть ва нефть маҳсулотлари, 
гилам, газ, пахта, мева, тери, металл 
буюмлар чиқаради; четдан озиқ-овқат, 
машина ва жиҳозлар, саноат хом ашёси 
олади. Ташқи савдода Германия, Италия, 
Кувайт, БАА ва бошқалар мамлакатлар 
билан ҳамкорлик қилади. Э.да хорижий 
сайёҳлик ривожланган. ЮНЕСКО томо-
нидан қайд этилган дунё цивилизацияси 
меросига оид 12 тарихий ёдгорликнинг 
3 таси Э.да жойлашган. 2001 йил Э.ни 
1402160 хорижий сайёҳ зиёрат қилди, 
хорижий сайёҳликдан тушган даромад 
1,112 млрд. АҚШ долларини ташкил 
этди. Пул бирлиги — риал.

Тиббий хизмати. Э.да ўртача умр 
69 ёшни ташкил этади. 2003 йил 110797 
ўринли 730 касалхона (120 таси хусусий), 
307169 врач, ҳамшира ва фармацевт иш-
лади. Врачлар ун-т ва ўрта махсус тибби-
ёт билим юртларида тайёрланади. Ҳоз. 
пайтда Э.да соғлиқни суғурта қилиш 
йўлга қўйилмоқда.

Маорифи, илмий ва маданий-маъ-
рифий муассасалари. Э.да 5 йиллик бе-
пул мажбурий бошланғич таълим жорий 
қилинган. 2 босқичдан иборат 7 йиллик 
ўрта мактаб мавжуд. Мамлакатда савод-
хонлик кўрсаткичи — 85,1%. 2004 йил 
мамлакатдаги мактабларда 17 млн. 196588 
ўқувчи таълим олди. Бошланғич мактаб 
ўқитувчилари пед. билим юртларида, 
ўрта мактаб ўқитувчилари Теҳрон ун-ти 
қошидаги педагогика ин-тида тайёрла-
нади. Олий маълумотли кадрлар Теҳрон 
университети, Теҳрондаги Э. миллий 
ун-ти (1960), «Форобий» ун-ти (1975), 
Шероз, Машҳад, Исфаҳон, Мозандарон, 
Табриз, Аҳвоздаги унтларда, Теҳрон по-

литехника инти, Ободон нефть инсти-
тути ва бошқаларда тайёрланади. 2004 
йил олий ўқув юртларида 1 млн. 673753 
талаба ўқиди. И.т.лар Теҳрондаги фан 
ва маориф тараққиётини тадқиқ этиш ва 
ривожлантириш институти (1969), Э. ма-
данияти тадқиқот маркази (1971), Санъат 
ва археология тарихи миллий маркази 
(1972)да, шунингдек, Теҳрон, Машҳад, 
Табриз, Шероз, Исфаҳон, Аҳвоз унтлари 
ва бошқалар олий ўқув юртларида ҳам 
олиб борилади. Йирик кутубхоналари: 
Миллий кутубхона (1935), Парламент 
кутубхонаси (1924), унтлар ҳузуридаги 
кутубхоналар. Маданият вазирлиги тизи-
мида 1502 та кутубхона мавжуд. Э.да ар-
хеология ва этн. музейи, Гулистон саройи 
музейи (1894), Миллий бадиий музей, 
Гиламлар музейи бор.

Матбуоти, радиоэшиттириши ва 
телекўрсатуви. Э.да бир қанча газ. 
ва жур. нашр этилади. Асосийлари: 
«Аброр» («Адолатли», форс тилидаги 
кундалик газ., 1985 йилдан), «Кейҳон» 
(«Коинот», форс тилидаги кундалик 
оқшом газ., 1942 йилдан), «Рисолат» 
(форс тилидаги кундалик газ., 1985 йил-
дан), «Эгтелоот» («Ахборот», форс тили-
даги кундалик кечки газ., 1925 йилдан), 
«Эттелооти ҳафтаги» («Ҳафта янгили-
клари», форс тилидаги безакли ҳафталик 
жур., 1941 йилдан). Ислом Республика-
си ахборот агентлиги (ИРНА), 1934 йил 
ташкил этилган. «Эрон Ислом Республи-
каси овози» миллий радиоси 1971 йил ту-
зилган. Э. телевидениесига 1971 йил асос 
солинган.

Адабиёти. Э. адабиётини шартли 
равишда 3 босқичга бўлиш мумкин: 
қадимий, ўрта аср ва замонавий. Э. ада-
биётининг илк намуналари қадимий 
форс тилида яратилган. Қаҳрамонлик 
эпосининг дастлабки кўринишлари Ахо-
манийлар даврига мансуб миххат би-
тикларида ўз аксини топган. Э. араблар 
томонидан забт этилиб (7-аср), унинг 
ҳудуди халифалик таркибига киргандан 
сўнг Э. адабиёти араб тили ва ислом 
таъсирида шаклланди. 9-асрга келиб 

адабиётда форс тилининг мавқеи кучай-
ди. 10-асрнинг 2-ярмидан бошлаб форс 
тили Шарқда шеърият тили даражасига 
кўтарилди. 10—15-асрлар Э. назмининг 
юксалиш даври ҳисобланади. Бу даврда 
Фирдавсий, Умар Хайём, Саъдий, Румий, 
Ҳофиз каби дунё адабиётининг ёрқин 
юлдузлари ўзларининг ўлмас асарла-
рини яратдилар. Уларнинг шеърияти-
да гуманизм, инсоннинг улуғ мавжудот 
эканлиги, маънавий баркамоллик сари 
интилиш ғоялари тараннум этилди. Форс 
адабиётининг дурдонаси бўлмиш Фир-
давсийнинг «Шоҳнома» достони май-
донга келди. Бу даврда Э. адабиётининг 
мумтоз жанрлари бўлган рубоий, қасида, 
ғазал ва қитъа янада такомиллашди. Шу 
билан бирга Абдулло Ансорий, Фари-
диддин Аттор ва бошқаларнинг асар-
ларида суфийлик тариқати ғоялари ўз 
аксини топди. Мўғуллар томонидан 
Э.нинг ишғол этилиши (1220—56) на-
тижасида маданий ҳаёт инқирозга юз 
тутди. 13-асрнинг 2-ярмига келиб Э. ада-
биётида мадҳия ва қаҳрамонлик эпосла-
ри ривож топди. 16-аср охири Э. адаби-
ётида шиа мазҳабига хос марсия шеърий 
жанри шаклланди. Бу даврга келиб Э. 
мумтоз адабиёти сарой шеърияти до-
ирасида тараққий этди. 17-аср Э. адаби-
ётида ҳинд услуби (сабке ҳинди) устун-
лик қила бошлади. Бу ҳол 18-асрда Эрон 
шоирлари Муштоғ Исфаҳоний, Сабоҳий 
Бикделий Кошоний, Ҳотиф Исфаҳоний 
ва бошқаларнинг эътирозига учраб, Э. 
адабиётида «бозгашт» (қайтиш) деб атал-
миш янги йўналишнинг пайдо бўлишига 
олиб келди. Бу йўналиш илк Э. мумтоз 
шеъриятига хос услубни қайта жонлан-
тиришга қаратилган саъйиҳаракатлар 
билан ифодаланади. 19-асрда Э. адаби-
ётида ёднома ва сафарномалар пайдо 
бўлиб, янги форс насрий жанрига асос 
солинди. Э.да кенг қулоч ёзган миллий 
озодлик ҳаракати (1905—1921) публи-
цистика ва сатирик шеъриятнинг шак-
лланишига туртки бўлди. М. Баҳор, А. 
Лоҳутий ижодида адолатсизликка қарши 
кураш ғоялари намоён бўлди. 20-асрда 

Э. адабиётида роман ва реалистик ҳикоя 
жанри ривож топди. Бу даврда Мурта-
зо Мушфиқ Козимийнинг «Қўрқинчли 
Теҳрон» (1924), Аббос Козимийнинг 
«Машаққатли ҳаёт» (1931), Яҳё Давла-
тободийнинг «Шаҳрноз» (1926), Саид 
Нафисийниж «Фарангис» (1931) номли 
асарлари чоп этилди. 20-асрнинг 30-й.
ларида Э. шеъриятига янги шеърий жанр 
«шеъри ноу» кириб кедди. Анъанавий 
аруз вазнидан воз кечиб, эркин услубда 
шеър яратиш бу йўналишнинг харатер-
ли жиҳатидир. Э. шеъриятидаги янги 
йўналишнинг асосчиси Нимо Юшиж 
(1895—1961) ҳисобланади. 1940—50 
йиллар насрда ижтимоий ҳаётни акс эт-
тирувчи бир қатор реалистик асарлар 
яратилди. Содиқ Ҳидоят (1903—51)нинг 
«Дайди ит» (1943), «Ҳожи оғо» (1945), 
Бўзўрг Алавийнинг «Эллик уч» (1942), 
«Унинг кўзлари» (1952) ҳикоялари жа-
моатчилик эътиборини қозонди. Ислом 
инқилобидан сўнг Э. адабиётида озодлик 
ва инқилобни тараннум этувчи шеърлар, 
ЭронИроқ урушида қатнашган жангчи-
ларнинг мардлиги ва ватанпарварлигини 
акс эттирувчи асарлар, диний йўналишда 
ёзилган шеърий тўпламлар кенг ўрин 
олди.

Меъморлиги. Э. ҳудудидаги меъмо-
рий ёдгорликлар узоқ ўтмишга бориб 
тақалади. Э.да неолит даврига оид пах-
садан қурилган турар жойлар (Кошон 
ёнидаги ТепеСиалк, Шероз яқинидаги 
ТалиБакун) топилган. Мидия подшоли-
ги даври (мил. ав. 1-минг йилликнинг 
1-ярми)да унинг пойтахти Экбатана 
атрофида (ҳоз. Ҳамадон) истеҳком де-
ворлари барпо этилган. Ахоманийлар 
даврида сарой меъморлиги кенг ривож 
топди (Пасаргада, Персеполис, Сузада-
ги сарой мажмуалари). Ахоманийлар са-
рой меъморлик услубига ҳашаматлилик, 
ҳайвон ҳайкалчалари билан безатилган 
баланд устунлар хос. Асосий қурилиш 
материаллари — хом ғишт, тош ва ёғоч. 
Тўртбурчак шаклидаги зардуштийлик 
ибодатхоналари ҳам шу даврга мансуб 
меъморий ёдгорлик ҳисобланади. Пар-

фия подшолиги даврида ҳовли томони 
очиқ айвонли саройлар қурилган. Сосо-
нийлар даврида шаҳарлар тез суръатлар 
билан барпо этила бошланди. Шаҳарлар 
доирасимон ёки тўғри тўртбурчак тарҳли 
қилиб, қалин девор билан ўралди. Бино 
қурилишида тош, пишиқ ғишт, ёғоч иш-
латилган, том қисми эса ёйсимон шаклга 
эга бўлган. Кейинчалик гумбазлар пайдо 
бўлган. Сосонийлар даври саройлари-
га ҳашаматли айвон ва баланд устунлар 
хос. Э.нинг араблар томонидан забт эти-
лиши (7-аср) меъморликда янги услуб-
даги биноларнинг пайдо бўлишига олиб 
келди. Бу даврда кўплаб карвонсарой, 
масжид, минора, мақбара, тим, мадра-
са ва ҳаммомлар қурилди. Девор билан 
ўралган қўплаб шаҳарлар барпо этилди. 
Шаҳарнинг 4 дарвозасини боғловчи 2 асо-
сий хиёбоннинг кесишган нуқгаси сарой, 
бозор ва масжид жойлашган марказий 
майдонни ташкил этди. Баъзи ҳолларда 
шаҳар марказида арк барпо этилди. 
12-асрга келиб масжид қурилишида Э.га 
хос услуб пайдо бўлди (тўрт томони ай-
вон ва болохоналар билан қуршалган 
ҳовли ҳамда гумбазли бино). Масжид 
ёнида юқори қисми торайиб борувчи 
айлана минора қад кўтарди. Бу пайтга-
ча миноралар саккиз бурчак шаклида 
қурилган. 13—14-асрлар ўрталарида 
Э.да мадраса, масжид, хонақоҳ ва мино-
радан таркиб топган яхлит ансамбллар 
пайдо бўлди. Э. Темурийлар давлати 
таркибига кирган давр (14—15-асрлар)
да меъморликда гумбазларни кўк кошин 
билан безаш одат тусига кирди. Масжид, 
мадраса ва бошқалар биноларнинг олд 
қисмига кошинлардан рангли зеб берил-
ди (Машҳаддаги Гавҳаршод бегим мас-
жиди, 1405—18, меъмор Қавомиддин 
Шерозий). 14—16-асрларда шаҳар 
қурилиши авж олди, шаҳар ансамбллари 
(Янги Исфаҳон) бунёд этилди, саройлар 
деворий расмлар, мозаика билан без-
атилди (Исфаҳондаги Али Қопу, Чеҳел 
Сутун саройлари, Қазвиндаги саройлар). 
Сафавийлар даврига келиб, Э. меъморли-
гида ҳашаматлиликка кенг ўрин берилди, 

биноларни мураккаб ва кўркам нақшлар 
билан безаш, улкан фавворалар қуриш 
расм бўлди. Шаҳарларда муҳташам 
мажмуалар қуриш режаси ҳаётга татбиқ 
этилди. Исфаҳондаги Шоҳ майдони 
атрофида барпо этилган сарой, масжид, 
карвонсарой ва бозор яхлит меъморий 
ансамблни ташкил этди. 18—19-асрлар-
да юз берган иқтисодий инқироз Э.да 
қурилиш кўламининг кескин камай-
ишига олиб келди. 20-асрга келиб, Э. 
меъморлигида янги шаклдаги бинолар 
пайдо бўлди (Теҳрондаги ун-т биноси, 
1930-й.лар; Теҳрон яқинидаги «Хил-
тон» меҳмонхонаси, 1962). Турар жой, 
ижтимоий масканлар, саноат мажмуа-
лари, кўприклар қурилишида. ойна, ме-
талл ва темирбетон конструкциялар кенг 
қўлланди. Э. меъморлари биноларни бар-
по этишда замонавий меъморлик услуби 
ва миллий анъаналардан фойдаланди-
лар (Ҳамадондаги Ибн Сино мақбараси, 
1952; Машҳаддаги Нодиршоҳ мақбараси, 
1961; Нишопурдаги Умар Хайём қабри 
устига қурилган павильонротонда, 1963).

Тасвирий санъати. Э. санъати 8 
минг йил давомида шаклланиб келган. 
Э. ҳудудидан топилган ғорлардаги одам, 
ҳайвон, ўсимлик ва ов қуролларининг де-
ворий расмлари тасвирий санъатнинг илк 
намуналари сифатида эътироф этилади. 
Мил. ав. 12—7-асрларга оид қабрлардан 
қимматбаҳо металлдан ишланган бади-
ий безак буюмлар, бронза ҳайкалчалар 
топилган. Ахоманийлар даврида кумуш 
ва олтиндан ясалган идишлар, заргарлик 
буюмлари, тамға, тангалар кандакорлик 
билан безатилган. Сосонийлар даври тас-
вирий санъатида ҳайкалтарошлик асосий 
ўрин эгаллади (Мозандарондаги бронза 
бюстлар), 9—13-асрларда амалий безак 
санъати ривожланди. Нишопур, Кошон, 
Султонобод каби шаҳарлар кулоллик 
марказлари сифатида шуҳрат қозонди. 
Ҳар хил рангли шишалардан идиш ва бу-
юмлар тайёрланди. Э. миллий санъати-
нинг асосий турлари (гиламчилик, сопол 
идишларга чизилган нақшлар, хаттот-
лик) араблар босқинига қадар шакллан-

ди, бироқ ўзининг юксак чўққиларига 
ислом дини даврида эришди. Э. тас-
вирий санъатига геометрик шакллар, 
ўсимлик нақшлари, афсоналардан олин-
ган лавҳалар, ҳайвонлар тасвири хосдир. 
Ғарбда форс тасвирий санъати миниа-
тюра сифатида танилган. Э. рассомлари 
ўз асарларида афсонавий қаҳрамонлар 
ва шоҳларни ҳамда Э. мумтоз адабиёти 
асарларидаги лавҳаларни моҳирлик би-
лан акс эттирдилар.

Қуръон матнларини безаш санъати 
юксак чўққиларга кўтарилди. Э. Араб ха-
лифалиги таркибига киргандан сўнг хат-
тотлик санъати ривожланди. Бу санъат 
турининг ривожланиши Темурийлар дав-
рига тўғри кедди. Хаттотликнинг моҳир 
устаси Мир Эъмод Ҳасаний Сейфи 
Ғазнавий (1617 йил вафот этган) бўлган. 
Қожарлар сулоласи ҳукмронлиги даври-
да хаттотликнинг «шикастанастаълиқ» 
шакли равнақ топиб, ҳоз. қунга қадар 
қўлланилади. 15—17-асрлар миниа-
тюра санъатининг ривожланиш даври 
ҳисобланади. Табриз ва Исфаҳон мини-
атюра мактаблари шуҳрат қозонди (яна 
қ. Табриз миниатюра мактаби, Исфаҳон 
миниатюра мактаби). Бу даврда яра-
тилган миниатюра асарлари нақшга бой 
бўлиб, ранглар жилоси ва нафислиги би-
лан ажралиб туради. Э. миниатюраларида 
реализм йўналиши ҳам кенг ўрин олган. 
Ушбу услубнинг ёрқин намояндаси Ризо 
Аббосийнит асарларида уруш лавҳалари, 
аёллар сиймоси акс эттирилган. Унинг 
яратган миниатюралари Исфаҳондаги 
Чеҳел Сутун ва Али Қопу саройлари 
деворларида муҳрланиб қолган. 19-аср-
да Э. миниатюра санъати ғарб мадани-
яти таъсири остида инқирозга учради. 
20-аср бошларида Э. рассомлигида ре-
ализм йўналиши катта ўрин эгаллади. 
Ҳайкалтарошлик, рассомлик санъати ва 
фафика (айниқса, китоб безаги, реклама 
плакатлари) юксала бошлади. Ҳасан Али 
Вазирий, Муҳсин Муқаддам, Абулқосим 
Содиқий каби рассом ва ҳайкалтарошлар 
ўз асарларида оддий халқ ҳаётидан олин-
ган лавҳаларни акс эттирдилар. 1920 

йил Камол улМулк Теҳронда рассомлик 
ва ҳайкалтарошлик мактабини ташкил 
этди. Замонавий тасвирий санъат мил-
лий мақтабининг асосчиларидан бири 
Акбар Тажвидий (1925—95)дир. Ҳоз. 
даврда тасвирий санъат анъаналарини 
Э.нинг машҳур рассомлари М. Фарш-
чиён, А. Рустамиён, П. Калонтарий, 
Ё.Таботабоий, Оташзод ва бошқалар да-
вом эттирмоқдалар. Тасвирий санъатда 
модернизм услуби ривожланди. 1959 йил 
Теҳронда Безак санъати олий мактаби 
очилди. Халқ санъатида ёғоч, суяк, садаф 
ўймакорлиги, кандакорлик ривожланган 
(маркази — Исфаҳон ва Шероз). 2000 
йил Эрон БА ташкил этилган. Ислом ма-
данияти ва тасвирий санъати бўйича тур-
ли йирик халқаро бадиий кўргазмалар, 
хаттотлар танловлари ўтказиш кенг тус 
олган.

Мусиқаси. Э.нинг мумтоз ва халқ 
мусиқаси узоқ ўтмишга бориб тақалади. 
қадимий давр мусиқаси ҳақида маъ-
лумотлар сақланмаган, аммо мусиқий 
чолғу ва оҳанглар Э. мусиқа мадани-
ятининг Месопотамия мусиқий анъа-
налари билан чамбарчас боглиқлигини 
кўрсатади. Халқ мусиқасида тасниф, 
тарона, қасида, ғазал, дастгоҳ кенг 
тарқалган. Э. миллий мусиқа чолғулари: 
най (найилабак, «ҳафт банд», найиан-
бон), сурнай, камонча, қонун, сетор, ру-
боб, борбат, тор, сантур, доира, тўнбак. 
6-асрга келиб сарой санъати, баста-
корлар ижоди (Борбат ва бошқалар) 
равнақ топди, халқ орасида мутриблар 
(хонандараққос) шуҳрат қозонди, мусиқа 
назарияси шаклланди. Араб истилоси 
даврида Э. мусиқаси арабмусулмон ма-
данияти таъсирига учради, бир вақтнинг 
ўзида араб ҳамда форс мусиқаси унсур-
ларини ўзлаштирди. 13-асрда баста-
кор, мусиқа назариётчиси Сафиуддин 
алУрмавий машҳур бўлди. 19-аср нинг 
2-ярмидан бошлаб Э. мусиқасига Евро-
па мусиқаси таъсир кўрсатди, Теҳронда 
Шоҳ коллежи қошида Европа услуби-
даги мусиқа мактаби очилди. 20-аср-
нинг 20-й.ларида бастакор, Теҳрон ун-ти 

проф. Али Нақи Вазирий миллий мусиқа 
таълимини йўлга қўйди, мусиқа назари-
ясига оид асар яратиб, мусиқа мактаби 
очди. 30-й.ларнинг бошларида Теҳронда 
Олий мусиқа мактаби (40-й.ларда кон-
серваторияга айлантирилди)ўз ишини 
бошлади, филармония жамияти (1940), 
Х.Санжарий раҳбарлигида симфоник ор-
кестр (1946) ташкил топди. А. Вазирий, 
А. Сабо, А. Рашидий каби композитор-
лар машҳур бўлган. Ҳоз. кунда Э.да, асо-
сан, фольклор гуруҳлари, миллий чолғу 
ансамбллари мавжуд. Шу билан бирга 
20-аср охирларидан миллий ва Европа 
оҳангларини уйғунлаштирган эстрада 
ва оркестр ижросига ҳам катта эътибор 
берилмоқда. 1968 йилдан Шерозда мил-
лий санъат фестиваллари ўтказиб тури-
лади. Мусиқа санъатини ривожланишига 
Мирзо Абдулло, Дарвешхон, Маҳмуд Ка-
рами, Фаромирзо Пойдур, Абу алҲасан 
Сабо катта ҳисса қўшган, ҳозирда Ҳусайн 
Малик, Тоҳир Зода, Шаҳноз, Шожараён 
каби санъаткорлар машҳур.

Театр сарчашмалари қадимий маро-
симлардан бошланади. Баъзи манбалар-
да қадимий «бозигар» (ўрта асрлардаги 
масхарабозлар театрини эслатади) теа-
три тўғрисидаги маълумотлар сақланиб 
қолган. Э.да пантомима, кўғирчоқ 
ва соя театрлари қадимдан машҳур. 
Ўтмишда ниқоблар намойиши ва маро-
сим («саде») томошалари уюштирилган. 
10-асрдан бошлаб имом Ҳусайн вафо-
тига бағишланган диний йўналишдаги 
саҳналар қўйилган. 17—18-асрларда 
форс трагедияси турларидан бири — 
таъзия вужудга келди. 20-асрнинг 30-й.
ларига қадар Э.да масхарабозлар театри 
мавжуд бўлган. 1890 йил Теҳронда сарой 
театри ташкил топди. 20-аср бошлари-
да Э.да «Фарҳанг» («Маданият») театр 
ҳиссадорлик жамияти таъсис этилди. 
1911 йил Э. миллий театрига, 1917 йил 
Европа услубидаги Э. комедия театрига 
асос солинди. 1929 йилдан бошлаб Э. те-
атрларида аёллар фаолият кўрсата бош-
лади. 1932 йил рассом С. Кермоншоҳий 
Теҳронда театрстудия ташкил этди. Ушбу 

маскан мамлакатнинг илғор театр санъа-
ти марказига айланди. 1930—40 йиллар 
театрларда, асосан, Европа драматургла-
рининг асарлари саҳналаштирилди. Э. 
театр санъатининг юксалиш даври 1960-
й.ларга тўғри келди. 1963 йил Теҳронда 
профессионал актёрларни тайёрловчи 
драма студияси ташкил этилди, доимий 
театр гу. .руҳлари, жумладан «Бугунги 
театр» (раҳбари М. Жафарий) ва Миллий 
труппа (раҳбари М. Жавонмард) пайдо 
бўлди. 1968 йилдан

Шерозда ҳар йили театр фестива-
ли ўтказилади. 1979 йилга қадар Э.да 
варьете театри ҳам мавжуд бўлган. Ис-
лом инқилобидан сўнг театр санъати 
инқирозга юз тутди. Ҳоз. кунда диний 
руҳдаги спектаклларни саҳналаштириш 
учун рухсат берилган. Аёлларнинг теат-
рда фаолият кўрсатиши ман этилган.

Киноси. 1920 йилда Теҳронда би-
ринчи кинотеатр очилди. 1930 йил ко-
медия жанридаги илк бадиий фильм 
яратилди. 1934 йил дастлабки овозли 
фильм суратга олинди. 1946 йил «Ми-
трафильм» (1948 йилдан «Форсфильм») 
киностудияси ташкил этилди. 1950-й.
ларда суратга олинган «Порт ўғриси» 
фильми мамлакатнинг энг машҳур кино 
асарига айланди. 60-й.ларнинг охи-
ри — 70-й.ларда тарихий, афсонавий, 
муҳаббатни тараннум этувчи фильм ва 
мусиқий комедиялар, жумладан, «Мо-
зандарон йўлбарси» (реж. С. Хачикиён), 
«Интизорлик соҳили» (реж. С. Ёсимий) 
каби фильмлар яратилди. 1955 йилдан 
Теҳронда халқаро, 1964 йилдан миллий 
кинофестиваллар ўтказилади. 1964 йил 
Кино санъатининг олий кенгаши тузил-
ган. Уша даврнинг таниқли реж.лари 
И. Кушон, М. Муҳсиний, С. Ёсимий, С. 
Хачикиён, Ш. Рафиё миллий кинемато-
графияни ривожлантиришга улкан ҳисса 
қўшдилар. 1970-й.ларда йилига 100 дан 
ортиқ бадиий фильм яратилди, мамлакат-
да 500 га яқин кинотеатр ишлади. Ислом 
инқилобидан кейинги даврда кино санъ-
ати инқирозга учради. Фильмлар ишлаб 
чиқариш ҳажми кескин камайди (йилига 

30 та). Мамлакатда аксарият киностудия 
ва кинотеатрлар ўз фаолиятини тўхтатди. 
1980—81 йиллар борйўғи 11 фильм яра-
тилди. 1980-й.лар охирига келиб кинема-
тография қайта тиклана бошлади. Дав-
лат томонидан кўрсатилган ёрдам ҳамда 
ғарб фильмларига қўйилган чеклашлар 
эвазига Э.да ўзига хос миллий кино яра-
тилди ва иқтидорли киноартистлар ети-
шиб чиқди. 1990-й.ларнинг ўрталарида 
Э. фильмлари халқаро миқёсга чиқди. 
«Олча таъми», «Шамол бизни олиб ке-
тади» (иккаласининг реж. А. Киёруста-
ми), «Қандаҳор» (реж. М. Махмалбоф), 
«Ота», «Осмон болалари», «Жаннат 
ранги» (учаласининг реж. М. Мажидий) 
каби фильмлар Канн, Турин, Берлин ва 
Москва кино анжуманларида эътиборли 
совринлар соҳиби бўлди. Бу фильмларда 
даврнинг ижтимоий ва маданий муаммо-
лари, инсонлар ўртасидаги муносабат-
лар, ҳаёт фалсафаси ҳаққоний акс этти-
рилди.

Ўзбекистон —Э. муносабатла-
ри. Э. Ўзбекистон Республикасининг 
мустақиллигини тан олиб, икки дав-
лат ўртасида дипломатик муносабатлар 
ўрнатилгач, 1992 йил нояб.да Э.нинг 
Тошкентдаги элчихонаси, 1995 йил май-
да ЎзР нинг Теҳрондаги элчихонаси ўз 
фаолиятини бошлади.

ЎзР Президенти И.А.Каримовнинг 
Э.га илк ташрифи 1992 йил нояб.да 
бўлиб ўтди. 2000 йил 10—11 июнда ЎзР 
Президенти И.А.Каримов Иқтисодий 
Ҳамкорлик Ташкшютига аъзо давлатлар 
раҳбарларининг Э.да бўлиб утган 6сам-
митида иштирок этди. 2003 йил 17—18 
июнда расмий ташриф билан Э.да бўлди. 
2002 йил 26—28 апр.да Э. Ислом Ресггу-
бликаси Президенти С.М.Ҳотамийнинг 
ЎзРга расмий ташрифи амалга оширил-
ди. Ана шу ташрифлар натижасида икки 
давлат ўртасидаги муносабатларнинг 
шартномавийҳуқуқий асослари яратил-
ди.

Икки мамлакат ўртасида транс-
порткоммуникация, нефтькимё, банк, 
божхона, фармацевтика, уюшган жино-

ятчилик, терроризм ва гиёҳванд мод-
даларнинг ноқонуний тарқатилишига 
қарши кураш соҳаларида кенг 
ҳамкорлик йўлга қўйилган. Ҳоз. кунда 
Ўзбекистон ва Э. муносабатларининг 
шартномавийҳуқуқий асосини 50 дан 
ортиқ ҳужжат ташкил этади. ЎзР ва Э. 
ўртасида савдоиқтисодий соҳадаги ўзаро 
манфаатли ҳамкорликнинг тамойил ва 
йўналишларини белгилаб берувчи бир 
қатор давлатлараро ва ҳукуматлараро 
шартномалар ҳамда идоралараро 
ҳужжатлар имзоланган. Икки томон-
лама муносабатлар «Савдоиқтисодий 
алоқалар тўғрисида», «Сармояларни 
ўзаро рағбатлантириш ва ҳимоя қилиш», 
«Икки томонлама солиққа тортишдан 
қочиш ва олинган фойда ва капиталга 
солинадиган солиқлар ҳақида маълумот 
билан алмашиш тўғрисида»ги шартнома 
ва қатор ҳукуматлараро меморандумлар 
билан тартибга солинади. 2004 йил яку-
нига кўра, Ўзбе^ кистон ва Э. ўртасидаги 
товар айирбошлаш ҳажми 370 млн. АҚШ 
долларини ташкил этди. Э. Ислом Респу-
бликаси Ўзбекистоннинг 10 та етакчи 
савдо ҳамкори қаторидан_жой олган. Э. 
Ўзбекистондан пахта толаси, рангли ме-
талл ва ундан ясалган буюмлар, қора ме-
талл ва металл буюмлар, минерал ёқилғи, 
нефть ва уни қайта ишлашдан олинган 
маҳсулотлар, механик станоклар, хизмат-
лар, ўғит, кимёвий штапель толалари ва 
ҳ.к. олади ва Ўзбекистонга боғдорчилик 
маҳсулотлари, ўсимлик ва ҳайвон ёғи, 
пойабзал, кимёвий ип, кир ювиш воси-
талари, гилам ва гилам маҳсулотлари, 
пластмасса ва ундан тайёрланган бу-
юмлар, хизматлар, тўқимачилик ҳамда 
органик кимёвий маҳсулотлар, кофе, 
чой, ширинлик ва доридармон юборади. 
1993 йилнинг 18 октябр да имзоланган 
ҳужжат асосида ЎзР ва Э. Ислом Ре-
спубликаси ўртасида Савдоиқтисодий 
ва илмийтехникавий ҳамкорлик бўйича 
ҳукуматлараро комиссия ташкил этилган. 
Ўзбекистонда Э. сармояси иштирокида 
ташкил этилган 53 корхона бор, улардан 
40 таси қўшма корхона, 13 таси эса 100% 

Э. сармояси асосида иш олиб бормоқда. 
Мазкур корхоналар асосан халқ истеъмо-
ли моллари, қандолат, тикувчилик ва қ.х. 
маҳсулотлари, қурилиш материаллари 
ҳамда гиламлар и.ч, шунингдек, юк та-
шишга ихтисослашган. Ўзбекистоннинг 
экспорт юкларини жаҳон бозорларига 
олиб чиқишда Э. транспорт коммуника-
цияларидан ҳам кенг фойдаланилмоқда. 
Ўзбекистон темир йўлчилари фаол ишти-
рок этган Тажан — Сарахс — БандарАб-
бос т.й. йўналишининг ишга туширили-
ши (1996) Ўрта Осиёда жойлашган дав-
латларга Форс қўлтиғи орқали жаҳон бо-
зорига чиқиш имконини берди. 1993 йил 
17 мартда «Ўзбекистон ҳаво йўллари» 
миллий авиакомпанияси ва Э.нинг 
фуқаро авиацияси ташкилоти томонидан 
икки мамлакат ўртасида ҳаво қашовини 
йўлга қўйиш бўйича Англашув мемо-
рандуми имзоланди. 1994 йил авг.дан 
бошлаб «Эрон эйр» авиакомпанияси-
нинг ҳаво кемалари ҳафтасига бир марта 
Теҳрон — Тошкент — Теҳрон йўналиши 
бўйича мунтазам ҳаво қатновини амалга 
оширмоқда.

2002 йил Самарқанд шаҳридаги Пан-
жоб маданият маркази қошида Э. билан 
ҳамкорликда Панжоб шифохонаси очил-
ган. Шунингдек, Самарқандда Э.нинг 
«Доктор Обидий» фармацевтика ширка-
ти билан қўшма корхона тузилган.

Икки давлат ўртасидаги маданий 
ва маърифий алоқалар 1999 йил 8 сен-
тябрда таъсис этилган «Ўзбекистон-
Эрон» дўстлик жамияти доирасида олиб 
борилмоқда.

Ойбек Эшонов.

ЭРОН ТОҒЛИГИ — Ғарбий Оси-
ёдаги йирик тоғлик, асосан, Эронда, 
шунингдек, Афғонистон ва Покистон-
да, қисман Ироқ ва Туркманистон жан.
да. Ғарбда Месопотамия пасттекисли-
ги ва шарқда Ҳинд водийси оралиғида 
жойлашган. Узунлиги ғарбдан шарққа 
2500 км, шим.дан жанубга 1500 км 
га чўзилган, маид. 2,7 млн. км2. Э.т. 
альпҳимолай геосинклиналь области-

да альп орогенези натижасида вужудга 
келган. Рельефи мураккаб, бурмали ва 
бурмалипалахсали тоғлар билан бирга 
улар орасида аккумулятив текисликлар 
ҳам учрайди. Кенг ички ясситоғликлар 
(бал. 500 м дан 2000 м гача) шим.дан 
Эльбурс (бал. 5604 м), Туркманистон-
Хуросон, Паропамиз, Ҳиндукушнинг 
ғарбий тизмалари билан, жан.дан За-
грос, Макрон, Сулаймон тоғлари билан 
ўралған. Ясситоғликлар ички қисмида 
берк ботиқдар, чеккаларида Дашти 
Кавир, Дашти Марғо, Дашти Лут ва 
бошқалар қумли чўллар, шўрхоклар бор. 
Чўлли ботиқлар қир ва тоғлар (Кўҳируд, 
Шарқий Эрон ва бошқалар) билан аж-
ралган. Иқлими субтропик континентал, 
қуруқ иқлим. Ички ясситоғликларда 
йиллик ёғин 100 мм, тоғларда 500 мм 
гача, Сулаймон ва Эльбурс тоғларининг 
ташқарига қараган ён бағирларида 
1000—2000 мм гача. Дарёлари (Ҳилманд, 
Сафедруд, Ҳирируд ва бошқалар) камсув, 
қисқа, асосан, суғоришда фойдаланила-
ди. Ўсимликлари чала чўл ва чўл ҳамда 
қуруқ даштга хос. Шарқий ён багирла-
рида саванна, сийрак ўрмонлар, шим. ён 
бағирларида сернам кенг баргли субтро-
пик ўрмонлар бор. Тупроғи, асосан, бўз 
тупроқ. Ҳайвонот дунёсида судралиб 
юрувчилар, ҳашаротлар ва ўргимчаклар 
кенг тарқалган. Воҳа деҳқончилиги ва яй-
лов чорвачилиги билан шуғулланилади. 

ЭРОНИЙ ТИЛЛАР — ҳиндевропа 
тиллари оиласининг ҳиндэрон тармоғига 
мансуб тиллар гуруҳи. Асосан, Эрон, 
Афғонистон, Тожикистон, шунинг-
дек, Туркия, Ироқ, Сурия, Покистон 
ва Ҳиндистоннинг баъзи ҳудудларида, 
РФнинг Шим. Осетия— Алания Респу-
бликасида, Грузиянинг Жанубий Осетия 
мухтор вилоятида, Кавказ ва Ўрта Оси-
ёнинг бошқа айрим ерларида тарқалган. 
Аввалроқ Шим. Қора денгиз бўйлари, 
Туркманистон, Шарқий Туркистон, 
Шарқий Помирда ҳам алоҳида тарқалиш 
марказлари бўлган. Сўзлашувчиларнинг 
умумий сони 100 млн. кишига яқин (20-

аср охирлари).
Тарихий-генетик тасниф бўйича Э.т. 

2 асосий гуруҳга бўлинади: ғарбий ва 
шарқий; уларнинг ҳар бири, ўз навбати-
да, шим. ва жан. гуруҳчаларга ажралади 
. Шим.ғарбий Э.т.га мидия тили ва пар-
фия тили каби ўлик тиллар ҳамда курд, 
балуж, гилон, мозандарон, толиш каби 
жонли тиллар, шунингдек, Эрон, Ироқ, 
Туркиядаги бир қанча майда, ёзувсиз 
тиллар, парачи ва ормури тиллари ки-
ради. Жанубий ғарбий Э.т. га қадимий 
форс ва ўрта форс каби ўлик тиллар 
ҳамда форс, тожик, дари (форси кобу-
лий), хазора, кумзари каби жонли тиллар, 
Эрондаги бошқа бир қанча майда тил ва 
лаҳжалар киради. Шим.шарқий Э.т.га 
скиф, алан, суғд, хоразмий сингари ўлик 
тиллар ҳамда осетин, яғноб каби жонли 
тиллар киради. Жанубий шарқий Э.т.га 
бақтрия тили, сак тиллари каби ўлик 
тиллар ҳамда пушту (афғон) тили ва бир 
қанча тил гуруҳларини қамраб олган по-
мир тиллари, бошқа жонли тиллар кира-
ди. Ўлик тилга айланган авесто тилида 
ҳам ғарбий, ҳам шарқий Э.т.нинг белги-
лари мавжуд бўлган.

Э.т. типологик жиҳатдан бир хил 
эмас. қадимий (ўлик) ва ҳоз. (жонли) Э.т. 
ҳамда гарбий ёки шарқий гуруҳчаларга 
мансуб Э.т. ўзаро маълум фонетик, грам-
матик ва лексик ўзига хосликларга эга. 
Айрим ўлик ва жонли Э.т.нинг хусусий 
лингвистик жиҳатлари ҳақида қаранг: 
парфия тили, скиф тили, суғд тили, хо-
размий тили; балуж тили, дари тили, 
курд тили, осетин тили, помир тиллари, 
пушту тили, тожик тили, форс тили.

Э.т.нинг тарихи шартли равишда 
3 даврга бўлинади: 1) қадимий (мил. 
ав. 2-минг йиллик бошларидан мил. 
ав. 4—3-асрларгача) — мидия, авесто, 
қадимий форс, скиф тиллари; 2) ўрта 
(мил. ав. 4—3-асрлардан мил. 8—9-аср-
ларгача) — ўрта форс (паҳлавий), пар-
фия, бақтрия, суғд, алан тиллари; 3) янги 
(мил. 8—9-асрлардан) — форс, тожик, 
пушту, дари, осетин, курд ва ёзувсиз 
помир тиллари. Бу тасниф экстралинг-

вистик (маданийтарихий ва бошқалар) 
белгиларга асосланган. Лингвистик бел-
гиларга қараб эса 2 давр фарқланади: 
қадимий (қад. форс, авесто, мидия, скиф 
тиллари) ва кейинги (бошқа барча тил-
лар).

Қад. форс тилининг илк ёзма ёдгор-
ликлари мил. ав. 6-асрга мансуб бўлиб, 
миххатдя ёзилган. Асрлар мобайнида 
оғзаки яшаб келган авестовий матнлар 
тахм. мил. 4-асрда ўрта форс ёзуви асоси-
даги махсус алифбода кўчирилган. Ўрта 
форс (мил. 2—3-асрлар), парфия (мил. 
ав. 1-аср), суғд (мил. 4-аср) ва қисман 
хоразмий (мил. ав. 3-аср) тилларидаги 
ёдгорликлар оромий ёзувининг турли 
кўринишларида битилган (хоразмийча 
матнларнинг бир қисми араб ёзувида 
12—13-асрларда ёзилган арабча матнлар 
таркибида ҳам учрайди). Хўтансак тили 
(мил. 7-аср) браҳмининг бир туридан; 
бақтрия тили (мил. 2-аср) юнон алифбо-
сидан фойдаланган; форс, дари, пушту, 
балуж тилларида турли ўзгаришларга уч-
раган араб алифбосидан, тожик, осетин, 
тот тилларида эса рус алифбосидан фой-
даланилади. Курдлар, яшаш шароитла-
ридан келиб чиқиб, рус (Закавказье), ло-
тин (Сурия ва Ироқ) ва араб ёзувларидан 
фойдаланадилар. Бошқа Э.т. ўз ёзувига 
эга эмас.

Ад.: Оранский И. М., Введение в иран-
скую филологию, М., 1960; Оранский И 
. М ., Иранские язмки в историческом 
освешении, М., 1979; Основн иранского 
язмкознания, кн. 1—4, М., 1979—87.

Анвар Исмоилов.

ЭРОС (Эрот номидан) — Қуёш си-
стемасидаги кичик сайёра. 1898 йил не-
мис астрономи Г.Витт кашф этган. Э. 
Қуёш атрофини 1,76 йилда тўлиқ бир 
марта айланиб чиқади. Сайёра орбитаси-
нинг чўзиқлиги (е=0,233) катта бўлгани 
учун унинг кўринма юлдуз катталиги 
— 6,7 дан 11,3 гача ўзгариб туради. Э. 
гантель шаклида бўлиб, унинг энг узун 
қисми 40 км, энг қисқаси 14 км. Орби-
тасининг эклиптикага оғмалиги 10°, 83, 

Қуёшдан ўртача узоқлиги 1,458 астро-
номик бирликка тенг. Ҳар 37 йилда Ерга 
жуда яқин келади ва Э. кузатилиб, Қуёш 
параллакси аникланади. Э. Ерга 1975 
йилда яқинлашган ва Ер билан орасидаги 
масофа 28 млн. км га тенг бўлган. 

ЭРОТ, Эрос — юнон мифологияси-
даги севги худоси. Гесиоднинг «Теого-
ния» асарида айтилишича, Э. хаосдан; 
қадимий мифларга кўра, Гермес ва Арте-
мидадан ёки Арес ва Афродитадан дунё-
га келган. Одамлар ва худоларнинг юра-
гига камондан олтин ўқлар отиб уларда 
севги уйғотган. Э. қанотли гўзал йигитча 
ёки қанотчалари бор, камон кўтариб юр-
ган шўх бола қиёфасида тасвирланган.

Кўчма маънода Э. — севги. Эротизм, 
эротика, эротик шеърият Э.дан олинган. 
Рим мифологиясидаги Амурга тўғри ке-
лади.

ЭРРОУ Кеннет Жон (1921, Нью-
Йорк) — америкалик иктисодчи, иқтисод 
д-ри (1951). Чикаго унтида проф. асси-
стенти (1948—49), Станфорд (1949-68) 
ва Гарвард (1968-74) унтларида проф. 
АҚШ Миллий Фанлар Академияси, 
Эконометрика жамияти ва бошқалар 
ташкилотлар аъзоси. Э.нинг тадқиқот 
доираси ниҳоятда кенг бўлиб, унинг 
асарларида бошқариш назарияси, ил-
мийтехника тараққиёти иқтисодиёти ва 
айниқса, иқтисодиётда математик усул-
ларни қўллаш билан боғлиқ масалалар 
қўпроқ таҳлил этилади. Э. Дебрё билан 
биргаликда умумий иқтисодий мувоза-
нат моделини ишлаб чиққан (ЭрроуДе-
брё модели). Ж.Хикснинг индивидуал 
кутилмаларга асосланган назарий кон-
цепцияси Э. ва Ф.Хан тадқиқотларида 
давом эттиридди ва такомиллаштиридци, 
кейинчалик шу асосда адаптив ва раци-
онал кутилмалар назариялари (Р.Лукас) 
яратилди. Э. умумий иқтисодий мувоза-
нат ва фаровонлик назариясига муҳим 
ҳисса қўшди. Асосий асарлари: «Захи-
ралар ва ишлаб чиқаришнинг математик 
назарияси бўйича тадқиқотлар», 1958; 

«Ижтимоий танлов ва якка қадриятлар», 
1951; «Хатарлар назарияси очерклари», 
1970; «Рақобатнинг умумий таҳлили» 
(ҳамкорликда), 1971. Нобель муко-
фоти лауреати (1972; Ж.Р.Хикс билан 
ҳамкорликда).

Абдухалил Раззоқов.

ЭРСАРИ — йирик туркман 
қабилаларидан бири. Э.нинг келиб 
чиқиши ҳақида маълумотлар жуда оз. 
Манбаларга кўра, Э. қабиласи 14-асрда 
пайдо бўлган. Ривоятларга қараганда, 
қабила Эрсари бой номига қўйилган. 
Абулғозий Баҳодирхон маълумотича, 
Э.лар 16—17-асрларда салор қабиласи 
таркибида Болхон тоғлари яқинида ва 
Узбойда яшаганлар. 17-асрнинг 1-ярми-
да Э.ларнинг катта бир қисми Хоразмга 
келиб ўрнашган. 17-асрнинг 70-й.ларида 
Хоразмдаги сиёсий воқеалар натижаси-
да Э.лар бир қанча туркман қабилалари 
билан бирга Амударёнинг ўрта оқимида 
ҳоз. Лебап (Чоржуй) вилояти, Саёт ту-
манидан бошлаб Жанубий Афғонистон 
чегарасигача бўлган ҳудудларга 
ўрнашганлар. 18-асрнинг охири — 
19-асрнинг бошларида Э.ларнинг бир 
қисми туркманларнинг сариқ ва така 
қабилалари билан Мурғоб воҳасига жой-
лашган. Э.лар қуйидаги йирик ва кичик 
уруғларга бўлинган: қора (қурайш, че-
кич, гаган, қозон, мамиш, бой, ислом, 
ябан), бековул (сирли, ушакан, култоқ, 
ламбе, ерми, тоғочи), улудепе (эсонмет-
ли, қорача, сурх, оқ тери, қизил оёқ, эт-
бош, чортоқ, месир, қорабағиш, ажи, га-
бурди, сурхи, қурама), гунеш (қорасоқол, 
сулаймон, умар, чокир, кўзўлча, қурама). 
1924 йил маълумотларига қараганда 
Ўзбекистонда Э.лар Бухоро, Қарши, Ше-
робод воҳаларида ҳам яшашган. Э.лар 
туркман халқи таркибига сингиб кетган.

ЭРСТЕД Ханс Кристиан (1777. 14.8, 
Рудкёбинг 1851.9.3, Копенгаген) — дани-
ялик физик, Дания Қироллик жамияти ко-
тиби (1815 йилдан). Копенгаген ун-тини 
тугатган (1797), шу ун-т проф. (1806 йил-

дан) ва Копенгаген политехника макта-
бининг директори (1929 йилдан). Илмий 
ишлари электр, акустика, молекуляр фи-
зика соҳаларига оид. 1820 йилда Э.нинг 
электр токининг магнит милига таъсири-
ни аниқлашга доир иши физиканинг янги 
соҳаси — электромагнетизмнинг юзага 
келишига сабаб бўлди. Термоэлектр эф-
фектни қайта кашф қилган (Ж. Фурье 
билан), биринчи термоэлементни ясаган. 
Магнит майдон кучланганлиги бирлиги 
— эрстед унинг номи билан аталади. 

ЭРСТЕД — СГСМ бирликлар тизи-
мидаги магнит майдон кучланганлиги 
бирлиги. Э. билан ифодаланади. Х.К. Эр-
стед шарафига қўйилган. 1 Э вакуумда-
ги магнит индукцияси 1 гаусс (Гс) бўлган 
магнит майдон кучланганлигига тенг. 

ЭРТАК — хаяқ оғзаки поэтик ижоди-
нинг асосий жанрларидан бири; тўқима ва 
уйдирмага асосланган сеҳрлисаргузашт 
ва маиший характердаги эпик бадиий 
асар. Асосан, наср шаклида яратилган. 
М. Кошғарийнинг «Девону луғотит турк» 
асарида этук шаклида учрайди ва би-
рор воқеани оғзаки тарзда ҳикоя қилиш 
маъносини билдиради. Э. Сурхондарё, 
Самарқанд, Фарғона ўзбеклари ораси-
да матал, Бухоро атрофидаги туман ва 
қишлоқларда ушук, Хоразмда варсақи, 
Тошкент шаҳри ва унинг атрофида чўпчак 
деб аталади. Э. ҳаёт ҳақиқатининг хаёлий 
ва ҳаётий уйдирмалар асосида тасвир-
ланганлиги, тилсим ва сеҳр воситалари-
га асосланиши, воқеа ва ҳаракатларнинг 
ажойибғаройиб ҳолатларда кечиши, 
қаҳрамонларнинг ғайритабиий жасорати 
билан фольклорнинг бошқа жанрлари-
дан фарқ қилади. Э.ларда уйдирма муҳим 
мезон бўлиб, сюжет воқеаларининг асо-
сини ташкил этади, сюжет чизиғидаги 
динамик ҳаракатнинг конфликт ечими-
ни таъминлайди. Уйдирмаларнинг тур-
ли хил намуналари таълимийэстетик 
функцияни бажаради, жанр компоненти 
сифатида ўзига хос бадиий тасвир воси-
таси бўлиб хизмат қилади. Уйдирмалар 

воқеа ва ҳодисаларни ҳаётда бўлиши 
мумкин бўлмаган ёки мавжуд бўлган 
ҳодисалар тарзида тасвирлайди. Хаёлий 
ва ҳаётий уйдирмаларнинг иштироки, 
сюжет чизиғида тутган ўрни ва вазифаси-
га кўра, Э.ни 2 гуруҳга — хаёлий уйдир-
малар асос бўлган Э., ҳаётий уйдирма-
лар асос бўлган Э.ларга бўлиш мумкин. 
Xаёлий уйдирмалар асосидаги Э. сюже-
ти мўъжизали, сеҳрли; ҳаётий уйдирма-
ларга асосланган Э. сюжети эса ҳаётий 
тарзда бўлиб, унда реал воқеа-ҳодисалар 
тасвирланади. Э.да, асосан, уч мақсад 
ҳикоя қилинади. Биринчисида идеал 
қаҳрамоннинг жасорати, ёвуз кучларга 
қарши чиқиб, халқ манфаатини ҳимоя 
қилиши, иккинчисида, асосан, бош 
қаҳрамоннинг ўзга юрт маликаларига ёки 
паризодларига ошиқ бўлиб уйланиши, ка-
салга дори топиши, аждар ва девлар олиб 
қочган кишиларни озод қилиши, учинчи-
сида эса адолатсизликка, зулмга қарши 
чиқиши каби мақсадлар баён қилинади. 
Биринчи мақсад паҳлавоннинг фаол 
ҳаракати ва ғайритабиий кучқудрати би-
лан амалга ошса, иккинчи мақсад пассив 
қаҳрамонга ёрдам берувчи тилсим воси-
талари ёрдамида, учинчи мақсад эса бош 
қаҳрамоннинг ақлидроки, тадбиркорлиги 
билан амалга ошади.

Э. жанри образлар талқини, ғоявий 
мазмуни ва конфликти, сюжет ва компо-
зицияси, уйдирмаларнинг ўрни ва вази-
фаси, тили ва услубига кўра, шартли ра-
вишда ҳайвонлар ҳақидаги Э.лар, сеҳрли 
Э.лар, маиший Э.лар, ҳажвий Э.ларга 
бўлинади.

Ҳайвонлар ҳақидаги Э.ларнинг 
бир тури мажозий Э.лардир. Мажозий 
Э.ларнинг («Сусанбил», «Бўри билан 
тулки», «Тулкининг тақсимоти», «Икки 
бойқуш» ва бошқалар) сюжети асосида 
кўчма маъно, аллегорик образлар ёта-
ди. Мас, лақмалик ва қонхўрлик бўри 
орқали, айёрлик ва тилёғламачилик тул-
ки орқали ифодаланган.

Сеҳрли Э.ларда воқеалар сеҳржоду, 
фантастик уйдирмалар асосига қурилган 
бўлади. Буларда паҳлавонлик ва 

қаҳрамонлик мадҳ этилади («Ялмоғиз», 
«Семурғ», «Девбачча», «Кенжа ботир» 
ва бошқалар). «Қулоқбой», «Ҳандалак 
полвон», «Уч ёлғонда қирқ ёлғон» ва 
бошқалар Э.лар комик, баъзилари ҳатто 
ҳажвий характерга эга. Мас, «Уч ёлғонда 
қирқ ёлғон»да бош қаҳрамон халқ ора-
сида шуҳрат топган кал бўлиб, бу комик 
қаҳрамоннинг «ёлғон тўқиши»дан зулм 
ва жаҳолат, адолатсизлик каби мавжуд 
тузумга хос иллатлар қораланади, киши-
лардаги донишмандлик, тадбиркорлик 
каби фазилатлар улуғланади.

Маиший Э.ларда кўпроқ зулм ва 
адолатсизлик қораланади («Уч оғаини 
ботирлар», «Ойгул билан Бахтиёр», 
«Тоҳир ва Зуҳра», «Фарҳод ва Ширин», 
«Золим подшо» ва бошқалар). Мас, «Уч 
оғаини ботирлар» эртаги одатдагидек ота 
насиҳати билан бошланади. Бунда ота 
камбағал, лекин ҳаёт тажрибаларига бой 
бўлган шахс, бошқа вариантларида эса 
шоҳ бўлиб, ўғиллари шаҳзодалардир. Бо-
тирлар образида ахлоқ ва одобнинг юк-
сак намунаси, одамийлик, донишманд-
лик, жасурлик каби сифатлар кўринса, 
шаҳзодалар қиёфасида молмулк тўплаш 
йўлида ҳар қандай ёмон ниятлардан 
қайтмайдиган ёлғончи, жоҳил кишилар 
образи гавдаланган.

Э.лар, асосан, дидактик вазифани 
бажаради. Э.ларнинг «Минг бир кеча», 
«Панчатантра» ва бошқалар яхши на-
муналари, Г.Х. Андерсен, В.Хауф, 
А.С.Пушкин кабиларнинг мумтоз адабий 
Э.лари жаҳон маданияти хазинасига кир-
ган. 

Комилжон Имомов.

ЭРТАКЧИ — эртак айтувчи, 
ҳикоячи. Репертуаридаги эртаклар харак-
тери ва ҳикоя қилиш услубига кўра Э.лар 
бир-биридан фарқ қилади: улар ижрочи 
ва ижодкор Э.ларга бўлинади. Биринчи-
си ўзи эшитган эртакни айнан такрор-
лайди. Иккинчиси — истеъдодли Э. ўзи 
эшитган, ўрганган эртакларни ижро эт-
май, уларга янгиликлар киритади, эртак-
ка ижодкор сифатида ёндашиб, анъанани 

бузмаган ҳолда, эртакка янги мотив ва 
эпизодлар қўшади, унинг таъсир кучини 
оширади; уларни ўз диди, қобилияти ва 
дунёқараши, тингловчилар савияси ва та-
лабига мослаб ўзгартиради.

Эртакларнинг бадиий асар даражаси-
га етиши, авлоддан авлодга ўтиб келиши-
да профессионал Э.ларнинг хизматлари 
катта бўлган. Э.лардан Ҳамробиби Ума-
рали қизи кўпроқ қаҳрамонлик, Ҳасан 
Худойберди ўғли сеҳрли, Ҳайдар Бойча 
ўғли ҳайвонлар ҳақидаги, Нурали Нур-
мат ўғли (Нурали қизиқ) маиший, Расу-
лов Ҳусанбой сеҳрлисаргузашт, Шуку-
ров Абдуғофир мардлик ва қаҳрамонлик 
мазмунидаги эртакларни ижро этишган 
ва уларнинг ижоди халқ орасида кенг 
тарқалган.

ЭРТАПИШАРЛИК, тезпишарлик 
— ўсимликларнинг тез ўсиши, тез ри-
вожланиши ва меваларнинг эрта етили-
ши хусусияти. Ўсимликларда биологик 
ва хўжалик жиҳатидан пишиш ҳолатига 
етиш тезлиги билан белгиланади. Э. му-
айян экинлар турлари ва навлари (салат, 
исмалоқ, редиска, чиллаки узум, кузги ва 
баҳори буғдой, маккажўхори, карам, бо-
дринг, картошка ва бошқаларнинг айрим 
навлари)га хос ирсий белги ҳисобланади. 
Э. ўсимликларни ўстириш технологияси 
шароитларига ҳам боғлиқ. Физиологик 
нуқгаи назардан Э. ўсимликлар ривожла-
нишида вегетация фазаларининг жадал 
ўтиши билан тавсифланади. Фотосин-
тезнинг интенсивлиги, тўқима ва орган-
ларда моддаларнинг фаол ҳаракати ва 
ўзгариши ўсимликнинг ўсиши, ривож-
ланишини тезлаштиради ва мевани эрта 
етилтиради. Э. иқгисодий аҳамиятга эга: 
эртапишар экин турлари ва навлари экил-
ганда ердан унумли фойдаланиш, бир 
йилда бир даланинг ўзидан 2—3 марта 
ҳосил олиш мумкин.

ЭРТЎҒРУЛ (тахм. 11911281) ҳарбий 
саркарда, ўғузларнинг қай (қайиғ) 
уруғидан, усмонлилар сулоласи бобока-
лони. 13-асрнинг 20-й.лари — мўғуллар 

истилоси даврида Э. ўз уруғдошлари 
билан Мовароуннаҳр ва Хуросондан Ки-
чик Осиёга келиб ўрнашган. Бу пайтда 
Кичик Осиёдаги Салжуқийлар давлати 
бир-биридан мустақил 12 та беклик (бей-
лик)ка ажралиб кетган эди. Ана шундай 
бекликлардан бири Кичик Осиёнинг 
шим.ғарбий қисмида — Кўния султон-
лиги ҳудудида ташкил топган бўлиб, бу 
бекликнинг асосчиси Э. ҳисобланган. 
У чегара ҳудудларида хизмат қилган ва 
салжуқийлардан иқто сифатида мазкур 
мулкни олган ва уларга тобе бўлган. Бу 
беклик Сёгют (Сугут) атрофи (Билжиқ 
ва Эскишаҳар ўртаси)даги ҳудудни ўз 
ичига қамраб олган. Э. Эскишаҳардан то 
Янгишаҳаргача бўлган 50 км лик ҳудудни 
ҳам ўзига бўйсундирган. Ўғуз турклари-
нинг қай уруғи Эскишаҳар ва Анадо-
лу атрофларига келиб ўрнашганда улар 
ҳали ислом динини қабул қилишмаган 
эди. Бироқ улар мусулмон бўлгач, тез 
орада ислом динининг энг оташин 
ҳимоячиларига айланишган. Э. бошчи-
лигидаги туркийлар қўшини салибчи-
ларга кучли зарбалар берган. Э. узоқ умр 
кўриб, баъзи манбаларда ёзилишича, 90 
ёшида оламдан ўтган. У тириклик пайти 
— 1281 йилда ўғли Усмон I га мазкур бе-
клик бошқарувини топширган.

ЛЛ:Миллер А.Ф., Краткая история 
Турции, М., 1948; Рахманалиев Р., Импе-
рия тюрков, М., 2002.

ЭРУВЧАН ШИША — натрий ёки 
калий силикатлардан иборат рангсиз, 
шишасимон модда. Э.ш. олиш учун 
кварц қуми билан сода, натрий сульфат 
ёки поташ аралашмасини махсус печда 
суюқлантирилади. Шиша массаси сови-
ганда ҳосил бўладиган силикатхарсанг 
сувда хона трасида амалий жиҳатдан эри-
майди, лекин 120— 170° да (автоклавда) 
осон эрийди. Э.ш.нинг суюқ шиша деб 
аталадиган бу эритмаси кислотабар-
дош цемент ва иссиқбардош суркамалар 
компоненти, елимловчи модда (силикат 
елим) сифатида, силикат бўёқлар олиш-
да, матоларга шимдириш ва бошқалар 

ишлатилади. 

ЭРУВЧАНЛИК — модда.нинг би-
рор бошқа модда билан 2 ва ундан ортиқ 
компонентдан иборат термодинамик 
барқарор бир жинсли система ҳосил 
қилиши. Газларнинг суюқликлар билан, 
суюқликларнинг суюқликлар билан таъ-
сирланиши натижасида шундай система 
ҳосил бўлади (қ. Эритмалар). Модда-
нинг эрувчанлиги ўша модданинг айни 
шароитда ҳосил қилган тўйинган эритма-
сининг концентрацияси билан ўлчанади. 
Турли моддаларнинг маълум эритувчи-
ларда эрувчанлиги ташқи шароитга, асо-
сан, т-ра ва босимга боғлиқ. Кўпчилик су-
юкдик ва қаттиқ моддаларнинг эрувчан-
лиги т-ра ортиши билан, газларнинг эрув-
чанлиги эса босим ортиши билан ортади. 
Газларнинг суюқликларда эрувчанлиги 
Генри қонунига бўйсунади. Суюқликлар 
бир-бирида исталган нисбатда (мас, сув 
билан спирт), бир-бирида маълум чега-
рагача эриши (мас, сув билан фенол) ёки 
бир-бирида эримаслиги мумкин (мас, сув 
билан симоб). Моддаларнинг эрувчанли-
ги ташқи шароит ўзгарганда Ле Шателье 
— Браун принципи, яъни кимёвий муво-
занатнинг силжиш принципига мувофиқ 
ўзгаради. 

ЭРУДИЦИЯ (лот. — билимдонлик) 
— чуқур, ҳар томонлама билиш, кенг ха-
бардор бўлиш; ақл-заковат.

ЭРУПТИВ ЮЛДУЗЛАР — қ. Порт-
ловчи юлдузлар.

ЭРФУРТ — Германиядаги шаҳар, 
Гера дарёси бўйида. Тюрингия Республи-
касининг маъмурий маркази. Аҳолиси 
202,1 минг киши (1999). Мамлакатнинг 
муҳим саноат марказларидан. Транспорт 
йўлларининг йирик чорраҳаси. Аэропор-
ти халқаро аҳамиятга эга. Машинасозлик 
саноати ривожланган: темирчиликпрес-
слаш ускуналари, радиоэлектроника 
жиҳозлари, электрон ҳисоблаш техника-
си ишлаб чиқарувчи корхоналар мавжуд. 

Кимё, мебель, тикувчилик, пойабзал, по-
лиграфия, озиқ-овқат саноати корхонала-
ри ишлаб турибди. Тиббиёт академияси, 
ун-т бор. Э.га 741 йилда асос солинган. 
8-асрда йирик савдо шаҳри бўлган. Меъ-
морий ёдгорликлардан 12— 15-асрлар-
да қурилган готика черкови ва собор 
сақланган. Э.да гул навларининг халқаро 
кўргазмаси ўтказилади. 

ЭРХАРД РЕЖАСИ — немис 
иқтисодчиси, ГФРнинг давлат ва сиёсий 
арбоби Людвиг Эрхард (1897—1977) 
томонидан олға сурилган ижтимоий бо-
зор хўжалиги концепцияси ва неолибе-
рализм ғояларига асосланган иқтисодий 
ислоҳотлар дастури. Э.р. Ғарбий Герма-
ниянинг «немис мўъжизаси»га эришиш 
имконини берган иқтисодий ислоҳотлар 
мажмуи бўлиб, унда 2жаҳрн урушида 
вайронага айланган мамлакатни, из-
дан чиққан иқтисодиётни қайта тиклаш 
омиллари белгилаб берилган. Бу режа 
1948 йилдан бошлаб ГФР канцлери 
К.Аденауэр ва Л.Эрхард ҳамкорлигида 
мамлакат иқгисодий сиёсатининг асо-
сий вазифаси сифатида қабул қилинган 
ва амалга оширилган. Э.р.га кўра, 1948 
йил 21 июнда мамлакатда асосий муам-
мо бўлган юқори инфляцияни жиловлаш 
учун ўта кескин пул ислоҳоти амалга 
оширилди, эски рейхсмарка (РМ) ўрнига 
янги дойчмарка (ДМ) жорий қилинди. 
Бунда киши бошига 40 ДМ 1/1 нисбатда, 
қолган маблағлар эса янги валютага 1/10 
нисбатда алмаштирилди. Шунингдек, 
тижорат банклардаги жамғармаларнинг 
катта қисми музлатиб қўйилди (1948 
йилда 30% ва 1949 йилда 70%). Айни 
пайтда ГФР ҳукумати ишлаб чиқаришни 
қўллабқувватлаш мақсадида амалдаги 
солиқ ставкаларини кескин пасайтирди, 
Немис ерлари банки (ГФР Давлат банки) 
эса мажбурий захиралар меъёрини па-
сайтирди. Мазкур чоралар иқтисодиётни 
кенг миқёсда арзон кредитлар билан таъ-
минлаб берди. 2-жаҳон урушидан кейин 
АҚШнинг Ғарбий Европани қайта ти-
клашга қаратилган Маршалл режаси до-

ирасида ГФРга ажратилган 2,422 млрд. 
АҚШ доллари миқдоридаги ёрдам ҳам 
Э.р. нинг муваффақиятини таъминлади. 
Ижтимоий бозор хўжалиги моделида 
тоталитар марказдан бошқариладиган 
иқтисодиётдан кескин фарқланадиган 
усуллар қўлланилди. Натижада қисқа 
муддатда ГФР да иқтисодий юксалиш 
жараёнлари бошланди. Жумладан, 1948 
йил ГФРда саноат ишлаб чиқариш 50%, 
1949 йилда эса 25% ўсди. 1953 йилга ке-
либ ГФР ялпи ички маҳсулот, саноат иш-
лаб чиқариш бўйича Ғарбий Европанинг 
иқтисодий жиҳатдан энг кучли мамла-
катига айланди, немис дойчмаркаси эса 
дунёнинг қадрли валюталари қаторидан 
жой олди. Э.р. босқичмабосқич (1босқич 
1948— 56 йилларда, 2босқич 1957—64 
йилларда) амалга оширилди. 1963—
67 йилларда ГФР канцлери бўлган 
Л.Эрхард 1965 йилда ГФРда «ижтимоий 
бозор хўжалиги»ни барпо этиш дасту-
ри ниҳоясига етганлигини эълон қилди. 
Э.р. ва унинг асосий ғоялари ГФРда ўз 
ҳаётийлигини кўрсатди ва бошқалар бир 
қанча мамлакатлар (Швеция, Финляндия 
ва бошқалар)да кенг қўлланди.

Қаҳрамон Ҳақбердиев. 

ЭР-ХОТИН (ЎзРда, ҳуқуқий ҳолати) 
— ўзаро никоҳда турган шахслар. 
Фуқаролик ҳолати далолатномаларини 
ёзиш (ФҲДЁ) органларида рўйхатга олин-
ган пайтдан бошлаб никоҳни тузганлар 
Э.х. ҳисобланади ва шу пайтдан эътибо-
ран улар ўртасида Э.х.лик ҳуқуқ ва маж-
буриятлари вужудга келади. Ўзбекистон 
Республикаси оила қонунчилигига бино-
ан, фақат ФҲДЁ органида қайд этилган 
никоҳгина Э,х. лик ҳуқуқ ва мажбурият-
ларини келтириб чиқаради. Диний расм-
русумларга биноан тузилган никоҳ ҳеч 
қандай ҳуқуқий оқибатларни келтириб 
чиқармайди. Э.х.нинг ҳуқуқ ва мажбури-
ятлари 2 га: шахсий ҳуқуқ ва мажбури-
ятлар; мулкий ҳуқуқ ва мажбуриятларга 
бўлинади.

Э.х.нинг шахсий ҳуқуқ ва мажбурият-
ларига Э.х.нинг оилада тенглиги, фами-

лия танлаш ҳуқуқи, болалар тарбияси ва 
оила турмуши масалаларини биргаликда 
ҳал қилиш, машғулот тури, касб ва турар 
жой танлаш ҳуқуқлари киради. Э.х.нинг 
оилада тенглиги оила ҳуқуқининг асо-
сий тамойилларидан бири ҳисобланади. 
Ўзбекистон Республикаси Конституция-
сига асосан, «Хотин-қизлар ва эркаклар 
тенг ҳуқуқлидирлар » (46-модда). Оилада 
ҳам эркак ва аёллар сиёсий, ижтимоий, 
иқтисодий масалаларда тенг ҳуқуқ ҳамда 
мажбуриятга эгадирлар. Бўлажак Э.х.лар 
никоҳни қайд эттириш учун ФХДЁ ор-
ганига ариза берганидан сўнг, уларга 
ўзаро келишув асосида фамилия танлаш 
ҳуқуқи берилади. Қонунчилик ўзаро ро-
зилик, тенглик асосида эр ёки хотиннинг 
фамилиясини умумий фамилия қилиб 
танлашларига имконият беради. Бир то-
мон фамилиясининг ўзгариши 2томон-
нинг ҳам фамилиясининг ўзгаришига 
олиб келмайди. ЎзР Конституциясининг 
64-моддасига кўра, ота-оналар ўз фар-
зандларини вояга етгунларига қадар 
боқиш ва тарбиялашга мажбурдирлар. 
Ушбу норма Оила кодексининг 21модца-
сида ҳам белгиланган бўлиб, унга кўра, 
болалар тарбияси ва оилавий турмуш-
нинг бошқа масалаларини Э.х. биргалик-
да ҳал қилишлари лозим бўлади. Бу бора-
да улар ўртасида розилик бўлмаса, эр ёки 
хотиндан бири ёки иккаласи биргаликда 
вужудга келган низони ҳал қилиш учун 
тегишли давлат органига мурожаат этиш 
ҳуқуқига эгадир. Э.х. машғулот тури, 
касб ва турар жой танлаш ҳуқуқларида 
тенг ҳисобланади. Оилада машғулот 
тури, касб танлаш масалалари келишил-
ган ҳолда ҳал қилинади. Аммо уларни 
узилкесил ҳал қилиш Э.х.нинг ҳар бири-
га тегишли бўлган ҳуқуқ ҳисобланади.

Э.х.нинг мулкий ҳуқуқ ва мажбу-
риятлари 2 асосда: қонун ва шартнома 
асосида вужудга келади. Қонун асосида 
вужудга келадиган мулкий ҳуқуқларига 
Э.х.нинг никоҳгача бўлган ҳар бири-
нинг хусусий мулки, уларнинг умумий 
биргаликдаги мулклари, алимент ҳуқуқ 
ва мажбуриятларидан келиб чиқадиган 

мулкий ҳуқуқлари киради. Э.х. ҳар бири-
нинг хусусий мулкига: эр ва хотиннинг 
никоҳга қадар ўзига тегишли бўлган мол-
мулки, шунингдек, улардан ҳар бирининг 
никоҳ давомида ҳадя, мерос тариқасида 
ёки бошқа бепул битимлар асосида ол-
ган молмулки киради. Э.х.нинг хусусий 
мулкидан ташқари уларнинг шахсий 
фойдаланишдаги буюмлари ҳам мавжуд 
бўлиб, улар қимматбаҳо буюмлар ва зебу 
зийнатлардан бошқа шахсий фойдала-
нишдаги буюмлар (кийимбош, пойабзал 
ва шаҳрик.)дир. Улар гарчи никоҳ даво-
мида эр ва хотиннинг умумий маблағи 
ҳисобига олинган бўлса ҳам, улардан 
фойдаланиб келган эр ёки хотиннинг 
хусусий мулки ҳисобланади. Эр ва хо-
тиннинг никоҳ давомида орттирган мол-
мулклари, шунингдек, никоҳ қайд этил-
гунга қадар, бўлажак Э.х. нинг умумий 
маблағлари ҳисобига олинган молмул-
клари агар қонун ёки никоҳ шартнома-
сида бошқача хол кўрсатилмаган бўлса, 
уларнинг биргаликдаги умумий мулки 
ҳисобланади (Оила кодекси, 23-модда).

Э.х.нинг умумий молмулкини бўлиш 
Э.х.дан бирининг талабига кўра, улар 
никоҳда бўлган даврда ҳам, никоҳцан 
ажрашгандан кейин ҳам, шунингдек, кре-
дитор эр ва хотиндан бирининг умумий 
мулкдаги улушига ундирувни қаратиш 
учун умумий молмулкни бўлиш талаби 
билан арз қилган ҳолларда амалга оши-
рилиши мумкин.

Ўзбекистон Республикаси Оила ко-
дексида никоҳ шартномаси нормаланган 
(29-модда). Унга биноан, Э.х.лар ёки 
бўлажак Э.х.лар никоҳда бўлган дав-
рида ва (ёки) Э.х. никоҳдан ажратил-
ган тақдирда, ўзларининг мулкий ҳуқуқ 
ҳамда мажбуриятларини никоҳ шартно-
масига асосан келишиб, белгилаб олиш-
лари мумкин. Шартнома шартларига би-
ноан, Э.х.лар умумий биргаликда, хусу-
сий, алимент ҳуқуқ ва мажбуриятларини 
белгилаб, ўзгартириб, бекор қилишлари 
мумкин.

Э.х. бир-бирига моддий ёрдам бери-
ши шарт. Бундай ёрдам беришдан бош 

тортилган тақдирда, ёрдамга муҳтож, 
меҳнатга лаёқатсиз эр ёки хотин, шу-
нингдек, хотин ҳомиладорлик даврида ва 
ўртада бола туғилгандан бошлаб 3 йил 
давомида, ўртада болага қараган ёрдамга 
муҳтож хотин (эр) ёрдам беришга қодир 
бўлган эр (хотин)дан суд тартибида таъ-
минот (алимент) олиш ҳуқуқига эга.

Шоира Йўлдошева. 

ЭРШИ МУДОФААСИ — Фарғона 
водийсидаги Эрши шаҳрини Хитой 
босқинчиларидан мудофаа қилиниши 
(мил. ав. 104—101 йиллар). Хитой ис-
тилочиларининг Фарғонага биринчи 
юриши мил. ав. 104 йил бошланган. 
Фарғона юришида қўшинга (40—50 
минг киши) бош қўмондон қилиб Ли Гу-
англи тайинланади. Бу урушнинг бош-
ланишига Хитой императори Уди учун 
от сотиб олинмаганлиги баҳона бўлган. 
Хитой истилочилари Эрши шаҳрига 
етмасданоқ қўшинларининг анчасидан 
айрилган. Йўлда чарчаган, оч қўшин 
Ўзган шаҳридаги ҳужумда катта тала-
фот кўрган. Ли Гуангли қолган кучлари 
билан Дунгхуангга қайтиб келган. Хитой 
қўшинининг Фарғонага 1юриши 2 йил 
давом этган. 1ҳужум Хитой аскарлари-
нинг мағлубияти билан тамом бўлган. 
Удининг фармонига биноан, зудлик билан 
қайтадан уруш тайёргарлиги кўрилиб, 60 
минг кишилик катта қўшин 2марта Эрши 
шаҳрини қамал қилган. Қамал 40 кун-
дан ортиқдавом этган. Фарғоналиклар 
шаҳарни мардонавор ҳимоя қилишган 
ва душманга катта талафот келтириш-
ган. Хитой қўшини, ўзларига энг яқин 
ҳисобланган Усун хонлигидан ёрдам 
келмагандан сўнг, Қанғ давлати қўшини 
Фарғонага ёрдамга келиб қолишидан ха-
вотирланиб, фарғоналиклар қўйган шарт 
билан сулҳ тузишга мажбур бўлганлар. 
Улар фарғоналиклардан 3 мингта тулпор 
от ва оч қолган Хитой қўшини учун ғалла, 
озиқ-овқат олиб Хитойга қайтганлар. 
Бу юриш ҳам 2 йил давом этиб, мил. ав. 
101 йил тугаган. Бу урушда хитойли-
клар катта талафот кўрганлар, юришда 

қатнашган жангчиларнинг ўндан бириги-
на эсономон юртига қайтган.

Ад.: Абдухолиқ Абдурасул ўғли, 
Қадимги Фарғона тарихидан, Т., 2002.

ЭС — 1) тор маънода — ақл, онг 
сўзларининг маънодоши; 2) идрок 
қилинган нарса ва ҳодисаларни хотират 
сақлаш қобилияти.

ЭСАКИ Лео (1925.12.3, Осака) 
— япон физиги, Япония ФА аъзоси 
(1975). Токио ун-тини тугатган 
(1947). Илмий ишлари қаттиқ жисм 
физикаси, яримўтказгичли электроника, 
ўта ўтказувчанлик, туннеллаш ва 
магнетизмга оид. Яримўтказгичларда 
туннеллашни экспериментал кашф этди 
ва туннель диодни яратди (1957). Электр 
майдоннинг аниқ бир қийматида магнит 
қаршиликнинг кескин ортиши ҳодисаси 
(Эсаки эффекти) ни кашф этди (1962). 
Яримўтказгичларда ўта ўтказувчан 
энергетик тирқишлар мавжудлигини 
аниқлади (1966). Нобель мукофоти 
лауреати (1973). 

ЭСАМБОЕВ Маҳмуд Алисултонович 
(1921.15.7, Чеченистон 2000, Москва) — 
балет артисти, эстрада раққоси. Халқ 
артисти (1974). Меҳнат Қаҳрамони 
(1984). Грозний хореография билим 
юртида таълим олган (1939—41). 
1944—56 йилларда Қирғиз опера ва 
балет театрида, 1957 йилдан жаҳон 
халқлари рақслари ижрочиси. Тарас 
(СоловьевСедой, «Тарас Бульба»), 
Кудаке (Власов, Фере, «Анор») каби 
партияларни ва опера спектаклларидаги 
рақс саҳналарини ижро этган. Э. Санъати 
эҳтирос ва ҳис-ҳаяжонга тўлалиги, куч-
ли техникаси билан ажралиб туради. 
«Чўпон» (чеченча, ўзбекча), «Жангчи» 
(бошқирдча), «Олтин тангрим» (ҳиндча), 
«Олов рақси» (маросим рақси) каби 
рақслари билан танилган.

ЭСДАЛИК — қ. Мемуар. 

ЭСИ ПАСТЛИК — ақлий қобилият 
(интеллект)нинг заифлашуви, бунда 
дастлаб хотира бузилиши кузатилиб, 
борабора кишининг сўз бойлиги, 
тасаввур ва тушунчалари камаяди, 
хотира ва нутқнинг бузилиши, албатта, 
фикрлаш жараёнига таъсир кўрсатади (қ. 
Олигофрения).

ЭСКАДРА (франц.) — 1) турли 
даражадаги ҳарбий кемаларнинг 
оператив-тактик қўшилмаси 
(бирлашмаси); 2) айрим хорижий 
мамлакатлар армияларининг ҳарбий ҳаво 
кучларида самолётлар ёхуд ракеталар 
бирлашмаси (қ. Эскадрилья).

 ЭСКАДРИЛЬЯ (франц.) — бир неча 
звенолардан иборат ҳарбий ва фуқаро 
авиацияси (9—25 самолёт, вертолёт) 
бўлинмаси. Бир неча Э. авиаполк 
(авиагуруҳ, авиақанот)ни, фуқаро 
авиациясида — отрядни ташкил қилади. 
Замонавий ҳарбий ҳаво кучларида Э. — 
асосий тактик ва ўт очиш бўлинмаси. 

ЭСКАДРОН (франц.) — 1) 20-аср 
ўрталарига қадар мунтазам кавалери-
ядаги тактик бўлинма; 2—4 взводдан 
иборат бўлган; казаклар отлиқ қўшинида 
сотня деб аталган. Турли давлатлар ар-
мияларида Э. 120—200 кишидан ташкил 
топган. 4—6 та Э.дан кавалерия полки 
тузилган; 2) айрим хорижий давлатлар 
(мас, Буюк Британия) қуролли кучла-
рида танк полкидаги тактик бўлинма 
(101 киши); бошқарув гуруҳи, 4 танк 
ва хизмат кўрсатиш взводларидан ибо-
рат. Танк полкида, шунингдек, штаб Э.и 
(100 киши) ва хизмат кўрсатиш Э.и (111 
киши) ҳам мавжуд. 

ЭСКАЛАТОР (лот. — зинапоя) — уз-
луксиз ҳаракатланувчи қия зинапоялар-
дан иборат полотноли кўтаришташиш 
қурилмаси; конвейер. Одамлар ва юклар-
ни пастдан юқорига ва, аксинча, элтиш 
ҳамда ташиш учун хизмат қилади. Э. ме-
трополитен ст-ялари (туннель Э.) ва кўп 



www.ziyouz.com кутубхонаси 215

қаватли жамоат бинолари: магазин, театр 
ва вокзалларда (қаватлараро Э.) ишлати-
лади. 

ЭСКИ АНГОР, Эски Анҳор 
Самарқанд ва Қашқадарё вилоятларида 
қурилган магистрал канал. Дарғом ка-
налитн сув олади. қадимий канал, мил. 
ав. 1-асрда қазилган ва Манас номи би-
лан юритилган. Дастлабки уз. 300 км 
дан ортиқ бўлган. 6—8, 8—13-асрлар-
да, мўғуллар истилоси даврида вайрон 
қилинган. Темурийлар даврида тиклан-
ган. Сўнтти 4-аср давомида қаровсиз 
қолган.

1954 йилда уни реконструкция қилиш 
бошланиб, 1955 йилда ишга туширилди. 
Канал трассаси жан.ғарб йўналишида 
чўл ерлардан ўтади. Умумий уз. 184 
км, бош қисмида сув сарфи 45— 48 м3/
сек., бош ва охирги қисмларидаги ба-
ландлик фарқи 300 м. Канал кам сувли 
Қашқадарё ҳавзасини июль—авг. ой-
ларида Зарафшон дарёсининг суви би-
лан тўйинтиради. Қашқадарёга Қарши 
шаҳридан юқорироқда қуйилади. Канал-
га йилига 550 млн. м3 гача сув олинади 
ва унинг 220—280 млн. м3 Қашқадарёга 
ташланади.

1974 йил 56км да унинг давоми си-
фатида шарқ йўналишида Москва (ҳоз. 
Мустақиллик) канали қурилди. Э.А.дан 
суғориладиган Косон тумани этагидаги 
экинзорлар Пистоли каналидан машина 
ёрдамида сув олиниб, суғорила бошлан-
ди. Мустақиллик каналининг трассаси 
Зарафшон тоғ тизмаси этакларини айла-
ниб, 57 сойни дюкер ва акведуклар ёрда-
мида кесиб ўтади. Трасса кўтарма (20 м 
гача) ва қазма (46 м гача) ўзандан иборат. 
Канал ўзани тўлиқ бетон тўшама билан 
қопланган. Унинг сув ўтказиш имкони-
яти 60 м3/сек. Канал 76 км да Чироқчи 
шаҳридан юқорироқда Қашқадарёга 
сув ташлайди. Каналнинг қурилиши 
Чироқчи туманида 15 минг, Шаҳрисабз 
ва Яккабоғ туманлар этакларидаги бир 
неча минг гектар экинзорларнинг сув 
таъминотини яхшилади.

Зиёмиддин Артукметов. 

ЭСКИ ДУНЁ — қадимий дунё ва 
ўрта аср кишиларига маълум бўлган 3 
қитъа — Европа, Осиё ва Африканинг 
умумий номи. Бу номнинг акси Янги ду-
нёдир. 

ЭСКИ КЕРМЕН — Қримдаги 
ўрта аср ғор шаҳри харобаси; Столовая 
тоғининг тик ён бағрида, Боқчасаройцт 
18 км жан.ғарбда жойлашган. Шаҳар 
5-аср охири — 6-аср бошида барпо этил-
ган. Қазишмалар (1928—37, раҳбари 
Н.И.Репников) натижасида Э.К.Византия 
томонидан Херсон (Херсонес)га бо-
радиган йўлда қурилган муҳим қалъа 
бўлганлиги аниқланган. Шаҳар қалин му-
дофаа девори билан ўралган; қоя ўйилиб, 
ер ости сув омбори (ҳовуз) қилинган, ун-
дан қамал пайтида фойдаланишган. 6-аср-
да христиан базиликаси бунёд зтилган. 
8-аср охирида шаҳар хазарлар томонидан 
вайрон этилганлиги тахмин қилинади. 
11-асрда у қайта тикланган. 12-аср да 
Феодоро князлиги таркибига кирган. 
12—13-асрларда шаҳар равнақтопган 
(12-асрда Успенский черкови қурилган). 
Шаҳар турар жойлари зич жойлашган. 
Кўчалар, кўплаб тош уйлар, қояга ўйиб 
ишланган хўжалик иншоотлари, молхона 
ва бошқалар қолдиқлар топилган. Аҳоли 
деҳқончилик, ҳунармандчилик, савдо 
билан шуғулланган. 1229 йил шаҳар 
мўғуллар томонидан вайрон этилиб, ун-
даги ҳаёт тугаган. 

«ЭСКИ МАЧИТ» — Қарши 
шаҳридаги театр. 1992 йил «Мулоқот» 
театр студиясидан ажралиб чиқиб, те-
атрстудия сифатида иш бошлаган. Аб-
дунаби Бобожонов, Исҳоқ Тўраев, Ой-
гул Халилова, Ботир Қурбонов, Гул-
ноза Раҳматова, ҳаваскор созанда ва 
хонандалар труппа асосини ташкил эт-
ган. «Э.м.» театрининг биринчи асари 
«Меҳрибонгинам» (Ш.Шоманадзе асари) 
спектаклидаёқ труппанинг муҳим ижти-
моий муаммоларни янги услубдаги теран 

саҳнавий талқинларда ёрқин ва таъсир-
чан ижроларда акс эттиришга бўлган ин-
тилиши кўринди. Спектакль «Наврўз95» 
фестивалида 1-ўринни олди. Театр ян-
гича фикрлайдиган новатор реж.ларни 
таклиф этиб, шу пайтгача ҳеч ким эъти-
бор бермаган манбалар асосида мураккаб 
саҳна асарлари яратиш, янги талкин ус-
луби ва воситалар излаб топиш, томоша-
бинни воқеаларнинг иштирокчисига ай-
лантириш йўлидан борди. 1995 йил реж. 
Фаррух Қосимов Фаридиддин Атторнинг 
«Мантиқ уттайр», Навоийнинг «Лисон 
уттайр» асарлари асосида «Шайх Санъ-
он» ва «Тарсо духтар»ни саҳналаштирди. 
1998 йил Украинанинг Харьков шаҳрида 
ўтган «Шарқ экспресси» халқаро театр 
фестивалида «Аёл алвасти ёки ҳароратли 
айиқ» спектакли 1-ўрин олди. 1999 йил 
Ч. Айтматовнинг «Асрга татигулик кун» 
асари асосида саҳналаштирилган «Най-
ман она қиссаси» спектакли «Наврўз 
— 99» республика фестивалида алоҳида 
соврин, Бишкек (Қирғизистон)да ўтган 
«Ч.Айтматов ва театр» халқаро фестива-
лида энг олий соврин — Гранприни қўлга 
киритди. Шунингдек, «Қобил ва Ҳобил», 
«Рақсу самоъ» каби спектакллар ҳам 
турли мукофотларга сазовор бўлди. «Чи-
яли бозордаги ҳангома», «Мўъжизавий 
дарахт», «Манқуртларга берманг дунё-
ни» каби театрлашган томошалари ҳам 
муваффақият қозонди.

Театрнинг бадиий раҳбари ва бош 
реж.и — Исҳоқ Тўраев.

Муҳсин Қодиров. 

ЭСКИ САРОЙ — қ. Сарой Боту. 

ЭСКИ ТУЯТОРТАР КАНАЛИ, Ту-
ятортар канали — Зарафшон дарёсидан 
чиқарилган қадимги канал. Мирзачўлни 
сугориш учун қазилган дастлабки канал-
лардан бири. Зарафшон дарёсининг су-
вини Сангзор дарёсига қуяди. Зарафшон-
даги «Биринчи Май» тўғонидан бошла-
нади. Э.Т.к. милод бошларида қазилган, 
6—8-асрларда ўзаро урушлар натижаси-
да ва араблар истилоси даврида вайрон 

бўлган. 16-асрда Бухоро хони Абдулла-
хон 7/даврида қайта тикланган ва кейин-
чалик Сирдарё (Карай ва Мирзаработ)
гача етказилган. 1912 йилда Самарқанд 
генералгубернатори томонидан қисман 
қайта тикланган. Шўролар даврида канал 
қайта қазидди. Уз. 108,2 км, сув ўтказиш 
имконияти 50 м3/сек. Самарқанд ва Жиз-
зах вилоятларидаги 34 минг га дан ортиқ 
экин майдонлари сугорилади. 1987 йилда 
канал трассасида Қоровултепа сув омбо-
ри қурилган. 

ЭСКИ ЯККАБОҒ — Қашқадарё 
вилояти Яккабоғ туманидаги шаҳарча 
(1989 йилдан). Яқин т.й. бекати — 
Яккабоғ. Аҳолиси 10,7 минг киши (2003). 
Шаҳарчада умумий таълим мактабла-
ри, касб-ҳунар коллежи, автокорхона, 
қурилиш ва саноат корхоналари, кичик 
корхона ва фирмалар, савдо, маданий ва 
маиший хизмат кўрсатиш шохобчалари 
фаолият кўрсатади. Кутубхона, маданият 
муассасалари, тиббий пункт, дорихона, 
алоқа бўлими бор. 

ЭСКИ ЎЗБЕК ЁЗУВИ — араб гра-
фикаси асосида шаклланган ва 11-асрдан 
20-асрнинг бошларигача қўлланган ўзбек 
ёзуви; араб алифбосидаги 28 та ҳарфга 
араб тилида бўлмаган, лекин эроний ва 
туркий тилларга хос бўлган товушлар-
ни ифодалаш учун яна 4 та ҳарф қўшиш 
билан шакллантирилган. Ушбу ҳарфлар 
араб алифбосидаги тайёр ҳарфларга 
қўшимча нуқта ёки чизиқ орттириш йўли 
билан ҳосил қилинган ва уларнинг ҳар 
бири алифбо қаторида ўзига асос бўлган 
ҳарфдан кейин жойлаштирилган; улар-
нинг номланиши ҳам асос ҳарфларнинг 
номланишига мослаштирилган.

Э.ў.ё.да араб ёзувининг, араб алиф-
босидаги барча ҳарфларнинг ёзилиш 
хусусиятлари, уларнинг қанчаси не-
чта шаклга эга бўлиши, ўзидан кейинги 
ҳарфга қўшилиб ёки қўшилмай ёзилиши 
ҳолатлари ва бошқалар араб ёзувида-
гидек айнан қабул қилинган. Алифбода 
ҳарфлар сони 32 тага етган бўлсада, улар-



www.ziyouz.com кутубхонаси 217

нинг асосий шакллари 18 тани ташкил 
этади, холос; кўп ҳарфлар бир-биридан 
устига ёки остига қўйиладиган нуқталар 
билангина фарқланади.

Э.ў.ё.да соф ўзбекча (туркий) 
сўзлардаги деярли барча унли ва ундош 
товушлар алоҳида ҳарфлар орқали ифо-
даланади. Бироқ ўзбек тилидаги араб ва 
форс тилидан ўзлашган сўзларда ундош 
товушлар ва о, у, и чўзиқ унлиларигина 
ёзилади; қисқа унлилар талаффуз этил-
сада, улар алоҳида ҳарфга эга бўлмайди. 
Ёзувда акс этмайдиган қисқа унлилар-
ни ва бошқалар фонетик ҳолатларни 
кўрсатиш учун эса ҳаракатлар деб атала-
диган ва тегишли ундошлар устига ёки 
остига қўйиладиган 10 дан ортиқ ёрдам-
чи белгилар: фатҳа, касра, замма (форсча 
номлари: забар, зер, пеш), танвин, мадд, 
ташдид, ҳамза ва бошқалар мавжуд (араб 
ёзуви, ҳаракатларнинг шакл ва вазифала-
ри ҳақида қ. Араб ёзуви).

Э.ў.ёда I (алиф) ҳарфбелгиси асосан 
о, а товушларини, арабча сўзлар бошида 
эса, қайси ҳаракат қўйилишига қараб, у, 
и, э товушларини ҳам билдирган; (вов) 
ҳарфбелгиси в ундошини, шунингдек, 
ўзбекча сўзлар ўртасида у, ў унлиларини 
билдирган; (ёй) ҳарфбелгиси й ундошини 
ҳамда сўз ўртасида и, э унлиларини бил-
дирган; ҳарф бирикмаси ўзбекча сўзлар 
бошидаги у, ў товушларини, ҳарф бирик-
маси эса ўзбекча сўзлар бошидаги и, э ун-
лиларини ифодалаш учун жорий зтилган. 
Араб тилида портловчи бўғиз товушини 
ифодаловчи с (айн) ҳарфбелгиси Э.ў.ё.да 
арабча сўзларни ёзишда анъана сифатида 
алифбо қаторидан ўрин олган: у алоҳида 
товуш тарзида эмас, балки ўзидан кей-
ин турадиган ёки ўқиладиган чўзиқ ва 
қисқа унлилар билан қўшиб талаффуз 
қилинаверади.

Э.ў.ё. 1920—21 йилларда бир қанча 
ўзбек зиёлилари, жумладан, Фитрат бош-
чилигидаги «Чиғатой гурунги» аъзола-
ри томонидан жиддий ислоҳ қилинди. 
Бунда ўзбек адабий тилида мавжуд 
бўлган 6 та унли товуш учун махсус 
ҳарфлар жорий қилинди, фақат арабча 

сўзлардагина учрайдиган, ўзбек тили 
учун ёт бўлган ҳарфларини алифбодан 
чиқариш, ҳарфининг қўлланишини че-
гаралаш ҳақида қарор қабул қилинди. 
1921 йил янвда бўлиб ўтган Тилимло 
қурултойининг материаллари ана шу 
ислоҳга амал қилиб нашр этилган даст-
лабки китоб бўлди.

Шуни айтиш керакки, мазкур 
ислоҳгача Э.ў.ё.да имло, яъни сўзларнинг 
тўғри ёзилишида, диакритик ва пункту-
ацион белгиларнинг ишлатилишида из-
чиллик, барқарорлик бўлмаган. Ислоҳ 
натижасида юқоридагидек камчилик ва 
нуқсонлар маълум даражада бартараф 
бўлди.

Ўзбек ёзуви 1929 йилда лотин графи-
каси, 1940 йилда рус графикаси асосида 
шакллантирилгач, Э.ў.ё.ни ўқишўрганиш 
ниҳоятда сустлашди, ҳатто бунга 
қаршиликлар ҳам бўлди; уни билувчи-
лар доираси анча торайди. Ўзбекистон 
мустақилликка эришгач, бу ёзувни 
ўрганишга кенг имкониятлар берилди, 
уни ўрганиш бўйича махсус курслар 
ташкил этилди. Ўзбекистон Республика-
сининг «Лотин ёзувига асосланган ўзбек 
алифбосини жорий этиш тўғрисида»ги 
қонунида ҳам араб алифбосини, яъни 
Э.ў.ё.ни ўрганиш ва ундан фойдаланиш 
учун зарур шароитлар сақлаб қолиниши 
алоҳида қайд этилган.

ЛЛ.Шермуҳамедов Т.,Абдуллаев Ф., 
Халилов Л., Ўқиш китоби, 2нашри, Т., 
1973; (тўлдирилган ва қайта ишланган 
3-нашри — 1994); Жуманиёзов Р., Эски 
ўзбек ёзуви, Т., 1989.

Абдуваҳоб Мадвшиев, Эргаш Умаров.

ЭСКИ ЎЗБЕК ТИЛИ — туркий 
тиллартшт қарлуқ гуруҳига ман-
суб тиллардан бири; маҳаллий туркий 
лаҳжалар негизида ўзидан олдинги дав-
рлар (мас, қорахонийлар — 11 —12-аср-
лар; Олтин Ўрда — 13—14-асрлар)нинг 
адабийлисоний анъаналари таъсири 
остида шаклланган ва 14-аср 2-ярми-
дан 19-аср охирларигача мавжуд бўлган 
ёзма китобий тил. Ўзбек тили тарихи-

ни даврлаштириш ва бунда Э.ў.т.нинг 
ўрни ва қайси давр (йиллар)ни қамраб 
олиши ҳақида ягона фикр мавжуд эмас. 
Ўзбек тили тарихини даврлаштириш 
бўйича рус олимларидан С.Е.Малов, 
П.М.Мелиоранский, А.Н.Самойлович, 
А.К.Боровков, А.М.Шчербак, вен-
гер олими Я.Экман, ўзбек олимла-
ридан О.Усмонов, Ғ.Абдураҳмонов, 
У.Турсунов билан Б.Ўринбоев, АМухто-
ров билан У. Санақулов ва бошқаларнинг 
тадқиқотлари мавжуд (уларнинг баъзила-
рида «Э.ў.т.» термини ўрнида «туркий», 
«чиғатой тили», «Ўрта Осиё туркий ада-
бий тили» терминлари қўлланган).

Э.ў.т. қадимги туркий тилнинг бево-
сита давоми ва ҳоз. ўзбек тилининг асоси 
ҳисобланади. Айрим илмий манбаларда 
«чиғатой тили» деб ҳам аталади, аммо 
Э.ў.т.нинг Чиғайтойга, мўғулларга ҳеч 
қандай алоқаси йўқ, бунинг устига ўша 
давр ёзувчи ва шоирлари ўз тилларини 
туркий (тил) деб номлаганлар. Қарлуқ, 
ўғуз, қипчоқ гуруҳларига мансуб туркий 
тиллар ўртасидаги минтақавий вариант-
лашув (ўзгаришлар) ва жадал, самара-
ли алоқамуносабатлар туфайли келиб 
чиққан турли лаҳжавий шаклларни ўз 
ичига олган Э.ў.т. умумлаҳжавий (барча 
лаҳжалар учун умумий) хусусиятга эга 
бўлади. Бу хусусият кўплаб арабча, форс-
ча ўзлашмалар, шунингдек, араб графи-
касининг қўлланиши оқибатида янада 
чуқурлашади, мураккаблашади. Бунинг 
натижасида Э.ў.т.даги асарлар Босфор-
дан Олтой ва Ҳиндистонгача чўзилган 
ҳудудда яшовчи туркийзабон халқлар то-
монидан кенг ўқиладиган бўлган. Шуни 
айтиш керакки, арабча, форсча сўз ва 
ибораларнинг кўплаб қўлланиши ва ус-
лубий воситалар сабабли китобий тил 
жонли тилдан жиддий фарқ қилган. Ёзма 
адабиётнинг кам тарқалганлиги туфай-
ли лаҳжа хусусиятлари сақланиб қолган. 
Бундай хусусиятлар адабий асарларда 
ҳам маълум даражада ўз аксини топган. 
Фарғона ва Мовароуннаҳрда ёзилган ада-
бий асарлар тили билан Хоразмда ёзил-
ган адабий асарлар тили уртасида маъ-

лум лаҳжавий фарқлар сезилиб турган.
Э.ў.т.нинг илк шаклланиш даврида 

(13—14-асрлар) бу нарса яққол кўринар 
эди, кейинчалик эса бундай лаҳжавий 
хусусиятлар аралашиб кетади. Мас, Хо-
размийнинг «Муҳаббатнома» ва Саид 
Аҳмаднинг «Таашшуқнома» асарларида 
ўғуз лаҳжаси хусусиятлари, Қутбнинг 
«Хусрав ва Ширин» асарида қипчоқ 
лаҳжаси хусусияти ўз аксини топган 
бўлса, 16-асрга оид «Бобурнома»да 
қарлуқ, ўғуз ва қипчоқ лаҳжаларининг 
хусусиятлари аралаш ҳодда қўлланган. 
Шу тариқа лаҳжа хусусиятлари аста-
секин йўқола бориб, 15—16-асрларда 
ягона, умумий адабий тил хусусиятлари 
асосий ўринни эгаллайди. Эски ўзбек 
адабий тили анча кенг ҳудудга ёйилиб, 
унинг барқарорлашган меъёрлари асоси-
да ёзувчи ва шоирлар 19-аср охири — 20-
аср бошларигача ижод қилиб келдилар.

Э.ў.т. Алишер Навоий даврида, унинг 
асарларида ўз ривожининг энг юқори 
поғонасига кўтарилди. Шоир ўзининг 
ўнлаб назмий ва насрий асарлари билан 
бу тилни камолотга етказди, уни давлат 
тили даражасига олиб чиқишга ҳаракат 
қилди. У нафақат ўша ва кейинги дав-
рлар ўзбек адабий тилининг асосчиси, 
ривожлантирувчиси, балки тадқиқотчиси 
ҳамдир. Навоий ўзининг «Муҳокамат 
уллуғатайн» асарида Э.ў.т. (туркий)ни 
форс тилига қиёслаш асосида унинг фо-
нетик, лексик ва грамматик соҳаларда 
ривожланган тил эканлигини назарий 
жиҳатдан асослаб, кўрсатиб беради. Бо-
бурнинг насрий асари «Бобурнома» На-
воийнинг насрий асарларидан тилининг 
анча соддалиги, жонли тилга яқинлиги 
билан ҳатто ҳоз. замон ўқувчисига ҳам 
тушунарлидир. Алишер Навоийдан кей-
ин яратилган насрий асарлар ва айрим 
достонларда Э.ў.т.нинг анъанавий меъёр-
ларидан бир оз узоқлашиш, уни халқ ти-
лига яқинлаштириш тамойили кузатила-
ди. Кўплаб шеърий асарларда, ғазалларда 
эса эски ўзбек адабий тили анъаналари 
давом этади. 19-асрнинг 2-ярмига келиб 
насрий асарларгина эмас, назмий асарлар 

ҳам жонли тилга яқинлашади. Муқимий, 
Фурқат, Завқий ва бошқалар шоирлар-
нинг асарлари ана шулар жумласидан-
дир. Айни шу давр, яъни 19-аср охири 
— 20-аср бошлари эски ўзбек адабий 
тилидан ҳоз. ўзбек адабий тилига ўтиш 
босқичи ҳисобланади.

Ад.: Боровков А.К., Алишер Навои 
как основоположник узбекского литера-
турного язнка. — Сб.: «Алишер Навои», 
М.— Л., 1948; Муталлибов С, Морфо-
логия ва лексика тарихидан қисқача 
очерк, Т., 1959; Шчербак А.М., Грам-
матикастароузбекского язнка, М.—Л., 
1962; Абдураҳмонов Ғ., Шукуров Ш., 
Ўзбек тилининг тарихий грамматикаси, 
Т., 1973; Турсунов У., Ўринбоев Б., Ўзбек 
адабий тили тарихи, Т., 1982; Мухторов 
А., Санақулов У., Ўзбек адабий тили та-
рихи, Т., 1995.

Абдуваҳоб Мадвалиев, Эргаш Умаров.

ЭСКИЕР СУВ ОМБОРИ — На-
манган вилоятининг Янгиқўрғон тума-
нида қурилган сув омбори. 1978 йилда 
ишга туширилган. Тўлиқ ҳажми 18,5 
млн.м3. Ғирвонсой ва Намангансой сув-
ларини қузқиш мавсумида тўплайди. 
Тўғонининг бал. 23 м. Максимал сув 
чиқариш имконияти 10 м3/сек. Чортоқ, 
Янгиқўрғон, Наманган туманларидаги 
ерларни суғоришда фойдаланилади. 

ЭСКИЗ (франц. ) — бадиий асар ёки 
унинг алоҳида қисмлари ғоясини акс 
эттирувчи дастлабки қоралама, хомаки 
асар. Э.да бўлажак асарнинг композиция 
ечими, шаклларнинг фазовий кенгликда 
жойлашуви ва уларнинг ўзаро нисбат-
лари, умумий ранг тизими хусусиятлари 
ва бошқалар белгилаб олинади. Э. гра-
фика, ранг-тасвир, ҳайкалтарошликда 
уларнинг тасвир воситалари ёрдамида 
ишланади. Э. эркин, тез қоралама тарзи-
да бажарилади, айрим ҳолларда бўлажак 
асарнинг майда унсурлари ҳам ўз акси-
ни топади. Кўп ҳолларда Э. мустақил 
асар даражасига қўтарилиши ва бадиий 
қийматга эга бўлиши мумкин. 

ЭСКИМОС ТИЛИ — палеоосиё 
тилларининг эскимосалеут гуруҳига 
мансуб тил; РФда Чукот мухтор окру-
гида ва Магадан вилоятининг жан.
шарқида, АҚШда Аляска ярим ороли ва 
унга яқин оролларда, Канада ва Гренлан-
диянинг шим. ҳудудларида тарқалган. 
Сўзлашувчиларнинг умумий сони 115 
минг (АҚШда — 38 минг, Канадада — 28 
минг, Гренландияда — 47 минг, РФда — 
1,5 минг) кишидан иборат. Э.т. Гренлан-
дияда орол мухториятининг тили, қолган 
мамлакатларда эса оддий сўзлашув тили 
ҳисобланади. Бир қанча белгиларига 
қўра ўз қариндоши — алеут тилидан ке-
скин фарқ қилади. Умуман Э.т.да 2 та — 
юит ва инуит лаҳжалари, РФдаги Э.т.да 3 
та — чаплин, наукан, сиреник лаҳжалари 
ажратилади. Кўп асрлар мобайнида эски-
мосларнинг маълум ҳудудлар доирасида-
гина ажралиб яшаши туфайли Э.т.нинг 
бир қатор лаҳжалари мустақил тил бел-
гиларига эга бўлган.

Эскимос ёзуви биринчи марта Грен-
ландияда 19-аср ўрталарида (лотин гра-
фикаси асосида), РФда 20-асрнинг 30-й.
ларида (1932—37 йилларда лотин графи-
каси, 1937 йилдан рус графикаси асоси-
да), АҚШ ва Канадада 20-асрнинг 70-й.
ларида (лотин графикаси асосида) шак-
лланган.

ЭСКИМОСЛАР (ўзларини ину-
ит деб аташади) — халқлар гуруҳи. 
Аляска (АҚШ, 38 минг киши, 1990-й.
лар ўрталари), Шим. Канада (28 минг 
киши), Гренландия о. (гренландлар, 47 
минг киши) ва РФ (Магадан вилояти 
ва Врангель о., 1,7 минг киши, 1990-й.
лар ўрталари)да яшайди. Эскимос ти-
лида сўзлашади. Диндорлари — хри-
стиан бўлсаларда, амалда анимизм, 
шомонийлик сақланиб қолган. Асосий 
машғулотлари — овчилик, балиқ овлаш.

ЭСКИШЕҲИР — Туркиянинг 
ғарбий қисмидаги шаҳар. Эскишеҳир эли-
нинг маъмурий маркази. Аҳолиси 482,8 

минг киши (2000). Транспорт йўллари 
чорраҳаси ва муҳим савдосаноат марка-
зи. Ҳарбий, озиқ-овқат, тўқимачилик, це-
мент ва ёғочсозлик саноати корхоналари 
мавжуд. Транспорт машинасозлиги ри-
вожланган. Шаҳар яқинидан хром рудаси 
қазиб олинади. 

ЭСКОРИАЛ — Испаниядаги аҳоли 
пункти. Гвадаррама тоғида, Мадрид 
шаҳри яқинида жойлашган. Э. ўзининг 
СанЛоренсо дель Эскориаль ибодатхо-
насаройи билан машҳур (1563—1584, 
меъморлар Х.Б.Толедо ва Х.Б.Эррера 
лойиҳаси асосида қурилган). Сарой ан-
самбли ҳаво ранг ва кулранг гранитдан 
қурилган бўлиб, ташқи безаклардан холи. 
Ички хоналари қимматбаҳо санъат асар-
лари: Эль Греко, Веласкес, Рибер, Тици-
ан, Веронезе, ҳайкалтарош Б.Челлини 
ва бошқаларнинг ҳайкал ва тасвирий 
расмлари билан безатилган. Касита дель 
Принсипе (1772) павильони сақланган. 
Испания қироллари қароргоҳи. Туризм 
ривожланган. Курортлар бор. 

ЭСКОРТ (франц.) — қўриқлаш 
(ҳимоялаш) ва кузатиш учун белгилан-
ган кемалар, самолётлар гуруҳи, ҳарбий 
бўлинма. Денгиз йўлларида ҳарбий, 
транспорт ёки ёрдамчи кемаларни ку-
затиб бориш эскадра миноносецлари 
(эсминецлар), соқчи кемалар, сув ости 
кемалари ҳамда самолётлар ёрдамида 
амалга оширилади. Автотранспортлар 
ва қўмондоштарнинг самолётларини ку-
затиб бориш учун ҳаво Э.идан фойда-
ланилади. Эътиборли кишиларни кутиб 
олиш ва кузатиб боришда, кўмиш маро-
симлари ва бошқалар ҳолларда фахрий 
Э. қўйилади.

ЭСКУДО (испанча ва португалча  — 
айнан герб) — 1) Португалияда 15-аср-
дан (вазни 4,6 г), Испанияда 16-аср дан 
(вазни 3,42 г) ва Лотин Америкасининг 
бир қанча мамлакатларида муомалада 
бўлган олтин танга. Э. кумушдан ҳам 
зарб қилинган; 2) Португалия пул бир-

лиги. 1 Э=100 сентаво. Халқаро ифодаси 
РТЕ. Валюта курслари бўйича 1 АҚШ 
доллари = 217,6 Э. (2000 йил). 2002 йил 1 
янв.дан Европа Иттифоқи таркибидаги 
мамлакатлар ягона пул бирлиги — евро-
та ўтиши билан 2002 йил 30 июндан му-
омаладан тўхтатилди. 

ЭСКУЛАП ИЛОН — сувилонлар ои-
ласига мансуб илон. Уз. 1,5 м гача. Ранги 
қўнғирсарғиш, қўнғир тусдан кулранг ва 
деярли қора ранггача; баъзан танасининг 
устки томонида ингичка оқиш тўрсимон 
ҳошия бўлади. Жанубий , Ўрта ва 
Шарқий Европа, Кичик Осиё ва Ғарбий 
Африка шимоли, Ғарбий Кавказ, Евро-
панинг жан. да тарқалган. Тоғларнинг 
тошли ён бағирлари, харобалар ва барг-
ли ўрмонларда яшайди. Кемирувчилар 
ва майда қушлар билан озиқланади. 
Ўлжасини танаси билан ўраб олиб, бўғиб 
ўлдиради.

Урғочиси 5—8 та тухум қўяди. 
қадимий Рим шифокорлик худоси эску-
лап қўлидаги ҳассада Э.и. расми тасвир-
ланганлиги тахмин қилинади (номи шун-
дан). 

ЭСНАШ — қ. Ҳомуза. 

ЭСОН ДАВЛАТ БЕГИМ (? 1505) 
— Мўғулистон (Еттисув ва ТяньШань), 
кейинчалик Тошкент ва Сайрам ҳокими 
Юнусхон (1415—87)н’инг хотини. 
Оқила, доно ва меҳрибон Э.Д.б. сал-
танатни бошқаришда фаол қатнашган. 
У Юнусхондан 3 қиз кўрган. Тўнғич 
қизи Меҳр Нигорхоним Мовароуннаҳр 
ҳукмдори Султон Аҳмад Мирзо ибн Сул-
тон Абусаид мирзога узатилган, фарзанд 
кўрмаган. Иккинчи қизи Қутлуғ Нигор-
хоним (? — 1505/06, Кобул) 1475 йил 
Умаршайх Мирзота турмушга берилган. 
Ундан бир қиз (Хонзода бегим) ва бир 
ўғил (Бобур) кўрган. Кенжа қизи Хуб 
Нигорхоним 1494 йил Тошкентда 10 йил 
давомида кўҳна Уструшона (Ўратепа)
га ҳокимлик қилган Муҳаммад Ҳусайн 
кўрагонга никоҳ қилинган. Хўб Нигор-

хоним 2 қиз ва 2 ўғил қўради. Тўнғич 
ўғли Муҳаммад Ҳайдар мирзо «Тарихи 
Рашидий» асарининг муаллифи тарзида 
шуҳрат топган.

Бобур Самарқандни Шайбонийхонта 
ташлаб чиққанда (1501) Э.Д.б. шаҳарда 
бир муддат қолиб, кейин Бобур ҳузурига 
қариндошуруглари билан келган. Бо-
бурнинг ёзишича, Андижон атрофида 
Э.Д.б.нинг боғи бўлиб у Қўштегирмон 
деб аталган.

Ад.: Заҳириддин Муҳаммад Бобур, 
Бобурнома, Т., 1960; Мирза Муҳаммад 
Хайдар, Тарихи Рашиди, Т., 1996.

ЭСПАРЦЕТ, баргак — дуккакдош-
лар оиласига мансуб бир ва кўп йиллик 
ўсимликлар туркуми, емхашак эки-
ни. 130 дан ортиқ ёввойи тури маълум, 
75 тага яқин тури Россиянинг Европа 
қисмида, Ўрта Осиё, Кавказда ўрмон, 
чўл, тоғ минтақаларида кўп ўсади. Од-
дий ёки экма Э., қумлоқ Э.и ва Закавка-
зье Э.и турлари экилади. Деярли ҳамма 
турлари чорва моллари учун яхши озуқа. 
Оддий Э. илдизи ўқилдиз, тупроққа 3—6 
м чуқурликкача кириб боради. Пояси 
ўтсимон, тик ўсади, бўйи 50—150 см, 
эгатчали, тукли, ичи, ковак, кам шохлана-
ди, 5 — 8 та бўғимли. Барглари мураккаб 
тоқ патсимон, иккита пардасимон ён бар-
глари бор. Гули пуштиқизил, кўп гулли 
узун шингилга йиғилган, четдан чангла-
нади, меваси бир уруғли дуккак, думалоқ, 
чатнамайди. Уруғи ловиясимон, оч жи-
гарранг. 1000 та уруғи вазни 12—15 г. Э. 
кенг тарқалган озуқабоп ўсимлик, 100 кг 
пичанида турларига қараб 53,5—54 озуқа 
бирлиги ва 11,9—12,6 кг протеин мав-
жуд. Э. гулширага бой, 120—170 кг/га 
асал йиғиш мумкин. Экилган далаларда 
тупроқни азот билан бойитади (100—200 
кг/га азот тўплайди). Суғориладиган ер-
ларда 150 ц/га пичан олиш мумкин. 

ЭСПЕРАНТО — халқаро сунъий 
тиллардан энг кўп тарқалгани (қ. Халқаро 
тиллар, Интерлингвистика). 1887 йилда 
варшавалик врач Л.Л.Заменгоф томони-

дан яратилган. Унинг лақаби — «Эспе-
ранто» (Э.да езрегапго — ишонувчан 
демакдир) тилнинг номига айланган. Э. 
дастлаб Россия ва Польшада тарқалган, 
лекин 20-аср бошларига келиб Фран-
ция, Англия ва бошқалар мамлакат-
ларда кўплаб мухлисларга эга бўлиши 
оқибатида эсперанточилар ҳаракати 
халқаро даражага кўтарилади.

Э. байналмилал лексика (асосан, ро-
ман тиллари, қисман герман ва славян 
тиллари материаллари) асосида тузила-
ди. Чекланган миқдордаги ўзаклардан 
тилнинг бутун луғат таркибини ишлаб 
чиқиш имконини берадиган сўз ясовчи 
аффикслар муҳим аҳамиятга эга. Э. грам-
матикаси табиий тиллар грамматикасига 
қараганда содда ва қатъий меъёрлашган: 
унда сўз туркумларини ифодаловчи 11 
тагина вариантлашмаган қўшимча маву-
жуд. Бопгқа кўплаб аффикслар ҳам муай-
ян шаклларни ифодалаш учун «ихтисос-
лашган». Э.да урғу, асосан, сўз охиридан 
2бўғинга тушади.

Э. ўзининг пайдо бўлган давридан 
ҳоз. гача тадрижий ривожланиб келди: у 
дастлаб славян тиллари материалларига 
асосланган бўлса, кейинчалик бу тамой-
ил миллий таъсирлардан ҳоли бўлган 
халқаро стандартни ишлаб чиқиш би-
лан алмашинади; тилдан фойдаланиш-
нинг янги соҳалари ўзлаштирилади; 
турли функционал (сўзлашув, илмий, 
бадиий, публицистик) услублар пайдо 
бўлди; Э.нинг дастлабки асосий луғавий 
бойлиги ва грамматик қурилиши айнан 
сақланиб қолган ҳолда, луғавий захи-
ра янги ўзаклар (кўпроқ илмийтехник 
терминлар) билан бойиб, 1887 йилда-
ги 927 ўзак 1984 йил да 16 минг ўзакка 
етади. Э. фонетикаси, грамматикаси ва 
сўз ясалишида ҳам, унинг кўп миллатли 
муҳитда қўлланиши муносабати билан 
бир қанча ўзгаришлар рўй беради: бай-
налмилал бўлмаган товушлар ва товуш 
қўшилмалари бартараф этилади, узун 
сўзлар қисқартирилади, уларнинг мор-
фологик қурилиши соддалаштирилади ва 
бошқалар

Э.да кўплаб оригинал (жумладан, 
шеърий) адабиёт мавжуд. Таржима асо-
сидаги бадиий адабиёт эса 50 дан ортиқ 
тиллардан таржима қилинган антик ва 
ҳоз. адабиётлар асарларидан иборат (Со-
фокл, Эзоп, Данте, Шекспир, Гёте, Пуш-
кин, Л.Толстой, Есенин, Маяковский ва 
бошқаларнинг асарлари); махсус, илмий-
техникавий адабиёт ҳам бор. Э., шунинг-
дек, матбуот (140 га яқин даврий нашр) 
ва радиоэшиттиришларда (9 та радио-
станция эшиттиришлари) ҳам қўлланади.

Кўплаб мамлакатлар вакиллари-
ни ўз ичига олган халқаро Эсперанто 
академияси (1908 йилда ташкил топ-
ган) Э.ни меъёрлаштиришнинг асо-
сий йўналишларини белгиловчи ҳамда 
Э.га киритиладиган янги ўзакларни 
тасдиқловчи ташкилот ҳисобланади.

Ад.: Проблемм интерлингвисти-
ки, М., 1976; Исаев М.И., Язмк эспе-
ранто, М., 1981; Семенова З.В., Исаев 
М.И.,Учебник язнка эсперанто, М., 1984.

ЭСПИРИТУСАНТУ — Бразили-
янинг шарқий қисмидаги штат. Майд. 
46,2 минг км2. Аҳолиси 3,1 млн. киши 
(2000). Маъмурий маркази — Витория 
шаҳри Штатнинг ғарбий қисмини Брази-
лия ясситоғлиги, шарқини ботқоқлашган 
Атлантикабўйи пасттекислиги эгал-
лаган. Иклими тропик, пасттекислик-
да иссиқ ва сернам (ўртача ойлик тра-
лар 20—26°, йиллик ёғин 1500—1700 
мм), ясситоғликда салқинроқ, йиллик 
ёғин 1000—1200 мм. Сернам тропик 
ўрмонлар, соҳил қисмида аралаш тропик 
ўрмонлар бор.

Иқтисодиётининг асосини қ.х. таш-
кил қилади. Кофе, цитрус мевалар ва 
какао плантациялари бор. Шунингдек, 
шакарқамиш, шоли, маниок, дуккакли 
экинлар, маккажўхори, тамаки ҳам етиш-
тирилади. Фойдали қазилмалардан тар-
кибида торий, уран ва цирконий бўлган 
монацит қумлар, плавикли шпат, мармар 
конлари, минерал сувли булоқлар бор. 
Тўқимачилик ва озиқ-овқат саноати кор-
хоналари мавжуд. Қурилиш материал-

лари ишлаб чиқарилади. Қирғоққа яқин 
сувлардан балиқ овланади. Ташқи сав-
до айланмасида Витория денгиз порти 
муҳим аҳамиятга эга.

ЭССЕ (франц. — уриниш, синаш, 
очерк) — эркин композицияли, унча кат-
та бўлмаган насрий асар. Э. орқали нарса 
ва ҳодисаларга ёки шахсга оид субъек-
тив фикр баён қилинади. Э.лар фалса-
фий, тарихийбиографик, публицистик, 
адабий-танқидий, илмийоммабоп ёки 
соф беллетристик характерда бўлади. 
Э. услуби образлилиги, афористиклиги, 
жонли тилга яқинлиги билан ажралиб ту-
ради. Мазмуни муайян сабаб ёки масала-
га оид тугал тафсилотни ёки аниқликни 
талаб қилмайдиган индивидуал таассу-
рот ва мулоҳазалардан иборат бўлади. 
Мустақил жанр сифатида А. Монтель 
ижодида таркиб топди. Узбек адабиётида 
20-асрнинг 70—80-й.ларидан Э. яратила 
бошланди.

ЭССЕН — Германиянинг ғарбий 
қисмидаги шаҳар, Шим. РейнВестфа-
лия ерида. Аҳолиси 601 минг киши 
(1999). Транспорт йўлларининг йирик 
чорраҳаси. РейнХерне канали бўйидаги 
порт. Мамлакатнинг муҳим саноат мар-
казларидан. Қора металлургия, маши-
насозлик (шу жумладан, электротехни-
ка, оғир ва транспорт машинасозлиги), 
тўқимачилик, полиграфия, цемент, озиқ-
овқат саноати корхоналари мавжуд. Э.да 
йирик саноат ва молия компаниялари-
нинг бошқармалари жойлашган. Олий 
ўқув юртлари, илмий текшириш инсти-
тутлари, музейлар (хусусан, Фолькванг 
музейи, 19—20-асрлар санъати) бор. 
Шаҳар илк бор 11-асрга оид ёзма манба-
ларда тилга олинган. Меъморий ёдгорли-
клардан готика черкови, собор сақланган. 

ЭССЕНЦИЯ (лот. — моҳият, негиз) 
— бирор модданинг ўткир дамламаси 
ёки эритмаси. «Э.» термини, кўпинча, 
бирор эритувчи билан эритиб (ажратиб) 
олинган ўсимлик моддаларига нисбатан 

ишлатилади, мас, гул Э.си. Э. ишлатиш 
олдидан суюлтирилади, мас, сирка Э.си. 

ЭСТАКАДА — транспорт восита-
лари ва пиёдалар учун мўлжалланган 
йўллар ер сиртидан маълум баландликда 
ўтказиладиган иншоот; кўприкштт бир 
тури. Э. остидан йўл ўтказиш ёки бошқа 
мақсадларда фойдаланиш мумкин. 
Э.лардан, асосан, шаҳарлар ва саноат зо-
наларида фойдаланилади. Э. бир қанча 
таянч (устун)лар устига ўрнатиладиган 
тўсинсимон конструкциялардан ташкил 
топади. Темирбетон, пўлат ва ёғочли хил-
лари бўлади. Э. остидан кема ўтиши учун 
имкон берадиган баландликда сув усти-
га ҳам қурилади (мас, портларда, денгиз 
нефть конларида). Э. саноат корхона-
ларида икки бинонинг юқори қаватини 
бир-бирига боғлаш учун, транспортёр-
лар, қувурлар, кабеллар ва ҳ.к. ўтказиш 
учун ҳам қурилади. Пиёдалар Э.си т.й. 
станциясида йўл устидан пиёдалар 
ўтиши учун мўлжалланади. Бундай Э.лар 
кўп тарқалган. Йирик шаҳарлар (мас, 
Берлин, Нью-Йорк, Токио) да Э. ёрдами-
да ўтказилган жуда узун ер усти йўллари 
мавжуд.

ЭСТАМП (франц. — босма нусха) — 
литография ёки гравюра услубида бажа-
рилган босма графикатт дастгоҳ асари. 
Одатда, рассом (кам ҳолларда гравёр ёки 
литограф) томонидан бажарилган асар-
нинг босма усулида олинган нусхаси тас-
вири Э. деб аталади.

ЭСТАФЕТА (итал. — тўлқин, туғён) 
— спорт мусобақаси тури. Э.да 4 ки-
шидан иборат спорт жамоаси белги-
ланган масофада навбатманавбат (бир-
бирига рамзий таёқчани узатган ҳолда) 
мусобақалашади. Э. одций — бир хил 
усулда ва ҳар хил усулда бўлади. Олим-
пиада ўйинларида Э. мусобақалари ен-
гил атлетика (4x100 м, 4x400 м), сувда 
сузиш (эркин усулда аёллар учун 4x100, 
эркаклар учун 4x200 м; чалқанча, бат-
терфляй, брасс ва эркин усулда сузиш 

тартибида 4x100 м), чанғи спорти (аёл-
лар учун 4x5 км, эркаклар учун 4x10 км) 
ва биатлон (4x7,5 км) бўйича ташкил 
этилади. 

ЭСТЕТИК ДИД — қ. Дид.

ЭСТЕТИКА (юн. — ҳис қилувчи, 
ҳиссий тарбияга доир) — инсон билан 
дунё ўртасидаги қадрият муносабатининг 
ўзига хос томонларини ва кишиларнинг 
бадиий фаолияти соҳасини ўрганувчи 
фалсафий фан. «Э.» терминини немис 
файласуфи А.Баумгартен (1714—62) 
илмий муомалага киритган. Э.нинг си-
ноними сифатида гўзаллик фалсафаси, 
санъат фалсафаси, бадиий ижод фалса-
фаси иборалари қўлланиб келинган. Кей-
инги пайтларда нафоеатшунослик ёки 
нафосат фалсафаси атамалари ҳам Э.ни 
англатадиган бўлди. Э. ўз ичига санъат 
Э.си, табиат Э.си, техника Э.си, дизайн, 
спорт Э.си, турмуш Э.си, атроф муҳитни 
гўзаллаштириш ва бошқалар соҳаларни 
қамраб олади.

Э. нафосат, дид, гўзаллик, хунуклик, 
улуғворлик, тубанлик, фожиавийлик, кул-
гилилик, мўъжизавийлик, ҳаёлилик син-
гари категориялар билан иш кўради. Улар 
орасида нафосат тушунчаси алоҳида 
ўрин эгаллайди. У бир томондан, эстетик 
англашнинг барча жиҳатларини (эсте-
тик ҳиссиёт, эстетик завқ, эстетик дид, 
эстетик муҳокама ва бошқалар), иккин-
чи томондан, эстетик хусусиятларни — 
амалдаги гўзаллик, улуғворлик, фожиа-
вийлик, кулгилилик ва ҳ.к. жиҳатларни 
ўз ичига олади. Ана шу кейинги жиҳати 
билан нафосат баъзан Э.нинг предмети 
сифатида ҳам қабул қилинади.

Э.нинг тадқиқот объектлари ичи-
да санъат алоҳида ўринни эгаллайди, у 
қадимдан то ҳоз. кунгача энг кўп тадқиқ 
этилган эстетик соҳа ҳисобланади. 
Э.нинг бу борада санъатшунослик фан-
ларидан фарқи шундаки, у ўз объектига 
фалсафийназарий жиҳатдан ёндашади. 
Э. санъатни — санъаткор, санъат асари, 
санъат асарини идрок этувчи шахсдан 

иборат яхлит тизимда олиб ўрганади, 
барча санъат турлари учун зарур бўлган 
умумий қонунқоидаларни ишлаб чиқади. 
Мас, адабиётшуносликдатч қофия наза-
риясини мусиқага ёки ҳайкалтарошликка 
нисбатан қўллаб бўлмайди. Э.даги ком-
позиция ёки услуб назарияси эса меъ-
морликдан тортиб бадиий сураткашлик-
кача бўлган ҳамма санъат турларига та-
аллуклидир. Айни пайтда Э. санъатнинг 
табиати, унинг ижодийлиги ва бошқалар 
жиҳатларини тадқиқ этади; бадиий 
оқимлар ва йўналишларнинг, ижодий ус-
лубларнинг моҳиятини ўрганади.

Э. фалсафий илм сифатида кўплаб 
ижтимоий ва табиий фанлар билан 
алоқадордир. Унинг этика билан алоқаси 
алоҳида диққатга сазовор. Бу иккала 
фаннинг ўзаро яқинлиги, аввало, инсон 
хатти-ҳаракатининг кўп ҳолларда ҳам 
ахлоқийлик, ҳам нафосат уйғунлигидан 
иборат эканлигида; 2дан, Э.нинг асо-
сий тадқиқот объекти бўлмиш санъат 
моҳиятан эзгулик ва ёвузлик ўртасидаги 
курашнинг бадиий инъикоси сифати-
да доимо долзарб ахлоқий муаммолар-
ни кўтариб чиқади; 3дан, Э.нинг баъзи 
тушунчалари этика учун ҳам бирдек 
хизмат қилади; 4дан, Э. ўрганадиган 
хулқий гўзаллик соҳаси ахлоқ билан бе-
восита боғлиқ. Айни пайтда иккала фан 
бир-бирига жуда ўхшаш экан деган та-
ассурот туғилмаслиги керак. Э. ҳар бир 
объектга аниқ, муайян ёндашувни талаб 
қилади, этика эса ҳамма учун умумий 
бўлган қонунқоидаларни, ҳикматларни 
ишлаб чиқади. Э.нинг психология билан 
алоқаси ҳам жуда муҳим: ҳар иккала фан 
руҳий ҳолатларни ўрганади. Ҳар иккала 
фан учун умумий бўлган санъат психо-
логияси ва бадиий ижод психологияси 
деган махсус йўналишлар мавжуд. Э. ва 
социологиянинг ўзаро муносабатлари-
да санъатни ҳамкорликда ўрганиш ма-
салалари муҳим. Санъат асари алоҳида 
инсон шахсига эътибор қилгани ҳолда, 
жамиятни ижтимоий муносабатлар тизи-
ми, ижтимоий тузилма сифатида бадиий 
тадқиқ этади, айни пайтда социологик 

тадқиқотлар учун ўзига хос материал 
бўлиб хизмат қилади; социология жами-
ят билан санъатнинг ўзаро алоқаларини, 
санъатнинг ижтимоий вазифаларини; 
санъаткорнинг жамиятдаги ўрни, мавқеи, 
китобхон ва томошабинларнинг ижти-
моийдемографик ҳолатларини; шахс 
ижтимоийлашувида санъатлар ва санъат 
асарининг аҳамиятини таҳлил қилади. 
Мазкур муаммоларни ўрганиш учун Э. 
ва санъат социологияси соҳаси мавжуд. 
Э.нинг диншунослик билан алоқаси ҳам 
катта аҳамиятга эга; дин ва санъат до-
имо бир-бирини тўлдириб келади, кўп 
ҳолларда бири бошқаси учун яшаш шар-
ти бўлиб хизмат қилади. Асрлар мобай-
нида, ана шу алоқалар натижаси ўлароқ, 
санъат асарининг ўзига хос кўриниши — 
динийбадиий асар вужудга келди. Мас, 
Шоҳизинда меъморий мажмуи, Кёльн 
жомеси, Рембрандтнинг «Муқаддас 
оила» асари, «Абу Муслим жангномаси» 
қиссаси ва бошқалар Э. бундай асарларни 
тадқиқ этар экан, албатта, диншунослик 
фани билан ҳамкорлик қилади. Э.нинг пе-
дагогика билан боғлиқлиги эстетик тар-
бия масалаларига бориб тақалади; пед. 
ҳам эстетик тарбия билан шуғулланади. 
Лекин у алоҳидаалоҳида, мустақил 
қисмларга бўлинган ҳолда, турли ёш ва 
соҳалар учунмахсус белгиланган тарбия 
тарзида олиб борилади. Мас, мактабгача 
тарбия, ўқувчилар тарбияси, жисмоний 
тарбия ва ҳ.к. Э. эса нафосат тарбияси-
нинг умумий қонунқоидаларини ишлаб 
чиқади — инсон туғилганидан бошлаб, 
то ўлимигача ўтадиган умр босқичлари 
учун тааллуқли бўлган тарбия фалсафа-
си сифатида иш кўради. Э.нинг семио-
тика (белгилар ва белгилар тизимлари 
ҳақидаги фан) билан алоқадорлиги кей-
инги пайтларда янада теранроқ тадқиқ 
этилмоқда. Маълумки, ҳар бир санъат 
асарининг мазмунмоҳияти муайян бел-
гилар воситасида намоён бўлади, яъни 
билиш ва баҳолаш натижалари бўлмиш 
семиотик ҳамда прагматик ахборотни 
ўзида мужассам қилган санъат асари 
ўша ахборотни етказиб беришга ҳам 

мўлжалланган; у санъат турига қараб 
турлича белгилар — ҳарфлар, чизиқлар, 
ноталар ва ҳ.к. орқали амалга оширила-
ди. Санъатнинг семиотик белгилар билан 
боғлиқ ана шу томонларини — коммуни-
кативвоситачилик жиҳатларини семио-
тика ўрганади; бу борада алоҳида тузил-
масемиотик деб номланган назарий ён-
дашув ҳам мавжуд. Шунингдек, Э. барча 
санъатшунослик фанлари ҳамда табиат 
Э.си нуқтаи назаридан экология, ахборот 
назарияси жиҳатидан кибернетика билан 
алоқадорликда иш кўради.

Э. тарихининг ибтидоси Сомир (Шу-
мер), Бобил, қадимий Миср, қадимий Хи-
той ва кейинроқ юнон мифларига бориб 
тақалади. Бундан 5—6 минг йил аввал 
илк ёзув — мих хатда битилган Сомир 
гилтахталаридаги матнларда «гўзаллик», 
«санъат», «мусиқа» сингари сўзларда акс 
этган.дастлабки эстетик тушунчаларни 
учратиш мумкин. қадимий Мисрда ми-
лоддан 4—4,5 минг йил аввал санъат-
нинг барча асосий турлари, сал кейинроқ 
эса профессионал театр вужудга келди. 
Зардуштийлик динининг муқаддас ки-
тоби Авестош илгари сурилган эстетик 
ғоялар кейинчалик Ҳиндистонда, ундан 
сўнг Юнонистонда Э. ривожига таъ-
сир кўрсатди. қадимий Шаркдаги эсте-
тик ғоялар дастлаб фойдалилик (нима 
фойдали бўлса — ўша гўзал), кейинроқ 
ахлоқийлик (нима эзгу бўлса — ўша 
гўзал) тамойиллари асосида шакллан-
ди. Юнон мумтоз Э.си намояндалари, 
айниқса, Аристотель гўзалликнинг фой-
далиликдан ва эзгуликдан алоҳида ҳолда 
мавжуд бўлиши мумкинлигини айтиб 
ўтди; бу жиҳатдан унинг «Поэтика» 
(«Шеърият санъати») асари эътиборга 
молик. Ўрта асрларда мусулмон шарқи 
тасаввуф Э.си бу ғояларни такомилига 
етказиб, янги босқичга кўтарди; Уйғониш 
даври ва Янги давр Э.си тараққиёти учун 
назарий асос бўлиб хизмат қилди. Э. 
Бёрк, Д.Юм, И.Кант ва бошқалар меро-
сида буни яққол кўриш мумкин. Мас, 
Кантнинг гўзаллик ҳақидаги машҳур 4 
тамойилидан 3 таси шарқ файласуфлари 

назариялари асосига қурилган. Мазкур 
3 тамойил — гўзалликнинг беғараз ман-
фаатсиз муносабатга асосланганлиги; 
унинг заруратга айланган муҳаббатнинг 
объекти эканлиги (Ғазолий); гўзалликни 
оддий мантиқий ёндашув орқали би-
лишимиз мумкин эмаслиги (Форобий) 
Кантни, гўзаллик биз учун ўзини мақсад 
шаклида эмас, мақсадга мувофиқлик ша-
клида намоён этади деган 4тамойилни 
яратишга олиб келди. Кантдан сўнг не-
мис рационал Э.сида Шиллер, Шеллинг, 
Гегель назарияларининг Э. тараққиёти 
учун аҳамияти катта бўлди. Шопенгау-
эр, Ницше, Дильтей сингари норационал 
йўналишдаги файласуфларнинг эстетик 
қарашларида ҳам ўзига хос янги ғоялар 
илгари сурилди, мас, Шопенгауэр Э.га 
янги — «қизиқарлилик» категориясини 
киритди, Ницше эса санъатни икки — 
аполлонча ва дионисийча турга ажра-
тиб ўрганишни таклиф этди. Энг янги 
давр Э.сида, З.Фрейд, айниқса, К.Юнг 
таълимотида санъат асари ва санъат-
корнинг ўзаро муносабатларини руҳий 
типлар асосида ўрганилиши олға таш-
ланган янги қадам бўлди. Шунингдек, 
Ж.П.Сартр, А.Камю, Г.Марсель, X. Ор-
тега и Гасет ва бошқалар мутафаккир-
лар индустриал жамиятда гўзаллик ва 
санъатнинг такдири масалалари билан 
қизиқдилар. Ҳоз. Э.нинг миқёсийлашув 
жараёнида техника, табиат ва турмуш 
Э.сига ҳам жиддий эътибор берилмоқда; 
хулқий гўзаллик муаммоси янада муҳим 
ўрин эгаллай бошлади.

Ўзбек миллий Э.си тараққиёти та-
рихан минтақавий табиатга эга бўлиб, 
унинг илдизлари дастлаб Авесто, кейин 
монийликнинг муқаддас китоби Хуастуа-
нифт (За.)га бориб тақалади. Ислом дини 
қабул қилингач, миллийминтақавий Э. 
Қуръони карим оятлари ва Ҳадиси ша-
рифдаги «Аллоҳ гўзал ва У гўзалликни 
севади» деган тамойил асосида ривож-
ланди. Бунда машшоиййунлик (Форо-
бий, Ибн Сино) билан ёнмаён тасаввуф 
Э.сида кубровийлик (Нажмиддин Ку-
бро). жўмардлик (Паҳлавон Маҳмуд), 

нақшбандия (Алишер Навоий) син-
гари тариқат мутафаккирларининг 
гўзаллик, санъат ва санъаткор борасида-
ги қарашлари муҳим аҳамият касб этди. 
Ўзбек Э.си тарихида, айниқса, Тему-
рийлар даври алоҳида ўринга эга; Наво-
ийнинг «Маҳбуб ул-қулуб», «Мажолис 
уннафоис», «Мезон улавзон» асарлари, 
15—16-асрларда қатор тазкиралар ва 
мусиқа назарияси борасидаги рисолалар 
ўзбек Э.си ривожига улкан ҳисса бўлиб 
қўшилди. ХонликЛар ва чоризм мустам-
лакаси даврида эса ўзбек Э.си кўпроқ 
тазкираларда (Фазлий) ва шеърий шак-
лларда (Фурқат) ўз ифодасини топди. 
Ўзбек миллий Э.сидаги юксалиш 19-аср 
охирлари — 20-аср бошларига тўғри ке-
лади. Бу даврда маърифатчижадид му-
тафаккирлар янгича эстетик ғояларни 
ўртага ташладилар, бадиий адабиётда, 
драматургия жанрига ва замонавий те-
атр санъатига асос солдилар. Анбар От-
иннинг «Қаролар фалсафаси» (1910), 
Фитратнинг «Оила» (1914), кейинроқ 
«Адабиёт қоидалари» (1926) рисолалари 
юзага келди, Чўлпоннинг бадиий адаби-
ёт, театр санъатига бағишланган турқум 
мақолалари эълон қилинди. Лекин 
шўролар ҳукмронлиги давридаги тота-
литаризм барча фалсафий фанлар қатори 
Э.ни ҳам синфийлик ва партиявийлик 
тамойиллари асосида бирёқчамаликка, 
маҳдудликка, сохталикка маҳкум қилди. 
Ўзбекистон мустақилликка эришганидан 
сўнг Э.га алоҳида эътибор берила бош-
ланди, эстетик маданият (М.Нурматов, 
М.Абдуллаев), эстетик қадриятлар 
(Т.Маҳмудов) борасида йирик 
тадқиқотлар эълон қилинди. Ҳоз. вақтда 
Э. назарияси ва тарихига доир жиддий из-
ланишлар олиб борилмоқда (Т.Маҳмудов, 
А.Қурбонмамадов, Э.Умаров, А.Шер, Б. 
Ҳусанов). Ўзбекистон миллий ун~тида 
Э. йўналиши бўйича магистратура фао-
лият кўрсатмоқда, шу йўналишда аспи-
рантура ва докторантура мавжуд. Мам-
лакатимизда фуқароларнинг эстетик 
тарбиясига тааллуқти турли тадбирлар, 
уларнинг эстетик дидини юксалтиришга 

қаратилган маънавиймаърифий ишлар 
мунтазам олиб борилади.

Ад.: Аристотел ь, Поэтика, Т., 1981; 
Маҳмудов Т., Гўзаллик ва ҳаёт. Т, 1974; 
Нурматов М., Танқид ва эстетика, Т, 
1976; Махмудов Т., Эстетика и духовнме 
ценности, Т, 1993.

Абдулла Шер.

 ЭСТОН ТИЛИ — фин-угор тилла-
ри оиласи таркибидаги болтиқбўйи-фин 
гуруҳига мансуб тил; асосан, Эстония-
да, қисман РФ, Швеция, АҚШ, Канада, 
Австралия ва бошқалар мамлакатларда 
тарқалган. Сўзлашувчиларнинг умумий 
сони 1,1 млн. кишидан ортиқроқ (жум-
ладан, Эстонияда 970 минг кишидан 
ортиқ, РФда — 46 минг, Швеция — 25 
минг, АҚШ — 25 минг, Канада — 25 
минг, Австралия — 6 минг). Қуйидаги 
лаҳжа гуруҳлари бор: шим. эстон  (орол 
лаҳжаси, ғарбий, ўрта ғарбий ва шарқий 
шевалар), жан. эстон (мульк, тарту, вирус 
лаҳжалари) ва шим.шарқий соқилбўйи 
лаҳжаси. Бошқа болтиқбўйифин тилла-
ридан фарқли равишда Э.т.да барча чўзиқ 
унлилар, дифтонглар, ундошлар ҳамда 
ундош қўшилмаларидаги чўзиқлик дара-
жаларининг алмашиниб келиши кузати-
лади. Биринчи бўғиндаги урғу — асосий, 
учинчи бўғиндаги урғу эса иккинчи да-
ражали ҳисобланади. Барча унлилар ва 
дифтонглар сўзнинг биринчи бўғинида 
бемалол қўлланади, бошқа бўғинларда 
эса айрим унлилар (дифтонглар)гина 
қўллана олади. Э.т.нинг морфологик 
қурилиши флективагглютинатив хусуси-
ятга эга.

Э.т.даги дастлабки ёзма материал-
лар 13-асрга мансуб бўлсада, нисбатан 
каттароқ матнлар 16-аср бошларидан 
маълум. Босма китоб 1535 йилда пай-
до бўлган. 16-асрда шим. эстон ва жан. 
эстон лаҳжалари асосида 2 та адабий 
тил, 19-аср дан бошлаб барча ҳудудларда 
шим. эстон адабий тили қўллана бош-
лаган. 19-асрнинг 2-ярмидан ягона 
адабий тил шакллана бошлаб, унинг 
меъёрлари 20-асрнинг 1-ярмидагина 

барқарорлашди. Ёзуви лотин графикаси 
асосида. 

ЭСТОНИЯ, Эстония Республикаси 
— Шарқий Европада, Болтиқ денгизи 
бўйидаги давлат. Майд. 45,2 минг км2. 
Аҳолиси 1,408 млн. киши (2003). Пойтах-
ти — Таллин шаҳри Маъмурий жиҳатдан 
15 уездга бўлинади.

Давлат тузуми. Э. — парламентли 
республика. Амалдаги конституцияси 
1992 йил 3 июлда кучга кирган. Давлат 
бошлиғи — президент (2001 йилдан Ар-
нольд Рюйтель), у Давлат кенгаши томо-
нидан яширин овоз бериш йўли билан 5 
йил муддатга сайланади. Кетмакет икки 
муддатга сайланиши мумкин. Қонун 
чиқарувчи ҳокимиятни 1 палатали пар-
ламент — Давлат кенгаши (Рийгикогу), 
ижрочи ҳокимиятни бош вазир бошчили-
гидаги ҳукумат амалга оширади.

Табиати. Э. ҳудуди Шарқий Евро-
па текислигининг шим.ғарбий қисмида 
жойлашган. Э. қирғоқ чизиғининг уз. 
3780 км. Қирғоқлари, айниқса, ғарбий ва 
шим.ғарби кўп парчаланган, қўлтиқ ва 
қўлтиқчалар кўп. Э. ҳудудида 1500 дан 
ортиқ орол ва оролча бор. Ер юзасининг 
катта қисми пасттекислик (ўртача бал. 
50 м). Ғарбий қисми ва Ғарбий Эстония 
архипелаги ороллари ҳамда шарқий чек-
каси (Чудь кўли соҳили)нинг аксарият 
қисми пасттекислик (энг йириги торфли 
ботқоқликлардан иборат Ғарбий Эсто-
ния пасттекислигидир). Э.нинг шим. ва 
марказий қисми бал. 160 м гача бўлган 
тўлқинсимон текислик. Виртсъярв 
қўлидан жан.шарқда Э. ҳудудининг энг 
баланд қисми — Хаанья (бал. 318 м), 
Отепя қирлари, улардан ғарбда Сакала 
қири бор. Шим. ва марказий қисмида 
морена ётқизиғи бор. Асосий қазилма 
бойликлари: ёнувчи сланец, фосфорит, 
қурилиш материаллари, торф, сапропел, 
шифобахш балчиқлар. Иклими денгиз 
икдимидан континенталликка ўтувчи 
оралиқ иқлим, шарқи ва жан.шарқида 
континенталлик ортиб боради. Таллин-
да фев.нинг ўртача т-раси — 5,5°, июл-

ники 16,6°. Ииллик ёғин 600—700 мм; 
энг кўп ёғин жан.шарқда ёғади. Э.да сув 
тармоқлари зич; 420 дарё бор. Барча да-
рёларнинг умумий уз. 31,2 минг км. Энг 
йириклари: Пярну, Эмайиги, Нарва, Ка-
зари. Э. кўл ва сув омборлари майдони 
бўйича Болтиқ бўйи давлатлари орасида 
1 ўринда туради; умумий майд. 2130 км2 
дан ортиқ 1000 дан зиёд кўл ва сув ом-
борлари бор. Энг йирик кўллари: Чудь-
Псков, Виртъсярв. Нарва сув омбори бор. 
Тупроқдари, асосан, чимлиподзол, чим-
ли карбонатли, ботқоқлашган ва ботқоқ 
тупроқлар. Э. аралаш ўрмонлар зонаси-
да жойлашган. Ҳудудининг 40% ўрмон; 
унинг 2/3 қисми игна баргли дарахтлар 
(қарағай, қорақарағай). Шим.ғарбий 
қисми ва оролларда кенг ўтлоқлар бор. 
Ҳайвонот дунёси хилмахил: сут эми-
зувчилардан лось, елик, қобон, малла 
қуён, оқ қуён, бўри, тулки; қушлардан 
қур, каклик, карқур, булдуруқ, иволга ва 
бошқалар яшайди. Денгиз соҳилида учиб 
ўтадиган қушлар (ғоз, ўрдак, оққуш, га-
гара) қўп. Денгизнинг соҳилга яқин сув-
лари овланадиган балиқ турларига бой. 
Э. ҳудудида Вийдумяэ, Вильсанди, Мат-
салу, Нигула қўриқхоналари, Лахемаас 
миллий боғи бор.

Аҳолиси. Асосий аҳолиси эсшонлар; 
шунингдек, рус, украин, белорус, фин 
ва бошқалар ҳам яшайди. Расмий тил 
— эстон тили. Диндорларнинг аксария-
ти лютеранлар ва православлар. Шаҳар 
аҳолиси 71,5%. Йирик шаҳарлари: Тал-
лин, Тарту, Нарва.

Тарихи. Мил.ав. 3-минг йилликда 
Э. ҳудудида финугор қабилалари яша-
ган. Мил. ав. 2-минг йиллик ўрталарида 
жездан, 1-минг йиллик ўрталарида эса 
темирдан асбоблар ишланган. Шу даврга 
келиб болтиқ бўйи фин қабилалари (эст-
лар ва ливлар)нинг уюшуви бошланди. 
2-минг йиллик бошида савдо марказлари, 
гаванлар [Таллин, Тарту (Юрьев)] пайдо 
бўлди. қадимий қабилаларнинг ҳудудий 
уюшмаси ва уларнинг иттифоқи вужудга 
келди. Эстон элати шакллана бошлади. 
1030—61 йилларда Э.нинг жан.шарқий 

қисми Киев Русига қарам бўлди. 13-аср-
дан бошлаб немислар, кейинчалик да-
нияликлар агрессияси натижасида Э.да 
давлат шаклланиши жараёни тўхтаб 
қолди. 13-асрнинг 2-ярми — 16-асрнинг 
ўрталарида немис салибчилари томо-
нидан босиб олинган Э. ҳудуди Ливо-
ниянинг бир қисми бўлиб қолди. 1558 
йил янв.да Россия Ливон урушиии бош-
лади. Рус қўшинларидан енгилган Ли-
вон ордени тарқалиб кетди. 1572—77 
йилларда Россия Э.нинг барча қисмини 
(Таллин ва ороллардан ташқари) босиб 
олди, аммо Речь Посполита ва Швеция 
қўшинларининғ қарши ҳужуми (1580— 
81) натижасида Шим. Эстония (Эстлян-
дия) Швецияга, Жанубий Эстония Речь 
Посполитага ўтди, Сааремаа о. Дани-
яда қолди. Швеция билан Речь Поспо-
лита ўртасидаги урушлар (1600— 11, 
1617—29) натижасида 1625 йилга келиб 
Швеция Э.нинг барча материк қисмини 
босиб олди. 1645 йил Сааремаа о. ҳам 
Швецияга ўтди. 1656—58 йилларда 
Россия — Швеция урушлари оқибатида 
Шарқий Э. Россияга қўшиб олинди, 
аммо 1661 йил урушдан аввалги чега-
ра қайта тикланди. Швецияга қарашли 
Болтиқ бўйи Эстляндия (Шим. Эстония) 
ва Лифляндия (Жанубий Эстония ва 
Шим. Латвия) губернияларига бўлинди. 
Шимолий уруш (1700—21) натижаси-
да Э.нинг барча қисми Россияга қўшиб 
олинди. Бу 1721 йилги Ништадт сулҳ 
шартномаси билан расман тасдиқланди. 
1917 йил апр.да эстон ерлари мухторият 
мақомидаги алоҳида провинция қилиб 
ажратилди. 1917 йил октябр охирида 
шўро ҳокимияти ўрнатилди. 1918 йил 24 
фев.да Э. мустақиллиги эълон қилинди. 
1918 йил 29 нояб.дан 1919 йил 5 июнга-
ча Эстония совет республикаси (Эстлян-
дия меҳнат коммунаси номида) мавжуд 
бўлди. 1919 йил 19 майда Таъсис мажли-
си Эстония республикаси тузилганлиги-
ни эълон қилди; 1934 йил мартда давлат 
тўнтариши амалга оширилди ва диктату-
ра ўрнатилди, парламент тарқатиб юбо-
рилди. 1935 йил барча сиёсий партиялар 

фаолияти тақиқланди. 1940 йил июлда Э. 
ҳудудига совет қўшинлари киритидди. 
1940 йил 21 июлда Эстония ССР тузилди. 
1940 йил 6 авг.да СССР таркибига қўшиб 
олинди ва эстонларнинг бир қисми де-
портация қилинди. 1941 йил дек.дан не-
мисфашист қўшинлари томонидан босиб 
олинди; 1944 йил озод қилинди. 1988 
йил 1—2 дек. да Эстония халқ фронти 
тузидди; у ўз олдига Э. мустақиллигини 
тиклаш вазифасини қўйди. 1990 йил 
8 майда Эстония ССР Олий Кенгаши 
Эстония Республикасини эълон қилди. 
1991 йил 20 авг.да Э. Олий Кенгаши Э. 
Республикасининг миллий мустақиллиги 
тўғрисида қарор қабул қилди. Э. 1991 
йилдан БМТ аъзоси. 1992 йил 20 фев.да 
ЎзР суверенитетини тан олган ва 1994 
йил 10 октябрда дипломатия муносабат-
лари ўрнатган. Миллий байрами — 24 
фев. — Мустақиллик куни (1918).

Асосий сиёсий партия ва бирлаш-
малари, касаба уюшмалари. «Респу-
блика» партияси, 2001 йил дек.да тузил-
ган; Э. бирлашган халқ партияси, 1994 
йил ташкил этилган; Ислоҳотлар партия-
си, 1994 йил асос солинган; Мўътадиллар 
партияси, 1996 йил тузилган; Ватан 
иттифоқи, 1995 йил ташкил этилган; Э. 
центристлар партияси, 1992 йил асос со-
линган; Э. халқ иттифоқи, 2000 йил ту-
зилган. Э. касаба утошмалари марказий 
иттифоқи, 1989 йил дек.да ташкил этил-
ган. 

Хўжалиги. Э. — индустриалаграр 
мамлакат. Ялпи ички маҳсулотда сано-
ат 24,3%, қ.х. 6,2%, хизмат кўрсатиш 
тармоғи 69,5% ни ташкил этади. 
Иқтисодиётда сланец ва фосфорит қазиб 
олиш муҳим ўрин тутади.

Саноати маҳаллий табиий ресурслар, 
биринчи навбатда фойдали қазилмалар 
ҳамда ўрмон ва денгиз бойликлари, қ.х. 
хом ашёсидан фойдаланиш асосида 
ривожланмоқда. Сланец қазиб олиш ва 
уни қайта ишлаш, машинасозлик ва ме-
таллсозлик (электротехника, радиотех-
ника, приборсозлик ва кема таъмирлаш), 
кимё (минерал ўғит, олтингугурт кисло-

таси, ювувчи воситалар ишлаб чиқариш), 
ёғочсозлик, мебель, целлюлозақоғоз, ен-
гил (тўқимачилик ва бошқалар) ва озиқ-
овқат (гўшт-сут, балиқ, қандолатчилик 
маҳсулотлари ишлаб чиқариш) саноат-
нинг етакчи тармоқларидир. Қурилиш 
материаллари ишлаб чиқарилади. Йили-
га ўртача 9,2 млрд. кВтсоат электр энер-
гияси ҳосил қилинади.

Қишлоқ хўжалиги гўшт-сут чорва-
чилиги (қорамол, қўй, чўчқа боқилади) 
ва тузланган ҳамда дудланган чўчқа 
гўшти етиштиришга ихтисослашти-
рилган. Деҳқончиликда донли (42,2%; 
буғдой, арпа, жавдар) ва емхашак экин-
лар, картошка, сабзавот экилади. Пар-
рандачилик, мўйнали даррандачилик ва 
асаларичилик ривожланган.

Транспортининг асосий турлари т.й. 
ва автомобиль транспорти. Т.й. узунли-
ги 1,02 минг км, автомобиль йўллари уз. 
15 минг км (ҳаммаси қаттиқ қопламали). 
Асосий денгиз портлари — Таллин, Но-
воталлинский. Эмайиги дарёсида кема 
қатнайди. Э. четга электротехника ва ра-
диоэлектроника саноати маҳсулотлари, 
саноат жиҳозлари, химикатлар, озиқ-
овқат ва истеъмол моллари, ўрмон 
ва ёғочсозлик саноати маҳсулотлари 
чиқаради. Четдан нефть ва газ, машина-
созлик саноати маҳсулотлари, хом ашё 
олади. Ташқи савдода Россия, Шарқий ва 
Ғарбий Европа давлатлари ва бошқалар 
билан ҳамкорлик қилади. Пул бирлиги — 
эстон кронаси.

Тиббий хизмати. Врачлар Тарту ун^ 
тининг тиббиёт фтида, ўрта тиббиёт хо-
димлари Таллин, Тарту, КохтлаЯрведаги 
тиббиёт билим юртларида тайёрланади. 
Пярну шаҳрида иқлим ва балчиқ, Хаап-
сулада балчиқ, НарваЙиэсуу ва Куресса-
аре шаҳриларида иқлим курортлари бор. 
Бундан ташқари, бир қанча санаторий ва 
дам олиш уйлари мавжуд.

Маорифи, илмий ва маданий-
маърифий муассасалари. Э. ҳудудида 
дастлабки мактаблар 13—14-асрларда 
монастирлар қошида пайдо бўлган. Э.да 
мажбурий 8 йиллик таълим жорий этил-

ган. Мамлакатдаги 600 га яқин умумий 
таълим мактаби, 30 дан зиёд ўрта мах-
сус ўқув юртларида 200 мингдан ортиқ 
ўқувчи, 6 олий ўқув юрти (Тарту уни-
верситети, Таллин техника унти, Тал-
лин пед. институти, Э. теология инти, 
Эстония қ.х. академияси, консерватория)
да 20 мингдан зиёд талаба таълим ола-
ди. И.т. лар Эстония фанлар академия-
си ин-т ва илмий муассасаларида олиб 
борилади. Шунингдек, қурилиш, ўрмон 
хўжалиги ва табиатни муҳофаза қилиш, 
педагогика илмий текшириш институт-
лари ҳам мавжуд. Э.да 700 га яқин ку-
тубхона бор. Йириклари: Таллиндаги 
Давлат кутубхонаси, Тарту ун-ти илмий 
кутубхонаси, Таллиндаги илмийтехника 
кутубхонаси. 60 га яқин музей мавжуд. 
Йириклари: Таллиндаги Кардиорг са-
ройи, Пётр 1 уймузейи, Тарихий музей, 
ўлкашунослик музейи, Тартудаги шаҳар 
тарихи музейи, ун-т тарихи музейи, ада-
биёт музейи, О.Лутс уймузейи, Вирудаги 
Ф.Р.Крейцвальд уймузейи, КохтлаЯрве-
даги сланец музейи.

Матбуоти, радиоэшиттириши ва 
телекўрсатуви. Э.да бир қанча газ. ва 
жур. нашр этилади. Асосийлари: «Куль-
туур я элю» («Маданият ва ҳаёт», эстон 
тилидаги ойлик жур, 1858 йилдан), «Ма-
алехт» («Мамлакат», эстон тилидаги 
ҳафтанома, 1987 йилдан), «Молодежь 
Эстонии» («Эстония ёшлари», рус тили-
даги кундалик газ., 1950 йилдан), «Рахва 
хяяль» («Халқ овози»), эстон тилидаги 
кундалик газ., 1940 йилдан), «Эстония» 
(рус тилида ҳафтада 5 марта чиқадиган 
газ., 1940 йилдан), «Ээсти найни» 
(«Эстония хотин-қизлари», эстон тили-
даги ойлик жур., 1924 йилдан), «Ээсти 
экспресс» («Эстония экспресси», эстон 
тилидаги ҳафтанома, 1989 йилдан). ЭТА, 
Эстония телеграф агентлиги, 1918 йил 
ташкил этилган; Болтиқ янгиликлар хиз-
мати, хусусий ахборот агентлиги, 1990 
йил тузилган. Э. радиосига 1926 йил, Э. 
телевидениесига 1955 йил асос солинган.

Адабиёти. 19-аср ўрталаригача эстон 
халқининг маънавий ҳаёти халқ оғзаки 

ижодиёти (халқ қўшиқлари, эртак, мақол, 
матал ва топишмоқлар)да ўз ифодасини 
топди. Биринчи ёзма ёдгорликлар 16-аср-
га оид. 17—18-асрларда диний руҳдаги 
асарлар юзага келди. 18-аср охири — 19-
аср бошларида дидактик дунёвий адаби-
ёт вужудга келди. Эстон миллий адабиё-
ти 19-аср ўрталарида пайдо бўлди. Маъ-
рифатпарвар ёзувчи Ф.Р.Фельман, халқ 
оғзаки ижоди аоссида «Калевипоэг» до-
стонини яратган Ф.Р.Крейцвальд унинг 
асосчиларидир. 1860—80 йиллар адаби-
ётида халқ романтизми ва ватанпарвар-
лик лирикаси устунлик қилди, драматик 
асарлар ва романтик тарихий қиссалар 
яратилди. 1890-й.ларда танқидий реа-
лизм шаклланди. Э.Вильденинг «Аёз 
мамлакатига» (1896) ва «Темир қўллар» 
(1898) романлари эстон адабиётида 
танқидий реализм йўналиши ва роман 
жанрига асос бўлди.

1900-й.лар бошида пролетар ада-
биёти ва сиёсий сатира пайдо бўлди 
(Х.Пегельман, Ю.Лишенбах, Ээссаару 
Ааду). Ф.Туглас, Г.Суйтс каби адиблар 
неоромантизм вакилларидир. 1919 йил-
дан кейин эстон адабиётига немис экс-
прессионизми муҳим таъсир кўрсатди. 
Насрда реалистик услуб неоромантик, 
импрессионистик ва символистик шак-
ллардан тобора устун кела бошлади 
(А.Х.Таммсааре, М.Метсанрук, М.Ундер, 
О.Лутс, Х.Виснапуц, И.Барбарус, 
А.Гайлит, йилСемпер, А.Якобсон, 
Ю.Сютисте асарлари). 2-жаҳон уру-
ши йиллари (1939— 45) адабиётга 
Д.Вааранди, Р.Парве, Э.Мянник ва 
бошқалар кириб келди. Урушдан кейинги 
йилларда шоирлар М.Рауд, йилСемпер, 
Ю.Смулл, ёзувчилар А.Хинт, Р.Сирге, 
Г.Леберехт, Э.Крустен, драматурглар 
А.Якобсон, Э. Раннет ва бошқалар сама-
рали ижод қилдилар. 1960— 80 йиллар-
да шоир ва ёзувчиларнинг янги авлоди 
адабиётга замонавий фалсафийахлоқий 
масалаларнй олиб кирди. Бу даврда ада-
биётга Э.Беэкман, Э.Ветемаа, М.Траат, 
А.Валтон ва бошқалар ёзувчилар кириб 
келди.

Меъморлиги. Э. ҳудудидаги қадимий 
меъморлик иншоотлари мил. ав. 3 ва 
2-минг йилликларга тааллуқли. Мил. 
ав. 1-минг йилликда мустаҳкамланган 
шаҳарчалар (Асва, Иру, Ридала), мил. 
1-минг йиллик бошларида эса қишлоқлар 
пайдо бўдди. 13-асрдан тош меъмор-
лиги, хусусан, қалъалар (Таллиндаги 
Вишгород қалъаси, 13—14-асрлар), 
мустаҳкамланган черковлар (Вальяла, 
13-аср; Карья, 14-аср) қуриш авж олди. 
14-асрдан готика услубида черков, рату-
шалар барпо этилди. 16-асрнинг 1-ярми-
да Уйғониш даври йўналишлари ҳам пай-
до бўдди. 1640-й.ларда Э. меъморлигига 
барокко услуби кириб кела бошлади [На-
рвадаги ратуша (1670) ва биржа (1704); 
Таллиндаги Кадриорг саройбоғ мажму-
аси (1718—25, меъморлар Н.Микетти, 
М.Земцов)]. Классицизм услуби даври-
да жамоат бинолари (Тарту ун-ти би-
носи, 1803—09, меъмор И.Краузе) ва 
қўрғонлар қурилди. 19-аср 2-ярми меъ-
морликда эклектизм, 20-аср бошлари-
да модерн (миллий романтик йўналиш 
билан), функционализм ёйилди. 1960-й.
лардан бошлаб янги турар жой мажму-
алари қурилди [Таллиндаги Мустамяэ 
(1961 йилдан, меъморлар В.Типпель, 
Л.Петтай ва бошқалар), ВяйкеИйсмяэ 
(1973 йилдан, меъморлар М.Порт, М. Ме-
элак ва бошқалар) массивлари]. Қишлоқ 
қурилиши ривожланди (Янедас сзтехни-
кумининг ўқув корпуси, 1974, меъмор 
В.Пормейстер; Виру туманидаги «Лин-
да» кзи идораси, 1972, меъмор Т.Рейн), 
турар жой ва жамоат бинолари барпо 
этилди [Таллинда «Виру» (1972, меъмор-
лар Х.Сепманн, М.Порт ва бошқалар) ва 
«Олимпия» (1980, меъморлар Т.Каллас, 
Р.Керстен ва бошқалар) меҳмонхоналари, 
Парус спорти маркази (1980, меъмор-
лар X. Сепманн, П.Янес, Х.Лоовеэр ва 
бошқалар), Маданият ва спорт саройи 
(1980 — 81, меъморлар Р.Карп, Р.Алтмяэ 
ва бошқалар), Тартуда «Ванемуйне» те-
атри (1967—70, меъморлар А.Вольберг, 
П.Тарвас, У.Тельпус ва бошқалар)].

Тасвирий санъати. Эстон халқининг 

қадимий бадиий ижодиёти, асосан, 
деҳқонларнинг амалий безак санъа-
тида ўз аксини топди (кулоллик, суяк 
ва металл буюмлар ясаш, тош ва ёғоч 
ўимакорлиги, қўлда тўқиш, терига нақш 
солиш). Готика, Уйғониш даври ва барок-
ко санъати даврида деворий (фрескалар) 
ҳамда дастгоҳ рассомлиги, шунингдек, 
тош ва ёғоч ўймакорлиги кенг ёйилди.

19-аср 1-ярмида портрет ва ман-
зара жанрлари, графика ривожланди. 
19-аср 60-й.ларидан профессионал 
санъат тараққий этди. Миллий рассом-
лик мактабининг асосчиси йилКёлер, 
ҳайкалтарошлик мактабининг асосчи-
си А. Вейценбергдир. 19-аср — 20-аср 
ўрталарида рассомлар А.Лайкмаа, К. ва 
П. Рауд, Н.Трийк, ҳайкалтарошлар А. 
Адамсон ва Я.Коорт ижоди диққатга са-
зовор. 1920-й.лардаЭ. санъатининг ри-
вожланишида Тартудаги «Паллас» бади-
ий мактаби катта роль ўйнади. Бу даврда 
рассомлар А.Йохани, К.Лийманд, график 
Х.Мугасто, ҳайкалтарошлар Я.Коорт, 
Ф.Саннамеэс, В.Меллик ва бошқалар 
ўз асарларини яратдилар. 1940-й.лар-
дан кейин рассомлар Э.Окас, Э.Китс, 
Н.Кормашов, Л.Микко, графиклар 
Г.Рейндорф, Э.Эйнманн, А. Бах, В.Толли, 
П.Улас, ҳайкалтарошлар А.Старкопф, 
Э.Роос, А.Каазик, М.Варик самарали 
ижод қилдилар. Амалий безак санъати 
усталари М.Адамсон, Э.АдамсонЭрик, 
М.Роосма, Л.Эрм, М.Ряэк ва бошқалар ўз 
ижодлари билан шуҳрат қозондилар.

Мусиқаси. Эстон халқ қўшиқ 
(руно)лари, асосан, бир овозли. Чолғу 
мусиқаси халқ рақслари (полька, рейн-
лендер ва бошқалар) билан боғланган. 
Мусиқа чолғулари: варган, турли найлар, 
волинка, конуссимон каннель, буғсимон 
било ва 18-асрдан скрипка пайдо бўлди. 
19-асрда гармон кенг тарқалди. 1857—61 
йилларда миллий қўшиқлар тўла нашр 
этилди («Калевипоэг», Ф.Крейцвальд). 
Профессионал мусиқа дастлаб черков 
мусиқаси билан бирга ривожланди. 
19-асрда биринчи хор ва ҳаваскор пуф-
лама созлар оркестрлари ташкил этидди. 

1869 йилдан анъанага айланиб қолган 
миллий қўшиқ байрамлари ўтказилади. 
Хор мусиқаси биринчи профессионал 
композиторлар (И.Каппель, К.Тюрину, 
М.Хярма) ижодида ҳам етакчи мусиқа 
бўлган. Р.Тобиас симфоник ва вокалсим-
фоник мусиқалар яратди. 20-аср 1-ярми-
да А.Капп, Х.Эллер, М.Людиг, Э.Оя сим-
фоник ва камер асарлар, М.Саар, К.Креэк 
ва бошқалар хор мусиқасини яратдилар. 
Э.Аав, А.Лемба, А.Ведро эстон операси, 
Э. Тубин эстон балети асосчиларидир. 
Эстон мусиқа маданияти гуллабяшна-
ши Э.Капп, Г.Эрнесакс ижоди билан 
боғлиқ. 1950-й.ларнинг ўрталарида ком-
позиторларнинг янги авлоди (Э.Тамберг, 
В.Тормис, Я.Ряэтс, А.Пярт) мусиқанинг 
мазмундорлигини янги воситалар билан 
бойитдилар. Ижрочилар ўртасида хо-
нандалар — Т.Куузик, Г.Отс, Х.Крумм, 
Т.Майсте, И.Кууск, М.Войтес, А.Кааль, 
У.Таутс, дирижёрлар — Н.Ярви, Э.Клас, 
Р.Матсов, Г.Эрнесакс, О.Оя ва бошқалар, 
скрипкачилар — В.Алумяэ, Ю.Геррец, 
пианиночилар — Б. Лукк, К.Рандалу ва 
бошқалар машҳур. Э.да «Эстония» дав-
лат академик опера ва балет театри (1906 
йил ташкил этилган, Таллин), Эстония 
академик эркаклар хори (1944), филар-
мония, консерватория (1919 йил асос со-
линган, Таллин), мусиқа билим юртлари 
(Таллин, Тарту), Давлат симфоник орке-
стри ишлайди.

Театри. Дастлабки театр томошалари 
16-асрда лотин тилида, 17-асрда немис 
тилида кўрсатилган. 1665 йил биринчи 
хусусий театр пайдо бўлди. 1784 йил 
маҳаллий зиёлилар Таллинда ҳаваскор 
театр ташкил этдилар. 1870 йил Тартуда-
ги «Ванемуйне», Таллиндаги «Эстония» 
жамиятлари ҳузурида миллий ҳаваскор 
театрлар ташкил этилди ва улар 1906 йил-
дан профессионал театрларга айланди. 
Бу театрларда мусиқали драма спектак-
ллари, чет эл классиклари, миллий дра-
матурглар асарлари саҳналаштирилди. 
1920—30 йиллар Таллинда Драма театри 
(1916—24), «Тонгги театр» (1920—24), 
«Драмстудио» (1924 йил ташкил этил-

ган, 1937, йилдан Эстон драма театри, 
1952 йилдан драма театри), Ишчи театри 
(1926— 41), Пярнуда «Эндла» (1911—53, 
кейинчалик Драма театри), Нарвада На-
рва театри (1928—40) ишлади. Кейинги 
йилларда театр санъати янада тараққий 
этди. Э.да Давлат қўғирчоқ театри, Дав-
лат академик театри, «Эски шаҳар студи-
яси» (ҳаммаси Таллинда), Тартудаги «Ва-
немуйне» давлат академик театрининг 
драматик труппаси, Пярнудаги театр ва 
бошқалар театрлар фаолият кўрсатади. 
Театр арбобларидан К.Ирд, К.Карм, 
А.Лаутер, Ю.Ярвет ва бошқалар машҳур.

Киноси. Э. ҳудудида дастлабки ки-
носюжетлар француз фирмалари томо-
нидан суратга олинди (1908—14). 1914 
йил фотограф Я.Пязуке биринчи эстон 
бадиий фильмини яратди. 1920-й.ларда 
бир қанча хусусий кинофирмалар фао-
лият кўрсатди. «Ўтмиш кўланкалари» 
(1924) ва «Румму Юри» (1929) фильмла-
ри профессионал равишда суратга олин-
ган дастлабки фильмлардир. 1930 йил К. 
Мярска биринчи марта «Олтин қўнғиз» 
номли овозли фильмни яратди. 2-жаҳон 
урушидан кейин эстон кинематограф-
чилари «Ленфильм» киностудияси би-
лан биргаликда «Қўрғон ичидаги ҳаёт» 
(1947) ва «Андрус бахти» (1955) филь-
мларини суратга олдилар (икк&тасининг 
реж. Г.Раппапорт). Кейинчалик эстон 
кино усталари «Хавфли бурилишлар» 
(1961, реж.лар Ю.Кун, К.Кийск), «Ярим 
кунлик паром» (1968), «Ўлим қадрини 
мурдалардан сўра» (1977; иккала филь-
мнинг реж. К.Кийск), «Ўрмондаги булоқ» 
(1973, реж.Л. Лайус), «Яшаш ва севиш 
даври» (1976, реж. В.Кяспер), «Нима 
эксанг...» (1980, реж. П.Симм) каби 
фильмларни экранга чиқардилар. Кино 
актёрлари орасида Э.Киви, Э.Кулль, 
Р.Аллаберт, Т.Карк, Л.Ульфсак, О.Эскола 
ва бошқалар машҳур.

Ўзбекистон — Э. муносабатлари. 
Ўзбекистон мустақилликка эришгач, 
1994 йил иккала давлат ўртасида дипло-
матия муносабатлари ўрнатилди. Томон-
лар бир қатор ҳукуматлараро шартнома ва 

битим лойиҳаларини кўриб чиқмоқдалар. 
Маданий соҳада муносабатларни йўлга 
қўйиш мақсадида «Камолот» ёшлар иж-
тимоий ҳаракати ва бошқалар жамоат 
ташкилотлари кўмаги билан

Тошкентда «Ўзбекистон — Эстония» 
дўстлик жамияти тузилди. 2003 йил ЎзР 
билан Э. ўртасидаги товар айланмаси 2,1 
млн. АҚШ долларини, жумладан, экс-
порт 1,1 млн. АҚШ долларини, импорт 1 
млн. АҚШ долларини ташкил этди.

ЭСТОНИЯ ФАНЛАР АКАДЕМИ-
ЯСИ — Эстониянинг олий илмий муас-
сасаси. 1946 йил Таллин шаҳрида ташкил 
этилган. 1989 йилгача Эстония ССР ФА 
деб номланган. 4 бўлими, 19 илмий муас-
сасаси бор. «Ахборот» ва жур.лар, илмий 
муассаса ва жамиятларнинг асарларини 
нашр этади. Илмий кутубхонасида 3 млн.
га яқин асар сақланади. 

ЭСТОНЛАР (ўзларини ээстласед деб 
аташади) — халқ. Эстониянинг асосий 
аҳолиси (963 минг киши); РФда 46,4 минг 
киши (1990-й.лар ўрталари). Шунингдек, 
АҚШ, Канада, Швеция ва Австралияда 
ҳам яшайдилар. Умумий сони тахм. 1,1 
млн. киши (1990-й.лар ўрталари). Эстон 
тилида сўзлашади. Диндорлари, асо-
сан, лютеранлар, православлар ҳам бор. 
Асосий машғулотлари — деҳқончилик, 
чорвачилик, денгиз соҳилида яшайди-
ганларники — балиқ овлаш. Шунингдек, 
Э.нинг салмоқли қисми саноатда банд. 

ЭСТРАДА (испанча — тахтасупа), 
эстрада санъати — 1) кенг маънода — 
кўнгилочар, оммабоп бадиий (абадий, 
мусиқий, рақс, томошавий ва бошқалар) 
жанр ва шаклларнинг умумий ифодаси; 
2) тор маънода — саҳнавий професси-
онал санъат тури. Россия ва бошқалар 
баъзи мамлакатларда Э., Англияда мю-
зикхолл, Францияда варьете, кафешан-
тан, кабаре, АҚШда шоу, ревю каби ата-
малар билан юритилади. Э.нинг келиб 
чиқиши халқ оғзаки ижоди билан боғлиқ 
бўлсада, у муайян (тижоратоммабоп) 

санъат тури сифатида 19-асрда Европа 
йирик шаҳарларининг демократик иж-
тимоиймаданий муҳитида юзага келган. 
Э.нинг асосий шакли — махсус жойлар-
да, мунтазам равишда ўтказиладиган Э. 
концертидир. У бир нечта (ёки якка) ар-
тист (сўз устаси, хонанда, раққос, актёр 
ва бошқалар)нинг бадиий тугал, турфа 
мазмундаги кичик чиқишларидан ибо-
рат бўлиб, ифода воситаларининг лўнда 
ва ёрқинлиги, ўзига хослиги, иштирок-
чиларнинг томошабин билан бевосита 
мулоқотда бўлиши билан ажралиб тура-
ди. Э. томошалари баъзан конферансье 
бирлаштирган мавзули дастур асосида 
тузилади. Европада Э. томошалари даст-
лаб кафе ва ресторанларда, кейинча-
лик мослаштирилган театр бинолари ва 
бошқалар жойларда ўтказилган. Улар-
да сўз усталари, қўшиқчилар, раққос 
ва раққосалар, шунингдек, акробат, 
кўзбоғловчилар иштирок этган. Ҳозирда 
эстрада саҳналарида монолог, фелье-
тон, ҳажвий ҳикоя каби нутқ жанрла-
ри, Э. (миллий, бал ва бошқалар) рақся, 
куплет ва Э. қўшиғи, кўпгина цирк 
турлари (акробатика, жонглёрлик, фо-
кус ва бошқалар), театр миниатюраси, 
қўғирчоқбозлар чиқишлари, пантомима 
ва бошқалар мавжуд.

Ўзбекистонда (бошқа Шарқ мам-
лакатларида бўлгани каби) Э.нинг ри-
вожланиши қуйидаги кўринишларда 
бўлган: бир томондан унда анъанавий 
санъат намуналари саҳна талабларига 
мослаштириб ўзгартирилган (мас, Тама-
рахоним ва М.Қориёқубов ижросидаги 
халқ лаларларининг саҳна талқинлари, 
Юсуфжон қизиқ\шш аския анъаналарига 
асосланган конферансьелик чиқишлари 
ва бошқалар) ёки миллий жанрлар не-
гизида янги саҳна турлари яратилган 
(М.Турғунбоева Уста Олим билан бир-
галикда ижод қилган «Пахта», «Пилла» 
каби оммавий саҳна рақслари). Иккинчи 
томондан Ўзбекистон Э.си чет эл санъа-
ти шакл ва услублари (мас, жаз, эстрада 
оркестри, мюзикхолл)ни ўзлаштириши 
билан бойиди. 1956 йилдан Ўзбек эстра-

да театри, кейинчалик Ўзбек давлат 
эстрада бирлашмаси (1996 йилгача) фао-
лият кўрсатган.

Ҳозирда Ўзбекистонда Э. санъ-
атини ривожлантириш, Э. жамоала-
ри ҳамда якка ижрочилар фаолиятини 
мувофиқлаштириш каби вазифалар 
«Ўзбекнаво» бирлашмасига юклатилган. 
Э. ўқув йўналиши сифатида махсус таъ-
лим тизимига киритилган. 1996 йилдан 
Тошкент эстрада коллежи, Ўзбекистон 
давлат консерваторияси ва бошқалар 
санъат (мусиқа) ўқув юртларида Э. фтла-
ри фаолият кўрсатмоқда (яна қ. Миниа-
тюралар театри, Оммабоп мусиқа).

Ад.: Клитин С, Эстрада, Л., 1987.
Олимжон Беков.

ЭСТРАДА ОРКЕСТРИ — оркестр 
тури; эстрада мусиқаси ва жаз наму-
наларини ижро этувчи ижодий жамоа. 
20-асрнинг 20-й.ларида жаз оркестри 
негизида юзага келган. Таркиби 14 дан 
30 гача (ва ундан ортиқ) созандалардан 
ташкил топади: куй йўлини ижро этувчи 
мелодик (асосан, миспуфлама чолғулар 
— 3—4 труба, 3—4 тромбон, 4—5 сак-
софон) ва ритмик (фортепиано, электр 
гитаралар, урма чолғулар) гурухлардан 
иборат. Э.о.нинг торликамонли (скрипка, 
виолончель каби) ва бошқалар чолғулар 
қўшилиши ҳисобига кенгайтирилган 
тури симфожаз (эстрадасимфоник орке-
стри) деб аталади. Э.о. таркибига, шу-
нингдек, хонанда, раққос ва бошқалар 
санъаткорлар кириши мумкин.

Ўзбекистонда илк Э.о.лари 1940—50 
йилларда шаҳар боғлари, рақс май-
дончалари ва бошқалар жойларда фа-
олият кўрсата бошлади. 1958 йилда 
Ўзбек давлат эстрада оркестри (1972 
йилгача) ташкил топди. Унинг бирин-
чи бадиий раҳбари Ш. Рамазонов, ди-
рижёр А.Двоскин, яккахон хонандалар 
орасида Ботир ва Луиза Зокировлар, 
Клара Жалилова, Баҳром Мавлонов ва 
бошқалар, Исоҳор Оқилов ва М.Гердт 
раҳбарлигидаги рақс гуруҳи ҳамда сўз 
усталари (К.Қобулов ва Ғ.Аълоев) бўлган. 

Репертуаридан хорижий Шарқ (Миср, 
Сурия, Ҳиндистон ва бошқалар) компо-
зиторларининг Э.о. учун Ян Френкель 
томонидан аранжировка қилинган асар-
лар («Арабча танго», Дарис алАтрош; 
«Гўзал қизга», Рахбани; «Арзихамари», 
Ш.Чоудхури ва бошқалар), ўзбек ком-
позиторлари асарлари (М.Бурҳоновнинг 
«Мафтун бўлдим», Ш.Рамазоновнинг 
«Эй, меҳрибоним», «Наманганнинг ол-
маси», Ик. Ахбаровнинг «Газли», «Раъ-
но», «Қайдасан» ва бошқалар) ўрин ол-
ган.

Ҳозирда Ўзбекистонда қуйидаги 
Э.о. фаолият кўрсатмоқда: 
Ўзтелерадиокомпанияси қошидаги 
Эстрадасимфоник оркестри (1963; би-
ринчи бадиий раҳбари — Ҳ. Изомов, ди-
рижёрлари — Э. Солиҳов ва Е.Живаев, хо-
нандалари — М.Шамаева, Р.Шарипова, 
Ю. Тўраев, С.Раҳимов, А.Иошпе, 
Э.Ўрозбоева ва бошқалар; 1997 йил-
дан бош дирижёри А.Икромов). Мазкур 
жамоалар билан кўпгина Ўзбекистон 
композитор ва аранжировкачилар 
(Ҳ.Изомов, Э.Солиҳов, А.Калварский, 
А.Кролл, А.Малахов, Е.Шварц, 
Е.Живаев, Е.Ширяев, Ф.ЯновЯновский, 
Э.Қаландаров ва бошқалар) асарлар яра-
тишган. Кейинги йилларда ўзбек компо-
зиторларидан Р.Абдуллаев, Б.Лутфуллаев, 
А.Назаров, А.Мансуров, Д.Омонуллаева, 
А.Расулов, Ғ. Холиқов, Ҳаб. Раҳимов, 
В.Сапаров ва бошқалар, хонандалар-
дан Б.Лутфуллаев, Ю.Абдуллаева, 
Г.Эрқулова, Ҳ.Шеров, П.Борисов, 
Д.Марасулова, Н.Носирова, Э.Рўзиматов, 
Д.Исмияминова ва бошқалар ижодий 
ҳамкорлик қилмоқда. Халқ бадиий жамо-
алар дирекцияси таркибидаги Ботир Зо-
киров номидаги Эстрада оркестри (1994, 
биринчи дирижёри А. Хабирханов, 
ҳозирда дирижёр — Е.Живаев, бадиий 
раҳбар — М. Тошматов). Репертуаридан 
жаз мусиқасининг мумтоз намуналари 
(С.Кентоннинг «Бродвей», Б.Гудменнинг 
«Саввондаги рақс», Х.Тизолнинг «Кар-
вон» каби), ўзбек композиторлари асарла-
ри («Ёмғир ёғди», Д.Омонуллаева; «Ши-

рин эртаклар», М.Тошматов; «Йўлда», 
Э.Қаландаров) ҳамда ўзбек мумтоз на-
муналарининг эстрада аранжировкалари 
(мас, Е.Живаевнинг «Мўғулчаи Дугоҳ») 
ўрин олган.

Давлат Муллажонов. 

ЭСТРОГЕНЛАР (янги лот. оқмоқ ва 
... ген) — одам ва умуртқали ҳайвонлар 
жинсий гормони; асосан, аёллар тухум-
донида, шунингдек, буйрак усти безла-
рининг пўстлоқ қаватида, плацента ва 
уруғдонда ҳосил бўлади. Кимёвий таби-
атига кўра стероид. Аёллар жинсий аъ-
золари функцияси ва ривожланишини, 
сут безларининг нормал ўсишини кучай-
тиради. Суякларнинг ўсиши, сувтуз ал-
машиниши ва бошқаларга таъсир этади. 
Аёллар гавдасининг нормал бўлиши Э.га 
боғлиқ. Э.га эстрадиол ва эстрон киради. 

ЭСТРОЗ — қўйларнинг бурун 
ҳамда пешона бўшлиқларида паразит-
лик қилувчи Ое51паае оиласига мансуб 
Оезттзш ОУ18 сўнаси қўзғатадиган ин-
вазион касаллик. Қўйчилик ривожланган 
мамлакатларда кенг тарқалган. Урғочи 
сўна баҳор ва ёз ойларида қўйларнинг 
бурун бўшлиғига 6—12 тадан личинка 
қўяди. 1босқич личинка бурун бўшлиғи 
ва панжарасимон суяк шиллиқ қаватида, 
2 ва 3босқич личинкалар эса пешона ва 
шох ўсимтаси бўшлиғида ривожланади, 
натижада шиллиқ қават шикастланиб, 
яллигланиш ва некроз пайдо бўлади. Э. 
билан касалланган қўйларда бурундан 
қон аралаш серозлийирингли суюқлик 
оқади, нафас олиши қийинлашади, ай-
рим ҳолларда ҳайвонларда ҳаракат му-
возанати бузилиб, бир томонга айланиш 
(айланчиқ) ҳолати кузатилади. Касаллик 
манби Э. билан касалланган қўйлар. 
Ташхис касалланган ҳайвонларни ёриб 
кўриш, шунингдек, эпизоотологик, кли-
ник ҳамда бактериологик текшириш на-
тижаларига асосан қўйилади.

Давоси: қўйларнинг бурун бўшлиғи 
ва пешона, шох ўсимтаси бўшлиғига тар-
кибида ивермектин моддаси бўлган пре-

паратлар ва инсектоакарицид воситалари 
юборилади.

Олдини олиш: қўра ва қўтонлар, ёна-
трофдаги майдонлар тозаланади, гўнг 
ва тезаклар ёқилади, молхоналарга ва 
ҳайвонларга сўналарнинг учиш даврида 
ва ундан кейин инсектоакарицид модда-
лар билан ишлов берилади.

ЭСТУАРИЙ (лот. — дарёнинг денгиз 
сувига туташган қуйилиш қисми) — да-
рёнинг денгизга қуйиладиган жойидаги 
воронкасимон ва денгиз томон кенгай-
иб борадиган қисми, қўлтиқча. Э.нинг 
ҳосил бўлиши денгиз сатҳи кўтарилиши 
натижасида дарё қуйилиш қисми во-
дийсини сув босиши билан боғлиқ. Сув 
қайтган пайтда дарё оқизиб келтирган 
жинслар денгизга тушиб кетади. Енисей, 
Темза, Амур, Эльба, Сена дарёлари Э. 
ҳосил қилиб қуйилади.

ЭСХАТОЛОГИЯ (юн. — сўнгги 
ва ... логия) — олам ва инсониятнинг 
сўнгги тақдири, охират ҳақидаги диний 
таълимот. Дунёнинг пайдо бўлиши ва 
ҳалокати, табиатдаги кучларнинг яши-
рин кураши ҳақидаги қадимий тасаввур-
лардан келиб чиққан. Э. ғоялари христи-
анлик ва иудаизмда кенг ривожланган. 
Исломда эсхатологик таълимот қиёмат 
тушунчасида илгари сурилган. 

ЭСХИЛ (мил. ав. 525, Афина 
яқинидаги Элевсин шаҳри — 456, Сици-
лия) — юнон драматурги, «трагедиянинг 
отаси». Унинг 80 драмасидан «Эроний-
лар» (472), «Фивага қарши еттовлон» 
(467), «Орестея» (458), « Илтижогўйлар 
ҳамда «Занжирбанд Прометей» бизга-
ча етиб келган. Бошқа трагедияларидан 
фақат парчалар маълум. «Балиқчилар», 
«Элчилар ёки истмийликлар» сатирик 
драмаларининг парчалари Миср папирус 
қоғозларида сақланган.

Э. Афина демократияси авж олган 
даврда яшаган ва бу шароит унинг ижо-
дига ҳам таъсир этган. Трагедияга 2ак-
тёрни киритиб, уни чинакам драматик 

жанрга айлантирган ва диалог конфлик-
тининг юзага келишига имкон яратган. Э. 
трагедиялари монументал, композицияси 
мутаносиб; уларда хор етакчи ўринда, 
персонажлар тавсифномаси зиддиятлар-
дан ҳоли ва қатьий мақсадга қаратилган.

Э. трагедияларида инсонпарвар-
лик, ватанпарварлик каби ижтимоий ва 
ахлоқий муаммоларни кўтариб чиққан. 
Прометей ҳақидаги трилогиясидан фақат 
«Занжирбанд Прометей» трагедияси 
сақланган. Прометей тимсолида зулмга 
қарши, адолат учун курашувчи инсон 
образини яратган. «Орестея» трилогия-
си («Агамемнон», «Хоэфорлар», «Эвме-
нидлар»)да қабилауруғчилик ҳаётидан 
сақланиб қолган баъзи зарарли урф-
одатлар қораланган. Асарлари кўп тил-
ларга таржима қилинган. Ла.:Ярхо В.Н., 
Эсхшт, М, 1958; ТренчениВал ьдапфель 
И., Прометей прикованнмй и освобож-
денньш, «Антич. обшество» тўпламида, 
М., 1967; Алимухамедов А., Антик ада-
биёт тарихи, Т., 1975.

ЭТ УВИШИШИ — қ. Жунжиш.

ЭТАЛОН (франц. — намуна) — би-
рор нарсанинг идеал намунаси, ўлчови 
ёки тури (типи); фан ва техниканинг му-
айян тараққиёт даражасида энг юқори 
аниқликка эришилган ўлчов бирликла-
рини қайта тиклаш, саклаш ва тарқатиш 
учун хизмат қиладиган намуна ўлчовлар 
ҳамда ўлчаш асбоблари. Ҳар қандай 
буюм ёки ўлчаш натижаси Э.га солишти-
рилади. Э. бирламчи, иккиламчи, махсус, 
давлат Э.лари, Э. гувоҳ, солиштирма Э., 
ишчи Э., Э.нусхаларга бўлинади.

Бирламчи Э. мамлакатда энг аниқ 
(шу бирликдаги бошқа Э.га нисбатан) 
бирликларни қайта тиклашни таъмин-
лайди. Иккиламчи Э. қиймати бирлам-
чи қиймат бўйича белгиланади. Махсус 
Э. алоҳида шароитларда бирликларни 
қайта тиклашни таъминлайди ва шу ша-
роитлар учун бирламчи Э. вазифасини 
ўтайди. Давлат Э.лари мамлакат учун 
дастлабки ўлчов бирлиги сифатида рас-

мий тасдиқланган бирламчи ёки махсус 
Э.дан иборат. Э.гувоҳ давлат Э.ининг 
сақланишини текшириш ва бузилган 
ёки йўқолган тақдирда уни алмаштириш 
учун мўлжалланган иккиламчи Э.дан 
иборат. Солиштирма Э. бирор сабаб-
га кўра бир-бирига солиштириш мум-
кин бўлмаган Э.ни солиштириш учун 
мўлжалланган иккиламчи Э. Ишчи Э. 
бирликларнинг ўлчамларини юқори 
аниқликда ўлчаидиган намуна восита-
ларига, баъзан энг аниқ ишчи ўлчаш во-
ситаларига ўтказиш учун мўлжалланган. 
Э.нусха бирликларнинг ўлчамларини 
ишчи Э.га ўтказиш учун мўлжалланган 
иккиламчиЭ.дан иборат.

Ўлчамлар ва оғирликлар халқаро 
бюроси тайёрлаган метр ва килограмм-
нинг платинаиридийли Э.лари халқаро 
ва миллий Э. ҳисобланади. Ҳар бир мам-
лакатда, шу жумладан, Ўзбекистон Ре-
спубликасида сақланадиган метр, кило-
грамм, вольт, ом, шам ва люмен Э.лари 
халқаро Э. билан солиштириб турилади. 
Ишлаб чиқарилаётган бирор маҳсулотни 
таққослаш учун намуна, ўлчов Э.лардан 
фойдаланилади. Мас, дон намунаси, 
каноп толалари намунаси ва бошқалар 
Ўзбекистонда Э. ларни сақлаш ва улар-
дан фойдаланиш масалалари билан 
«Ўзстандарт» агентлиги шуғулланади.

ЭТАЛОН ВАҚТ — Ернинг ўртача 
айланиш тезлигига мос келувчи аниқ 
вақт шкаласи (жадвали) ни тузиш учун 
халқаро вақт хизмати олиб борадиган 
астрономик кузатишлар натижалари асо-
сида ҳисобланувчи халқаро вақт. Аниқ 
атом вақти шкаласи киритилганидан 
(1975 йилдан) кейин халқаро вақт шка-
ласи Э.в. шкаласи мақомини йўқотди. 
Халқаро вақт янги эҳтимолийстатик 
усулда ҳисобланади. Мамлакатларнинг 
вақт хизматлари Ернинг айланиш тезлиги 
ўзгаришлари ва унинг фазодаги вазияти 
тўғрисида мунтазам маълумотларни тай-
ёрлайди. Вақт хизмати ҳар куннинг маъ-
лум соатларида радио орқали аниқ вақт 
сигналларини бериб турадиган ст-ялар 

кўп. Жаҳон миқёсида Э.в.га доир иш-
ларни Парижда жойлашган Халқаро вақт 
бюроси бошқариб туради. Ўзбекистонда 
Э.в. масалалари билан Ўзбекистон ФА 
Астрономия институти шуғулланади 
(қ. Вақт, Вақт хизмати).

ЭТАЛОН ГЕКТАР, шартли эталон 
гектар — эталон шароитларда 1 га ерни 
ҳайдашга мувофиқ келадиган трактор 
ишлари ҳажми. Эталон шароитлари: со-
лиштирма қаршилик — 0,5 кг/см2, агре-
гат ҳаракат тезлиги — 5 км/соат, ҳайдаш 
чуқурлиги — 20— 22 см, агрофон — 
ўртача қаттиқликка эга бўлган тупроқдаги 
ғалла экинлари анғизи; тупроқ намлиги 
20—22% гача, рельефи текис (нишаби 
Ггача), участка тўғри бурчак шаклида, 
дала уз. — 800 м, денгиз сатҳидан бал. 
800 м, тош ва тўсиқлар йўқ. Э.г.ларда 
трактор билан бажарилган шартли иш 
ҳажми қуйидагича ҳисобланади. Э.г. ёр-
дамида турли маркадаги тракторларда 
бажарилган иш ҳажмини ягона эквива-
лентга келтириш ва бирон экин тури ёки 
хўжалик, туман ва ҳ.к. даражасида меха-
низациялаштириладиган ишларнинг уму-
мий ҳажмини белгилаш мумкин. Бундай 
ҳисобкитоблар, айниқса, хўжаликларда 
техника қарови ва таъмирини режалаш-
тиришда муҳим аҳамиятга эга.

ЭТАН, СН3—СН3 — рангсиз, ҳидсиз 
газ. Мол.м. 30,7. Суюкланиш т-раси — 
183,23°, зичлиги 572 кг/м3 (—100°да). 
Сувда оз, этанол ва углеводородларда 
яхши эрийди. Кимёвий хоссаларига кўра, 
Э. тўйинган углеводородларнинг яққол 
вакили. Радикал механизм бўйича турли 
алмашиниш реакцияларига киришади. 
550—650° да термик дегидрогенланган-
да этиленга айланади, 800°да ацетилен 
ҳосил қилади. 300—450° да хлорланган-
да этил хлорид, оксидланганда СН3СНО 
ва СН3СООН аралашмаси, газ фазада 
нитроланганда нитроэтан ва нитроме-
тан аралашмасини беради. Э. — табиий 
ва йўлакай газлар компоненти (ҳажмига 
кўра 10%) бўлиб, улардан паст трада рек-

тификациялаш йўли билан ажратиб олиш 
мумкин. Нефть хом ашёсини крекин-
глашда кўп миқдорда Э. ҳосил бўлади. 
Лаб. шароитида Э. метил йодид СН31 дан 
Вюрц реакциясини қўллаб, СН3С001Ча 
дан Кольбе реакциясига кўра, этилбро-
мид С,Н5Вг дан Гриньяр реакциясидан 
фойдаланиб, этиленни (Рё катализатор-
лигида) ёки ацетиленни (№К.е иштиро-
кида) гидрогенлаб олинади.

Э. — этилен ва винилхлорид олишда 
хом ашё. Э.нинг ҳаво билан аралашмаси 
портлаш хусусиятига эга. Чақнаш т-раси 
152°, ўз-ўзидан алангаланиш т-раси 472°. 

ЭТАНОЛ — қ. Этил спирти. 

ЭТАНОЛАМИН ФОСФАТ, 
2>Ш2С2Н4ОНН3Р04 оқ рангли кристалл 
модда. Мол.м. 220. Суюқланиш т-раси 
119°, зичлиги 1505 кг/м3. Ўзбекистон ФА 
Умумий ва ноорганик кимё институти 
олимлари томонидан моноэтаноламин 
билан ортофосфат кислотани ўзаро таъ-
сир эттириб олинган янги модда.

Э.ф. 8 қиррали призма шаклидаги мо-
нокристаллардан иборат бўлиб, таркиби-
да 12,72% азот, 32,31% фосфор (V)оксид 
бор. Сувда 56,5% (25°да) эрийди. Кучли 
ўстирувчи модда — стимулятор. Э.ф.нинг 
сувдаги эритмаси ўсимликларнинг 
ўсиши ва ривожланишини тезлаштиради. 
Э.ф. асосида олинган «Ҳосил» серияси-
даги препаратлар қўлланганда ғўза чиги-
тининг униб чиқиш қуввати 5—6%, ғўза 
илдизи массаси 20—30%, бўйи 40—45%, 
барг ёзиш майдони 70— 80%га, буғдой 
ҳосили эса гектарига 4— 5 ц га ошади. 
Уруғ бехато униб чиқади, чигит мойи 
кўпаяди, пахта толасининг сифати яхши-
ланади. Э.ф.нинг 0,005%ли эритмаси юм-
шатувчи таъсирга эга бўлиб, магний хло-
рат, натрий хлорат каби дефолиантларта 
бу эритма билан ишлов берилса, дефоля-
циядан сўнг ғўза барглари 85—87% гача 
нам ҳолда тўкилади, ёш кўсаклар сакла-
ниб қолади, пахта ҳосилдорлиги гектари-
га 2—3 ц.га ошади.

ЭТАНОЛАМИНЛАР — рангсиз, 
аминларга хос ҳидли, қовушоқ гигро-
скопик суюқликлар. Моноэтаноламин 
(2аминоэтанол, этаноламин, коламин), 
диэтаноламин (иминодиэтанол) ва три-
этаноламин (нитрилтриэтанол) фаркда-
нади. Э. сув билан чексиз миқдорда ара-
лашади. Этанол, бензол, хлороформда 
яхши эрийди, гептанда оз эрийди. Амин-
лар ва спиртларнинг хоссаларини намоён 
қилади.

Моноэтаноламин (НОСН2СН2ТМН2)
нинг мол.м. 61,08, суюқланиш т-раси 
10,6°, қайнаш т-раси 171°, зичлиги 1016 
кг/м3. Диэтаноламин (Н0СН2СН2)2 N4 
нинг мол.м. 105,14, суюкланиш т-раси 
27,8°, қайнаш т-раси 270°, зичлиги 1097 
кг/м3. Тр и э т а н о л а м и н (НОСН2СН2)^ 
нинг мол.м. 149,19, суюқланиш т-раси 
21,2°, қайнаш т-раси 360°, зичлиги 1124 
кг/м3.

Э. — кучсиз асослар; минерал ва куч-
ли органик кислоталар билан тузлар бе-
ради. Э. саноатда этиленоксиднн сув иш-
тирокида 90—130° ва 7—ЮМПа босим 
остида суюқ фазали аммонолиз қилиш 
йўли билан олинади. Этиленоксид ам-
миак нисбати 1:15 бўлганда реакция 
маҳсулоти сифатида 78,3% моно, 16% ди 
ва 4,4% триэтаноламин ҳосил бўлади. Бу 
жараёнда этиленоксид конверсияси 100% 
бўлиб, сув, моно, ди ва триэтаноламин-
лар реактификациялаш усули билан аж-
ратиб олинади. Лаб. шароитида Э. амми-
акни оксиэтиллаш, этиленхлоргидринни 
аминлаш, метиленциангидринни гидро-
генлаш йўли билан синтез қилинади. 
Э. адсорбент сифатида, эмульгаторлар 
и.ч.да, диспергаторлар, кўпик, ювувчи ва 
тозаловчи воситалар, шампунлар, сирт 
фаол моддаларни барқарорлаштирувчи 
модда сифатида қўлланади.

Моноэтаноламин этилендиамин, 
Мвинилпирролидин ва бошқаларни орга-
ник синтезлашда, диэтаноламин — пла-
стификаторлар, коррозия ингибиторлари 
ва бошқалар олишда ишлатилади.

Зикрилла Исабоев. 

ЭТАТИЗМ (франц. — давлат) 
— давлатни жамият тараққиётининг 
юқори натижаси ва мақсади ҳамда ўз 
навбатида, иқтисодий ва ижтимоий ри-
вожланишнинг асосий, ҳал қилувчи 
омили деб ҳисобловчи ижтимоий та-
факкур йўналиши. «Э.» терминини 
швейцариялик сиёсатшунос Н.Дро 
19-асрда қўллаган. Э. иқтисодий ва 
сиёсий ҳокимиятнинг ўта марказла-
шиши ва бюрократлашишини, давлат-
нинг жамият ҳаётининг барча соҳалари 
(иқтисодий, ижтимоий, маданий ва ҳ.к.)
да зўравонлигини англатади. Этатистик 
мафкуранинг эркинлашув ва демократи-
яга қарши характери давлатнинг автори-
тар, тоталитар ва фашистик шаклларида 
яққол намоён бўлади. 20-асрнинг 30-й.
ларида Туркияда Э. миллий иктисоди-
ётнинг реал модели сифатида расман 
тан олинган эди. Туркия Республика-
сининг 1президенти М.К.Отатурк Э. 
сиёсатини эълон қилган ва бу сиёсат 
мамлакатнинг 1937 йилги конституци-
ясида мустаҳкамлаб қўйилган. Турли 
мамлакатларнинг иқтисодий тизимлари 
ўз тараққиётининг айрим даврларида 
амалда этатистик моделга муайян да-
ражада яқинлашган. Унинг асосий бел-
гилари фашистлар Германияси сингари 
тоталитар давлатларда амалга оширил-
ган. СССР, Шарқий Европа, шунингдек, 
ЖанубиШарқий Осиё ва Лотин Амери-
каси мамлакатларида давлат иктисодиёти 
аслида этатистик иқтисодиёт бўлган эди. 
Иқтисодиёт этатистик моделининг сама-
расизлиги СССР ва Шарқий Европа мам-
лакатлари иктисодиётининг синишида 
айниқса яққол кўзга ташланди.

ЭТВЕШ (Ебгубк) Лоранд (Роланд) 
(1848.27.7, Будапешт 1919.8.4) венгер 
физиги. Венгрия ФА аъзоси (1873) пре-
зиденти (1899-1905). Будапешт, Кёнсберг 
ва Гейдельберг унтларида ўқиган. Бу-
дапешт унтида ишлаган (1871 йилдан), 
проф. (1872). Илмий ишлари молекуляр 
физика, фавитация ва геофизикага оид. 
Молекуляр сиртқи энергиянинг трага 

боғлиқлигини аниқлаган (Этвеш қонуни, 
1886). Буралма тарози ясаб (1888), унда 
гравитацион ва инерт массаларнинг 
юқори даражада аникдикда ўзаро тен-
глигини экспериментал кўрсатган ва шу 
билан эквивалентлик принципини тас-
диклаган. Ҳаракатланаётган объектдаги 
(Ернинг айланиши натижасида) жисм-
нинг оғирлиги ҳаракатнинг тезлиги ва 
йўналишига боғлиқлигини айтган (Эт-
веш эффекти).

ЭТВЕШ — оғирлик кучи градиенти-
нинг тизимга кирмаган бирлиги; эркин 
тушиш тезланишининг 1 см масофада 
10~9 см/сек2 га ўзгаришига тенг. Е билан 
белгиланади. 1Е=10 9с~2. Л. Этвеш шара-
фига қўйилган. 

ЭТЕРИФИКАЦИЯ (юн. шгпег 
эфир ва лот. Ғасю — қиламан) — кар-
бон кислоталарнинг минерал кислоталар 
иштирокида спиртлар билан бирикиб 
мураккаб эфирлар ҳосил қилиш реакци-
яси. Мазкур реакциянинг кимёвий му-
возанатини ўнгга суриш мақсадида ре-
акция маҳсулотларининг бири ортиқча 
миқдорда олинади. Мас, карбон кислота 
кўпроқ олинганда спиртнинг ҳаммаси 
реакцияга киришиб кетади. Э.да водо-
род ионлари (Н+) катализатор ролини 
ўйнайди. Бунда карбкатион ҳосил бўлиб, 
у спирт молекуласини бириктирган ҳолда 
оралиқ комплекс ҳосил қилиши мумкин. 
Кейин сўнгги карбкатион диссоциация-
ланиб, мураккаб эфирни ажратади. Ката-
лизатор (водород иони — протон) эркин 
ҳолда ажралади. Нишонланган атомлар 
ёрдамида Э.да ҳосил бўладиган сувнинг 
гидроксил гуруҳини кислота, водородни 
эса спирт ажратади. Э.дан саноатда кенг 
фойдаланилади. Мураккаб эфирлар, шу-
нингдек, полиэфир толалар (лавсан ва 
бошқалар) ҳам Э. усули билан олинади. 

ЭТИКА (юн. егпоз — хулқ, одат) 
— ахлоқ ва унинг шахс ҳамда жамият 
ҳаётидаги ўрнини ўрганувчи фалсафий 
фан. Э. ахлоқшуносликнинг фалса-

фийназарий муаммоларини ва ахлоққа 
доир дидактикамалий асарларни ўз 
ичига олади. У инсоният ўз тажрибаси 
орқали эришган донишмандлик намуна-
ларини ҳикоятлар, ҳикматлар, нақллар, 
мақоллар тарзида баён этади, кишилар-
га ахлоқнинг моҳиятини тушунтириб, 
фалсафий хулосалар чиқаради, уларга 
ахлоқий қонунқоидаларни ўргатади.

Э.нинг қуйидаги мезоний тушунча-
лари — категориялари бор: фазилат ва 
иллат, яхшилик ва ёмонлик, ҳалоллик, 
ростгўйлик, камтарлик, адолат, бурч, 
виждон, номус, идеал, бахт, ҳаётнинг 
маъноси ва бошқалар Ахлоқ инсон ва 
жамият ҳаётининг барча (шахсий, жамо-
авий, касбий ва ҳ.к.) жабҳаларини қамраб 
олганлиги туфайли уни ўрганувчи Э. 
барча фанлар билан алоқадор. Айниқса, 
унинг маънавият тизимидаги фанларга 
таъсири катта. Э.нинг эстетика билан 
боғлиқлиги санъат воситасида рўй бе-
ради; ҳар бир санъат асарида ахлоқнинг 
долзарб муаммолари кўтарилади, санъ-
аткор ўз даври ахлоқий даражасини ва 
унга муносабатини бадиий қиёфалар 
орқали бевосита ёхуд билвосита акс эт-
тиради. Демак, эстетика ўрганаётган ҳар 
бир бадиий асар айни пайтда Э. нуқтаи 
назаридан ҳам тадқиқ этилаётган бўлади. 
Э.нинг диншунослик билан муносабати 
ҳар иккала фаннинг ахлоқий мезонлар 
муаммосини ҳал этишга қаратилгани би-
лан боғлиқ. Бунда дин — восита, ахлоқ 
— мақсад тарзида намоён бўлади. Ҳар 
бир диннинг муқаддас китоби худо-
нинг бандаларини ҳам эътиқодий, ҳам 
ахлоқий инсонлар қилиб тарбиялаш-
га йўналтирилган. Шунингдек, комил 
инсон муаммоси ҳар иккала фан учун 
умумий ҳисобланади; фарқ шундаки, Э. 
бу муаммога замонавий тарбия нуктаи 
назаридан ёндашади. Э. ҳуқуқшунослик 
билан чамбарчас боғлиқ; кўп ҳолларда 
ахлоқий ва ҳуқуқий меъёрлар моҳиятан 
бир хил бўлади, улар фақат ёндашувда 
— санкцияларнинг жорий этилишидаги 
усул орқали фарқланади. Шунга кўра, 
ахлоқни жамоатчилик асосидаги ҳуқуқ, 

ҳуқуқни эса қонунийлаштирилган ахлоқ 
деб аташ мумкин. Э.нинг ҳуқуқшунос 
одоби деб аталган махсус соҳаси ҳам 
мавжуд. Э. ўзининг назарий ва айниқса, 
амалий жиҳатлари билан пед. фанининг 
асоси ҳисобланади; таълим тизимидаги 
таълимтарбия ўзини ҳар қадамда ахлоқий 
тарбия сифатида намоён қилади. Шу-
нингдек, Э. психология, социология, си-
ёсатшунослик, экология каби қатор фан-
лар билан ҳам мустаҳкам алоқадор, улар 
муаммоларини ҳал қилишда ахлоқий 
нуқтаи назар, ахлоқшунослик назарияла-
ри муҳим аҳамиятга эга.

Э.га доир дастлабки тушунчалар шу-
мерликларнинг «Ме» қонунлар мажмуи-
да учрайди. Ундаги «намлул» тушунчаси 
инсонпарварлик, эзгулик маъноларини 
англатган. Бобил подшоси Хаммура-
пи қонунларида, «Пхатотен ўгитлари», 
«Миср маййитлар китоби», Авесто 
каби қадимий ёдгорликларда ахлоқий 
тамойиллар ва меъёрлар қонунлар, 
эътиқодий даъватлар шаклида берил-
ган; Ҳиндистоннинг «Мануқонунлари», 
«Дҳаммапада», «Патанжали» каби ёд-
горликларида эса панднома ва ҳикмат 
усули устувор. қадимий Хитой даочи-
донишмандлари инсонни табиатнинг 
бир қисми сифатида олиб қарайдилар 
ва унинг вазифаси фазилат йўлидан бо-
риш эканини, барча ёвузликлар, бахт-
сизликлар инсоннинг табиат жорий 
этган қонунлардан чекиниши оқибати 
эканини таъкидлайдилар. Конфуций ва 
унинг издошлари фазилат эгаси бўлишни 
урф-одатларга сўзсиз бўйсунишда 
кўрадилар. қадимий Шарқдаги, хусусан, 
Миср ва Ҳиндистондаги ахлоқий ғоялар, 
қарашлар антик давр эстетикасига ил-
мийназарий асос бўлди; юнон мутафак-
кирлари Сократ ва Платон қарашларида 
илоҳийлик ахлоқнинг асоси, инсонга 
ахлоқийлик азалдан берилганлиги таъ-
кидланса, Аристотель инсон камолотга 
билиш фаолияти, воқеликка фаол муно-
сабати орқали, ҳирсу эҳтирослар устидан 
ҳукмронлик қила олиши туфайли эриша-
ди, дейди. Цицерон, Сенека, Эпиктет син-

гари қадимий Рим ахлоқшуносларининг 
қарашларида эса қуллик, эрк, ҳаётнинг 
маъноси, бахт муаммолари ўртага ташла-
нади. Ўрта асрлар Э.сида қадимги Шарқ 
мутафаккирлари (Розий, Форобий, Ибн 
Сино, Ибн Рушд) асарлари ва фикҳий 
тасаввуфий йўналишларда Абу Лайс 
Самарқандий, Ғаззолий, Румий, Азизид-
дин Насафий, Навоий, Кошифий томони-
дан ёзилган китоблар Э. тараққиётига кат-
та ҳисса бўлиб қўшилди; Уйғониш даври 
файласуфлари ўз ахлоқий қарашларида 
улардан самарали фойдаландилар (Вал-
ла, Монтень). Бу таъсирни янги давр 
ахлоқшунослигида ҳам яққол сезиш мум-
кин; Гоббс, Спиноза, Гельвеций, Гольбах, 
Руссо каби маърифатчилар ахлоқнинг 
шахс ва жамият ҳаётидаги ўрнига, демо-
кратик ўзгаришларнинг ахлоқий илдиз-
ларига эътиборни қаратдилар. Бу даврда 
немис мумтоз ахлоқшунослиги алоҳида 
аҳамиятга эга бўдди; у бир томондан 
рационал назарияларни (Кант, Шиллер, 
Фихте, Шеллинг, Гегель, Фейербах), 
2томондан, норационал қарашларни 
(Кьеркегор, Шопенгауэр, Ницше) ўртага 
ташлади; Кант бурчга асосланган импе-
ратив (қатъий амр) ғоясини илгари сур-
ди, Гегель ахлоқнинг миқёсийлигини, 
ҳуқуқнинг асоси, жамиятнинг қони 
ва жони эканини, Фейербах ахлоқий 
хаттиҳаракатларда ҳиссиётнинг, айниқса, 
муҳаббат ҳиссининг аҳамиятини таъ-
кидладилар. Норационал йўналиш та-
рафдорлари инсонни тушунчалар (ақл) 
ёрдамида билиш мумкин эмаслигини, 
ёвузликнинг эзгуликдан ғолиб келаёт-
ганлиги ахлоқсизликни ахлоқий ниқоб 
билан беркитишга доимий уриниш билан 
боғлиқлигига, инсон ихтиёр исканжасида, 
манфаат ва ҳукмронлик йўлида ҳеч нар-
садан тоймайдиган жонзотга айланиб бо-
раётганига диққатни қаратдилар. 19-аср-
нинг 2-ярми — 20-аср бошларидаги рус 
мумтоз ахлоқшунослиги ахлоқийликни 
динийлик билан яхлитликда олиб қаради 
(В.Соловьёв, Ф.Достоевский, Н.Бердяев, 
Б.Вишеславцев), эзгулик билан ёвузлик-
нинг диалектик алоқадорлиги масала-

сини ўртага ташлади. Этик тафаккурлар 
тарихида ахлоқ табиати ҳақидаги турли 
таълимотлар вужудга келган (қ. гедонизм, 
эвдемонизм, утилитаризм). Ҳоз. пайт-
да ғайризўравонлик ахлоқшунослиги 
(Ганди, Кинг, Шарп, Гусейнов) муҳим 
аҳамиятга эга. У ёвузликка қарши 
зўравонлик ишлатмасдан курашишни 
тавсия этади — террор қилиш, қон тўкиш, 
исён кўтариш билан эмас, муҳаббат, ке-
чиримлилик, юксак ахлоқийлик, эзгу 
ихтиёр ва ирода воситасида иш тутиш 
лозим. Шунингдек, бугунги кунда ҳаётга 
эҳтиром ёки универсал Э. (А.Швейцер), 
янги тасаввуф Э.си (М.Қутқу, М.Жўшон) 
инсоният олдига долзарб ахлокий вази-
фаларни қўймоқда. Ҳаётга эҳтиром ин-
сондан мавжудликдаги ҳар бир жонзотга 
— ўсимликка ҳам, ҳайвонларга ҳам ўз 
ҳаёти каби олий қадрият деб қарашни та-
лаб этса, янги тасаввуф ахлоқшунослиги 
индустриал жамиятда нафсга қарши ку-
рашишнинг муҳимлигини исботлаб бе-
ради.

Эндиликда Э. олдида қатор глобал 
муаммолар турибди; инсоният ҳозир 
ноосфера (техникавий муҳит)да яшаб, 
биосфера (биологик муҳит)дан тобо-
ра узоқлашиб бормоқда, инсон тафак-
кури вужудга келтирган фантехника 
тараққиёти эндиликда инсоннинг ўзига, 
унинг мавжудлигига қарши хавф си-
фатида ҳам майдонга чиқмоқда: атом, 
водород, нейтрон бомбаларнинг, ядро-
вий каллакли баллистик ракеталарнинг 
яратилиши, оламий океаннинг, ер ости 
ва ер усти сувларининг заҳарланиши 
каби ҳодисалар экологик тозаликдан ҳам 
кўра ахлоқий покликни талаб қилмоқда. 
Клонлаштириш, бир инсон аъзосини 
бошқа инсонга кўчириб ўтказиш, эвтана-
зия (беморнинг ўз ўлимини.тезлаштириш 
тўғрисидаги илтимосини қондириш) ва 
бошқалар муаммолар ҳам ахлоқий арала-
шувга муҳтож.

Ўзбек миллий Э.си бошқа фалсафий 
фанлар каби минтақавий табиатга эга 
бўлиб, унинг илдизлари Авестот бо-
риб тақалади. Авестода илгари сурилган 

3 фазилат — эзгу фикр, эзгу сўз, эзгу 
амал яхлитлигидан иборат ахлоқий ғоя 
барча даврлар ўзбек Э.си учун умумий 
тадқиқий асос бўлиб келди. Тасаввуфий 
Э.да мазкур яхлитлик 4 фазилат яхлитли-
ги (эзгу фикр, эзгу сўз, эзгу амал ва маъ-
рифат) шаклида намоён бўлди (Азизид-
дин Насафий, Кошифий). Нақшбандия 
тариқати ахлоқшунослигида эса асосий 
эътибор инсоннинг замон ва макондаги 
ролига, ахлоқий хаттиҳаракатнинг замон 
эҳтиёжларини ҳисобга олиши, илоҳий 
ва инсоний фазилатларнинг уйғунлиги 
масаласига қаратилди (Баҳоуддин 
Яақшбанд, Алишер Навоий). Ўрта аср-
лар ўзбек Э.сида назарий фикрлар би-
лан панднома усулидаги ҳикоятлар 
омухталиги кўзга ташланади (Юсуф 
Хос Ҳожиб, Аҳмад Югнакий, Яссавий, 
Пошшохожа). Бу жиҳатдан темурий-
лар давридаги пандномалар, айниқса, 
Навоийнинг «Маҳбуб улқулуб» асари 
ноёб ҳисобланади. Кейинги даврлардаги 
энг эътиборли панднома Гулханийшшт 
«Зарбулмасал» асаридир. Жадидчилик 
ҳаракати даврида ахлоқшуносликка эъ-
тибор янада кучайди; жадидлар миллий 
озодликка эришиш йўлини халқ ахлоқий 
даражасини ва маърифатни юксалтириш-
да кўрдилар; Анбар Отиннинг «Қаролар 
фалсафаси», Авлонийштг «Туркий Гули-
стон ёхуд ахлоқ», Фитратнит «Нажот 
йўли», «Оила» асарларида шахс ахлоқий 
ҳаётининг жамият тараққиётига таъсири, 
янгича турмуш тарзининг ахлоқийлик 
билан боғлиқлиги масалалари кўтарилди. 
Ахлоқийликни синфийлик ва партиявий-
лик каби тамойилларга бўйсундирган 
шўролар даври Э.си сохта фан сифатида 
ўз вазифасини ўтай олмади. Ўзбекистон 
мустақилликка эришгандан сўнг, кеч-
миш ахлоқий қадриятлари, анъанавий 
урф-одатлар, миллий ва ахлоқий та-
мойил ҳамда меъёрлар жамиятда ўз 
ўрнини эгаллагач, Э. фани ҳам тараққиёт 
йўлига кирди, Э. тарихи ва назариясига 
доир йирик тадқиқотлар эълон қилинди 
(Й.Жумабоев, Э.Юсупов). Ўзбекистон 
миллий унтида этика ва эстетика кафе-

драси мавжуд; барча олий ўқув юртлари-
да Э. фани ўқитилади. Ҳоз. пайтда олим-
лар (Х.Шайхова, А.Шер, Ф.Загритдинова, 
М.Маҳмуд ва бошқалар) Э. тарихи ва на-
зариясининг долзарб муаммоларига доир 
янги тадқиқотлар олиб бормоқда.

Л Л . А р и с т о т е л ь , 
Никомаховаэтика(соч. в 4х т., т. 4), М., 
1983; Н авои й А., Маҳбуб улқулуб 
(Мукаммал асарлар тўплами, 20 ж.ли, 
14ж.), Т., 1998; Форобий, Фозил одамлар 
шаҳри, Т., 1993; Авлоний А., Туркий Гу-
листон ёхуд ахлоқ, Т., 1992; Жум а б о е 
в йил, Ўзбекистонда фалсафа ва ахлоқий 
фикрлар тараққиёти тарихидан, Т., 1997: 
Юсупов Э., Инсон камолотининг маъна-
вий асослари, Т., 1998; Загритдинова Ф 
., Некоторне проблемн биомедицинской 
этики, Т., 2005.

Абдулла Шер.

ЭТИЛ СПИРТИ (вино спирти, эта-
нол), С2Н5ОН — бир атомли алифатик 
спиртларнинг муҳим вакили. Мол.м. 
46,069. Рангсиз, ўткир таъмли, спирт-
ларга хос ҳидли суюқлик. Суюқланиш 
т-раси — 114,5°, қайнаш т-раси 78,39°, 
зичлиги 789,27° кг/м3 (20°да). Сув билан 
чексиз аралашади ва таркибида 95,57% 
спирт, 4,43% сув бўлган азеотроп ара-
лашма ҳосил қилади. Абсолют соф спирт 
олишда 2 усулдан фойдаланилади. 1усул-
да сувли спиртга озроқ бензол қўшилади 
ва ҳосил бўлган аралашма фракциялаб 
ҳайдалади. Бунда аввал сув, спирт ва 
бензол аралашмаси, кейин спиртнинг 
бензол билан аралашмаси ва ниҳоят, 
охирида соф спирт ҳайдалади. 2усулда 
96% ли спиртни кальций (П)оксид ёки 
қиздирилган мис (П)сульфат билан иси-
тилади. Бунда сувнинг асосий массаси 
чиқиб кетади, спирт таркибида ушланиб 
қолган 0,2— 0,3% сувни спиртга ме-
талл ҳолдаги кальций ёки магний қўшиб 
ҳайдаш йўли билан ажратилади.

Э.с. саноатда таркибида қанд (ша-
кар) бўлган моддалардан энзимлар ва 
ачитқилар таъсирида қуйидаги реакция 
орқали олинади:

С6Н1206>2С2Н5ОН+2С02
Хом ашё сифатида глюкоза ёки узум 

шарбатидан фойдаланилганда таркибида 
8 дан 16% гача Э.с. бўлган узум виноси 
ҳосил бўлади. Кўпинча полисахаридлар 
(крахмал ёки целлюлоза) хом ашё сифа-
тида қўлланади. Э.с.ни умумий форму-
ласи (С6Н10О5)п бўлган полисахаридлар-
дан ҳам олиш мумкин. Бунда улар тўла 
гидролизга учратилиб глюкозага, сўнгра 
спиртга айлантирилади. Крахмалли хом 
ашёлар сифатида бошокли ўсимликлар 
— буғдой, арпа, шоли, жўхоридан, шу-
нингдек, картошкадан фойдаланилади.

Э.с. саноатда бир неча йўллар билан 
синтез қилинади. Ёғоч гидролизатини 
ачитиш йўли билан гидролиз спирт и оли-
нади. Унинг таркибида 2% гача заҳарли 
модда — метил спирти (метанол) бўлади. 
Сульфат кислота иштирокида этиленни 
гидратация қилиш реакциясидан ҳам Э.с. 
олишда кенг фойдаланилади.

Баъзи мамлакатларда Э.с. ацетилен-
дан олинади. Бу усулда Кучеров реакци-
яси асосида ацетилен аввал сирка альде-
гидга ўтказилади, кейин уни гидрогенлаб 
Э.с.га айлантирилади. Мазкур реакция 
мис ёки палладий катализатори иштиро-
кида юқори трада олиб борилади:

нс=нс+н2о > сн3сно > сн3сн2он
Э.с. дунёда энг кўп синтез қилинадиган 

ва қўлланадиган маҳсулотлардан бири 
ҳисобланади.

Ишлаб чиқарилган Э.с.нинг асосий 
қисми дивинил олишда, этил эфир, хло-
роформ, хлорал, ўта соф этилен, этила-
цетат, мураккаб эфирлар ва эритувчилар 
ишлаб чиқаришда қўлланади. Э.с. тибби-
ётда, фармацевтикада, атирупа саноати-
да, бўёқчилиқда, антисептик воситалар 
тайёрлашда ишлатилади. Э.с. — муҳим 
антифризлардан бири. Ундан озиқ-овқат 
саноатида, турли спиртли ичимликлар 
ва доривор дамламалар тайёрлашда ҳам 
фойдаланилади.

Э. наркотик модда. Узоқ вақт истеъ-
мол қилинса, нерв, меъдаичак, юракто-
мир системалари, жигар қаттиқ зарарла-
нади.

ЭТИЛ ЭФИР, диэтил эфир, 
С2Н5ОС,Н5 — оддий эфирларнинг муҳим 
вакили; ўзига хос ҳидли, рангсиз, учувчан 
суюқлик. Суюқланиш т-раси — 116,3°, 
қайнаш т-раси 34,5°, зичлиги 714 кг/м3. 
Органик эритувчиларда эрийди, ўзи ҳам 
кўпгина органик моддаларни эритади. 
Э.э. резинани шиширади. Саноатда этил 
спиртига 140° да сульфат кислота таъсир 
эттириб олинади. Э.э. тиббиётда умумий 
наркоз (наркоз эфири) учун, шунингдек, 
эритувчи сифатида ишлатилади. Ёнувчи 
ва портловчи модда бўлганлиги сабабли 
саноатда кам қўлланади. Заҳарли, унинг 
ҳаводаги миқдори 300 мг/м3 дан кўп 
бўлмаслиги керак.

ЭТИЛАЦЕТАТ, СН3СООС2Н5 му-
раккаб эфир; ёқимли мева ҳидли, ранг-
сиз учувчан суюқлик. Суюқланиш т-раси 
—82,4°, қайнаш т-раси 77,1°, зичлиги 
900 кг/м3; сувда эрийди, спирт ва эфир 
билан чексиз аралашади.

Э. ацетальдегиддан ва сирка кис-
лотани этанол билан этерификацшшЬ 
олинади. Э. нитроцеллюлоза, целлюло-
ид, алкид, винил, поливинилацетат смо-
лалари, хлоркаучук ва бошқалар учун 
эритувчи сифатида қўлланади; спиртли 
аралашмаси ацетилцеллюлоза, локлар ва 
бошқаларни эритишда ишлатилади. Э. 
— наркотик модда, буғи шиллиқ парда-
га таъсир этади, дерматитлар ва экземага 
сабаб бўлади. Ҳавода Э. буғи 200 мг/м3 
дан кўп бўлмаслиги керак.

ЭТИЛБЕНЗОЛ, С6Н5СН2СН3 арома-
тик углеводород, бензол ҳосиласи; ранг-
сиз суюқлик. Суюқланиш т-раси —95°, 
қайнаш т-раси 136,2°, зичлиги 867 кг/м3, 
Сувда оз эрийди, кўпгина органик эри-
тувчилар билан аралашади. Ҳаводаги Э. 
буғининг концентрацияси 50 мг/м3 дан 
ошмаслиги керак. Стирол олишда, шу-
нингдек, мотор ёнилғиларига қўшимча 
сифатида қўлланади.

ЭТИЛЕН, этен, С2Н4 — энг оддий 

тўйинмаган углеводород, олефинлар го-
мологик қаторининг бошланғич аъзоси; 
кучсиз ҳидли, рангсиз, заҳарли, ёнув-
чан газ. Суюкланиш т-раси — 169,5°, 
қайнаш т-раси 103,8°; зичлиги 566 кг/
м3. Э. бирикиш реакцияларига жуда шид-
датли киришади. Э. — органик бирик-
маларни синтезлашда муҳим бошланғич 
маҳсулотлардан бири. Э.ни полимерлаш 
асосида саноатда полиэтилен олинади. 
Этил спирти, этиленгликоль, этиле-
ноксид, этиленпропилен каучуклар ва 
бошқалар олишда қўлланади. Тиббиётда 
жарроҳлик операцияларида умумий нар-
коз сифатида ҳам ишлатилади. Нефтни 
қайта ишлаш орқали ва табиий газдан 
кўп миқдорда арзон Э. олинади. 

ЭТИЛЕНГЛИКОЛЬ, 1,2 этанди 
ол, НОСН2—СН2ОН — 2 атомли оддий 
спирт; рангсиз, ҳидсиз, ширин таъм-
ли қовушқоқ гигроскопик суюқлик. 
Суюқланиш т-раси —12,7°, қайнаш 
т-раси 197,° 6°, зичлиги 1108,8 кг/м3. Сув, 
спирт, ацетон, глицеринда яхши эрийди, 
бензол, толуол, диэтил эфир, углерод те-
трахлоридда оз эрийди. 20% ли сувдаги 
эритмаси —8° да, 40% ли эритмаси —24° 
да, 66,7% ли эритмаси —75° да, 80% ди 
эритмаси — 47° да, 90% ли эритмаси — 
29° да музлайди.

Э. гликолларнинг барча хоссаларини 
намоён қилади. Ишқорий металлар ва 
ишқорлар билан гликолятлар, органик 
кислоталар ва уларнинг ангидридла-
ри билан 1 ва 2 алмашинган мураккаб 
эфирлар, дегидратланганда ацетальде-
гид (2пС12 иштирокида), диэтиленгли-
коль (№ОН иштирокида) ёки диоксан 
(Н2804 иштирокида қиздирилганда), эти-
леноксид билан полиэтиленгликоллар 
Н(ОСН2СН2)пОН ҳосил қилади.

Санотда Э. этиленоксидни гидратлаб 
олинади. Э.нинг сув билан аралашмаси 
антифриз сифатида ишлатилади. Пласт-
массалар, сунъий тола ишлаб чиқаришда 
тўқимачилик, атирупа, тамаки саноатида 
қўлланади.

ЭТИЛЕНОКСИД, оксиран, 1,2 
эпоксиэтан, XV эфир ҳиди келадиган 
рангсиз газ ёки суюқлик. Мол. м. 44,05. 
Суюқланиш т-раси — 112,5°, қайнаш 
т-раси 10,7°, зичлиги 870 кг/м3. Сув, 
этанол, углеводородлар ва бошқалар ор-
ганик эритувчиларда яхши эрийди. 300° 
гача барқарор, 400° дан юқори трада 
азотли аралашмаси изомерланиб ацеталь-
дегидга айланади ёки этилен (Э. кўпроқ 
бўлса) ҳосил қилади. Кумуш нитрат 
Аёг>Ю3нинг сувдаги эритмасида кисло-
род иштирокида оксидланса гликоль кис-
лота, оксид ва кумуш катализаторлигида 
оксидланса С02 ва сув, никель катализа-
тори устида 30°да гидрогенланса этанол 
беради. Э. осон полимерланади, инициа-
торларнинг табиатига қараб мол. м. тур-
лича бўлган полиэтиленоксид олиш мум-
кин. Диамерланганда 1,4диоксан ҳосил 
бўлади. Саноатда этиленни оксидлаш 
усулида синтез қилинади. Органик син-
тезнинг муҳим маҳсулоти ҳисобланади. 
Э. этиленгликоллар, галогенгидринлар, 
этаноламинлар, диоксан, фенилэтанол, 
ионогенсиз сирт фаол моддалар ишлаб 
чиқаришда, шунингдек, тиббиётда ас-
бобускуналар, бир марта қўлланадиган 
шприцларни стерилизация қилишда 
ишлатилади. Э. — ёнувчи, портловчи ва 
заҳарли модда. Чақнаш т-раси < — 18°. 
Терига ва шиллиқ пардаларга таъсир эта-
ди. Ҳаводаги миқдори 1 мг/м3дан ошмас-
лиги керак.

ЭТИЛЕНПРОПИЛЕН КАУЧУ-
КЛАР — этиленнинг пропилен билан 
(қўш сополимерлар) ёки этиленнинг про-
пилен билан оз миқдордаги учинчи со-
мономер.— қўш боғли диен иштирокида 
сополимерланиш (учлик сополимерлар) 
маҳсулотлари. Э.п.к.нинг зичлиги 850—
870 кг/м3. Тўйинган қўш сополимерлар 
пероксидлар, дималеинимидлар, хлорор-
ганик бирикмалар билан вулканизация 
қилинади. Тўйинмаган учлик сополи-
мерлар учун оддий олтингугуртли вул-
канизация усуллари қўлланади. Э.п.к. 
асосидаги резиналарнинг муҳим хосса-

лари иссиққа ва озонга бардошлилик, 
кислород билан оксидланишга, кислота-
лар ва ишқорлар таъсирига чидамлилик, 
электризоляцион хоссалари юқорилиги 
ҳисобланади. Ўтказгичлар ва кабеллар-
ни изоляциялашда юқори атмосферага 
бардошли турли резинатехник буюмлар 
(мас, автомобиль ойналари зичлагич-
лари), серғовак юмшоқ материаллар ва 
бошқалар ишлаб чиқаришда қўлланади.

ЭТИЛЦЕЛЛЮЛОЗА, этоцел цел-
люлозанинг оддий этил эфири. Таъмсиз 
ва ҳидсиз оқ кукун. Умумий формуласи 
[С6Н702(ОН),_х(ОС2Н5)х]п. Бензол билан 
метанол, толуол билан этанол аралаш-
малари ва пиридинда эрийди. Ишқорий 
целлюлозани этил хлорид билан этери-
фикациялаб олинади. Пластмасса, лок, 
тасмалар, электр изоляция материаллари 
ва бошқалар тайёрлашда ишлатилади. 

ЭТИМОЛОГИЯ (юн.— ҳақиқат; 
сўзнинг ҳақиқий маъноси ва ...логия) — 1) 
сўз ва морфемаларнинг келиб чиқишини 
ўрганувчи тилшунослик бўлими; 2) 
сўзнинг келиб чиқишини аниқлашга 
қаратилган тадқиқот усуллари мажмуи; 
3) сўзнинг келиб чиқиши. 19-аср тилшу-
нослигида «Э.» термини «грамматика» 
маъносида ҳам қўлланган.

Тилшунослик бўлими ҳисобланган 
Э.нинг асосий вазифаси қадимий ман-
баларни ҳамда тил луғат таркибининг 
шаклланиш жараёнини ва унинг даст-
лабки, қадимий ҳолатини тиклашдан 
иборат. Ҳар бир тил лексикасида муайян 
миқцордаги сўзлар борки, уларнинг шак-
ли билан маъноси ўртасидаги боғлиқлик 
шу тил эгалари учун тушунарсиз бўлиб 
қолган, чунки сўзнинг тарихан ўзгара 
бориши унинг дастлабки шакл ва маъ-
носини хиралаштириб қўяди, бундай сўз 
структурасини тилдаги мавжуд ясалиш 
қолиплари орқали изоҳлаб бўлмайди. 
Этимологик таҳлилнинг мақсади муай-
ян сўзнинг қачон, қайси тидда, қандай 
ясалиш қолипи бўйича, қайси тил ма-
териали асосида қандай шакл ва маъ-

нода пайдо бўлганини аниқлашдир. 
Этимологик таҳлилнинг асосий методи 
қиёсийтарихий усул бўлиб, у фонетик 
қонуниятлар, морфологик қоидалар, 
морфологик ўзгаришларга таяниб иш 
кўради. Бундай тадқиқот натижалари тил 
тизими ва структурасидаги турли жара-
ёнларни ҳамда сўзларнинг этимологик 
маъноларини аниқлашда, этимологик 
луғатлар тузишда аҳамиятлидир. Муай-
ян тил учун ўзлашма ҳисобланган сўзлар 
Э.сини аниқлаш унчалик қийин эмас. 
Мас, ҳоз. ўзбек тилида қўлланаётган 
«дафтар», «пиёла», «қалам» каби 
сўзларнинг юнон тилига мансублиги, 
ўша тилдаги (дастлабки) маъносини 
аниқлаш учун лексикографик изланиш 
— тегишли тиллар (араб, форс, юнон) 
луғатларини солиштириш кифоя қилади. 
Бироқ «жуда қадимий» маъносидаги 
«дақёнус (даққиюнус)дан қолган» ибо-
расининг Э.сини аниқлаш учун дин та-
рихидан, Қуръони каримдаги «Каҳф 
сураси»дан, Рим империяси тарихидан 
хабардор бўлиш керак.

Сўз Э.сининг илмий Э., сохта Э. ва 
халқ Э.си каби турлари бор. Илмий эти-
мологик таҳлил тил тарихига, лаҳжа ва 
шеваларга мурожаат қилиш, фактларни 
турли йўллар билан қиёслаш орқали юза-
га келади. Мас, пичоқ сўзининг «би» (тиғ) 
ўзагига чак қўшимчасини ёки «бич» (кес, 
кесиб ташла) феълига ак қўшимчасини 
қўшиш орқали, «куй» сўзининг қадимий 
туркийча «кбг» (қўп маъноли сўз; бир 
маъноси — ашулада овознинг пастба-
ландлиги) сўзининг «кўй», «куй» каби 
шакл ўзгариши ва қисман маъно ўзгариши 
орқали пайдо бўлганлиги илмий этимо-
логик таҳлиллар билан аниқланган. Ли-
соний бирликларни этимологик таҳлил 
қилишда улар таркибида тежамкорлик 
натижасида рўй берган ўзгаришларга 
жиддий эътибор қаратилади. Мас, ҳоз. 
кунда ўзбек тилида қўлланаётган, пайт 
маъносини билдирувчи туновги — ту-
новкун — туновин сўзлари аслида 3 
таркибий қисмдан иборат бўлиб, «тун 
оғган қун» шаклида қўлланган; бир 

қанча шакл ўзгаришларидан кейин маз-
кур қўринишларга эга бўлган. Демак, 
«туновин», «туновги» сўзлари, мавжуд 
луғатлардагидек ўтган кун, бурноғи кун, 
кечадан олдинги кун маъноларини эмас, 
балки кеча, яъни тун оғган кун (тун чаппа 
бўлган кун) маъносини ифодалаган.

Сохта Э. эскирган ёки ўзлашма 
сўзнинг морфологик тузилиши ва 
бошқалар хусусиятини нотўғри тушу-
ниш натижасида юзага келадиган изоҳ. 
Мас, «медицина» сўзини «мадади Сино» 
тарзида ажратиб, Ибн Сино номи билан 
ёки «дорчин/долчин» сўзини «ҳақиқий 
дори» бирикмаси билан боғлаш сохта Э. 
бўлиб, аслида лот. тесИста — «врачлик 
маҳорати даволаш» маъносини, форсча 
дорчин/долчин эса «доруйи чин» — хи-
той дориси маъносини билдиради. Халқ 
Э.си муайян сўз маъносини аниқ факт-
ларга асосланмаган ҳолда, фақат товуш 
томонининг тасодифий ўхшашлигига 
қараб, шунингдек, афсона ва ривоятларга 
таяниб изохлашдан иборат.

Тиллардаги сўзларнинг дастлаб-
ки келиб чиқиш маъноси этимологик 
луғатларда берилади. Энциклопедик наш-
рларда, жумладан, Ўзбекистон миллий 
энциклопедиясида, одатда, бошқа тил-
дан^ ўтган сўзларгагина Э. кўрсатилади. 
Ўзбек тилшунослигига бағишланган бир 
қатор тадқиқотларда ва айрим соҳалар 
бўйича тузилган луғатларда этимологик 
изланишлар мавжуд бўлсада, Э. тўла 
маънодаги фан соҳаси сифатида шаклла-
ниб етмаган. Проф. Ш.Раҳматуллаевнинг 
кейинги йиллардаги тадқиқот ва 
луғатлари бу соҳадаги дастлабки тажри-
балар ҳисобланади.

Л<Э..Пизани В., Этимология, пер. 
ситал., М., 1956; Севортян Э.В., Этимо-
логический словарь тюркских язмков, 
Т., 1—4, М., 1974—84; Раҳматуллаев Ш., 
Ўзбектилининг этимологик луғати, Т., 
2000.

Неьмат Маҳкамов. 

ЭТИМОН (юн. — ҳақиқат) — ҳоз. 
тидда мавжуд муайян сўз ёки морфема-

нинг келиб чиқишига асос бўлган сўз, 
морфема ёки сўз бирикмаси; сўзнинг 
дастлабки маъноси ва шакли. Мас, қаттиқ 
сўзининг юзага келиш асоси қот (қотмоқ 
феъли) ва (и)қ аффикси бўлган. Ёки 
қишлоқ сўзи (аслида: қиш+ла+қ) қишда 
яшайдиган жой маъносини билдирган. 
Ҳоз. бу маъно кучсизланиб, сезилмас 
ҳолга келган; яп аффикси «йатип» (ётиб)
дан юзага келган.

Э.ни аниқлаш этимологик 
тадқиқотларнинг асосий мақсадидир. Э. 
вазифасини бажарган сўзнинг шакли ва 
маъноси кўпинча турли омиллар таъси-
рида ўзгариб кетади, бу ҳол унинг асл 
маъносини аниқлашни қийинлаштиради. 
Мас, қопламоқ (қопга солмоқ), қовоқ 
(«кўзнинг устини қоплаб турадиган» 
маъносида), қовурға, қопқоқ, қопқон 
каби сўзларнинг Э.и «қоплаб, беркитиб 
турувчи» маъносидаги «қопламоқ» феъ-
лидир. Лексемаларнинг Э.ини аниқлаш 
билан тилшуносликнинг этимология 
бўлими шуғулланади.

ЭТИОЛОГИЯ (юн. — сабаб ва ...ло-
гия) — патологиянит бир бўлими. Ка-
салликнинг юзага келиш сабаблари ва 
шартшароитини ўрганади (мас, грипп 
Э.си — вирус). Э.ни ўрганиш касаллик-
нинг олдини олиш ва даволашда муҳим 
аҳамиятга эга (яна қ. Касаллик).

ЭТНА (юн. — алангаламоқ) — Си-
цилия о.нинг шим.шарқий қисмидаги 
ҳаракатдаги вулкан, Италияда. Бал. 3340 
м (Европада энг баланд вулкан). Шакли 
ясси конуссимон. Ён бағрида жуда кўп 
майда кратери, базальт ва андезитли 
лава оқимлари ҳамда қалин вулкан кули 
қатлами бор. Э. фаол вулкан. 1669 йилда 
қучли, 1983 йилда сўнгги бор отилган. 
800—900 м баландликкача боғ ва токзор 
ҳамда далалардан, ундан юқориси бута-
зор ва ўрмонлардан иборат. Туризм ри-
вожланган. 

ЭТНИК АНТРОПОЛОГИЯ ВА 
ИРҚШУНОСЛИК — антрополо-

гияиинг одамзод ирқларининг келиб 
чиқиш тарихи, сабаблари ва Ер юзига 
тарқалиши ҳамда халқларнинг антропо-
логик таркибини ўрганувчи соҳаси. Мил-
лат ва ирқ, одамзод турларининг бирли-
ги, моногенизм ва полигенизм, одамзод 
гуруҳлари ва унинг таркибан антропо-
логик бир хиллик даражасини аниклаш, 
ирқларнинг классификацияси, дунё 
халқларининг антропологик состави, па-
леоантропология ва полицентризм ҳамда 
моноцентризм назариялари, ирқларнинг 
ҳоз. даврда тарқалиши ва одамзод бирли-
ги, ирқий белгиларнинг ўзгарувчанлиги, 
ирқларнинг қоришуви масалалари усти-
да иш олиб боради.

ЭТНИК БИРЛИК, этнос — киши-
ларнинг маълум бир тарихий даврда 
ва ижтимоий тузумда таркиб топган 
алоҳида барқарор этник уюшмаси. Э.б. 
этнографик жиҳатдан «халқ» маъно-
сини’ англатсада, лекин унга нисбатан 
аниқ тушунчадир. Э.б. муайян шароит-
да табиийтарихий тараққиёт жараёнда 
вужудга келган уюшмадир. Фанда Э.б. 
босқичининг 3 тури мавжуд: қабила, элат 
ва миллат. Кетмакет алмашиб келган бу 
атамалар турли вақтларда вужудга келган 
бўлиб, улар ўз даврига хос хусусиятла-
ри билан бир-биридан фарқ қиладилар. 
Кишилар бирлашувининг табиий не-
гизи — ҳудуд умумийлиги, шунингдек, 
улар тилининг яқинлиги ёки умумийлиги 
Э.б.нинг вужудга келишида асосий шарт 
ҳисобланйли. Кўпинча (мас, Америка 
қитъасида) миллатларнинг таркиб топи-
шида этник бирликнинг турли тилларга 
мансуб компонентлари ўртасида олиб 
борилган хўжалик, маданий ва бошқалар 
соҳалардаги алоқаларнинг ривожлани-
ши билан тил умумийлиги қарор топ-
ган. Бу жараённи бошқаришда ҳар хил 
ижтимоий-иқтисодий омиллар ва табиий 
муҳитнинг алоҳида хусусиятлари таъ-
сирида моддий ва маънавий маданият, 
турмуш ва психологик умумийликнинг 
Э.б. учун характерли бўлган белгилари 
шаклланади. Бу элементлар ҳудуд ва тил 

билан бир қаторда Э.б.нинг муҳим белги-
лари ҳисобланади. Баъзан Э.б.нинг шак-
лланишига диний муштараклик, шунинг-
дек, ирқий жиҳатдан яқинлик ҳам муҳим 
таъсир кўрсатади. Бундай яқинлик 
Э.б.ка кирган ва бир-биридан кескин 
фарқланадиган ҳар хил ирқий компо-
нентлар орасидаги метис гуруҳларининг 
ҳосил бўлишида ҳам вужудга келади 
(мас, бразилиялик, кубалик). Шаклланиб 
бўлган Э.б. яхлит ижтимоий организм 
бўлиб, этник жиҳатдан ҳар хил бўлган 
никоҳлар туфайли ва наслдан наслга тил, 
маданият, анъаналар ва бошқаларнинг 
ўтиб бориши йўли билан барқарор тус 
олади. Янада барқарорлик бўлиши 
учун ўзининг ижтимоий-сиёсий ҳамда 
ҳудудий ташкилотини тузишга ҳаракат 
қилади. Аммо вақт ўтиши билан Э.б. 
нинг айрим қисмлари ҳудудий жиҳатдан 
ажралиб кетиш, турмуш ва маданият-
нинг кўп томонларини ўзлаштириш ва 
бошқалар тилни қабул қилиш ҳолатлари 
ҳам учрайди.

Кишилик жамияти ижтимоий-
иқтисодий тараққиётнинг маълум 
бир босқичида қабилалар уюшмаси 
ҳисобланган Э.б. маълум бир тарихий 
шароитда, ҳудудий, иқтисодий, тил ва 
маданий умумийлик асосида шакллана-
ди ва янги тури вужудга келади. қадимий 
даврларда вужудга келган янги Э.б. ни 
ифодалаш учун «элат» атамаси қабул 
қилинган. Элат — Э.б. босқичининг 
қабила уюшмасидан кейинги тури-
дир. Тарихий тараққиёт давомида эса 
Э.б.нинг кейинги тури — миллат шак-
ллана боради.

ЭТНИК ГУРУҲ — муайян бир халқ 
(қабила, қабила иттифоқи, элатнинг) 
нинг парчаланиб алоҳида қисмларга 
бўлиниб кетиши натижасида вужуд-
га келадиган гуруҳ. Э.г.ни қуйидагича 
изоҳлаш мумкин: ўз халқидан (қабила, 
элат) ажралиб чиққан гуруҳ ва бошқалар 
халқлар таркибига кириб, узоқ муддат 
яшаб, шу халқнинг тили, хўжалик фаоли-
яти, урф-одатлари, турмуш тарзини қабул 

қилиб, унга батамом сингиб, ўзларини 
шу халқ этник номи билан атайдиган 
бўлиб қолади.

Аммо шу билан бирга бу гуруҳ ўз 
этник номини ўтмишда қайси қабила, 
элатга мансуб эканлигини, баъзи анъ-
аналарни саклаб қолган бўлади. Мас, 
қипчоқлар 19-асрнинг 2-ярми — 20-аср-
нинг бошларида ўзбек халқининг тар-
кибида (ўз лаҳжалари, турмуш тарзи, 
маданий ҳаётидаги баъзи хусусият-
ларини сақлаб қолганликлари туфай-
ли) этн. гуруҳ бўлган бўлсалар, қозоқ, 
қирғиз, қорақалпоқ, туркман, бошқирд 
ва бошқалар халқлар таркибида ҳам улар 
(қипчоқлар) Э.г. ҳисобланган. Шу синга-
ри қанғли, уйшун ва бошқалар бир қанча 
бошқа қабилавий номлар ҳам юқорида 
эслатилган халқлар таркибида мавжуд 
бўлган. Булар ўз этник номлари билан 
қайси халқлар ичида бўлсалар, ўша халқ 
(қозоқ, қирғиз, қорақалпоқ, туркман, 
бошқирд ва бошқалар) номи билан атал-
ган.

Э.г. турмуш ва маданиятнинг баъзи 
жиҳатлари (тили, дини, моддий ва маъна-
вий маданиятини ўзига хос хусусиятлари 
ва бошқалар)ни сақлаган халқ (миллат)
нинг бошқа миллий гуруҳлар билан ара-
лашуви; элатга ўзининг айрим муҳим 
белгиларини сақлаган ҳолда қўшилиши 
натижасида, шунингдек, халқнинг бир 
қисми асосий этник ҳудуддан узоқ вақт 
узилиб қолиши оқибатида янги табиий 
географик шароитга тушиши натижасида 
хўжалик ва маданий ўзига хос хусусият-
ларга эга бўлиши билан вужудга келади.

Ад.: Шониёзов К., Ўзбек халқининг 
шаклланиш жараёни, Т., 2001.

ЭТНО... (юн. — қабила, элат, халқ) 
— ўзлашма қўшма сўзларнинг биринчи 
қисми; элат, халқ ва уларга оидлик маъ-
ноларини билдиради (мас, этногенез, эт-
нография). 

ЭТНОГЕНЕЗ (этно... ва ...генез) 
халқнинг келиб чиқиши. Тарих фанидаги 
мавжуд илмий методологик ишланмага 

кўра, Э. деб илгаридан мавжуд бўлган 
бир неча этник компонентлар асосида 
янги этнос (элат)нинг вужудга келишига 
айтилади. «Э.» тушунчаси фанга илк ма-
ротаба 20-аср нинг 20-й.ларида Н.Я.Марр 
томонидан киритилган.

Ҳар бир халқнинг тарихи унинг Э.и ва 
этник тарихи билан узвий боғлиқцир. Э. 
этник тарихнинг маълум босқичларида 
вужудга келиб маълум бир этноснинг 
элат, халқ бўлиб шаклланишига қадар 
бўлган даврда давом этадиган тарихий 
ва этномаданий жараёндир. Одатда, би-
рор бир халқнинг Э.ини, унинг этник 
қатламлари таркибини аниқламай туриб, 
у халқ ҳақида, у таркиб топган ҳудуд ва 
унинг давлатчилиги ҳақида бирор илмий 
тасаввур яратиш мумкин эмас.

Э. жараёнида этносни белгиловчи 
ҳудудий омиллар: тил ва этник ном бир-
лиги, этномаданий бирлик, ижтимоий-
иқтисодий ва хўжалик, этник ном (эт-
ноним) ҳамда ўзликни англаш бирлиги, 
сиёсий уюшма бирлиги, дин умумийли-
ги ва бошқалар қатор этник аломатлар 
муҳим аҳамият касб этади. Ушбу этник 
аломатлар ва белгиларнинг барчаси со-
дир бўлгандагина этнос — халқ шаклла-
нади, яъни Э. жараёни якунланади.

Аммо амалда бу этник аломатлар 
барчаси Э. жараёнида, яъни муайян 
бир вақтда ҳозир бўлиши ёки бир давр-
да муҳим аҳамият касб этиши мум-
кин бўлмаган. Жумладан, маълум бир 
халқнинг ташкил топишида тил бир-
лиги бош роль ўйнаган бўлса, иккинчи 
бир элатнинг шаклланиш жараёнида 
хўжалик, учинчисида эса моддий мада-
ният етакчи белги бўлган.

Илмий адабиётларда кўрсатилишича, 
Э. жараённинг 2 усули мавжуд: 1) туб 
ерли (автохтон) этник компонентларнинг 
ўзаро яқинлашуви, уларнинг қўшилиб, 
биргаликда тараққий этиб бориши; 2) 
шаклланган ёки шаклланаётган этник 
бирликка бошқа ҳудудлардан кўчиб кел-
ган компонентларнинг маҳаллий аҳолига 
қўшилиши. Одатда, янги этноснинг шак-
лланиши жараёнида, яъни Э. босқичида 

ва ундан кейин ҳам ҳар хил тарихий 
ҳамда ижтимоий-иқтисодий сабабларга 
кўра, унинг таркибига янгиянги этник 
қатламлар қўшилиб боради. Янги этнос 
вужудга келгач, олдинги этник компо-
нентлар аста-секин йўқолиб тарих майдо-
нидан батамом чиқиб кетадилар (мас, са-
клар, массагетлар, тохарлар ва бошқалар) 
ёки қисман (этник таркиби ўзгарган 
ҳолда) сақланиб қоладилар. Шу ўринда 
таъкидлаш жоизки янги этник бирлик-
нинг шаклланиш жараёнининг охирига 
етиши билан ҳам этник жараён тўхтаб 
қолмайди. Шаклланган этник бирликка 
турли даврларда янгиянги компонент-
ларнинг қўшилиши ёки ундан ажралиб 
чиқиб кетиш ҳоллари этник бирлик шак-
ллангандан кейин ҳам давом этади.

Дарҳақиқат, дунёда ҳеч бир халқ йўқки, 
у ўз Э. жараёнининг илк босқичларидан 
то миллат даражасига кўтарилгунича 
бошқа этник қўшилмаларсиз ривожлан-
ган бўлса. Жумладан, ўзбек халқининг 
Э.и бунга яққол мисолдир. Ўзбек халқи 
Э.ининг илк босқичларидан то халқ сифа-
тида шаклланиб бўлгунига қадар унинг 
асосий таркибини ташкил этган автох-
тон суғдийхоразмий ва қадимий туркий 
қатламлардан ташқари ўзига турли дав-
рларда хилмахил миқдорда маҳаллий ва 
теварак атрофлардан келиб қўшилган эт-
ник гуруҳларни сингдириб борган. Демак, 
ер шаридаги барча халқлар келиб чиқиши 
жиҳатидан кўп этник қатламлидир.

Э.ни тадқиқ қилишда (айниқса, унинг 
дастлабки босқичларини) этнология, эт-
ник антропология, археология, этнолинг-
вистика, фольклор материалларни жалб 
қилган ҳолдаги комплекс ёндашувни та-
лаб қилади.

Э.га оид бугунги кунда турлитуман 
қарашлар ва концепциялар мавжуд.

Жумладан, айрим мутахассис-
лар (Л.Н.Гумилёв) этносни биофизик 
воқеийлик деб биладилар ва шу боис 
Э. тизимини табиий жараёнлар билан 
боғлиқ деб ҳисоблайдилар. Мазкур кон-
цепцияга кўра, этнос биосферанинг 
таркибий қисми бўлгани боис ундаги 

қонуниятларга бўйсунади, Э. эса био-
сферада содир бўладиган жараёнларнинг 
бир қисми деб ҳисобланади.

Ад.: Бромлей Ю.В., Очерки теории эт-
носа, М., 1982; Алексеев В.П., Историче-
ская антропология и этногенез, М., 1989; 
Гумилев Л.Н., Этногенез и биосфера зем-
ли, М., 1992; Садохин А.П., Этнология, 
М., 2000; Шониёзов К., Ўзбек халқининг 
шаклланиш жараёни, Т., 2001.

Адҳамжон Аширов. 

ЭТНОГЕОГРАФИЯ (этно... ва гео-
графия) — этнографиянинг бир бўлими. 
Ер шари, алоҳида мамлакатлар ва улар-
нинг туманлари аҳолисининг таркиби 
ва жойлашишини ўрганади. Шунингдек, 
Э. қадимги ва ҳоз. этник бирликлар-
нит жойлашишини текширади. Э.га 
этник харитаграфия ва этник демогра-
фия киради. Э. антропология билан ҳам 
яқиндан алоқада. Э. антропогеография-
нинг турли мактабларидан фарқ қилиб, 
этник бирликлар (мас, халқлар, этник 
гуруҳлар) ўртасидаги ўзаро муноса-
батлар ва тарихий режадаги географик 
муҳит, табиийгеографик омиллар таъси-
ри ва ижтимоий-иқтисодий омилларнинг 
етакчи ролини ўрганади. Э. олдида тур-
ган муҳим муаммолар этник хариталар 
тузиш методикаси, этник жараёнда — 
йирик миллатларнинг умумлашувида ай-
рим кичик халкларнинг ассимиляцияси 
ва миграциясининг таъсири ва шаҳрик. 
муҳим масалаларни ҳал этишдан иборат.

ЭТНОГРАФИЯ (этно... ва ... гра-
фия), этнология, халқшунослик — 
жаҳондаги барча халқларнинг, этник 
бирликнинг турли типлари, уларнинг 
келиб чиқиши (этногенези), турмуш 
тарзи, урф-одатлари, моддий ва маъна-
вий тараққиёт даражасидан қатъи назар, 
тенг ҳолда ўзаро тафовути ёки умумий-
лиги ва ўхшашлигини, уларнинг ўзига 
хос хусусиятларини ўрганувчи махсус 
фан соҳаси. Э. ҳоз. этяосларнинг келиб 
чиқиши ва шаклланиши, жойлашиши ва 
этник тузилиши, урф-одатлари, маъна-

вий маданияти ва миллий хусусиятлари-
ни тарихий жараён билан боғлиқ ҳолда 
ўрганади. Тарихий Э. йўқолиб кетган 
халқ ва элатлар, ўтмишдаги этник жара-
ён, маиший турмуш ва маънавий мадани-
ят хусусиятларини тадқиқ қилади.

Этн. билимлар қадим замонлардан 
пайдо бўлган бўлсада, лекин мустақил 
фан сифатида 19-асрнинг ўрталарида 
шаклланиб бўлди. Дастлаб, бу атама-
ни 16-асрнинг охирида немис ёзувчиси 
И.Зуммер ишлатган, кейин эса 18-аср-
нинг охирларида ва 1808 йилда махсус 
жур.лар шу ном билан чиқа бошлаган. 
Э. сўзи машҳур француз табиатшуноси 
ва физиги Жан Жак Ампер таклифи би-
лан Париж антропологлари конгрессида 
алоҳида фан сифатида қабул қилинган 
(1839).

Э. дастлаб фактик билимларни 
тўплайди, кейин уларни таҳлил этиш 
орқали моҳиятини тушуниб олиб, на-
зарий хулосалар чиқаради. Э. фани, 
бошқа фанлар сингари ўзига хос махсус 
тадқиқот усуллари ва махсус атамаларга 
эга. Унинг услуби муайян дунёқараш ва 
назариялар (методология) билан боғлиқ 
бўлиб, ўз тадқиқотларини айрим фан 
соҳалари антропология, археология, 
лингвистика, социология, санъатшунос-
лик билан алоқадор ҳолда амалга ошира-
ди.

Мазкур фанларнинг ўзаро боғлиқлиги 
туфайли кейинги йилларда қўшалоқ ил-
мий соҳалар ҳам юзага келди, мас, этник 
антропология, палеоэтнография, этно-
лингвистика ва бошқалар Ҳоз. даврдаги 
этник жараёнларни теран ва кенг миқёсда 
тадқиқ қилишда кейинги йилларда 
ўтказилаётган социологик тадқиқотлар 
яхши самара бермоқда. Натижада — эт-
носоциология, этнопсихология каби янги 
илмий соҳалар юзага келиши муҳим 
аҳамиятга эга. Бундан ташқари, таби-
ийгеографик шароитга қараб ёввойи 
ўсимликларни экиб ўстириш ёки ёввойи 
ҳайвонларни хонакилаштириш, урчитиш 
каби ўзига хос турмуш хусусиятларига 
эга элатларнинг хўжалик хусусиятлари-

ни аникдашда Э. билан ҳамкорликда эт-
ноботаника ва этнозоология каби янги 
соҳалар фаолият кўрсатмоқда.

Халқларни ўрганишда Э. фани 
ниҳоятда кенг ва хилмахил манбалар-
дан ва усуллардан фойдаланади. Бир 
жойда узоқ яшаб, кузатиш йўли би-
лан ўтказилган тадқиқотлар энг сама-
рали эканлигини машҳур этнограф-
лар (Л.Морган, Н.Н.МиклухоМаклай, 
В.Г. Богораз) алоҳида қайд қилганлар. 
Қисқа муддатда, айрим мавсумларда 
ўтказиладиган тадқиқот ишлари экспе-
диция усули бўлиб, ҳозир кенг тарқалган 
ва у мавсумий усул дейилади.

Дала ишларида, асосан, ахборотчидан 
суҳбат йўли билан ёзма ёки магнитофон 
орқали маълумотлар тўплаш, муайян 
маишиймаданий турмуш ҳодисалари, 
оиланикоҳ муносабатлари ва маросимла-
ри, халқ сайиллари ва ўйинларини куза-
тиш, уларда бевосита иштирок қилиш ва 
уларни жиддий ўрганиш (ёзиш, чизиш, 
расмга олиш) каби усуллар қўлланилади. 
Маънавий маданиятни тадқиқ қилишда 
(айниқса, айрим урф-одат ва маросимлар, 
халқ ўйинлари, ибодат, миллий рақслар) 
замонавий техника (фото, видео ва кино-
аппаратуралар) воситаларидан кенг фой-
даланилади.

Ўзбекистонда Э. фани. Ўзбекистон 
ҳудудида истиқомат қилган қабила ва 
элатлар тўғрисидаги энг қадимий этн. 
маълумотлар илк ёзма манбаларда, юнон 
ва рим муаллифлари Гекатей, Страбон, 
Геродот, Арриан, Птолемей ва Ктесий, 
сицилиялик Диодор, Помпей Трог, Тацит 
асарларида учрайди.

Ўрта Осиё халқларининг қадимий 
аждодлари ва уларнинг турмуш тарзи, 
урф-одат ва маросимлари тўғрисида 
қимматли маълумотларни зардуштийлик 
динининг муқаддас китоби «Авесто»да 
ҳам кўриш мумкин. Мил. ав. 6—1-аср-
лардан араб истилосигача Ўрта Осиё 
халқларига тегишли маълумотларни 
қадимий ахоманийлар даврига оид қоя 
тош битикларида, парфиёний, суғдий, 
хоразмий, бахтарий ёзма ёдгорликлари-



www.ziyouz.com кутубхонаси 250

да, хитой саёҳатномаларида, сосонийлар 
Эронининг ўрта форсийпаҳлавий тилда-
ги ёдгорликларида, арман тилидаги ман-
баларда, қадимий туркий ёзма ёдгорли-
кларда учратамиз.

Илк ўрта аср (912-асрлар) муал-
лифлари географ ва сайёҳлар Ибн 
Хурдодбеҳ, алБалхий, Истахрий, Ибн 
Ҳавқал, Масъудий, Ёқут Ҳамавийлар ўз 
саёҳатномаларида Шарқ халқлари Э.си 
бўйича қимматли маълумотлар ёзиб 
қолдирганлар.

Халқ оғзаки ижоди намуналари бўлган 
«ДадаҚўрқут», «Алпомиш», «Манас», 
«Гўрўғли» достонлари тарихий ва этн. 
жиҳатдан ниҳоятда муҳим манбалардир. 
Муҳаммад Хоразмийнинг «Сурат алА-
арз», Абу Райҳон Берунийнинг «Қонуни 
Масъудий», «Амударё тарихи»; Маҳмуд 
Кошғарийнинг «Девону луғотит турк», 
Наршахийнинг «Бухоро тарихи» асарла-
ри Ўрта Осиё, шу жумладан, Ўзбекистон 
шаҳарлари, уларнинг тарихи, табиий-
географик шароити, этнотопонимияси, 
айрим шаҳар ва қишлоқлар аҳолисининг 
лингвистик ва этник таркиби, ижгимо-
ий-сиёсий ҳаёти, маиший турмуши ва 
маданиятининг баъзи жиҳатлари, диний 
эътиқодларига оид ноёб маълумотлар му-
жассамлашганлиги билан муҳим илмий 
аҳамиятга эга.

Амир Темур ва унинг ворислари 
ҳукмронлик қилган даврда яшаган сарой 
тарихчилари ва солномачилари, жумла-
дан, Ҳофизи Абрунинг «Зубдат уттаво-
рих» («Тарихлар қаймоғи»), Низомид-
дин Шомий, Абдураззоқ Самарқандий, 
Ҳусайн Кубравий, Али Кушчи ва 
бошқаларнинг асарларида шу даврга оид 
этн. маълумотларни учратиш мумкин.

Шунингдек, испан элчиси Рюи Гонза-
лес де Клавихонинг асарида, рус солно-
маларида, машҳур сайёҳ Марко Полонинг 
саёҳатномасида ҳам муҳим маълумотлар 
жамланган.

Бобурнштт «Бобурнома» асарида 
Мовароуннаҳр ва қўшни мамлакатларда 
яшаган элатларнинг этник таркиби ва 
тарихи, урф-одати ва маросимлари мада-

нияти ва маиший турмуши ҳақида, Гул-
баданбегимшшт «Ҳумоюннома» номли 
тарихийбиографик асарида Тошкент ва 
Андижондан то Қашқар ва Ҳинд океани 
бўйларигача қандай шаҳарлар, вилоятлар 
борлиги, уларнинг аҳолиси ҳақида маъ-
лумотлар келтирилган.

Ўрта асрлар илмий мероси бўлган 
Ҳофиз Таниш ал-Бухорийнинг «Абдулла-
нома» («Шарафномаи шоҳий»), Маъсуд 
ибн Кўҳистонийнинг «Тарихи Абулхайр-
хоний», Камолиддин Биноийнинг «Шай-
бонийнома», Фазлуллоҳ Рўзбеҳоннинг 
«Меҳмонномаи Бухоро», Абулғозий 
Баҳодирхоннинг «Шажарайи турк» Каби 
асарларида қимматли тарихийэтн. маълу-
мотлар бор.

16—17-асрларда Бухоро, Хива ва 
Қўқон хонликларининг вужудга келиши 
ва Россия давлати билан мунтазам савдо 
ва дипломатик муносабатлар ўрнатилиши 
натижасида рус элчиларининг ўзбек хон-
ликларига қилган сафарлари жараёнида 
тўплаган материалларида ҳам этн. маъ-
лумотлар мавжуд бўлиб, улар маълум ил-
мий қимматга эгадир.

Туркистон ўлкасини жадал этн. 
ўрганиш ўлкани мустамлака қилиш 
мақсади билан боғлиқ бўлиб, ўзбек халқи 
Э.сига оид илмий аҳамиятга эга матери-
аллар тўплаш даври 19-асрдан бошланди.

Марказий Осиё халқлари, шу жумла-
дан, ўзбекларни этн. жиҳатдан ўрганиш 
йўлида 1872 йил Москвада очилган по-
литехника кўргазмаси муносабати би-
лан тайёрланган «Туркистон альбоми», 
шунингдек, Рус география жамиятининг 
Туркистон бўлими, Тиббиёт, антрополо-
гия ва этнография ҳаваскорлари жами-
ятининг Туркистон бўлими, Туркистон 
археология ҳаваскорлари тўгараги, Тур-
кистон қишлоқ хўжалик жамияти, Хому-
тов тўгараги, Ўрта Осиё олимлари жами-
яти, Рус техника жамиятининг Туркистон 
бўлими, Шарқшунослик жамиятининг 
Тошкент бўлимининг роли катта бўлди.

19-аср охири — 20-аср бошларида 
этн. билимларнинг ривожи ўлкада фао-
лият кўрсатган рус шарқшунос, тарихчи, 

этнограф олимлари, сайёҳлари ва давлат 
арбоблари В.В.Радлов, В.В.Бартольд, 
М.С.Андреев, А.А.Диваев, Ъ.Л.Вяткин, 
Н.П.Остроумов, Н.С.Ликошин, 
Н.Г.Маллицкий, эрхотин Наливкинлар, 
И.И.Умняков, А.А. Семёнов, Е.}\.Поли-
вановлар номи билан боғлиқдир. Улар 
амалга оширган ишлар мустамлакачи-
ликка хизмат қилган бўлсада, тўпланган 
катта этн. материаллар 19-аср охири 
— 20-аср бошларидаги Туркистон ҳаёт 
тарзини тавсифлашда муҳим илмий 
аҳамиятга эга.

1918 йилда Туркистон халқ универ-
ситетияа ўзбеклар Э.си бўйича махсус 
курс киритилиб, бу мавзу бўйича маъру-
залар ўқитила бошланди.

1920—30 йиллар Ўзбекистонда Э. 
илмининг вужудга келиш, ташкилий 
ва таркибий шаклланиш даври бўлди. 
1930-й.лар охирида маҳаллий аҳоли 
орасидан етишиб чиққан мутахассис-
лар Г.Алимов, М.Бикжанова, А.Болтаев, 
Я.Ғуломов, Ш.Иноғомов, Т.Миртёсов, 
М.Саиджонов, Х.Ҳусанбоев, К.Юсупов 
ва бошқалар Ўзбекистонда музей ишини 
йўлга қўйиш ва ривожлантиришга, му-
зейларда этн. коллекцияларни кўргазмага 
қўйишга тайёрлаш бўйича муҳим ишлар-
ни амалга оширишди.

1943 йил 4 нояб.да ЎзФА Тил, адаби-
ёт ва тарих институти асосида Тарих ва 
археология институти ташкил этилиб, 
унинг таркибида 6 бўлим, шу жумла-
дан, акад. М.Андреев раҳбарлигидаги Э. 
бўлими ҳам бор эди. Бўлим республика-
да этн. тадқиқотларнинг етакчи маркази 
бўлиб қолди.

Хоразм археологияэтнография экс-
педициясининг ташкил этилиши ва фа-
олият олиб бориши (раҳбарлари С. Тол-
стов, Т.Жданко) Ўзбекистонда Э. фа-
нининг ривожланишида муҳим босқич 
бўлди. Хоразм экспедицияси мобай-
нида қорақалпоқлар Э.сининг махсус 
ўрганилганлиги, Қорақалпоғистонда этн. 
фикрларнинг шаклланиши учун асос 
бўлди.

1960—80 йилларда ўзбек ҳамда 

қорақалпоқ халқларининг этногенези ва 
этник тарихи бўйича фаол тадқиқотлар 
олиб борилди (В.П.Алексеев, 
А.А.Асқаров, О.Сухарева, Т.К.Хожайов 
ва бошқалар). Ўзбеклар этник тарихи-
ни ўрганиш бевосита акад. К.Шониёзов 
номи билан боғлиқ.

Ўзбекистон халқлари фольклори, 
Ўзбекистон декоратив ва амалий санъа-
тининг турли соҳалари, халқ мусиқаси, 
театри, рақс санъати, кийимлари, анъа-
навий халқ таомлари, кишиларнинг маъ-
навий ва моддий ҳаётини ўрганиш этн. 
манбалардан бири сифатида этнограф-
ларнинг диққат марказида бўдди. 1960, 
айниқса, 1980-й.лар Ўзбекистон Э. фани 
учун аввалги тарихшунослик даврига 
нисбатан ғоят сермаҳсул, айни вақтда, 
зиддиятли кечди. Бу зиддиятлар Э.нинг 
долзарб масалаларини белгилаш ва иш-
лаб чиқишда, сиёсий шароитга оғишмай 
ва сўзсиз амал қилишда; монографик ва 
умумлаштирувчи тадқиқотларда улар-
нинг таҳлилийтанқидий нуқтаи назар-
дан ўрганиб чиқилмаганлигида; катта 
кўламдаги илмий текшириш ишлари-
нинг этнос хўжалик амалиёти ва маданий 
ҳаёти вазифаларига мос келмаганида на-
моён бўлди.

Ўзбекистон мустақилликка эришиши 
билан Республикамизда Э. фани янги си-
фат босқичига ўтди.

Ўзбекистон Э. фанининг илмий 
текшириш услублари, назарий асос-
лари, ривожланиш устуворликлари ва 
истиқболларини аниқловчи тадқиқотлар 
вужудга келди. Мустақиллик йиллари-
да ўзбек халқи анъанавий маданиятини 
ўрганишда «европацентризм» нуқтаи 
назаридан ёндошишга, қатор ижтимоий 
ин-т ва ҳодисаларга «ўтмиш сарқити» 
деб қарашга чек қўйилди.

Ўзбекистон Республикаси Вазирлар 
Маҳкамасининг «Ўзбекистон ФА Тарих 
институти фаолиятини такомиллаш-
тириш» ҳақидаги қарори (1998 йил 27 
июль) тарих фани ва унинг қисми Э.нинг 
вазифаларини мазмунмоҳият жиҳатдан 
тубдан ўзгартирди. Ўзбек халқининг эт-

ногенези, этник тарих муаммоларини, 
ўзбек этномаданий жараёнларини янги-
ча мушоҳада қилиш, холисона ёритиш 
имкони пайдо бўлиб, ушбу мавзу этн. 
тадқиқотларнинг етакчи йўналишларидан 
бирига айланди. Бу йўналишни тадқиқ 
этишда акад. К.Шониёзовнинг асарлари 
(«Қарлуқ давлати ва қарлуқлар», 1999; 
«Ўзбек халқининг шаклланиш жараё-
ни», 2001) муҳим ҳисса бўлиб қўшилади. 
1990-й.ларда К. Шониёзовнинг илмий 
раҳбарлиги остида тарихий Э. муам-
моларини (А.Аширов, У.Абдуллаев), 
Ўзбекистон аҳолисининг маиший турмўш 
анъаналарини (С. Соатова, М.Ўроқов, 
В.Ҳақлиев, С.Шарипов) тадқиқ қилувчи 
олимлар гуруҳи шаклланди. Э. Фарғона 
(Ш.Абдуллаев, С.Губаева), Бухоро 
(А.Жумаев, М.Қурбонова), Сурхондарё, 
Қашқадарё вилоятлари

(С.Турсунов, А.Қаюмов, О.Бўриев, 
Қ.Насриддинов) ҳамда Қорақалпоғистон 
Республикасининг (Т.Есбергенова, 
Р.Камолов, Н.Тлеубергенов) минтақавий 
ўзига хосликларининг турли жиҳатларини 
ёритувчи тарихийэтн. ва этн.социологик 
махсус тадқиқотлари вужудга кедди.

З.Орифхонова, Г.Зуннунова, 
М.Қамаритдинова каби олимларнинг 
маҳалланинг ўтмиши ва бугунини, 
ҳозирда ўз-ўзини бошқариш орга-
ни сифатида амалиётдаги аҳамиятини 
ўрганишга бағишланган этн. экспеди-
циялари, этносоциологик тадқиқотлари 
натижалари асосида махсус асарлар 
нашр этилди. Олий ўқув юртлари учун 
Э. фанидан махсус дарслик (И.Жабборов 
«Ўзбек халқи этнографияси», Т., 1994), 
ўқитиш услуби қўлланмалари (О.Бўриев, 
Б.Исҳоқов), этнология атамалари луғати 
(О.Бўриев) чоп этилди.

Ўзбекистонда Э. фанининг шакллани-
ши, ривожи динамикаси, тарихшуносли-
ги муаммолари махсус тадқиқот мавзу-
си бўлди (А.Дониёров ва Д.Ҳошимова). 
Бугунги кунда мамлакатимиз илмий 
муассасаларида Э. фанининг долзарб 
муаммолари тадқиқ қилинмоқда. 2000—
2001 йилларда Термиз ва Қаршида этн. 

тадқиқотлар маркази ташкил этилди. 
Ўзбекистон ФА Тарих институти этноло-
гия бўлими бу тадқиқотлар йўналишини 
белгилаш ва мувофиқлаштириш вазифа-
сини бажариб келмоқда.

Ад.: Жабборов И., Ўзбекхалқи эт-
нографияси, Т., 1994; Шониёзов К., 
Ўзбекхалқининг шаклланиш жараёни, 
Т., 2001; Дониёров А. X., Ўзбекистон эт-
нографияси тарихидан айрим лавҳалар, 
Т., 2003; Дониёров А.Х., Мустақил 
Ўзбекистон этнографияси тарихшу-
нослигининг айрим масалалари, Т., 
2003; Ўзбекистон этнологияси: янгича 
қарашлар ва ёндашувлар, Т., 2004.

Алишер Дониёров. 

ЭТНОЛИНГВИСТИКА (этно... 
ва лингвистика) — тилшуносликнинг 
тил ва тил эгаси бўлган халқ орасидаги 
боғлиқдик ҳамда муносабатларни, тил 
ривожи, вазифавий хусусиятларига ли-
соний, этник омилларнинг биргаликдаги 
таъсирини ўрганувчи соҳаси. Тил билан 
этник хусусиятларнинг ўзаро муносаба-
ти, бир-бирига таъсири икки томонлама 
бўлади: этник омиллар (этноснинг урф-
одатлари, миллий анъаналари, фалсафий, 
диний қарашлари ва бошқалар)нинг тил 
ривожига таъсири ва, аксинча, тил вази-
фавий имкониятларининг этнос ва этник 
хусусиятларнинг шаклланишига ижобий 
таъсири. Э. тил ва унинг ривожига тур-
ли этник гуруҳларнинг қанчалик ҳисса 
қўшганини, бу жараёнда этнослар ора-
сидаги яқинлик, муштараклик ёки улар-
нинг бир-биридан ажралиш, узоқлашиш 
хусусиятларини тадқиқ қилади. Тил-
шуносликнинг этник ономастика, аре-
ал лингвистика, лингвистик география, 
диалектология, тил тарихи, социолинг-
вистика, хариташунослик соҳалари Э. 
эришган илмий натижалардан фойдала-
нади. Э., айниқса, ёзувга эга бўлмаган 
халқларнинг этнографиясини ўрганишда, 
уларнинг тилларидаги этник хусусиятлар 
билан боғлиқ лисоний материалларни 
тўплаш ва тадқиқ қилишда қўл келади.

Ад.: Звегинцев В.А., Этнолингви-

стика, в его кн.: История язшковедения 
XIX—XX вв. в очерках и извлечениях, т. 
2, М., 1965; Этническая ономастика, М., 
1971; Этническаятопонимика, М., 1987.

ЭТНОЛОГИЯ — қ. Этнография. 

ЭТНОНИМ (этно... ва опута — исм, 
ном) — уруғ, қабила, элат, халқ, миллат 
ва бошқалар хил этник уюшмалар номи. 
Бирор тилдаги Э.лар мажмуи этнонимия 
деб юритилади. Уруғ, қабила, халқ номи 
ўзи томонидан танланган ёки ўзгалар 
(кўпинча қўшни этнослар) томонидан бе-
рилган бўлиши мумкин. Э. этноснинг ўзи 
томонидан танланган бўлса — автоэтно-
ним: ўзгалар томонидан номланган бўлса 
— аллоген (экзоген) Э. деб юритилади.

ЭТНОНИМИКА (этно... ва юн. 
опута — исм, ном) — лексикологиянинг 
этнонимларнн ўрганувчи бўлими. Э. тил-
шуносликнинг ономастика соҳаси тар-
кибига киради. Э. маълум этнос тилида-
ги уруғ, қабила, элат, миллат ва бошқалар 
хил этник бирликлар номини тўплаш, 
уларнинг пайдо бўлиши, номланишида-
ги асосий мотивлар, номларнинг луғавий 
таркиби, ундаги субтрат ва адстрат мате-
риалнинг ўрни, этнонимларнинг маъно 
ва этимологияси, ясалиши, этнонимик 
луғатларни тузиш тартибқоидалари каби 
муаммолар билан шуғулланади. Ўзбек 
тили этнонимларга бой бўлиб, улар не-
гизида халқнинг қадимий тотемистик 
тасаввурлари (баҳрин, тойлоқ, лочин, 
қарға, қорақуш, илонли, калтатой), 
тамға, махсус белгиларга асосланиш 
(тароқли, тўғали, қайчили, қўштамғали, 
ўроқли, болғали), сон, миқдор тушун-
чаларига таяниб номлаш (минг, қирқ, 
манғит, найман, олтиўғил, бешбола, 
тўртуйли, бешуйли), ҳажм, шакл ту-
шунчалари (каттажуз, кичикжуз, парча-
юз), рангтус билан боғлиқ тушунчалар 
(оқманғит, оқтана, оқтелпак, оқтўнли, 
қорателпак, қораманғит, қоранайман, 
олакўйлак, олатўн), этноснинг ижти-
моий-сиёсий аҳволи, мавқеи (беклар, 

беклартўпи, бойлартўп, мирзатўп, ма-
ликбачча), этноснинг касбкори (айрон-
чи, кийикчи, иярчи, байдоқчи, тевачи, 
тўнчи, туғчи, шотирчи, овчи, мерган, 
миришкор), этноснинг яшаш жойи, уруғ, 
қабила бошлиқларининг номлари ётиши-
ни кўрсатади.

Туркий Э.ни, жумладан, ўзбек Э.ни 
ўрганиш ишига таниқли туркийшунослар 
Н.Аристов, В.В.Радлов, В.В.Бартольд, 
С.П.Толстов, С.М.Абрамзон, 
Л.В.Гумилёв, Д.Е.Еремеев, Н.А.Баскаков, 
Л.В.Зуев, А.Н.Хаников, Б.А.Жданко, 
Б.Х.Кармишева, А.А.Валитова, 
С.Атаниёзов, Д.Айтмуродов, 
Р.Г.Кузеев; ўзбек олимларидан Яҳё 
Ғуломов, Б.Аҳмедов, К.Шониёзов, 
А.Муҳаммаджонов, Х.Дониёров, 
С.Губаева, Т.Нафасов, А.Отажонова ва 
бошқалар муносиб ҳисса қўшдилар.

Э. ўз таҳлилларида тилшуносликдан 
ташқари тарих, этнография, география, 
психология, диншунослик ва бошқалар 
фанларнинг илмий усулларидан ҳам фой-
даланади.

Ад.: Д ониёро в X., Ўзбек 
халқинингшажара ва шевалари, Т., 1968; 
Этнонимн, М., 1970; Еремеев Д.Е., Этно-
нимм тюрок, М., 1971; Шаниязов К., К 
этнической истории узбекского народа, 
Т, 1974; Айтмурадов А., Тюркские этно-
нимм, Нукус, 1986; Ҳасан Ато Абуший, 
Туркий қавмлар тарихи, Т, 1995.

Эрнст Бегматов.

ЭТНОС — қ. Этник бирлик. 

ЭТОЛОГИЯ (юн. — урф-одат, 
хулқ-атвор, хаттиҳаракат ва ... логия) 
— биол. нинг бир бўлими. Ҳайвонлар 
хаттиҳаракатини табиий яшаш шароити-
да ўрганади. «Э.» терминини белгиялик 
олим Л.Долло таклиф этган (1904); ле-
кин Э. мустақил фан сифатида 20-аср-
нинг 30-й.ларида шакллана бошлади. 
Э.да: хаттиҳаракатнинг ирсийланадиган 
шакли — ишртсиз рефлекслар, яъни 
инстинктлгрии, ҳайвонларни ўрганиш 
қонуниятлари, ҳайвонларнинг экстрапо-

ляцион хаттиҳаракатини ўрганиш каби 
йўналишлар мавжуд.

Тубан тузилган ҳайвонларда туғма 
хулқ-атвор устунлик қилади. Юксак 
тузилган ҳайвонларнинг этологик ре-
акциялари ирсийланадиган ҳамда 
яшаш муҳити таъсирида ҳаёт давоми-
да ҳосил бўладиган хулқ-атворлар иш-
тирокида шаклланади. Э. далиллари-
дан чорвачиликнинг айрим соҳалари, 
балиқчилик хўжалиги, тиббиёт, киберне-
тика ва бошқаларда фойдаланилади. Э. 
соҳасидаги тадқиқотларнинг ривожлани-
ши ҳайвонот дунёсини муҳофаза қилиш 
ва ундан оқилона фойдаланиш муаммо-
ларини ҳал этишда муҳим ах.амиятга эга.

ЭТРУСК ТИЛИ — Рим давлатигача 
бўлган Италиянинг қадимий аҳолиси — 
этрускларшшг (ўлик) тили. Ўрта денгиз 
тиллари гуруҳига кирсада, бирор бир 
тилга генетик яқинлиги, қариндошлиги 
тўлиқ аниқланмаган. Апеннин я.о.да 
тарқалган. 1-асрда лотин тили томони-
дан сиқиб чиқарилган. Мил. ав. 7—1-аср-
ларга мансуб турли мазмундаги кўп сон-
ли ёзув ёдгорликлари (уларнинг сони 11 
мингга яқин), антик муаллифларнинг 
асарларида учровчи айрим сўзлар ҳамда 
топонимлардан маълум. Шулардан энг 
йириги ва энг муҳими Загреб (ҳоз. Хор-
ватия)да сакланаётган мумиё пардасида-
ги ёзув (340 сатр) ҳисобланади. Ёдгор-
ликлар, асосан, Италиянинг Этрурия, 
Кампания, Лация каби қадимий вилоят-
ларидан ҳамда Шим. Африка (Карфаген)
дан топилган. Улар ғарбий юнон алифбо-
си асосида яратилган этруск алифбосида 
ўнгдан чапга қараб ёзилган. Этруск ёзу-
ви (алифбоси) лотин ёзуви ва Марказий 
ҳамда Шим. Италиядаги бошқа ёзув ти-
зимлари учун асос вазифасини ўтаган. 

ЭТРУСКЛАР (лот. Тива, ўзларини 
— расна деб аташади) — мил. ав. 
1-минг йилликда Апеннин я.о.нинг шим.
ғарбида, қадимда Этрурия (ҳоз. Тоскана) 
деб аталган вилоятда яшаган қадимий 
қабилалар. Э. — ,Рим маданиятидан 

аввалги юксақ маданият ижодкорлари. 
Мил. ав. 7-асрдаёқ Э.да ёзув бўлган, 10 
мингга яқин қисқа битиклар маълум (қ. 
Этруск тили). Э.нинг этногенези номаъ-
лум. Геродот уларни Лидиядан келиб, 
умбрлар ерига жойлашган деб ҳисобласа, 
Гелланик (мил. ав. 5-аср) эгейлик пела-
сглар тармоғи дейди. Галикарнаслик Ди-
онисий фикрича, улар мамлакатнинг туб 
аҳолиси бўлган. Мил. ав. 7-асрда Э.нинг 
қалин мудофаа девори билан ўралган 
шаҳар қалъалари бўлган, улар кейинча-
лик иқтисодий ва сиёсий марказларга 
айланган. Уларни шоҳлар идора этган. 
Э.нинг тарквинийлар сулоласи мил. ав. 
616—509 йилларда Римни идора қилган. 
Сентина (мил. ав. 295) ва Вадимон кўли 
бўйидаги жанг (мил ав. 283)дан сўнг 
Этруриянинг бутун ҳудуди Римга тобе 
бўлган. Э. қадимий Италиянинг маданий 
тараққиётига муҳим ҳисса қўшганлар. 
Римликлар улардан сиёсий ташкилот ти-
зими хусусиятларини, армия тузилиши 
ва қуролланиши, давлат мансабдор шах-
сларининг белгилари (инсигнациялар)ни 
қабул қилишган; этруск мифологияси ва 
дини Рим мифологияси ва динига қучли 
таъсир кўрсатган; юнон ёзуви ҳам уларга 
Э. орқали ўтганлиги тахмин қилинади.

Фатхулла Эргашев. 

ЭТЮД (франц. — айнан машқ, 
ўрганиш) — 1) тасвирий санъа тда борлиқ 
(натура)дан уни ўрганиш мақсадида яра-
тилган асар. Ижодкор бадиий асар (ранг-
тасвир, ҳайкалтарошлик, графика) яра-
тиш жараёнида Э.дан ёрдамчи манба си-
фатида фойдаланади. Тугал асар Э. маж-
муаси сифатида ўзини намоён қилади. 
Реалистик тасвирий санъат асарларини 
яратиш Э.дан картинага ўтиш жараёни-
да амалга ошади. 19-аср ўрталаридан 
Э.га муносабат ўзгарди, Э.ни бадиий 
қийматга эга бўлган асар даражасига 
қўтариш, ижодкорнинг ғоявий эсте-
тик қарашларини ифодалашга интилиш 
қучайди. Йирик ижодкорларнинг Э.лари 
кўпинча бадиий қийматга ва мустақил 
аҳамиятга эга; 2) мусиқада — чолғу иж-

рочилигининг муайян техник усулини 
қўллашга асосланган ва созанданинг ма-
лакасини оширишга мўлжалланган пье-
са. 19-асрда мусиқа чолғўлари такомил-
лашуви ҳамда виртуоз ижрочилигининг 
юксалиши натижасида ривож топди (фор-
тепиано учун И.Крамер, М.Клементи, 
К.Черни, скрипка учун Р.Крейцер, П.Роде, 
виолончель учун Д.Поппер Э.лари ва 
бошқалар). Мусиқий романтизм вакил-
лари (Н.Паганини, Ф.Лист, Ф.Шопен, 
А.Скрябин, С.Рахманинов ва бошқалар) 
ижодида Э. юксак бадиий концерт аса-
ри даражасига кўтарилди. Ўзбекистон 
композиторларидан Г.Мушель, Б.Гиенко, 
Сайфи Жалил (фортепиано учун), 
Т.Қурбонов (орган учун) ва бошқалар 
Э. яратган; 3) театр педагогикасида ак-
тёрлик маҳоратини ривожлантириш ва 
мукаммаллаштиришга хизмат қиладиган 
машқ. Ўқитувчи олдиндан ишлаб чиққан 
ёки бадиҳа йўсинида яратган турли саҳна 
ҳаракатларидан ташкил топади.

ЭУКАРИОТЛАР (юн. еи яхши, 
қақиқий, бутун ва кагуоп — ядро) — 
тўлиқ шаклланган, ҳақиқий ядрога эга 
бўлган ҳужайрали организмлар. Э.га 
сувўтлар, юксак ўсимликлар, барча 
ҳайвонлар, замбуруғлар киради. Э. ДНК 
си ядродаги хромосомаларда жойлашган 
бўлиб, гистонли оқсиллар билан бирик-
кан нуклеосомаларни ҳосил қилишда 
иштирок этади. Э.нинг ҳужайраларида 
мембранали органоиддар яхши ривож-
ланган; айрим органоидлари (митохон-
дриялар ва хлоропластлар) да ДНК ва 
автоном оқсил синтезловчи аппарат мав-
жуд. 

ЭФАЛАР — қ. Чарх илонлар. 

ЭФЕБИЯ (юн. — ўсмир) — Юнони-
стон (Спарта, Афина)да эркин туғилган 
18 ёшдан 20 ёшгача бўлган ўсмирларни 
ҳарбий ва фуқаролик хизматига тайёр-
лайдиган давлат ташкилоти. Ўқиш казар-
ма шароитида 2 йил давом этган. Бирин-
чи йили эфеблар гимнастика, камондан 

отишни ўрганганлар, ҳарбий машқлар 
ўтказишган. Иккинчи йил ҳарбий 
қўрғонлар қуриш, ҳарбий гарнизонлар-
ни қўриқлаш, ҳарбийденгиз ишларини 
ўрганиш билан шуғулланишган, халқ сай-
ил ва байрамлари ҳамда йиғилишларида 
тартиб сақланишини назорат қилишган. 
Э.ни тугатганлар тўла ҳуқуқли фуқаро 
ҳисобланган (яна қ. Афина тарбияси, 
Спарта тарбияси). 

ЭФЕДРА — қ. Зоюза. 

ЭФЕМЕРИД ВАҚТИ — астрономи-
яда қўлланиладиган махсус вақт; сайёра-
ларнинг эфемеридалармни ҳисоблашда 
қўлланилади. Ернинг ўз ўқи атрофида 
айланиши нотекис бўлганлиги сабаб-
ли, ўртача суткалар ҳам нотекис кеча-
ди. Шунинг учун астрономияда Ернинг 
нотекис айланиши билан боғлиқ бўлган 
вақт қаторида, Ой ва сайёраларнинг 
ҳаракатидан аниқланадиган ва текис 
ўтадиган Э.в.дан фойдаланилади ва бу 
вақт Ньютон вақти ёки Э.в. дейилади. 
Э.в. 1950 йил фундаментал доимийли-
кларга бағишланган Париж конферен-
циясида қабул қилинди, 1960 йилдан 
бошлаб Қуёш, Ой, сайёралар ва уларнинг 
табиий йўлдошлари эфемеридалари-
ни ҳисоблашда жорий этила бошланди. 
Э.в.дан Ернинг ўз ўқи атрофида айла-
нишидан аниқланадиган дунё вақтита 
ўтиш тузатмалари (А Т) махсус астроно-
мик йилномаларда бериб борилади. 

ЭФЕМЕРИДА (юн.) — астроно-
мик кундалик жадвал. Э.да Қуёш, Ой, 
катта сайёралар, уларнинг йўлдошлари, 
кичик сайёралар ва бошқаларнинг маъ-
лум йил, кун ва соатлар учун олдиндан 
ҳисобланган кўринма координаталари 
ва бошқалар маълумотлар берилади. 
Э. маълумотлари астрономияда қабул 
қилинган махсус эфемерид вақти асо-
сида ҳисоблаб топилади. Осмон жисм-
ларининг Э.ларини билиш уларни ол-
диндан йилнинг қайси вақтида кузатиш 
қулайлигини аниқлаш ва кузатиш да-

стурларини тузишда катта аҳамиятга эга. 
Кузатишлар ва текширишлар ўтказилгач, 
олинган маълумотлар дунё вақтида эълон 
қилинади, кейинги Э.ларга тузатишлар 
киритилади.

ЭФЕМЕРЛАР (юн.— бир кунлик) 
— чўл, чала чўл ва адирларда ўсадиган 
бир йиллик ўсимликлар. Вегетация дав-
ри қисқа. Асосан, баҳор ва кузда, тупроқ 
нам вақтларида ўсади. Типик, яъни 
баҳорги Э. ва кузги Э.га ажратилади.

Ўрта Осиёнинг чўл, айниқса, адир-
ларида кўп учрайди. Қиш илиқ келган 
йиллари Э. жуда тез ривожланади. Эрта 
баҳорнинг сернам, илиқ кунлари бош-
лангач, Э. тез ривожланиб, бир неча 
ҳафтада гуллаб, уруғлари пишиб етилгач 
қурийди.

Э. орасида ялтирбош, тароқбош, ар-
пахон, нўхатак, сариқ йўнғичқа каби 
озуқабоп; жағжағ каби доривор, учма 
каби заҳарли турлари бор. 

ЭФЕМЕРОИДЛАР — кўп йиллик 
ўсимликлар гуруҳи. Йиллик вегетация 
даври қисқа. Ер остки органлари (туга-
наги, пиёзбоши) бир неча йил, ер устки 
органлари бир неча ҳафта яшайди. Э. 
баҳорда гуллаб, мева қилади, уруғлари 
пишиб тўкилади, туганаклари, пиёзбош-
лари ёки иддизпояси ер остида сақланиб, 
ер устки қисмлари қурийди.

Э. уруғлари орқали ва вегетатив йўл 
билан кўпаяди. Улар ер ости органла-
рига қараб туганаклилар (бурмақора, 
ит кучала ва бошқалар), пиёзбошли-
лар (лола, бойчечак) ва илдизпоялилар 
(ранг, илақ)га ажратилади. Э. — қоракўл 
қўйларининг асосий озиғи. Э. орасида 
гуллайдиган ўтлар (лола, заъфар, гул-
сапсар), доривор гиёҳлар (пиёзлар) ва 
заҳарли кўкатлар (кучалалар) бор. Э.ни 
икки гуруҳ (қурғоқчил ҳудудлар Э.и ва 
ўрмонли ҳудудлар Э.и)га ажратилади. 

ЭФЕС — Кичик Осиёнинг ғарбий 
соҳили Кария вилоятидаги қадимий 
шаҳар. Э. харобалари ҳоз. Салжуқ (Тур-

кия)дан 10 км нарида жойлашган. Осиё 
савдо йўлларининг сўнгги нуқтаси ва 
диний марказ сифатидаги аҳамияти 
(Э. ҳомийси — Артемида ибодатхона-
си дунёнинг етти мўъжизасидан бири) 
шаҳарнинг равнақ топишига имкон бер-
ган. Герострат ўз номини абадийлашти-
риш мақсадида ибодатхонага ўт қўйган 
(мил. ав. 356 йил). Кейинчалик ибодатхо-
на қайта қурилган, бироқ мил. 263 йил Э. 
готлар томонидан талонтарож этилган 
пайтда буткул вайрон қилинган. Э. мил. 
358 ва 365 йиллардаги зилзилалардан 
жабр кўрган. Шаҳар 7-аср гача мавжуд 
бўлиб, сўнг кимсасиз қолган бу ерлар 
ботқоқликка айланган. Э.дан юнон ва 
Рим даврига оид шаҳар мавзелари, стади-
онлар, театр, терма (ҳаммом), шаҳар дар-
возалари, водопровод, кутубхона биноси, 
ибодатхоналар ва бошқалар харобалар 
очилган. 

ЭФИОП ЁЗУВИ — жан. арабий кон-
сонант (ундош ҳарфли) алифбо асоси-
да келиб чиққан бўғинли ёзув. Ҳар бир 
белги С+У (унли + ундош) тарзидаги 
очиқ бўғинни ифодалайди, унлининг та-
биатидан келиб чиққан ҳолда, қўшимча 
чизиқлар билан фарқланувчи 7 вариантга 
эга: қисқа а, чўзиқ й, 1, а, ё, о, ундош+е 
(илмий транскрипцияда ҳоз. талаффузга 
мос келувчи а, и, 1, а, е, о, Э ифодалари 
қўлланади). «Ундош+қисқа а» белгиси 
асосий вариант ҳисобланади, қолганлари 
эса унга нисбатан белгиланади. Э.ё. 
чапдан ўнга қараб ёзилади; у Эфиопия-
даги турли тиллар, мас, қадимий эфиоп 
(геэз), амхара, тиграй, тигре, оромо ва 
бошқаларда қўлланади.

Мил. ав. 1-минг йиллик ўрталарида 
Ямандан кўчиб келганлар билан Эфиопи-
яга жан. сом алифбосининг бир тармоғи 
— жан. арабий консонант алифболи ёзув 
кириб келган. У мил. 5-асргача жан. ара-
бий ёзув билан параллел ривожланган 
ҳолда истеъмолда бўлган. Бўғинли Э.ё. 
белгиларнинг қадимий жан. сом алиф-
босидаги тартибини ва ҳарфларнинг 
қадимий номларини (бу номлар фини-

кийча номлар билан мос келади) сақлаб 
қолган. 4—5-асрларда Аксум давлатида, 
чамаси, юнон маданияти ва юнон алиф-
боси таъсирида Э.ё. ислоҳ қилинди: ун-
лилар учун белгиифодалар жорий этила-
ди ва ёзув йўналиши ўзгартирилади. Э.ё. 
жан. арабий алифбодаги 29 белгидан 24 
тасини сақлаб қолган; эфиоп тилларига-
гина хос бўлган товушлар учун мавжуд 
белгилар шаклини бир оз ўзгартириш 
йўли биланянги белгилар яратилади. 
14-аср ўрталарида амхар тилининг то-
вушларини ифодалаш учун яна 7 белги 
ишлаб чиқилади. Белгиларнинг умумий 
сони турли тилларда 202 тадан 270 тага-
ча етади. Э.ё.нинг курсив шакли ишлаб 
чиқилмаган.

Ад.: Крачковский И.Ю., Введение в 
эфиопскую филология, М., 1955; Стари-
нин В.П., Эфиопский язьж, М., 1967.

ЭФИОП ТИЛИ, геэз, гез, гииз 
— сомҳом тиллари оиласининг сом 
тармоғидаги эфиопсом тилларидан 
бири; тошлар, қоялар, сопол буюмлар-
да сақланган ёдгорликлар ва насроний 
адабиёт битилган ўлик тил. Мил. ав. 
5-асрда Жанубий Арабистондан кўчиб 
келган аҳолининг тили сифатида пайдо 
бўлган ва 4—7-асрларда Аксум давлати-
нинг, кейин Эфиопияда мавжуд бўлган 
бошқа давлатларнинг тили ҳисобланган. 
Мил. 1—2 минг йилликлар чегарасида 
сўзлашув тили сифатида истеъмолдан 
чиқиб (унинг ўрнини амхара тили эгал-
лаган), черковнинг ибодат тили тарзида 
20-аср бошларигача сақланиб келган. 
Бошқа эфиопсом тилларига қараганда ку-
шит тиллари таъсирига камроқ учраган, 
кўплаб архаик белгиларни сақлаб қолган.

Э.т. жан. арабий консонант алифбо 
асосида шаклланган бўғинли ёзувдан 
фойдаланади (қ. Эфиоп ёзуви). Аксум би-
тиклари (тош ва сополларда ва бошқалар) 
деб аталадиган илк ёдгорликлари 4-асрга 
мансуб. 5-асрдан бошлаб Э.т.га юнон, 
қибтий (копт), сурёний, қадимий яҳудий, 
араб тилларидан китобий ўзлашмалар, 
кушит тилларидан эса сўзлашувга хос 

ўзлашмалар кириб келган. Э.т. бошқа 
эфиопсом тилларига муайян таъсир 
ўтказган; ундан ҳоз. илмий терминларни 
яратиш манбаи сифатида фойдаланила-
ди. 

ЭФИОПИЯ, Эфиопия Федератив Де-
мократик Республикаси, Ҳабашистон — 
Шим.Шарқий Африкадаги давлат. Майд. 
1222 минг км2. Аҳолиси 67,6 млн. киши 
(2002). Пойтахти — АддисАбеба шаҳри 
Маъмурий жиҳатдан 9 штатга бўлинади.

Давлат тузуми. Э. — республика. 
Амалдаги конституцияси 1995 йил 22 авг.
да қабул қилинган. Давлат бошлиғи — 
президент (2001 йилдан Гирма Вольде-
Гиоргис), у парламент томонидан 6 йил 
муддатга сайланади. Қонун чиқарувчи 
ҳокимиятни Халқ вакиллари кенгаши 
(парламентнинг қуйи палатаси), ижрочи 
ҳокимиятни Бош вазир ва ҳукумат амалга 
оширади. Парламент — Федерал мажлис 
2 палата: Федерация кенгаши (юқори па-
лата) ва Халқ вакиллари кенгаши (қуйи 
палата)дан иборат.

Табиати. Э. ҳудудининг аксари 
қисми субэкваториал минтақада бўлиб, 
катта қисмини Эфиопия тоғлиги (бал. 
2000—3000 м) эгаллайди (энг баланд 
жойи 4623 м, РасДашэн тоғи). Мамла-
кат жан.шарқидаги чуқур грабен Эфи-
опияСомали платоси (бал. 1500 м гача)
ни тоғликдан ажратиб туради. Шим.
шарқда Афар ботиғи (ботиқдаги Ассал 
кўлининг сатҳи денгиз сатҳидан 116 м 
паст) бор. Э.да олтин, платина, мис, ни-
кель, марганец рудалари, табиий газ, 
калий гузи ва бошқалар бор. Иқлими 
шим. ва шарқида тропик чўл ва чала чўл 
иқлим, қолган қисмида субэкваториал 
иқлим. Ўртача ойлик т-ра 13° — 19° (Ад-
дисАбеба). Ўртача йиллик ёғин 150—160 
дан 1500—1800 мм гача (айрим жойлар-
да 50 мм дан кам). Асосий дарёлари: Кўк 
Нил, ВебиШебели. Бир қанча кўл бор; 
энг йириги — Тана кўли. Тупроклари 
Эфиопия тоғлиги ён бағирларида қизил 
қўнғир ва тоғ тўқ қизил тупроқ, мўътадил 
минтақада тоғ қорамтир тупроқ, совуқ 

минтақада ишқорсизланган тупроқ, 
қурғоқчил шарқий ва жан. чеккаларида 
қўнғир ва қизил қўнғир, кўпинча тошлоқ 
тупроқлар мавжуд. Э.нинг шим., шарқий 
ва жан. қисми бутазорли чўл ва чала чўл, 
чўлга айланган саванналардан иборат. 
Дарё водийларида доим яшил ўрмонлар 
бор. Эфиопия тоғлигининг ғарбий ва 
жан. ғарбий ён бағирлари тропик ўрмон. 
Ҳайвонот дунёси хилмахил: йирик сут 
эмизувчилар (кийик, жирафа, буйвол, 
бегемот, фил, зебра, тоғ эчкиси) кўп. 
Йиртқич ҳайвонлардан арслон, қоплон 
учрайди; ҳар хил маймунлар, қушлар 
яшайди. Миллий боғлари: Аваш, Гамбе-
ла, Симен ва бошқалар

Аҳолиси. Э. аҳолисининг 3/4 қисмини 
амхара ва оромолар ташкил этади; шу-
нингдек тиграи, галла, тигре, сидимо ва 
бошқалар халқлар ҳам яшайди. Расмий 
тил — амхара тили. Диндорларнинг ак-
сарияти мусулмонлар ва христианлар. 
Шаҳар аҳолиси 11,5%. Йирик шаҳарлари: 
АддисАбеба, Харар (Харэр), Назрет 
(Адама).

Тарихи. Э. ҳудудидан топилган архе-
ологик топилмалар ёши тахм. 2 млн. йил-
га яқин. Мил. ав. асрларда Э. ҳудудида 
сомхом ва бошқалар тил гуруҳларига 
мансуб халқлар яшаган. Мил. бошлари-
да Шим. Э. ҳудудида Аксум подшолиги 
мавжуд бўлган. 5—6-асрларда христиан-
ликнинг монофислик йўналиши мамла-
катдаги ҳукмрон динга айланди. 7-асрда 
арабларнинг Шим. ва Шарқий Африкага 
бостириб кириши ва Араб халифалиги-
нинг пайдо бўлиши натижасида Аксум 
подшолиги инқирозга учради. 13-асрдан 
бу ҳудудда Э. подшолиги мавжуд бўлган. 
18-аср охири — 19-аср 1-ярмида ўзаро 
урушлар натижасида бир қанча князли-
кларга бўлиниб кетди. 19-асрнинг 50-й.
лари Куаралик Каса мамлакатни бир-
лаштиришда муҳим роль ўйнади [1855 
йилўзини Теодрос (Фёдор) II номи билан 
император деб эълон қилган]. 1867 йил 
Буюк Британия Э.га қарши уруш бошла-
ди. Урушда Э. армияси енгилди (1868), 
лекин ингизлар халқ оммасининг қаттиқ 

қаршилигига учраб, мамлакатдан чиқиб 
кетишга мажбур бўлди. 19-асрнинг 70—
80-й.лари Э. Миср ва Судан билан уруш 
олиб борди. Урушлар натижасида Э.нинг 
кучсизланганидан фойдаланган Италия 
1882 йил Ассаб, 1885 йил Массауа порт-
ларини босиб олди. 1889 йилги битим 
бўйича Э. Италия протекторатига айлан-
ди. 1890 йил бошида Италия Қизил ден-
гиз бўйларидаги ўзи эгаллаган ерларни 
Эритрея мустамлакасига бирлаштирди. 
1895 йил итальян қўшинлари Э.га яна 
ҳужум қилдилар. 1896 йил

I мартдаги жангда Э. қўшинлари 
итальянларни тормор келтирди. 1896 
йил 26 октябрда тузилган сулҳ шар-
тномасига кўра, Италия Э.нинг тўла 
мустақиллигини тан олди. Император 
Менелик

II даври (1889—1912)да мамлакат-
ни марказлаштириш ниҳоясига етди ва 
бир қатор қўшни вилоятлар Э.га қўшиб 
олинди. Унинг ўлими (1913)дан сўнг 
ҳокимият учун кураш авж олди. 1930 йил 
Хайле Селассие I Э. императори бўлди. У 
бир қанча ислоҳотларни амалга оширди 
(1931 йил мамлакатнинг биринчи кон-
ституциясини қабул қилди). 1935—36 
йилдаги ИталияЭ. уруши натижасида 
Италия Э.ни эгаллади ва уни «Италия 
Шарқий Африкаси» мустамлакаси тар-
кибига киритди. 1941 йил янв. да ин-
глизэфиоп қўшинлари Судан ҳудудидан 
Э.га кириб, итальян қўшинларига 
қарши ҳужум бошладилар ва 1941 йил 
охирида Э.ни итальян қўшинларидан 
озод қилдилар (ҳарбий ҳаракатларда 
қатнашган инглиз қўшинлари мамлакат-
дан 1954 йил чиқиб кетдилар). 1942 йил 
мамлакатда қулчиликни тақиқлаш ва 
қулларни озод қилиш тўғрисида фармон 
эълон қилинди. 1952 йил БТМ Бош Ас-
самблеясининг қарорига мувофиқ Ита-
лиянинг собиқ мустамлакаси — Эритрея 
федератив асосда Э.га қўшилди. 1962 
йил Эритреянинг федератив мақоми им-
ператорлик ҳукуматининг тазйиқи би-
лан бекор қилинди ва у Э. билан тўлиқ 
бирлашди. 20-аср 60— 70-й.ларида тур-

ли ижтимоий қатламларнинг фаоллиги 
кучайди. Аграр ислоҳотлар ҳақидаги 
масалани ҳал этишнинг чўзилиши, 1973 
йилдаги қурғоқчилик ва юз минглаб ки-
шиларнинг очликдан ҳалок бўлиши, 
нархнавонинг ошиб, юқори амалдорлар 
ўртасида порахўрликнинг авж олиши 
1974 йил бошига келиб монархия тузу-
мининг ижтимоий-иқтисодий ва сиёсий 
танглигини кучайтирди. 1974 йил фев.
да иш ташлаш ва намойишлар бошланди. 
У меҳнаткашларнинг монархияга қарши 
инқилобига айланиб кетди ва 1974 йил 
12 сентябрда Хайле Селассие I ағдариб 
ташланди. 1975 йил мартда мамлакат ре-
спублика деб эълон қилинди ва Социали-
стик Э. деб атадди, 1987 йил сентябрдан 
Э. Халқ Демократик Республикаси, 1991 
йил июндан Э., 1995 йилавг. дан Э. Фе-
дератив Демократик Республикаси деб 
номланди. 1993 йил майда мустақиллик 
учун олиб борган 30 йиллик курашдан 
сўнг Эритрея Э.дан ажралиб чиқди ва ўз 
мустақиллигини эълон қилди. Э. — 1945 
йилдан БТМ аъзоси. ЎзР суверенитети-
ни 1992 йил 2 янв.да тан олган ва 1996 
йил 15 июлда дипломатия муносабатла-
ри ўрнатган. Миллий байрами — 28 май 
— Тинчлик ва демократия ўрнатилган 
кун (1991 йил 28 майда Э. халқлари 
инқилобий демократик фронти ҳокимият 
тепасига келган).

Асосий сиёсий партия ва ташки-
лотлари ҳамда касаба бирлашмала-
ри Э.да тинчлик ва демократия учун 
муқобил кучлар иттифоқи, 1993 йил таш-
кил этилган; Э. демократик бирлик пар-
тияси, 1984 йил асос солинган; Э. халкла-
ри инқилобий демократик фронти, 1989 
йил тузилган. Э. касаба уюшмалари, 1977 
йил ташкил этилган.

Хўжалиги. Э. — аграр мамлакат. 
Ялпи ички маҳсулотда саноат 12%, қ.х. 
55%, хизмат кўрсатиш тармоғи 33%ни 
ташкил этади.

Қишлоқ хўжалиги иқтисодиётда етак-
чи роль ўйнайди. Меҳнатга лаёқатли 
аҳолининг 85%га яқини қ.х.да банд. 
Қ.х.нинг асосий тармоғи — деҳқончилик. 

Асосий озиқ-овқат экини — арпа, тэфф 
(тариқнинг бир тури), маккажўхори, 
буғдой, ер ёнғоқ, кунгабоқар. Шунинг-
дек, шакарқамиш, пахта, тамаки етиш-
тирилади. Сабзавот хам экилади. Цитрус 
мевалар, ўрик, шафтоли, анор, банан 
ўстирилади. Экспорт учун кофе етиш-
тирилади. Чорвачилигида қорамол, қўй, 
эчки, хачир, туя бокилади. Паррандачи-
лик, ўрмон асаларичилиги ривожланган. 
Ўрмонларида қимматбаҳо ёгоч тайёрла-
нади.

Саноатида озиқ-овқат, енгил, неф-
тни қайта ишлаш, металлсозлик, 
тўқимачилик, кўнпойабзал тармоқлари 
етакчи. Йилига ўртача 1,28 млрд. кВтсо-
ат электр энергияси ҳосил қилинади. Энг 
йирик ГЭС — Финча. Ҳунармандчиликда 
тўқувчилик, тери, суяк ва ёғочни қайта 
ишлаш ривожланган. Платина, олтин, 
марганец рудаси, калий тузи, кварц қуми 
қазиб олинади.

Э.да т.й.лар узунлиги — 0,78 минг 
км, автомобиль йўллари уз. — 19,4 минг 
км. Ташқи савдо юклари асосан, Жибути 
порти орқали амалга оширилади. Э. четга 
кофе, тери хом ашёси, дуккакли донлар, 
мойли уруглар чиқаради. Четдан нефть 
ва нефть маҳсулотлари, озиқ-овқат, ма-
шина ва жиҳозлар, истеъмол моллари 
олади. Ташқи савдода Германия, Саудия 
Арабистони, АҚШ, Италия, Япония, Жи-
бути билан ҳамкорлик қилади. Пул бир-
лиги — бир.

Тиббий хизмати. Аҳолига тиббий 
хизмат кўрсатиш давлат даволаш муас-
сасалари томонидан амалга оширилади. 
Врачлар АддисАбебадаги унтнинг тиб-
биёт фти ва Гондэрдаги тиббиёт колле-
жида тайёрланади.

Маорифи, илмий ва маданий-маъ-
рифий муассасалари. Таълим тизими 
6 йиллик бошланғич ва 6 йиллик ўрта 
мактабдан иборат. 7—12 ёшдаги бола-
лар учун бошланғич таълим мажбурий. 
Ўқиш амхара тилида олиб борилади. 
Ҳунартехника таълими тўлиқсиз ўрта 
мактаб негизида амалга оширилади. 
Бошланғич мактаб ўқитувчилари 2 йил 

лик ўқитувчилар ин-тида, ўрта мактаб 
ўқитувчилари унтлар, АддисАбебадаги 
пед. институтида тайёрланади. Адди-
сАбебада миллий унт, БаҳрДарда поли-
техника инти, Жиммада қ.х. институти 
бор. Қ.х. институт ва коллежлари мам-
лакатнинг бошқа шаҳарларида ҳам бор. 
И.т.лар миллий ун-т ҳузуридаги қ.х. стан-
циялари, эфиоп тадкиқотлар инти, геофи-
зика расадхонаси, ўрмон тадқиқотлари 
инти, харитаграфия ва геогр. инти, геол. 
тадқиқотлари бўлимида олиб борилади. 
Шунингдек, АддисАбебада қ.х. институ-
ти, Африка чорвачилиги тадқиқот мар-
кази, Э. геол. хизмати, Жимма яқинида 
кофе селекция илмий текшириш стан-
цияси мавжуд. Йирик кутубхоналари: 
АддисАбебадаги ун-т кутубхонаси, Ад-
дисАбебадаги миллий кутубхона. Ад-
дисАбебада Археология музейи, Дэссе 
шаҳрида музей бор.

Матбуоти, радиоэшиттириши ва 
телекўрсатуви. Э.да бир қанча газ. ва 
жур. нашр этилади. Асосийлари: «Ад-
дис земен» («Янги вақт», амхара тилида 
чиқадиган кундалик газ., 1941 йилдан), 
«Йезареиту Итиопия» («Бугунги Эфи-
опия», амхара тилидаги ҳафталик газ., 
1952 йилдан), «Йекатит («Февраль», 
амхара ва инглиз тилларидаги безакли 
жур.), «Мескерем» («Сентябрь», амха-
ра тилида ҳар чорақда чиқадиган наза-
рий жур., 1980 йилдан), «Эфиопиан ге-
ральд» («Эфиопия хабарномаси», инглиз 
тилидаги ҳафталик газ., 1943 йилдан). 
Ҳукуматга қарашли Э. ахборот агентли-
ги 1964 йил ташкил этилган. Э. радиоси, 
ҳукумат радиоэшиттириш хизмати, 1941 
йил тузилган; Э. телевидениеси, ҳукумат 
хизмати, 1964 йил асос солинган.

Адабиёти. Э. адабиёти кўп тилли. Э. 
да ёзув ва эпиграфика мил. ав. 5-асрда 
сабей тилида яратилган. Гёэз тилида-
ги эфиоп адабиёти 4—7-асрларда юзага 
келди. 6-асрда юнон тилидан гёэз тилига 
христиан ва гностицизм адабиётига оид 
бир қанча асарлар таржима қилинган. 
8—12-асрларда эфиоп адабиёти туш-
кунликка учради. 13 —15-асрларда 

араб тилидаги кўплаб асарлар таржима 
қилинди. 14-асрда «Шоҳлар шуҳрати» 
номида асар яратилди. Император Наод 
ўрта асрнинг йирик шоиридир. Гёэз ти-
лидаги адабиёт 15— 16-асрларда юксак 
даражада ривожланди. Ўша даврнинг 
машҳур ёзувчиси Зэрэ Якоб динийдог-
матик трактлар ва мадҳиялар тўпламини 
яратди. 16—19-асрларда Э. адабиёти 6 
тил (гёэз, араб, амхара ва бошқалар)да 
ривожланди. Ҳоз. замон амхара тилидаги 
эфиоп адабиётининг асосчиси Афэуорк 
Гэбрэ Иесус (18681947) ҳисобланади. У 
1908 йил биринчи бадиий асар — «Қалб 
билан туғилган тарих» романини ярат-
ди. 1920— 30 йлардаги кўзга кўринган 
ёзувчилардан бири Хируй Вольдэ Сэ-
лассие (1889—1939)дир. Э. адабиёти-
нинг тараққиёти Каббэдэ Микаэл, Мэ-
коннин Эндалькачоу ва бошқалар маъ-
рифатпарвар ёзувчилар фаолияти билан 
боғлиқ. 1950—60 йилларда ёзувчилар 
Таддэсэ Либэн, Бирхану Зэрихун, Абу 
Губэн, шоир ва драматурглар Мэнгисту 
Лемм, Цэгайе Гэбрэ Мэдхинларнинг 
воқеликни реал акс эттирувчи асарлари 
босилиб чиқди. 1974 йил монархия тузу-
ми ағдарилгач, Асэфф Гэбрэ, Марьям Тэ-
сэмм, Аяльнэх Мулату шеърлари машҳур 
бўлди. Бирхану Зэрихун, Цэгайе Гэбрэ 
Мэдхин, Бэалю Гирма каби адиблар са-
марали ижод қиддилар. Адабиётга ёш 
ёзувчилар гуруҳи кириб келди.

Меъморлиги ва тасвирий санъа-
ти. Э. ҳудудидан энг қадимий (мил.ав. 
2-минг йиллик) даврларга оид қоятош 
суратлари, ҳўкиз, одамнинг бўрттириб 
ишланган тасвирлари топилган. Мил. ав. 
1-минг йиллик ўрталарида тоғли плато-
ларда қадимий шарқ санъати типидаги 
санъат гуллабяшнади; қўрғон, ибодатхо-
на, шохлар ҳайкаллари, ҳайвонлар тасви-
ри яратилди. 1-минг йилликнинг 1-ярми 
ва ўрталарида Аксум подшолиги равноқ 
топган даврда маҳобатли саройлар, кўп 
қаватли минора шаклидаги тош стела ва 
тахтлар, тўғонлар, сув омборлари, турар 
жой бинолари қурилди. Аксумда христи-
анлик ёйилган (4-аср ўрталари)дан кейин 

монастирь мажмуалари ва базиликали 
черковлар яратилди (ДэбрэДамо мажму-
аси, 6-аср). Кейинчалик (13—14-асрлар-
да) Лалибэдда қоятошларни ўйиб черков-
лар яратилди, фреска, ранг-тасвир асар-
лари, нақшлар билан безатилди. 14-асрда 
шоҳнинг БетАмхара қароргоҳидаги ибо-
датхона ва монастирлар ҳашаматлилиги 
билан шуҳрат қозонди. 14-асрдан копт, 
суриямесопотамия, арман санъатлари 
таъсирини ўзида мужассам этган эфиоп 
миниатюраси ривожланди. 17-асрда мам-
лакатнинг янги пойтахти—Гондер шаҳри 
қурилди. Шаҳарда маҳаллий ва Ғарбий 
Европа меъморлиги услубида тошдан 2 
қаватли қасрсаройлар қурилди. Э.да анъ-
анавий халқ турар жойи, асосан, айлана 
шаклида, томи конуссимон ҳолда шох-
шаббадан тўқилиб, лой билан сувалади 
ёки тошдан лой билан ишланиб тўғри 
бурчакли, усти ясси қилиб қурилади. 
Мамлакат жан.да гумбазсимон кулбалар 
кўп. 19-аср 2-ярми — 20-аср бошларида 
шаҳарлар (АддисАбеба), йўл, кўприк, 
касалхона, мактаб, ГЭСлар барпо этил-
ди. 1954—56 йилларда АддисАбеба 
шаҳрини қайта реконструкция қилиш 
режаси тасдиқланди. 1955 йил миллий 
театр биносининг яратилиши Э. мада-
ний ҳаётида катта воқеа бўлди. 1960—
80 йилларда ҳам бир қанча иншоотлар 
барпо этилди. Йириклари: Африка уйи 
(1961), Миллий банк (1973—76), касал-
хона мажмуаси, почтамп, «ВебиШебели» 
меҳмонхонаси (ҳаммаси АддисАбеба 
шаҳрида) ва бошқалар Э.да профессио-
нал санъат ривожланмоқда. Рассомлар-
дан Афэворк Текле, Гэбэ Кристос Дэ-
ста, Абдул Раҳмон Шариф, ҳайкалтарош 
Таддэсэ Мамеча ва бошқалар машҳур. 
Э. аҳолиси қадимдан кулоллик, поя 
ва похолдан турли рўзғор анжомлари 
тўқиш, кандакорлик, каштадўзлик, ёғоч 
ўймакорлиги, чармга гул солиш ва ҳ.к. 
билан шуғулланиб келади.

Мусиқаси. Э. мусиқаси Миср ма-
данияти таъсирида ривожланди. 
Аҳолининг этник жиҳатдан хилмахил-
лиги ҳам Э. мусиқа фольклорининг тур-

литуман бўлишига таъсир кўрсатган. 
Торлитирнама бэтэна, қирар, камонли 
мэсинко, турли пуфлама (вашинт, им-
билта, малакат) ва урма (атамо, нэгарит 
ва бошқалар) мусиқа чолғулари мавжуд. 
5—6-асрларда диний (христиан) кўп 
овозли қўшиқ ва рақслар кенг тарқалган. 
Улардан асосийларини 6-асрда авлиё 
Яред тизимга солиб, қоғозга туширган. 
Кейинчалик монастирлар қошида хонан-
далик мактаблари ташкил топган. Э.да 
мусиқа маданияти анъаналарини сайёр 
шоирқўшиқчилар — азмарилар давом 
эттириб келганлар. 20-асрнинг бошла-
ридан илк пуфлама созлар оркестрлари 
пайдо бўлган, композиторлар ўз ижод-
ларида миллий мусиқа анъаналарини 
ғарб мусиқа маданияти ютуқлари билан 
уйғунлаштиришга интилдилар (Коньятта 
Иофатаха Негуссе, Алека Мелаку Бегго-
Сеу ва бошқалар). Айни вақтда 1950—60 
йилларда анъанавий эфиоп мусиқасига 
қизиқиш ортди. 1952 йилдан фольклорни 
ўрганиш бўйича жидций иш бошланди. 
Миллий мусиқага бағишланган дастлаб-
ки мусиқашунослик ишлари юзага келди. 
Мусиқа таълимига ҳам эътибор кучайди: 
АддисАбебадаги унтда санъат фти, 1963 
йил ун-т ҳузурида Бадиий ижод маркази 
ташкил этилди. Шу йили АддисАбебада 
Миллий мусиқа мактаби очилди.

Театри. Э. халқларининг театр санъ-
ати сарчашмалари анъанавий расмрусум-
лардан бошланган (тўй, дафн маросимла-
ри ва бошқалар). 20-аср бошларида уму-
мий таълим мактаблари билан бирга мак-
таб театрлари ҳам пайдо бўлди. 20-аср-
нинг 30-й.лари «Ватан ҳимоячилари 
иттифоқи» театри фаолият кўрсатди. 
1950 йил АддисАбебада ҳаваскорлик 
фестивали ўтказилди. 1955 йил пойтахт-
да биринчи профессионал театр очилди 
(70-й.лар ўрталаридан Миллий театр). 
Унинг репертуаридан миллий драматур-
глар пьесалари, В.Шекспир, Н.В.Гоголь 
асарлари таржималари кенг ўрин олди. 
Э.да тарғибот театри, театрлаштирилган 
оммавий халқ байрамлари ва фольклор 
санъати оммалашган.

Киноси. 1970-й.ларнинг ўрталаригача 
асосан, қисқа метражли ҳужжатли 
фильмлар ишлаб чиқарилган. Хусусан, 
реж. С.Бекеленинг «Қизил мавжудот» 
(1968), «Ижтимоий мажмуа» (1970), 
«Африка киносининг ҳозирги ҳолати» 
ҳужжатли фильмларида муҳим ижти-
моий муаммолар кўтарилди. 1974 йил 
биринчи қисқа метражли бадиий фильм 
— «Гума» (реж. М.Папатакис) яра-
тилди. «Кураш давом этмоқда» (1975, 
реж. М.Папатакис) номидаги бирин-
чи тўлиқ метражли ҳужжатли фильм 
жиддий муаммо — аграр ислоҳотларга 
бағишланди. Реж. М.Папатакиснинг 
«Ўтмиш ғамташвишлари, келажакка 
йўл» ҳужжатли фильми (1977)да жаб-
рланган халқнинг кўп асрлик тарихи акс 
эттирилди. «Уч минг йиллик ҳосили» 
бадиий фильми (1976, реж. Хайле Гир-
ма), «Кураш — ғалаба, ғалаба—кураш» 
(1978, реж. М.Папатакис), «Ғалабага 
йўл» (1981, реж.лар Тасезе Жарра, Гета-
чоу Тарекеген) ҳужжатли фильмлари яра-
тилди. 1979 йил Миллий кинематогра-
фия маркази тузилди. Мамлакатда 40 га 
яқин кинотеатр бор. Йилига ўртача 3—4 
ҳужжатли фильм ишлаб чиқарилади. 

ЭФИОПИЯ ЗООГЕОГРАФИЯ ОБ-
ЛАСТИ — қуруқлик зоогеография об-
ластларидан бири. Африканинг Саҳрои 
Кабирдан жан.даги қисми, Арабистон я. 
о. жануби, Мадагаскар, Маскарен, Ка-
мар, Сейшель ва бошқалар бир қанча 
оролларни ўз ичига олади. Э.з.о. майдо-
нининг асосий қисми саваннадан иборат; 
тропик ўрмонлар, бутазорлар, чўл ҳамда 
тоғ ўсимликлари ҳам кўп учрайди. Сут 
эмизувчилар ва қушлардан найтишлилар, 
сичқонқушлар, туяқушлар туркумлари, 
тиллакротлар, қундузсимон ерқазарлар, 
тенреклар, тикандумли кўршапалаклар, 
узуноёқлилар, жирафлар, бегемотлар, 
цесаркалар, мирзақушлар, китбошлар, 
оққўтонлар, бананхўрлар ва бошқалар 
оилалар эндемик ҳисобланади. Э.з.о.да 
ҳаммаси бўлиб сут эмизувчиларнинг 38 
оиласига мансуб турлар учрайди; улар-

дан 6 оила: одамсимон маймунлар, ле-
мурлар, буғучалар, каркидонлар, филлар, 
панголинлар Эфиопия ва ҲиндМалай 
зоогеография области учун умумий. 
Э.з.о.га, айниқса, антилопалар, ҳар хил 
тўнғизлар (айниқса, сўгалли чўчқа) хос; 
кротлар, буғулар, айиқлар учрамайди.

Э.з.о.да қушларнинг 89 оиласи уч-
райди; улардан 12 оила, жумладан, тро-
пик ва экваториал ўрмонларда тарқалган 
дронголар, асал кўрсатувчилар, пит-
талар, каркидонқушлар ҲиндМалай 
зоогеография областида ҳам учрайди. 
Чумчуқсимонлар туркумидан Э.з.о. 
учун тўқимачилар ва нектархўрлар хос. 
Тўтиқушлар кам учрайди.

Судралиб юрувчилардан калтакеса-
клар — хамелеонлар, агамалар, геккон-
лар, эчкемарлар кўп ва хилмахил; кобра-
лар, қора илонлар, питонлар, ёнбошбўйин 
тошбақалар, тимсоҳлар Э.з.о. учун хос. 
Сувда ва қуруқликда яшовчилардан 
қурбақалар, пихли бақалар, ҳақиқий 
бақалар, чегравалар, балиқлардан чу-
чук сув ҳавзаларида карпсимонлар кенг 
тарқалган; протоптерус, кўпсузгичлилар 
ва узунтумшуқлилар шу зоогеография 
области учун хос. Ҳашаротлардан тер-
митлар кўп учрайди; уларнинг конусси-
мон инларида саванналар яшайди. Мовий 
капалаклар ва чигирткалар ҳам кенг тар-
калган. Э.з.о. Ғарбий Африка, Шарқий 
Африка, Кап ва Мадагаскар кичик зооге-
ография областларига бўлинади. 

ЭФИОЦИЯ ТОҒЛИГИ — Афри-
канинг шим.шарқий қисмидаги тоғлик, 
асосан, Эфиопия ҳудудида. Бал. 2000—
3000 м, энг баланд жойи 4623 м (РасДа-
шан тоғи). Э.т.нинг шарқий ён бағри унга 
туташ текисликка тик тушган, ғарбий ён 
бағри эса зинапоясимон пасайиб бора-
ди. Э.т.нинг асосини юзаси қумтош, ба-
зальтли лава ва оҳактошларнинг қалин 
қатламлари билан қопланган токем-
брий кристалли замини ташкил этади. 
Шим. кисми пенепленлашган кристал-
ли жинслардан тузилган, 15° шаҳрик.
дан жануби зинапоясимон базальтли 

платодан иборат. Ғарбий ва жан.ғарбий 
ён бағри сернам (йиллик ёғин 1500 мм 
гача), шарқида ёғин 500 мм гача. Э.тдан 
Кўк Нил, Атбара, Собат, Жубба дарёла-
ри бошланади. Ландшафтида баландлик 
минтакалари мавжуд. 1700 м гача кол-
ла минтақасида — шамолга рўпара ён 
бағирлар тропик ўрмонлар ва кофе план-
тациялари, шамолга тескари ён бағирлар 
эса саванналардан, 2400 м гача бўлган 
войнадега минтақасида саванналар, ун-
дан баланддаги дега минтақасида (4000 м 
гача) игна баргли ўрмонлар, энг юқориси 
баланд тоғ дашт ўсимликларидан ибо-
рат. Миллий боғлар ташкил этилган. 
Э.т.да қадимдан деҳқончилик қилинади, 
кўпгина донли экинлар (қаттиқ буғдой, 
жавдар, арпа)нинг ватани.

ЭФИОПЛАР, итиоплар, итьоплар 
(юн. анхиопз — қуёшда қорайган), 
ҳабашлар — 1) қадимда — Мисрдан жан.
да, Нубия ва ҳоз. Эфиопия ҳудудида яша-
ган аҳоли номи; 2) Эфиопия аҳолисининг 
умумий номланиши. Умумий сони 52 
млн. киши (1990-й.лар ўрталари). Амха-
ра тилилй. сўзлашади. Диндорлари — 
христианлар, сунний мусулмонлар; бир 
қисми иудаизмт эътиқод қилади. Мил. ав. 
1-минг йилликда Жанубий Арабистон-
дан Эфиопияга айрим араб қабилалари 
бир неча марта кўчиб келиб кушит тил-
ларит сўзлашувчи маҳаллий аҳоли билан 
аралашиб кетган. Э.нинг асосий этник 
компонентини амхара, гураге, қисман 
галла, тиграйлар, Эфиопиянинг марка-
зий қисмида эса агау, каффа, уоламо ва 
бошқалар халқлар ташкил қилади. Ушбу 
халқлар негизида эфиоп миллатининг 
шаклланиш жараёни бормоқда. Асосий 
машғулоти — деҳқончилик, чорвачилик.

ЭФИР (юн.) — юнон афсонасига 
кўра, Олимп тоғи чўққиси етган ва олимп 
худолари макони ҳисобланган энг юқори 
енгил ва шаффоф ҳаво қатлами. Юнон 
шоири Гесиоднинг «Теогония» асари 
бўйича Э. гўё Эреб (ер ости Зулмати) ва 
Никта (Тун) нинг оқибати; бошқа ривоят-

га қўра, Э.нинг Гемера (Кун) билан бир-
лашишидан Ер, Ҳаво, Денгиз, Океан ва 
Тартар (ер қаъри) пайдо бўлади.

Қад. тасаввурга кўра, Э. (олам эфи-
ри, ёруғлик эфири) ҳамма нарсага ва 
ҳамма ерга «кира олувчи» нозик муҳит. 
Ер, сув, ҳаво ва олов билан бирга Э. мав-
жудот элементларидан бири (Аристо-
тель) — «квинтэссенция» (лот. ^шпга 
е§$епНа — бешинчи моҳият). Қадимда 
бу муҳитга ёруғлик ва умуман электро-
магнит ўзаро таъсирини тарқатиш воси-
таси деб қаралган. А. Эйнштейн яратган 
нисбийлик назариясига кўра, Э. йўқ нар-
са ҳисобланади.

Ҳоз. фан нуқтаи назаридан физик 
вакуум оддий моддий муҳитнинг баъ-
зи хоссаларига эга. Бироқ, уни Э. билан 
чалкаштириб юбормаслик керак, чунки, 
мас, электромагнит майдон махсус элтув-
чи муҳитга муҳтож бўлмаган мустақил 
физик объект ҳисобланади.

ЭФИР МОЙЛАРИ — углеводород-
лар, терпенлар, спиртлар, феноллар, 
альдегидлар, мураккаб эфирлар ҳамда 
баъзи гетероциклик бирикмалар аралаш-
масидан ташкил топган учувчан суюқ 
моддалар. Э.м. кўпгина ўсимликлар тар-
кибида бўлиб, уларга ҳид беради. Спирт, 
эфир ва бензолда эрийди, аксарияти сув-
да оз эрийди, баъзилари эса умуман эри-
майди.

Э.м. ўсимликлардан қуйидаги йўллар 
билан олинади: сув буғи ёрдамида 
ҳайдаш; паст траларда қайнайдиган эри-
тувчилар ёки ҳидсиз тоза ёғ (мол ёғи) 
билан экстрация қилиш (буни анфлераж 
усулида олиш деб ҳам аталади); прес-
слаш орқали.

Э.м. саноатда кенг қўлланади. Улар-
дан атирупа, совун ишлаб чиқаришда, 
тиш пасталари, озиқовкат эссенциялари 
тайёрлашда, тамакини хушбўй қилишда, 
тиббиётда (қалампир ва эвкалипт мойла-
ридан) фойдаланилади. Э.м. кимё сано-
атида, фармацевтикада ҳам қўлланади. 
Пинендан камфора синтез қилинади, да-
рахт мойи скипидар лок ва бўёқ ишлаб 

чиқаришда эритувчи сифатида ишлати-
лади. Нозик органик синтез технологи-
яси Э.м.нинг синтетик аналоглари ҳам 
бор.

ЭФИР МОЙЛИ ЭКИНЛАР — эфир 
мойлари олиш учун етиштириладиган 
экинлар гуруҳи; техника экинлари. Ай-
рим органлари (гули, уруғи, меваси, по-
яси, илдизпояси, барги ва бошқалар) ёки 
танасида эфир мойлари (хушбўй модда-
лар) тўплайди. Э.м.э.нинг дарахт, бута 
ва бир ва кўп йиллик ўтлар турлари бор. 
Улар тропик, субтропик минтақаларда 
кўп тарқалган, мўътадил иқлимли 
ҳудудларда ҳам экилади. Узбекистонда 
эфир мойли ўсимликларнинг 50 оилага 
кирувчи 233 тури мавжуд, лекин айрим-
лари (арпабодиён, жамбил, кашнич, қора 
зира, ялпиз ва бошқалар) махсус экилади. 
Э.м.э. баъзи турларининг меваси ва бар-
ги таркибида 1,5% дан 6—7% ва ундан 
ортиқ эфир мойи (атенол, ментол, евге-
нол ва бошқалар), шунингдек, 11—27% 
техник мой бор. Жаҳон деҳқончилигида 
Э.м.э.дан атиргул, ёронгул, лаванда, ялпиз 
асосий аҳамиятга эга. Ўсимликларнинг 
хушбўйлиги эфир мойларининг миқдори, 
таркиби ва сифатига боғлиқ. 

ЭФИРЛАР — таркибида кисло-
род бўлган органик бирикмалар. Улар 2 
гуруҳга: оддий Э. (К — О —К1) ва мурак-
каб Э. (К СОО К1) га бўлинади (бу ерда К 
ва К1 — СН3; С2Н5; С3Н7; С6Н5 каби орга-
ник радикаллар).

Оддий Э.га сув молекуласидаги 2 
водород ўрнини бир валентли углеводо-
родлар радикаллари алмашган моддалар 
сифатига қаралади (мас, диэтилэфир 
С2Н5—О—С2Н5). Агар Э. таркибидаги 
радикаллар турлича бўлса, улар аралаш 
эфирлар дейилади (мас, метилпропил 
эфир СН3—О— С3Н7). Табиатда фенил ва 
нафтил Э. учрайди.

Ёғ қатори Э.и, одатда, рангсиз 
суюқликлар бўлиб, сувдан енгил, те-
гишли спиртлардан пастроқ трада 
қайнайди. Ароматик қаторнинг оддий 

Э.и ҳисобланган дифенил Э. ва нафтил 
қатори Э.и, одатда, қаттиқ моддалардир. 
Оддий Э. органик эритувчиларда яхши 
эрийди, қуйи оддий Э. сувда оз эрийди. 
Оддий Э. саноат миқёсида спиртларга 
сульфат кислота таъсир эттириб олина-
ди. Саноатда эритувчи сифатида кенг 
қўлланади. Улардан пластификаторлар, 
хушбўй моддалар синтез қилинади, ор-
ганик синтезда ярим хом ашё сифатида 
фойдаланилади.

Мураккаб Э.да углеводород радика-
ли кислород атоми орқали анорганик 
ёки органик кислоталар билан бириккан 
бўлади. Буларга сирка этил эфир (эти-
лацетат) ёки нитрит кислотанинг этил 
эфири (этилнитрит) мисол бўла олади. 
Мураккаб Э. табиатда ёғлар ва восклар 
сифатида учрайди. Фосфат кислота Э.и 
инсон ва ҳайвонларда моддалар алмаши-
нувида муҳим аҳамиятга эга. Мураккаб 
Э.нинг аксарияти сувда эримайдиган, 
зичлиги сувникидан кичик, мева ҳидига 
эга суюқликлардир. Булар, асосан, эте-
рификация усули билан олинади. Му-
раккаб Э.га совунланиш реакциялари 
тавсифлидир. Қуйи мураккаб Э. (этила-
цетат) эритувчилар сифатида, ўрталари 
(нок эссенцияси) озиқ-овқат саноатида 
ишлатилади. Сульфат кислота Э.и орга-
ник синтезда, нитрат кислота Э.и (нитро-
глицерин) эса портловчи моддалар сифа-
тида қўлланади.

ЭФТАЛИЙЛАР, эфталитлар, эф-
таллар, хайталлар, абдаллар, йеда 
— Урта Осиёнинг шим.шарқидан 
Мовароуннаҳрнинг ички вилоятлари-
га кириб, мил. 5-асрда давлат барпо эт-
ган қабила иттифоқи. Э. Ўрта Осиё, 
Ҳиндистон, Афғонистон, Эрон ва 
Шарқий Туркистон тарихида муҳим роль 
ўйнаган. Э.нинг илк аждодлари ҳунларлш 
бўлиши тахмин этилади. Мил. ав. 7-аср-
да Хитойнинг шим.ғарби (Хэси)да 
яшовчи малласоч, кўзи кўк ҳунларнинг 
бир қисми яшаб турган ерларини таш-
лаб, Помирнинг тоғли вилоятларига 
келиб яшайдилар. Кейинчалик улар 

маҳаллий аҳолига аралашиб, тиллари-
ни ҳам ўзгартиради. Ҳунларнинг бошқа 
бир гуруҳи Ҳунлар давлати емирилгач, 
Жунғорияга, Ила ҳавзаларига келиб 
ўрнашган ва бу ерда Юебань этник уюш-
масини ташкил қилган. Юебандан эфтал 
этник номи билан аталган йирик бир 
гуруҳ ажралиб, 3-асрда Мовароуннаҳрга 
келиб ўрнашди. Э.нинг яна бир гуруҳи 
ғарбга Каспий денгизининг шим. 
ҳудудларига бориб, кейинчалик бу ерлар-
даги бошқа туркий халкларга аралашиб 
кетади. Э. 4-асрнинг 2-ярмида кўпайиб, 
Мовароуннаҳрда яшовчи хионий, кида-
рий ва бошқалар халқларни тобе этиб, 
давлат барпо этади. 5-асрда улар Қанғ 
давлатини мағлубиятга учратади. Ху-
росоннинг талай қисмини эгаллайди. 
Хуросон ери учун Э. Эрон билан қаттиқ 
уруш олиб борган. 6-асрнинг охирларида 
Эфталийлар давлати инқирозга учрайди. 
Турк хоконлиги Мовароуннаҳрни эгаллай-
ди. Э.нинг жанговар қисми Афғонистон 
ва Ҳиндистоннинг шим. минтақаларига 
чекиниб, уларнинг кейинги авлодлари 
шу ерлардаги халқларга аралашиб, улар 
билан қоришиб кетади. Э.нинг Марка-
зий Осиёда қолган қисми кейинчалик 
ўзбек, туркман халқлари таркибига син-
гиб кетади. Туркманлар таркибида ва 
анатолиялик туркларнинг таркибида аб-
дал номи билан Э.нинг кейинги авлод-
лари сақланиб қолган. Э. оташпараст 
бўлганлиги маълум, лекин уларнинг ора-
сида аста-секин буддизм ва христианлик-
ка эътиқод қила бошлаганлар сони ҳам 
орта бошлаган.

Ад:. Шониёзов К., Ўзбек халқининг 
шаклланиш жараёни, Т., 2001.

Очил Бўриев. 

ЭФТАЛИЙЛАР ДАВЛАТЛАРИ — 
Ўрта Осиё ва унга қўшни мамлакатлар-
да мил. 5-аср ўртасида барпо этилган 
давлатлар: 1) Ўрта Осиёдаги Эфталий-
лар давлати мил. 5-аср охири — 6-аср 
бошида равнақ топиб, унинг ҳудуди 
ҳоз. Афғонистоннинг катта қисми, 
Ўрта Осиё ва Шарқий Туркистоннинг 

шарқий ва жан.шарқий вилоятларини 
ўз ичига олган. Унинг асосий негизини 
БақтрияТохаристон ташкил этган. Шу 
ердан туриб эфталийлар қўшни мам-
лакатларга юришлар қилганлар. Эфта-
лийлар Сосонийлар Эрони устидан бир 
қанча жангларда зафар қучган, жанглар-
дан бирида сосонийлар шаҳаншоҳи Пе-
роз ҳалок бўлган. У кўп йиллар мобай-
нида эфталийларга катта миқдорда товон 
тўлаб келган эди.

Ўрта Осиёдаги Эфталийлар давлати 
бир қанча ярим мустақил мулкларнинг 
конфедерациясидан иборат бўлиб, улар-
ни эфталийлар подшосига тобе меро-
сий сулолалар бошқарар эди. Бу ерда 
Ҳиндистондаги каби танга пуллар мар-
казлашган тартибда зарб қилинмаган, 
аксинча деярли ҳар бир мулк ўзининг 
қумуш ёки мис тангасини зарб қилган. 
Салтанатда бир неча турдаги ёзувлар 
(суғд, бақтрий, брахми ва бошқалар) мав-
жуд бўлган, лекин бақтрий ёзуви давлат 
ёзуви ҳисобланган. Эфталийларнинг ўзи 
дастлаб кўчманчи бўлиб, кейинчалик 
шаҳарларни босиб олишлари билан, асо-
сан, ўтроқ ҳаёт тарзига ўтган бўлсалар 
керак. Шу туфайли Византия тарихчи-
лари (Менандр) эфталийларнинг шаҳар 
қабиласи сифатида таърифлайди. Эфта-
лийлар жамиятида мулкий табақаланиш 
мавжуд эди. Эфталийлар кучли, асосан, 
отлиқлардан иборат қўшинга эга бўлган. 
Эфталийлар орасида полиандриянинг 
шаклларидан бири ҳукм сурган. Эфталий-
лар ўт ва қуёшга сиғинишган, Ўрта Осиё-
дагилар эса — будцавийлик, манихейлик, 
христианлик, зардуштийликка эътиқод 
қилишган; 2) Эфталийлар Ҳиндистонга 
бостириб кириши натижасида вужудга 
келган. Шим. Ҳиндистон, Покистон ва 
жан.шарқий Афғонистон ҳудудидан ибо-
рат бўлган. . Ҳиндистондаги Эфталийлар 
давлати мил. 5-асрохири — 6-асрнинг 
1-ярмида, Тўрамон ва унинг вориси Ми-
хиракула даврида кучқудратга тўлиб, 
равнақ топган. 6-аср ўрталарига келиб 
таназзулга юз тутган.

Ад: Ртвеладзе Э. В., Великий шел-

ковьга путь, Т., 1999.

ЭФФЕКТОРЛАР (лот. — яратувчи, 
ижод қилувчи) — 1) физиологияда фао-
лияти рефлекс билан боғлиқ бўлган иж-
рочи орган; организмнинг қўзғатувчига 
нисбатан жавоб реакциясини таъмин-
лайди. Э.га мускуллар, безлар, буйрак, 
электр ва бошқалар органлар киради. 
Одатда, рефлекс полиэффектор хусусият-
га эга бўлиб, унинг амалга оширилишида 
бирданига бир неча хил Э. қатнашади. 
Бу ҳол рефлекснинг тавсифи ва унинг 
биологик моҳияти билан боғлиқ (мас, 
жисмоний меҳнат қилинганида — му-
скуллар, юрак, қон томирлари, ички се-
креция безлари ва бошқалар органлар 
фаоллашади). Э. ишини рефлекснинг 
нерв марказлари бошқаради. Онтогенез 
ва филогенезда марказий бошқарилиш 
механизми ҳам такомиллашиб боради; 
2) биокимёда — моддалар алмашинуви-
нинг ферментларга таъсир кўрсатадиган 
ва улар фаолиятини кучайтирадиган ёки 
камайтирадиган маҳсулотлари; 3) генети-
када — репрессор билан бирикиб, унинг 
операторга таъсирини бошқарадиган 
қуйи молекулали моддалар. Агар Э. ре-
прессорга бирикканида репрессорнинг 
операторга таъсири тўхтаб, оператор 
транскрипцияси давом этадиган бўлса, 
уни индуктор деб аталади. Агар Э. фаол 
бўлмаган репрессорга бирикиб, уни опе-
раторга таъсир кўрсатадиган ва оператор 
транскрипциясини тўхтадиган фаол шак-
лга ўтказса, унга корепрессор дейилади 
(яна қ. Репрессор). 

ЭФФУЗИВ ТОҒ ЖИНСЛАРИ — 
ер юзасида ёки Ер пўсти қатламининг 
юқори қисмида лаванинг совиши мобай-
нида ҳосил бўлган магматик тоғ жинсла-
ри; уларнинг маълум бир қисми сув ости 
вулканлари отилиб чиққанда вужудга 
келади. Лаванинг тез қотишига сабаб 
бўлувчи таркибидаги вулкан шишаси-
нинг мавжудлиги, ўзига хос порфирли 
структурага эгалиги Э.т.ж.нинг харак-
терли хусусиятларидандир. Э.т.ж.нинг 

таркиби кенг кўламда ўзгариб туради. 
Энг кўп тарқалганлари базальт, андезит 
ва улар оралиғидаги жинслар; камроқ 
учрайдиганлари дацит ва липаритлар 
бўлиб, ишқорли ва ультраасослилари 
янада камроқ учрайди. Асосий мине-
раллари: плагиоклаз, К—№ дала шпати, 
ортопироксен, клинопироксен, амфибол, 
биотит ва кварц. Акцессор минераллари: 
ортит, ксенотим, циркон, апатит, иль-
менит ва магнетит. Э.т.ж. пайдо бўлиш 
шароитларига кўра, 3 йирик гуруҳга — 
пирокластик жинслар, лава жинслари ва 
экструзив жинсларга бўлинади. Э.т.ж. 
Ойда ҳам топилган.

Э.т.ж. интрузив тоғ жинсларининг 
акси ҳисобланади (қ. Магматик тоғ 
жинслари). Улар Ўзбекистонда кенг 
тарқалган бўлиб, токембрий ва палео-
зой ётқизиқларида учрайди. Э.т.ж. билан 
бир қанча қазилма бойликлар конлари 
боғлиқ.

ЭФФУЗИЯ (лот. епхшо — қуйилиш, 
ёйилиш) — лава (магма)нинг ер юзи-
га қуйилиб чиқиш жараёни. Унинг со-
виши мобайнида лава оқимлари ва лава 
қопламлари кўринишида ётган эффузив 
тоғ жинслари ҳосил бўлади. Э. вулкан 
ҳаракати кўриниши шаклларидан бири 
ҳисобланади. Нордон ва қайишқоқ лава 
баъзан ёйилиб кетмасдан отилиб чиқиб, 
вулканли гумбаз ҳосил қилади. 

ЭФФУЗИЯ (гидродинамикада) — 
газнинг кичик (мм улушларидаги) теши-
клардан секинлик билан оқиб чиқиши. 
Икки ҳолат фарқланади: 1 ҳолат — те-
шикнинг диаметри газ молекулалари-
нинг эркин ҳаракатланиш (югуриш) 
узунлигига нисбатан жуда кичик. Бу 
ҳолда идишдаги газ босими жуда ки-
чик бўлади. 2-ҳолат — тешикнинг диа-
метри газ молекулаларининг ўртача 
эркин ҳаракатланиш узунлигидан кат-
та. Бу ҳолда идишдаги газ босими анча 
катта бўлади. 1ҳолда молекуляр оқиб 
чиқиш ҳодисаси юз беради ва молекула-
лар ўртасидаги тўқнашувлар ҳеч қандай 

аҳамиятга эга бўлмайди. 2ҳолда газ моле-
кулалари тешикдан оқим тарзида чиқади 
ва вақт бирлиги мобайнида чиқадиган газ 
ҳажми газ зичлигининг квадрат илдизига 
тескари мутаносиб бўлади. Газларнинг 
зичлигини уларнинг жуда кичик тешик-
дан муайян вақг бирлигида оқиб чиқиши 
бўйича аниқлаш усули шу қонуниятга 
асосланган. Агар идиш ичидаги босим 
ташқи босимдан анча катта бўлса, оқиб 
чиқаётган газ миқдори идишдаги босим-
га тўтри мутаносиб бўлади. Э. ҳодисаси 
гидродинамикада, гидротехникада, газ 
қувурларини ўтказишда, илмий текши-
риш ишларида жуда муҳим.

ЭХИНОКАКТУС —кактусдошлар 
оиласига мансуб кўп йиллик ўсимликлар. 
Серсув, шарсимон шакли, ранги, кат-
та-кичиклиги хилма-хил. Меваси — 
кўпинча резавор. 500 га яқин тури бор. 
Улар, асосан, Мексикада, баъзи турлари 
эса Жанубий ва Марказий Америкада 
тарқалган. Э.нинг 40 дан зиёд тури ман-
зарали ўсимлик сифатида хона ва оран-
жереяларда ўстирилади.

ЭХИНОКОКК — тасмасимон чу-
валчанглар синфига мансуб паразит. Во-
яга етган даврида йиртқич ҳайвонлар 
(ит, бўри, чиябўри, мушук) ичагида па-
разитлик қилади. Уз. 3—6 мм, гавдаси 4 
сўрғичли бош, 3—4 бўғимли танадан ибо-
рат. Охирги бўғимдаги жинсий органла-
рида тухум ҳужайралар етилади. Тухум-
лари хўжайини ахлати билан ташқарига 
чиқарилади. Э. тухумлари ифлосланган 
емхашак билан оралиқ хўжайин (одам ва 
ўтхўр ҳайвонлар: сигир, қўй, эчки, чўчқа) 
ичагига тушганида улардан онкосфера 
личинкаси чиқади. Личинка ичак девори-
дан қонга ўтади ва дарвоза венаси орқали 
жигар, ўпка, мускуллар ва суякларга бо-
риб, пуфаксимон босқич — Э. финнасига 
айланади. Ҳар бир пуфак деворида яна 
иккиламчи, сўнгра учламчи пуфаклар 
ҳосил бўлади. Пуфаклар ичида паразит 
бошчаси шаклланади. Пуфаклар йири-
клаша бориб, муштдек ва ундан каттароқ 

бўлади. Қорамоллар жигаридан 64 кг 
оғирликдаги эхинококк финнаси топил-
ган. Э. пуфак даврида эхинококкоз касал-
лигини пайдо қилади. 

ЭХИНОКОККОЗ одам ва 
ҳайвонларда учрайдиган инвазион ка-
саллик. Эхинококклар қўзғатади (тасма-
симон гельминт). Э. қадимдан маълум. 
Гиппократ асарларқда ҳам жигар Э.ига 
оид илк маълумотлар бор, лекин у «жи-
гар яллиғланиши» деб юритилган. Кей-
инчалик Э. қўзғатувчиси паразитар та-
биатга эга эканлиги аниқланди. Э. анча 
кенг тарқалган касаллик. Одамга ит, тул-
ки, бўри, мушукдан, гельмИн-т тухуми 
тушган озиқ-овқат ва сув орқали ўтади. 
Бундан ташқари, эхинококк тухуми би-
лан ифлосланган қўйлар юнгини олганда 
ҳам юқиши мумкин. Қўйлар эхинококк 
тухумини итлар ахлати тушган ўтларга 
ётганида илаштиради. Э. одамдан одам-
га бевосита юқмайди. Чорва моллари ва 
бошқалар ҳайвонларга Э. билан оғриган 
ит ахлати тушиб ифлосланган ўт, ем-
хашак ва сув орқали юқади. Э.ни итлар 
сўйилган касал ҳайвон аъзоларини ега-
нида юқтиради. ГельмИн-т ит ичагида 
бир неча кун давомида вояга етгач, ту-
хумга тўла бўғими узилиб, итнинг ахлати 
билан ташқарига чиқади. Бўғим ташқи 
муҳитдаги ўсимлик, пичан ёки сувга 
ўрмалаб тушиб, тухум ташлайди.

Эхинококк тухуми одам, уй 
ҳайвонлари ичагидан қонга ўтади; қон 
билан жигар, ўпка, бош мия ва бошқалар 
аъзоларга бориб, у ерда эхинококк пу-
факчаси — кистага айланади. Агар ки-
ста кўп хонали (камерали) бўлса, уни 
альвеококкоз дейилади. Кисталар кат-
талашиб, атрофдаги тўқимани сиқиб 
қўяди, натижада аъзо атрофият учраб, 
фаолияти бузилади, агар у ёрилса, ичи-
даги суюқлиғининг сўрилиши бутун 
организмнинг заҳарланиши, аллергияга 
олиб келади, уларнинг ёрилиши эса ҳаёт 
учун хавфли. Одамларда қайси аъзо за-
рарланганига кўра касаллик белгилари 
турлича бўлади. Жигар Э.ида бемор-

нинг дармони қуриб, ўнг қовурға ости-
да оғриқ сезилади, жигар оғир тортиб, 
катталашади, сариқлик кузатилади; ўпка 
Э.ида эса кўкрак оғриб, бемор йўталади, 
нафаси қисиб, қон тупуриши ҳам мум-
кин; мия Э.ида бош оғрийди, айланади, 
ҳаракатланиш ва сезиш фаолияти бузи-
лади.

Э.га хос белгилар пайдо бўлганда, 
албатта, врачга мурожаат қилиш лозим. 
Касалликнинг олдини олиш учун уй 
ҳайвонларини тўғри парвариш қилиш, 
уларни вақтида ветеринария назора-
тидан ўтказиб туриш, шахсий гигие-
на қоидаларига амал қилиш (ит билан 
ўйнагандан ёки уни парвариш қилгандан 
сўнг қўлни ювиш, сабзавотларни ис-
теъмол қилишдан олдин тозалаб ювиб, 
сўнгра қайнаган сув билан чайиш), бо-
лаларнинг кўчадаги дайди итлар билан 
ўйнашига йўл қўймаслик керак. Даво ка-
салланган аъзо ва касаллик белгиларига 
қараб олиб борилади. 

ЭХИУРИДЛАР — умуртқасиз 
ҳайвонлар типи (илгариги ҳалқали 
чувалчанглар синфи). Филогенея-
си аниқ эмас. Гавдаси цилиндрсимон, 
бўғимларга бўлинмаган, уз. 3 см дан 185 
см гача. Узун (1 м гача) киприклар билан 
қопланган хартуми озиқни оғизга суриш 
учун хизмат қилади. Оғзи хартуми асо-
сида жойлашган. Танасининг олдинги 
қорин томонида бир жуфт қили бор. Ик-
киламчи тана бўшлиғида кўп сиртмоқли 
ичаги жойлашган. Ичаги анал тешигига 
очилади. Жуфт анал халтаси киприкли 
воронка билан таъминланган бўлиб, ай-
ириш ва нафас олиш функциясини бажа-
ради. Жинсий ҳужайралар 1—4 жуфт не-
фромиксиялар орқали чиқарилади. Қон 
айланиш системаси яхши ривожланма-
ган. Нерв системаси ҳалқум атрофи нерв 
ҳалқаси ва қорин нерв занжиридан ибо-
рат. Айрим жинсли, личинкаси — трохо-
фора. Айрим турлари (бонеллия)да жин-
сий диморфизм ривожланган. 1 синфга 
мансуб 150 га яқин тури бор. Денгиз ту-
бидаги балчиққа кўмилиб яшайди. 

ЭХОЛОТ (эхо ва лот) — гидро-
акустик сигналлар (акссадо) ёрда-
мида сув чуқурлигини ўлчаш учун 
мўлжалланган навигация асбоби. Иши 
кемага ўрнатилган ультратовуш (УТ) ни 
узатувчи ва қабул қилувчи қурилма (ви-
братор) дан узатилган товуш сигналлари 
сув тубига бориб, қайтиб келгунча ўтган 
вақтни ўлчашга асосланган. Махсус 
электр генератор вибраторга дамбадам 
электр импульсларини юбориб туради, 
вибратор уларни акустик тебранишлар 
(товуш)га айлантириб узатади. Сув ту-
бидан қайтган акустик тебранишларни 
ўша вибраторнинг ўзи қабул қилиб, улар-
ни электр импульсларига ўзгартиради. 
Кучайган импульслар чуқурлик индика-
торига келиб тушади. Бу индикатор им-
пульсларнинг бориб келиши учун кетган 
вақгни аниқлайди. Бу қийматни махсус 
формулага қўйиб, сувнинг чуқурлиги 
топилади. Э.лардан сув чуқурлигини 
ўлчашдан ташқари балиқ тўдаларини 
топиш, сув ости кемаларининг ўрнини 
аниқлаш, товуш тарқатувчи қатламларни 
тадқиқ қилиш, сув ости тупроғининг ту-
рини аниқлаш ва бошқалар гидроакустик 
ўлчашлар учун ҳам фойдаланилади.

ЭЧЕГАРАЙИ-ЭЙСАГИРРЕ Хосе 
(1832.19.4 — Мадрид —1916.16.9) — 
испан драматурги. Мат. ва физика проф. 
(1854—68). Испания қироллик акаде-
мияси аъзоси (1884). Дастлаб сиёсий 
фаолият билан шуғулланган. 1868 йил 
ижтимоий ишлар вазири, бир йилдан 
сўнг савдо вазири бўлган. Испания пар-
ламентига саиланган. Адабий фаолият 
билан шуғуллана бошлагач яратган илк 
пьесалари: «Қилич дастасида» (1875), 
«Ўлим қучоғида» (1879) — романтизм-
нинг испан драматургиясидаги ўзига 
хос қайта тикланишидир. Э. ҳоз. ҳаётни 
тасвирловчи реалистик пьесалари («Тел-
балик ва авлиёлик», 1877; «Буюк Гале-
ото», 1881)да ўша давр аристократияси 
ахлоқини фош қилади, натуралистик 
драманинг асосий қоидаларини асослаб 

беради. Унинг «Дон Жуаннинг ўғли» 
(1892), «Ақлдан озган худо» (1900) каби 
психологик драмаларида норвег драма-
турги Г. Ибсеннинг таъсири сезилиб ту-
ради. Жами 60 та пьеса ёзган, уларнинг 
ярми назмда битилган. Нобель мукофоти 
лауреати (1904).

ЭЧКЕМАРСИМОНЛАР — калта-
кесаклар кенжа туркумига мансуб су-
дралиб юрувчилар оиласи. Ҳозир яшаб 
турган бир уруғи (Уагапш) мавжуд. Та-
наси чўзиқ, оёқлари яхши ривожланган, 
думи кўпчилик турларида ён томондан 
сиқилган. Боши майда қалқончалар би-
лан қопланган; танасидаги тангачалар 
юмалоқ, ботиқ. Тили узун, учи икки ай-
рили. 24 тури бор. Шарқий ярим шардаги 
тропик, субтропик ва қисман мўътадил 
минтақалардатарқалган. Мадагаскарда 
учрамайди. Одатда, очиқ ерларда, дарё ва 
бошқалар чучук сув ҳавзалари қирғоғида 
яшайди; яхши сузади ва шўнғийди. Тез 
югуради. Э. — энг йирик калтакесаклар, 
уз. 0,8—3 м. Плейстон даврида яшаган 
қазилма аждодларининг уз. 10 м гача 
бўлган. Ҳоз. Э.дан энг йириги — Ко1^од 
о. эчкемарининг уз. 3 м га етади.

Э. — йиртқич. Калтакесаклар, илон-
лар, майда сут эмизувчилар, сувда 
яшайдиганлари эса, асосан, бақалар, 
балиқлар, қисқичбақалар, моллю-
скалар ва бошқалар ҳайвонлар би-
лан озиқланади. Кулранг Э. чўлларда 
яшайди; Туркманистон, Ўзбекистон, 
Тожикистон ва Қозоғистоннинг жан. 
қисмида тарқалган. Уз. 1,5 м гача. Бошқа 
ҳайвонларнинг инларида яшайди, кам-
данкам ўзи ин қазийди. Уч ёшида жин-
сий етилади. Урғочиси 10—23 та тухум 
қўяди. Ўзбекистон Республикаси ва Ўрта 
Осиё давлатлари Қизил китобига кири-
тилган. 

ЭЧКИ — қувушшохлилар оиласига 
мансуб жуфт туёқли кавш қайтарувчи 
ҳайвон. Э. турли иқлимшароитга тез 
мослаша олиши туфайли дунёнинг 
кўплаб мамлакатларида учратиш мум-

кин. Хонаки Э.лар ёввойи безоар ва бу-
рама шохли эчкилардан тарқалган деб 
ҳисобланади. Э. дастлаб хонакилашти-
рилган маҳсулдор ҳайвонлар жумласига 
киради. Анов (Ашхобод яқини)да топил-
ган қазилмалар Э. Ўрта Осиёда мил.дан 
бир неча минг йил аввал боқилганини 
кўрсатади. Э., асосан, сут, гўшт, жун, 
тивит, тери ва бошқалар учун боқилади. 
Ўртача 9—10 йил (баъзилари 17 йилгача) 
яшайди, хўжаликда 7—8 йил фойдалани-
лади. Улоқлари 5—8 ойлигида жинсий 
етилади, 14—18 ойлигида қочирилади. 
Бўғозлик даври 5 ойга яқин. Хонаки зот-
ларининг кўпи серпушт: ҳар 100 бош 
урғочи эчкидан 150—250 улоқ олинади. 
Яхши озуқа шароитида асраб боқилганда 
йилига 2 марта болалайди. Такаларининг 
тирик вазни 60—65 кг дан 100 кг гача, 
урғочилариники 40—60 кг. Олинадиган 
маҳсулотга қараб тивит, жун, гўшт, сут, 
тери, мўйна ва аралаш маҳсулотлар бера-
диган Э. зотлари бор. Серсут зотларидан 
йилига ўртача 450—550 кг гача сут соғиб 
олинади. Сутининг ёғлилиги 3,8—4,5%. 
Сержун зотлар жуни уз. 15—18 см, та-
каларидан 4—6 кг, урғочиларидан 3—5 
кг дан жун қирқиб олинади. Сертивит 
зотларидан 0,2—0,5 кг дан 2 кг гача ти-
вит тараб олиш мумкин. Яхши боқилган 
катта ёшдаги Э. 20—28 кг гўшт ва 4—6 
кг ёғ, 7—10 ойлик Э.лар эса 12 кг гўшт 
ва 1,5 кг ёғ беради. Э. ўлат, чечак ва сил 
касалликларини юқтирмаслиги, оқсил ва 
енгил ўзлаштирилувчи ёғларга бой сут 
бериши билан эътиборли. Э. сутида мис, 
рух, марганец, йод, кумуш ва бошқалар 
шу каби микроэлементлардан ташқари 
камқонликнинг олдини олишда муҳйм 
аҳамиятга эга бўлган кобальт моддаси 
нисбатан кўп учрайди. Ўзбекистонда 
жайдари (қора жунли) эчкилардан 
ташқари ангор эчкиси, заане эчки 
зоти, оренбург эчки зоти ва бошқалар 
боқилади. Ўрта Осиёда 20-асрнинг 30—
60-й.ларида маҳаллий дағал жунли эчки-
ларни ангор зоти такалари билан чатиш-
тириб сержун эчки зоти чиқарилган (яна 
қ. Эчкичилик). 

ЭЧКИСОҚОЛ — мураккабгул-
дошлар оиласига мансуб бир ёки икки 
йиллик ўтлар туркуми. Ўзбекистонда 
Э.нинг бир йиллик крашенинников, кўп 
йиллик малик, ИККИ йиллик введенский, 
ИККИ йиллик туркистон, ИККИ йиллик 
каллакдор турлари ўсади. Кўп йиллик 
малик Э.ининг бўйи 30—60 см, поя-
си баъзан шохланган. Пастки баргла-
ри қаламинаштарсимон, эни 5—15 мм. 
Апр.— июнь ойларида гуллаб уруғлайди. 
Гуллари қизил. Адир ва тоғ зоналарида 
ўсади, бегона ўт тарзида экинзорларда 
учрайди.

ЭЧКИЧИЛИК —чорвачиликнинг 
эчкиларни боқиш ва кўпайтириш билан 
шуғулланувчи тармоғи. Жаҳон бўйича 
709,9 млн. бош эчки боқилади. Унинг 
асосий қисми Осиё (443,7 млн. бош), Аф-
рика (205,6 млн. бош), Жанубий Америка 
(25,9 млн. бош) мамлакатларига тўғри 
келади. Э. хўжаликлари тоғ, баланд тоғ 
ўтлоқлари, чўл яйловлари ва даштларда 
жойлашган. Иқлим шароитига мослаш-
ган сержун эчки зоти Ўзбекистоннинг 
жан. минтақаларида, ангор эчкиси Тур-
кия, АҚШ, Жанубий Африка Республи-
каси, Австрия ва қисман Мадагаскар 
о.ида, кашмир эчкиси Тибетда, оренбург, 
олтой эчкилари Россия да етиштирилади 
ва улардан фойдаланилади. Э.нинг сут, 
жун, тивит йўналишлари мавжуд. Сут 
эчкичилиги Европа мамлакатлари (Ан-
глияда 1984 й.да Британия эчкичилик 
ассоциацияси ташкил этилди, 150—200 
она эчкидан иборат сутчилик фермала-
ри юзага келди), Россиянинг марказий 
ҳудудлари, Шим. Кавказ, Қрим, Закав-
казье, Ўрта Осиёда, жун эчкичилиги 
Туркия, АҚШ, Африка, Австралия, Ўрта 
Осиё, Қозоғистонда; тивит эчкичилиги 
Тибет, Россияда кенг ривожланган. Кўп 
мамлакатларда эчки сути учун бокилади. 
Эчки сути енгил ҳазм бўлади, айниқса, 
болалар ва ошқозони касал одамлар 
учун ниҳоятда фойдалидир. Эчки сути-
дан пишлоқ ва бошқалар турли парҳез 

маҳсулотлар ҳам тайёрланади. Эчки 
гўшти тўйимлилиги ва таъми жаҳатидан 
қўй гўштидан қолишмайди. Махсус сер-
жун зот эчкилардан кокили узун, ипак-
симон товланадиган жун олинади. Жуни 
бир хил, чидамли, пишиқ, эластиклиги 
туфайли улардан костюмбоп газлама-
лар, гилам, трикотаж буюмлар ишлаб 
чиқарилади. Терисидан шавро, хром ва 
бошқалар олинади, пўстак қилинади, 
қалин жунли терилардан мўйна тайёрла-
нади. Эчки тивитидан жаҳонга маълум ва 
машҳур (оренбург) рўмоллар ва шарфлар 
тўқилади. Э. Узбекистонда қадимдан ри-
вожланган. Наманган вилоятининг Чуст, 
Поп, Косонсой, Тошкент вилоятининг 
тоғ олди туманларида, Самарқанд вило-
ятининг айрим хўжаликларида, Навоий 
вилоятининг Нурота ва Сурхондарё ви-
лоятининг Бойсун туманларида боқиб 
кўпайтирилади. Ҳоз.да Э. соҳасида насл-
чилик ишларини ташкил қилиш, уларни 
асраш, парвариш қилиш, улардан сифат-
ли маҳсулотлар олиш бўйича илмийама-
лий ишлар Ўзбекистон чорвачилик ин-
ститути, қ.х. олий ўқув юртлари кафе-
драларида олиб борилади.

Ад.: Воробьев П.А. и др., Овцевод-
ство, козоводство и технология произ-
водства шерсти и мяса, М., 1988; Ам иров 
А., Эчкичилик фанини ўрганиш бўйича 
қўлланма, Т., 1993. 

Абдусаттор Амиров.

ЭЧКИШОХ (лот.) осмоннинг Шим. 
ярим шаридаги юлдуз туркуми. Э.да 
кўзга кўринадиган қўшалоқ юлдуз жой-
лашган. Бу юлдузларнинг иккаласи ҳам 
3юлдуз катталигида. Июль — авг. ойла-
рида жан.да уфқдан баландда кўринади. 

ЭЧКИЭМАР — халқ селекция-
сида чи. қарилган ўртапишар хўраки 
узум нави. Шарқий экологикгеографик 
навлар гуруҳига киради. Тупи кучли 
ўсади. Барги ўртача, беш бўлмали, кер-
тиклари юза, четлари арра тишли. Гули 
функционал урғочи. Узум боши йирик 
(бўйи 30 см гача), ўртача оғирлиги 450 

г, ғужуми йирик, чўзинчоқ овал, тўқ 
қизил, эти тиғиз, сершира, таркибида 
қанд миқдори 20%, нордонлиги 3,8—
4,5%, карсиллайди, пўсти юпқа, ҳосили 
фаол ҳарорат йиғиндиси 3400—3800° да 
135 кунда, авг.нинг 2-ярмида етилади. 
Ҳосилдорлиги 100—120 ц/га. Антракноз 
ва раға касаллигига чидамли. Новдалари 
узун қолдириб, кўпроқ ишком ёки во-
ишларда ўстирилади. Узуми янгилигида 
ейилади. Тошкент, Сирдарё, Наманган ва 
Самарқанд вилоятларида кўпроқ экила-
ди.

ЭЧМИАДЗИН (1945 йилгача Вагар-
шапат) — Арманистондаги шаҳар, Ара-
рат текислигида, Эчмиадзин т.й. станци-
ясидан 15 км, Еревандан 20 км. Аҳолиси 
60,5 минг киши (1998). Шаҳар мил. ав. 
2-асрдан Вардкесаван номи билан маъ-
лум. 2-асрнинг 2-ярми — 4-асрларда Ар-
манистоннинг пойтахти. Машинасозлик, 
кимё (пластмасса з-ди), озиқ-овқат (вино 
кти, консерва з-ди) саноатлари мавжуд. 
Ўлкашунослик музейи, Арманистон дав-
лат картиналар галереясининг филиали, 
арман шоири И.М.Иоаннисян уймузейи 
ва бошқалар музейлар бор. Меъморий 
ва тарихий ёдгорликлардан Собор (303 
йил, 5 ва 7-асрларда қайта қурилган) ва 
унинг қўнғироқхонаси (17-аср), черков-
лар сакланган. Э. ёнида армангригориан 
черкови маркази ҳамда католикос рези-
денцияси жойлашган. Монастирь маж-
муасида меҳмонхона (18-аср), католикос 
уйи (18-асрнинг 1-ярми), мактаб (1813), 
тош ҳовуз (1846) ва бошқалар бор. Э. 
ёнида Звартноц ибодатхонаси харобала-
ри (641—661) мавжуд. Собор ичида ўрта 
аср декоратив санъатининг ноёб коллек-
цияси асарлари намойиш этилган музей 
бор. Туризм ривожланган. 

ЭШАК — отлар уруғининг тоқ туёқли 
сут эмизувчилар кенжа уруғи (А$ти8)
га мансуб ҳайвон. 5—6 минг йил аввал 
дастлаб қадимий Мисрда хонакилаш-
тирилган. Жаҳон бўйича боқиладиган 
Э.лар сони 43,4 млн. бошни ташкил эта-

ди. Миср, Эфиопия, Нигерия, Бразилия, 
Эрон, Покистон, Испания ва бошқалар 
мамлакатларда кўп боқилади. Сомали, 
Эфиопияда тарқалган, бўйи 100—120 см 
ли Африка ёввойи Э.и (Е§ии5 а51пи8) хо-
наки Э.ларнинг уруғбоши ҳисобланади. 
Хонаки Э.лар 2 зот гуруҳини таш-
кил қилади: Африка ва Осиё (жумла-
дан, Қозоғистон, Ўрта Осиё, Кавказ)да 
тарқалган майда жайдари ҳамда Хитой 
(Шаньдун провинцияси)да тарқалган 
йирик Э.лар — зд зотдор Э.лари (бўйи 
отлар каби 145—160 см). Булардан, асо-
сан, Европанинг жан.даги ва Америка 
мамлакатларида йирик хачирлар олиш 
учун фойдаланилади. Э.лар қулоғи узун-
лиги, туёғи торлиги, думи ингичка, калта 
ва фақат учида узун жуни борлиги би-
лан отлардан фарқ қилади. Жайдари зот 
Э.лар тузилиши пишиқ, бўйи ўртача 100 
см атрофида, танаси ингичкароқ, боши 
катта, қулоқлари узун, бўини тўғри, кал-
та, тик ўсиб чиққан калта ёли бор, бели 
тўғри, кўкраги тор, сағриси қисқа, туси 
кулранг, овқат ва жой танламайди, ишга 
чидамли, юқумли касалликларга чалин-
майди. Тоғли р-нлардаги юриш қийин 
бўлган жойларда, чўляйловларда миниш 
ва юк ташиш учун фойдаланилади. Э. 
70—80 кг, аравага қўшилганда 2,5 т гача 
юк ташийди. Жайдари Э.лар ҳар хил 
ўтўланлар, хашак, арпа, зд зотлари эса 
пичан, кучли ва серсув озуқалардан ибо-
рат тўла рацион билан боқилади. 18—30 
йил яшайди, хўтиклар 2 ёшидан бошлаб 
қочирилади, бўғозлик даври ўртача 380 
кун, 2 ёшидан хўжалик ишларида фойда-
ланиш мумкин.

Ад.: Лакоза И.М., Шчекин В.А., Вер-
блюдоводства и основм ословодство и 
мулопроизводства, М., 1964.

Абдусаттор Амиров.

ЭШАКБОДРИНГ, оддий тентакбо-
дринг— қовоқцошлар оиласига мансуб 
бир йиллик, бир уйли ўг тури, доривор 
ўсимлик. Ўрта ва Қора денгизнинг қуруқ 
очиқ қирғоқларида ўсади. Кавказ ва баъ-
зан Ўрта Осиё қумликларида, ташландиқ 

жойларда учрайди. Иддизи йўғон, пояси 
қисқа шохли, ётиб ёки бироз кўтарилиб 
ўсади, қаттиқ, ғадирбуДУР, бўйи, 0,5—
1,5 м. Барглари юраксимон, уз. 5—10, 
эни 4—8 см, гуллари бчсариқ, бир жин-
сли, июнь— июль ойларида гуллаб, 
уруғлайди. Меваси тухумсимон, тукли, 
серсув, етилганда қўл тегиши билан бан-
дидан узилиб кетади ва узилган жойидан 
атрофга уруғ аралаш аччиқ суюқлик со-
чилади. Э. шу йўл билан кўпаяди. Баъзан 
экиб ўстирилади. Халқ табобатида ични 
юмшатувчи восита сифатида ишлатила-
ди. 

ЭШАКЕМИ, уртикария — терига, 
баъзан шиллиқ қаватларга тошмалар то-
шиши билан кечадиган касаллик. Орга-
низмнинг аллергик реакцияси (қ. Аллер-
гия), айрим овқатлар (тухум, шоколад, 
қулупнай, мандарин) ва дорилар (анти-
биотиклар, сульфаниламид препаратлар, 
хинин ва бошқалар)га нисбатан сезувчан-
ликнинг ортиши, ҳашаротлар  (ари, чаён) 
чақиши, гул ҳидлаш ёки бирор ўсимлик 
(қичитқи ўт) тегиб кетиши туфайли ву-
жудга келади. Бир неча соатдан кейин Э. 
батамом йўқолади, баъзан қайталаниб 
туради. Э.нинг ботбот қўзийдиган сурун-
кали шакли ойлаб чўзилади; бу, одатда, 
организмда моддалар алмашинуви ва 
меъдаичак фаолиятининг бузилиши, жи-
гар, буйрак касалликлари; гижжа касал-
лиги ва секин кечадиган ўчоқли инфек-
циялар: муртак бези, буруннинг ёндош 
бўшлиқлари ва қулоқнинг яллиғланиши 
(тонзиллит, гайморит, отит) билан 
боғлиқ. Кишиларнинг иссиқ ёки совуққа 
нисбатан сезувчанлигининг ортиши ҳам 
сурункали Э.га сабаб бўлади. Касал-
лик тўсатдан бошланади: баданга шак-
ли ҳар хил, каттакичик, оч қизғимтир 
қавариқлар тошиб, қаттиқ қичишади; 
теридан бўртиб чиқиб туради; улар тезда 
катталашиб, бир-бирига туташиб кетади; 
палахсапалахса бўлиб чиққан тошманинг 
ўртаси оқаради; бемор лоҳасланади, 
т-раси кўтарилади. Баъзан теридаги Э. 
тошмалари жуда йирик бўлиб (йирик Э. 

ёки Квинке шиши), бунда юмшоқ тан-
глай, ҳалқум ва ички аъзоларнинг шиллиқ 
қаватлари ҳам шишиши мумкин. Э.нинг 
бу шакли оғирроқ кечади. Даво врач 
кўрсатмасига биноан олиб борилади. 
Сутўсимлик маҳсулотларидан тайёрлан-
ган парҳез таомлар (туз ва қанд микдори 
кам) буюрилади; аллергик реакция бера-
диган тухум, шоколад, лимон, шунинг-
дек, қази, колбаса, спиртли ичимликлар 
ва аччиқ овқатлар истеъмол қилмаслик; 
ичакларнинг нормал юриб туришини 
таъминлаш лозим. Э.нинг олдини олиш-
да энг асосийси одам ўзига ёқадиган ёки 
ёқмайдиган овқат ҳамда дориларни аж-
рата билиши ва ёқмайдиганини истеъмол 
қилмаслиги зарур.

ЭШАКШЎРА, мачин— 
гултожихўроздошларга мансуб бир йил-
лик бегона ўт тури. Пояси тик, тукли, 
шохланиб ўсади, бўйи 20—75 см. Барги 
тухумсимон, ўткир учли, банди узун. Гул-
лари бир жинсли, гулқўрғони 5 бўлакли, 
оталик ва оналиги бир ўсимликда. Ме-
васи бир уруғли, тухумсимон халта-
ча. Уруғи қора ялтироқ, силлиқ. Июнь 
— июлда гуллайди, июль—сентябр да 
уруғлайди.

Бир туп ўсимлик 500 минг ва ун-
дан ортиқ уруғ беради. Ариқ бўйи, боғ 
ва экинзорларда, партов ерларда кенг 
тарқалган. Асосан, чопиқталаб экинлар 
орасида кўп учрайди. Э. бошқа бегона 
ўтларга қараганда кечроқ униб чиқади.

Кураш чоралари: экин қатор оралари-
даги Э. культивация қилиниб, эгат усти-
дагилари гербицид сепиб йўқотилади; 
экин экишдан аввал ёки экиш вақтида 
ерга трефлан ёки прометрин, котофор 
сингари гербицидлар солинади.

ЭШАКҚУРТЛАР — енгоёқли 
қисқичбақасимонлар туркумига мансуб 
умуртқасиз ҳайвонлар; кенжа туркум. 
1000 га яқин тури маълум. Ҳамма ерда 
тарқалган, нам ва илиқ ҳамда қуруқ ер-
ларда яшайди. Э., айниқса, тропик ва суб-
тропик мамлакатларда кўп. Россия, Ўрта 

Осиё, Кавказ, Қримда ҳам учрайди. Та-
наси 1—50 мм, бошида узун антеннала-
ри ва калта антеннуллалари бор. Кўкрак 
оёқлари 7 жуфт ва бир шохли бўлиб, 
улар ёрдамида ҳаракатланади. Қорин 
оёқлари 5 жуфт, бир шохли. Юраги қорин 
қисмида, айрим жинсли, уруғланиши 
ички (баъзи турларида гермафродитизм 
кузатилади). Кўп турлари ер устидаке-
мирувчилар уяси, чумоли ва термитлар 
инида, ғорларда, баъзилари эса, сувда 
яшайди. Органик чириндилар билан ози-
кланади. Баъзи маданий ўсимликларга 
зарар, тупроқ ҳосил бўлишида иштирок 
этиб, фойда келтиради.

Кураш чоралари: инсектицидлар се-
пиб йўқотилади. 

«ЭШВОЙ» — Хоразм достон нома 
(куй)лари асосида яратилган куй ва ашу-
лалар номи. 18-асрда яшаган машҳур шо-
вотлик Эшвой бахши номига нисбатан 
берилган: «Э.»нинг дастлабки намунаси 
— «Достон Э.»ни бахшининг ўзи ярат-
ган. «Э.» йўллари Хоразм мақомларидагм 
Ироқ Нақшларига ҳамоҳанг бўлиб, улар 
ўзбек ҳамда туркман ва қорақалпоқ 
халқлари орасида оммалашган: мас, Эш-
вой бахшининг шогирди Суяв бахши ярат-
ган «Туркман Э.и», дутор учун басталан-
ган «Э. Урганжий» ва бошқалар «Э.»нинг 
Курд куйи оҳанглари асосида яратилган 
«Курд Э.и» ашуласи Ўзбекистоннинг 
барча ҳудудларида машҳур. Тўйчи ҳофиз 
басталаган «Фарғонача Э.»нинг ашу-
ла йўли Тошкент ва Фарғона водийсида 
тарқалган бўлиб, олдин хоразмча уфар 
усулида, кейинчалик тароналар усулида 
ижро этилган. Айниқса, унинг Муҳиддин 
Қориёқубов, Жамолқори Ғиёсов (ўз 
ҳамнафаслари билан) ижро талқинлари 
оммалашган. «Фарғонача Э.»нинг куй 
йўли йирик шаклдаги асаридир.

Мазкур куйни Ш. Мирзаев Лутфий 
ғазалига боғлаб янги вариантини баста-
лаган (М. Йўлчиева ижросида машҳур).

Ботир Матёқубов.

ЭШЕЛОН (франц.) — 1) энига қараб 

бўлинган жанговар тартиб ёки қўшин ко-
лоннасининг бир қисми; 2) ҳарбий стра-
тегияда — уруш давомида биринкетин 
жангга солинадиган давлат қуролли куч-
ларининг навбатдаги гуруҳи; 3) ҳарбий 
юкларни ташувчи бирлик (т.й. поезди, 
автоколонна ва бошқалар). 

ЭШИК ОҒАБОШИ, эшик оғаси — 
Ўрта Осиё хонликларида хон саройидаги 
бош хизматкор, олий ҳукмдорнинг турли 
қабул маросимларини ўтказиш ишлари-
га мутасадди бўлган шахс. Россия ҳамда 
Ғарбий Европа ҳукмдорлари саройида 
ўтмишда амалда бўлган оберцеремоний-
мейстер ва камергер лавозимларига тўғри 
келади. Хива хонлигида э ш и к оқоси 
дейилган. Унинг вазифаси сарой дарво-
заларини қўриқлаб туриш бўлган. Э.о.да, 
албатта, битта ойболта бўлиши шарт эди, 
чунки ойболта унинг мансаб аломати 
бўлган. Ҳукмдор саройда бўлган вақгда 
Э.о. хонни қўриқлаш билан шуғулланган. 
Э.о. арзгўйлардан нима хусусда келган-
ликларини суриштириб, уларни саройда-
ги тегишли амалдорлар томонига йўллар 
эди. Фақат жуда муҳим хабарлар билан 
келган кишилар хоннинг ҳузурига кир-
гизилар эди. Э.о.ларнинг ихтиёрида 46 
тадан навкар бўлган. Э.о. саройдаги маъ-
лум миқдордаги хизматчиларга бошлиқ 
бўлган. 

ЭШИТИШ — одам ва ҳайвонлар 
организмининг товуш тебранишларини 
қабул қилиш хусусияти; механик, рецеп-
тор ва нерв тузилмаларидан ташкил топ-
ган эшитиш анализаторлари фаолияти 
туфайли рўй беради. Товуш таъсирида 
одамда товуш сигналлари параметрини 
акс эттирувчи Э. сезгиси пайдо бўлади; 
бунинг натижасида товуш тебранишла-
ри частотаси товуш баландлиги тарзида 
қабул қилинади. Организмларнинг Э. ху-
сусияти улар эволюцион ривожланиши, 
яшаш муҳити ва товуш сигналларининг 
биологик аҳамияти билан боғлиқ (қ. Био-
акустика). Эволюция жараёнида Э. си-
стемаси дастлаб ҳашаротларда, кейинроқ 

барча умуртқалиларда пайдо бўлган. Э. 
сут эмизувчиларда айниқса яхши ривож-
ланган. Товуш тебранишлари ташқи Э. 
йўли (ташқи қулоқ) орқали ўтиб, ноғора 
пардани тебратади. Тебранишлар ўрта 
қулоқдаги суякчалар орқали ички қулоқ 
суюқлиги (перилимфа ва эндолимфа)
га ўтади. Пайдо бўлган гидромеханик 
тебранишлар чиғаноқ тўсиғи (асосий, 
яъни базиляр мембрана)ни ва унда жой-
лашган рецептор аппарат (Корти органи)
ни тебратади. Базиляр мембрананинг ме-
ханик хусусияти унинг узунлиги бўйлаб 
бир хил бўлмайди: юқори частотали те-
бранишлар базиляр мембрананинг ички 
қулоқ чиғаноғи асосида, паст частотали 
тебранишлар эса унинг учки қисмида 
максимал амплитудага эга бўлган те-
бранишларни пайдо қилади. Шундай 
қилиб, Корти органида товуш тебраниш-
лари механик энергияси рецепторларни 
қўзғатади, қўзғалиш рецепторлардан Э. 
нервлари толаларига берилади. Нерв-
ларда пайдо бўлган биоэлектр потен-
циаллар Э. системаси маркази бўлимига 
ўтказилади. Э. сигналлари фақат ҳаво 
орқали эмас, балки калла суяклари 
орқали ҳам ички қулоққа ўтказилиши 
мумкин.

Э. сезгирлиги Э.нинг абсолют че-
гараси орқали баҳоланади. Бу чегара 
товушнинг Э. мумкин бўлган минимал 
интенсивлиги дицибал (дб) ҳисобида 
белгиланади. Қабул қилинадиган товуш 
тебранишлари частотаси диапазони Э. 
эгри чизиғи, герц ёки килогерц билан 
ифодаланади. Одам 10—20 гц дан 20 
кгц гача бўлган товуш тебранишларини 
қабул қилади, 10 гц дан паст тебранишли 
товушлар узлуксиз товуш тарзида қабул 
қилинмайди. Одамда Э.нинг энг қуйи 
чегараси 1—3 кгц частотага тенг. Жуда 
юқори тебранишли товуш тўлқинлари 
— шовқин (мас, 140 дб оғриқ пайдо 
қилади; 150 дб товушга одам чидай ол-
майди). Ҳар хил ҳайвонлар турли диа-
пазондаги товуш тўлқинларини (мас, 
ҳашаротлар 0,2 кгц — 500 кгц, балиқлар 
50—100 гц — 3—5 кгц, дельфинлар 100 

гц —200 кгц) қабул қилади. Умуртқали 
ҳайвонлардан қушларнинг Э. сезгирлиги 
судралиб юрувчиларникидан, сут эмизув-
чиларники қушлар ва судралиб юрувчи-
ларникидан юқори бўлади.

Товушни фарқлаш имконияти диффе-
ренциал чегара, яъни Э. мумкин бўлган 
товуш ўзгаришининг минимал чегараси 
(интенсивлиги ёки частотаси) билан бел-
гиланади. Одамда товушни фарқлаш диф-
ференциал чегараси (ўртача диапазонда) 
интенсивлик бўйича 0,3—0,7 дб, частота 
бўйича 2— 8 гц га тенг. Товуш сигналлари 
кучайиши билан товушни фарқлаш ҳам 
кучаяди, унинг дифференциал чегараси 
эса камайиб боради. Бундай ҳолат нутқ 
сигналлари ва мусиқа оҳангларини қабул 
қилишда ҳам намоён бўлади. Одамни 
мусиқа оҳанглари абсолют баландлиги-
ни аниқлай олиш қобилияти абсолют Э. 
дейилади. Бошқа бегона товушлар таъ-
сирида товушни қабул қилиш хусусияти 
ёмонлашуви, ҳатто бутунлай йўқолиши 
мумкин (ниқобланиш ҳодисаси). Кучли 
товушлар узоқ вақт давомида таъсир эт-
ганида Э. сезгирлиги пасаяди (физиоло-
гик адаптация). Э. системаси иккала сим-
метрик жойлашган қисмларининг ўзаро 
таъсири товуш манбаини аниқлашга 
имкон беради (бинаурал эффект). Бир 
қанча ҳайвонлар (кўршапалаклар, дель-
финлар, айрим қушлар) объектлар-
нинг фазода жойлашган ўрни, шакли, 
ўлчамини аниқлашга имкон берадиган 
махсус Э. системаси — эхолокация ху-
сусиятига эга. Улар ўзлари чиқарган ва 
объектдан қайтадиган сигналларни қабул 
қилишади. Э.нинг физиологик механизм-
лари узилкесил ҳал этилмаган;

Ад.:Цвикер Э., Фельдкеллер Р., Ухо 
как приёмник информации, пер, с нем., 
М., 1971; Физиология сенсорнмх систем, 
ч. 2, Л., 1972; Алматов К.Т., Алломурадов 
Ш ., Умумийфизиология,Т., 2004.

ЭШИТИШ АЪЗОЛАРИ — қ. Эши-
тиш органлари.

ЭШИТИШ АНАЛИЗАТОРЛАРИ, 

эшитиш системаси — товуш тебраниш-
ларини эшитиш органлари орқали сезиб, 
таҳлил қиладиган механик рецепторлар 
ва нерв тузилмалари мажмуи. Э.а.нинг 
тузилиши, айниқса, унинг периферик 
қисми одамда ва ҳайвонларда фарқ 
қилади. Э.а. ҳашаротларда тимпанал ор-
ган, суякли балиқларда сузгич пуфаги 
ҳисобланади. Сузгич пуфагининг тебра-
ниши веберов аппаратига, ундан ички 
қулоққа ўтади. Сувда ҳамда қуруқликда 
яшовчилар, судралиб юрувчилар ва 
қушларнинг ички қулоғида қўшимча ре-
цептор ҳужайралар (базиляр мембрана-
лар — папиллалар) ривожланади. Юксак 
умуртқалилар, жумладан, кўпчилик сут 
эмизувчиларда Э.а. ташқи, ўрта ва ички 
қулоқ, шунингдек, эшитиш нерви ҳамда 
кетмакет туташган нерв марказлари-
дан иборат. Э.а. марказий бўлимининг 
ривожланиши экологик омиллар ва 
Э.а.нинг ҳайвонлар хаттиҳаракатидаги 
аҳамияти билан боғлиқ. Эшитиш нерви 
толалари чиғаноқдан нерв марказлари-
дан бири — кохляр ядроларига боради; 
чап ва ўнг кохлярдан чиқадиган нерв 
толалари Э.а.нинг икки ёни бўйлаб сим-
метрик жойлашган бўлиб, юқори олива-
га келиб туташади. Товуш тебранишла-
рини аниқлашда чиғаноқ тўсиғи асосий 
аҳамиятга эга. Бу тўсиқ товушни меха-
ник спектрал анализ қиладиган, чиғаноқ 
тўсиғи бўйлаб қатор жойлашган филь-
трлашэшитиш рецепторларидан иборат. 
Рецепторлар 0,1 дан 10 нм диапазондаги 
тебранишларни қабул қилади. Э.а. мар-
казий бўлимида жойлашган нейронлар 
муайян товуш тебранишларига сезгир. 
Э.а.нинг нерв элементлари товуш тебра-
нишлари билан бирга товуш кучи, да-
вомийлиги ва бошқалар хусусиятларига 
ҳам таъсирчан. Марказий нерв система-
си ва, айниқса, унинг юқори қисми ней-
ронлари товушнинг мураккаб белгилари 
(мас, товуш амплитуда модуляцияси ча-
стотаси, йўналиши ва ҳаракати)га сезгир 
бўлади. 

ЭШИТИШ АППАРАТЛАРИ — то-

вушни кучайтириб берадиган асбоблар. 
Эшитиш пасайганда, карликда ишла-
тилади (қ. Карлик). Ҳоз. замон Э.а. то-
вушни қучайтириб беришга асосланган. 
Э.а. микрофон, товуш кучайтиргич ва 
телефондан иборат. Товушни бевоси-
та суяк орқали ўтказиб бериш учун 
қулоқ орқасига телефон ёки товушни 
ҳаво орқали ўтказиб бериш учун ташқи 
эшитув йўлига махсус мослама тиқиб 
қўйилади. Эшитув аъзосининг товуш 
қабул қилувчи ёки товушни ўтказиб 
берувчи қисми зарарланганига қараб, 
унга лойиқ Э.а. буюрилади. Э.а.нинг 
қўзойнакка ўхшаш, шунингдек, чўнтакда 
турадиган хиллари бор. Э.а.дан фойда-
ланганда кўпинча эшитиш, хусусан, нутқ 
бир қадар яхшиланади.

Бу аппарат нутқнигина эмас, балки 
бинодаги бошқа товушларни ҳам қўшиб 
қучайтиради. Шунинг учун қулоғи оғир 
бемор ўзи учун янги бўлиб туюлган то-
вуш шароитига бирданига қўника ол-
майди. Э.а.га ўрганган киши нутқни бе-
гона товушлардан ажратиб, яхши қабул 
қилади, баланд товушларга чидами ор-
тади. Бемор тавсия этилган бир нечта 
машқларни бажарганидан кейингина 
Э.а.дан фойдаланиши мумкин. Машқ 
аввал тинч хонада ёлғиз бир киши би-
лан, кейин шовқинли ерда, сўнгра эса 
кўпчилик орасида гаплашиб ўтказилади. 
Э.а. техник жиҳатдан носоз бўлиб, 
нутққа бегона шовқинлар қўшилиб кетса 
ёки қитирласа, бунда бемор тез толиқади, 
қулоғи шанғиллайди, боши оғрийди. Э.а. 
оториноларинголог (ЛОР) врач тавсияси 
билан махсус эшитув протези тайёрлаш 
здларида танланади.

ЭШИТИШ ОРГАНЛАРИ, эшитиш 
аъзолари — одам ва ҳайвонлар сезги ор-
ганлари. Асосий қисми товушни қабул 
қилишга ихтисослашган рецепторлар 
ҳисобланади. Умуртқасиз ҳайвонлар ора-
сида ҳақиқий Э.о. фақат ҳашаротларда 
ривожланган; кўпинча илк сезги, яъни 
тимпанал (тўғриканотлилар, чала 
қаттиққанотлилар, капалаклар), баъзан 

хордотонал, жонстон ва бошқалар ор-
ганлардан иборат. Тимпанал органлар 
оёқларда, қорин ёки кўкракда бўлиб, 
улар трахеялар ёки ҳаво бўшлиқлари би-
лан боғланган кутикуляр (қ. Кутикула), 
яъни ногора пардадан унга бириккан ёки 
трахеялар билан боғланган хордотонал 
сенсиллалардан иборат. Жонстон орган 
эса чивинлар мўйловининг 2бўғимида 
жойлашган. Юксак ривожланган судра-
либ юрувчилар (мас, тимсоҳлар)да илк 
бор ноғора парда билан қопланган мах-
сус тери бурмалари шаклидаги ташқи 
қулоқ пайдо бўлади. У ноғора пардани 
ҳимоя қилиб туради. Ташқи қулоқ ай-
рим қушларда ҳам бўлади. Қуруқликда 
яшайдиган ҳайвонларнинг сувда яшашга 
ўтиши билан ташқи қулоқ (китсимонлар, 
куракоёқлилф); айрим ҳолларда эса ўрта 
қулоқ ҳам редукцияга учрайди (дельфин-
лар). Яна қ. Қулоқ, Эшитиш. 

ЭШИТУВ-МУВОЗАНАТ НЕРВИ 
— бош мия нервларининг 8-жуфти. Икки 
функционал — вестибуляр аппарат (му-
возанат аъзосидан импульсларни узатув-
чи) ва чиғаноқ (товушни қабул қилувчи) 
қисмдан иборат (қ. Қулоқ). Вестибуляр 
қисм ички эшитиш йўлининг тагида ётув-
чи даҳлиз тугунчасидан, чиғаноқ қисм 
эса чиғаноқнинг суяк пластинкаси асоси-
гача борувчи спираль тугунчадан бошла-
нади. Э.м.н.нинг чиғаноқ қисм толалари 
зарарланса (инфекцион ёки шикастла-
ниш туфайли), эшитиш қобилиятига (кар 
бўлишгача) зиён етади, вестибуляр аппа-
рат зарарланса, мувозанат бузилиши ва 
бош айланиши кузатилади.

ЭШКАК — қайиқ ва кемаларни 
ҳаракатга келтириш ва бошқариш учун 
хизмат қиладиган қурак ёки механизм. 
Қайиқ Э.лари узун дастали ёғоч ку-
ракдан иборат. Қайиқнинг каттакичи-
клигига қараб, уни бир (тикка туриб 
ёки ўтириб), икки, тўрт, олти, саккиз 
ва ҳоказо. Э. билан ҳаракатлантириш 
мумкин. Бундай Э. қадимдан маълум. 
Улардан жанговар кемаларда ҳам фой-

даланилган (мас, Юнонистон, Карфаген, 
Рим, Финикия ва бошқалар). Россияда 
Э.ли кемалар ҳарбийденгиз флотининг 
ажралмас қисми бўлган (18—19-асрлар). 
Охирги марта Э.ли рус флоти 1828—29 
йиллардаги рустуркурушида қатнашган. 
Ҳозир ҳам истироҳат боғларидаги сайр 
қайиқларида, спорт қайиқларида Э. иш-
латилади. Э.нинг ғилдирак шаклида-
ги хили (Э.ғилдирак) ҳам бор. Бундай 
Элар 18-асрда буғмашинаси яратил-
ганидан сўнг пайдо бўлган кемаларда 
ишлатилган. Доира бўйлаб жойлашти-
рилган ва бурилиш механизми (эксцен-
трик) билан тортқилар ёрдамида шар-
нирли бириктирилган тўғри тўртбурчак 
парракдан иборат. Бундай Э. кеманинг 
ўрта ёки қуйруқ қисмига кўндалангига 
ўрнатилади, уни буғ двигатели ҳаракатга 
келтиради. Энг кенг тарқалган замона-
вий Э.ҳаракатлантиргич Э.вИн-т деб 
аталади. У валга ўрнатилган гупчакдан 
иборат. Гупчакдан бир-биридан бир хил 
масофада ўққа нисбатан маълум бурчак 
остида ўрнатилган парраклар бор. Бун-
дай Э.нинг яхлит парракли, гупчак билан 
бирга қуйилган ва штампланган; парра-
клари олинадиган турлари бор. Э. латун, 
бронза, чўян, пўлат, пластмассадан тай-
ёрланади. Замонавий кемаларда асосан 
шундай Э.лар ишлатилади. Уларни ҳам 
ички ёнув двигатели, буғ турбинаси ва 
бошқалар ҳаракатлантиради.

ЭШКАК ЭШИШ СПОРТИ — ака-
демик эшкак эшиш, байдарка ва кано-
эда эшкак эшиш спорт турларининг 
қисқартирилган умумий номи. Яна қ. 
Академик қайиқлар. 

ЭШКАКБУРУНЛИЛАР — осётрси-
монлар (бакрабалиқлар) туркумига ман-
суб балиқлар оиласи. Териси яланғоч ёки 
майда суяк тангачалар билан қопланган. 
Тумшуғи кенг, ясси ва узун, эшкакси-
мон ёки қиличсимон шаклда. Жағларида 
жуда кўп майда тишлари бор. 2 уруғи, 
ҳар қайси уруғида 1 тадан тури маълум. 
Америка эшкакбуруни Шим. Америка 



www.ziyouz.com кутубхонаси 277

материгида, жумладан Миссисипи ва 
АҚШнинг жан. дарёларида, Эри кўлида 
тарқалган. Уз. 2 м гача, вазни 75 кг гача. 
Бентосдаги чувалчанглар, ҳашаротлар, 
қисқичбақасимонлар ва сув ўтлар билан 
озиқланади. Март — июнда кўпаяди. 
Сони камайиб кетган. Халқаро Қизил 
китобга киритилган. 17 (ёки 10) та уруғи 
ва 400 дан ортиқ тури бор. Марказий ва 
Жанубий Африка, Мадагаскар, Жанубий 
Шарқий Осиё ва Зонд о.ларида тарқалган. 
Кўпчилиги дарахтда ҳаёт кечиради. 
Ҳақиқий Э.б. уруғи 130 га яқин турни ўз 
ичига олади; айрим турлари (мас, Ява ва 
Суматра о.ларидаги учар бақалар) 12 м 
гача узоқликка парвоз қилади. 

Э Ш К А К О Ё Қ Л И 
ҚИСҚИЧБАҚАЛАР (Сорероба) — 
қисқичбақасимонлар синфига мансуб 
умуртқасиз ҳайвонлар туркуми (баъ-
зан кенжа синфи). Уз. 0,1 мм — 3 см, 
айрим паразит турлари 30 см гача. 
Гавдаси мураккаб бош (унга 1кўкрак 
бўғими ҳам киради), 5 бўғимли кўкрак 
ва 4 бўғимли қоринга бўлинади. Қорин 
бўлимида оёқдари бўлмайди; бу бўлим 
айри ўсимтали тельсон билан тугайди. 
Фақат науплиус кўзчаси бор. Антенну-
лалари узун бўлиб, сезги органи, сузиш 
ва сувда муаллақ туриш вазифасини ба-
жаради. Э. сузганда кўкрак оёклар эшкак 
ролини ўйнайди (номи шундан). Тана 
юзаси орқали нафас олади. Э. балиқлар 
ва уларнинг чавоқлари, мўйловли кит-
лар ва бошқалар сув ҳайвонлари учун 
озиқ. Бир қанча турлари сув ҳайвонлари, 
кўпроқ балиқларда паразитлик қилади. 
Тана шакли яшаш тарзига боғлиқ. Сув 
қаърида яшайдиган Э.қ. танаси суй-
ри шаклда бўлиб, жуда узун тукли 
ўсимталарга эга; сув тубида яшайдиган 
Э.қ. танаси ясси, тана ўсимталари калта; 
паразит турларининг танаси яшаш тарзи 
таъсирида регрессив ўзгариб, кучли мор-
фофизиологик дегенерацияга учрайди 
(саккулина). Айрим турлари одам орга-
низмида паразитлик қилувчи тасмаси-
мон ва тўгарак чувалчангларнинг оралиқ 

хўжайини (мас, чучук сувларда яшайди-
ган циклоплар танасида кенг тасмаси-
мон чувалчанг ва ришта личинкалари 
учрайди). 6000 дан ортиқ тури маълум. 
Чучук сув ва денгизларда планктоннинг 
асосий қисмини ташкил этади. Чучув сув 
ҳавзаларида, жумладан Ўзбекистонда 
циклоплар, денгизларда калануслар кенг 
тарқалган.

ЭШОН — суфийлик оқимларида ди-
ний раҳнамолар унвони. Одатда, Э.лар 
дарвишлик, суфийлик оқимларининг 
бирига мансуб бўлган. Исмоилий-
лар фирқаси диндорлар жамоасининг 
раҳбари ҳам Э. деб аталган. Ўрта аср-
ларда суфий раҳнамоларига мурожа-
ат қилишда уларнинг исмлари ўрнида 
Э., баъзан «пир» сўзлари қўшиб ишла-
тилган. Э.ларга муридларни суфийлик 
йўлига ўргатувчи (муршид) сифатида 
қараб келинган.

ЭШОН БОБОХОН ибн Абдулма-
жидхон (1860 — Тошкент —1957) — 
муфтий, шайх. Зиёвуддинхон ибн Эшон 
Бобохонштт отаси. Руҳоний оиласи-
да туғилган. Дастлабки илмни бобоси 
шайх улислом Аюбхон ибн Юнусхондан 
олган. Кейин Бухорода Мир Араб ма-
драсасида таҳсил кўрган. Ақоид, фиқҳ, 
тафсир ва ҳадис билимларини чуқур 
эгаллаган ва нақшбандия тариқатининг 
намояндаси сифатида танилган. Ўрта 
Осиё ва Қозоғистон мусулмонлари ди-
ний бошқармаси ташкилотчиларидан 
бири ва унинг биринчи раиси, муф-
тий (1943—57). Э.Б. диний бошқарма 
раҳбари сифатида диндорларнинг талаб 
ва эҳтиёжларини ҳисобга олиш билан 
бирга бошқарма фаолиятини фашизмни 
тормор этиш учун фронтга ҳар томон-
лама ёрдам кўрсатиш, халқаро тинчлик-
ни ҳимоя қилиш ишларига йўналтирган. 
Э.Б. Тошкентдаги Қаффол Шоший 
мақбараси ёнига дафн қилинган.

ЭШОНГУЗАР (1977-1990 йиллар-
да Калинин посёлкаси) — Тошкент ви-

лояти Зангиота туманидаги шаҳарча, 
туман маркази. Тошкент шаҳрига жан.
дан (кичик ҳалқа йўл орқали) чегара-
дош. Яқин т.й. станцияси — Ўртаовул 
(16 км). Аҳолиси 8,9 минг киши (2004). 
Э. номининг келиб чиқишини маҳаллий 
ривоятлар 17-асрда яшаган Мадали эшон 
билан боғлайдилар. Шаҳарчада «Регио-
налгеология» акциядорлик жамияти, ту-
ман газ таъминоти, электр тармоғи идо-
ралари, алоқа уйи, «Турон» мини банки 
биноси, кичик ишлаб чиқариш цехлари, 
«Оталар чойхонаси», «Ҳунармандлар 
бозори», супермаркет, универсал ва ху-
сусий дўконлар, меҳмонхона фаолият 
кўрсатади. 2 умумий таълим мактаби, 
Тошкент банк ҳисобкредит касб-ҳунар 
коллежи, қ.х. касб-ҳунар коллежи мав-
жуд. Марказий, болалар кутубхонала-
ри, «Бахт уйи», мусиқа мактаби, ста-
дион ва бошқалар спорт иншоотлари, 
«Алгоритм» тиббийсанитария қисми, 
туғруқхона, болалар поликлиникаси, те-
ританосил касалликлари диспансери, 
дорихона ва бошқалар тиббий муассаса-
лар бор. «Семурғ» санаторийси мавжуд. 
«Истиклол» газ. чиқарилади. Э. транс-
порт йўллари орқали Тошкент шаҳри 
ҳамда Зангиота туманининг бошқа аҳоли 
пунктлари билан боғланган. 

ЭШОНОВ Отабой (1916.15.3 Тош-
кент — 1990.2.10) — ҳуқуқшунос олим, 
Ўзбекистон ФА мухбир аъзоси (1960), 
Ўзбекистонда хизмат кўрсатган фан ар-
боби (1966), юридик фанларидри (1950), 
проф. (1951). ЎзССР МИК ҳузуридаги 
Совет қурилиши ва ҳуқуқи интини ту-
гатган (1936). Тошкент юридик ин-тида 
аспирант (1936— 39), ассистент, катта 
ўқитувчи (1939— 43), доцент (1943—
45), давлат ва ҳуқуқ кафедраси мудири 
(1954—55). Ўзбекистон ФА Тарих ва 
археология (194551), Иқтисодиёт (195 
1—52) интларида бўлим мудири, ЎзССР 
Министрлар Совети фан, маданият ва 
маориф бўлими мудири (1953—54), Ўрта 
Осиё унтида кафедра мудири (1955—58). 
Ўзбекистон ФА Фалсафа ва ҳуқуқ ин-

тида директор ўринбосари (195859), ди-
ректор (195961), сектор мудири (1961 
йилдан). Илмий ва педагогик фаолияти 
ҳуқуқшунослик ва давлатшуносликни 
ўрганишга бағишланган. Э. бир неча 
дарслик ва ўқув қўлланмаларининг му-
аллифи. Шунингдек, унинг бевосита 
раҳбарлигида Файзулла Хўжаевнинг 3 
жилдли Танланган асарлари нашр этил-
ган (1976— 80). Э. Бухоро хонлигининг 
19-аср охири —20-аср бошларидаги иж-
тимоий-сиёсий тузилиши, БХСР давлат 
ва ҳуқуқ тарихини тадқиқ қилган. Бухоро 
шаҳридаги кўчаларнинг бирига Э. номи 
берилган.

ЭШОНТЎРАЕВА Сора 
Абдураҳмоновна (1911.8.11, Наманган 
вилояти Бешбулоқ қишлоғи — 1998.8.9, 
Тошкент) — актёр, жамоат арбоби. 
Ўзбекистон халқ артисти (1937). Мо-
сквадаги ўзбек драма студиясини тугат-
ган (1927). 1927 йилдан Ҳамза номида-
ги Ўзбек давлат академик драма театри 
актрисаси. 1943—45 ва 1953—60 йил-
ларда шу театр директори. Ижодининг 
илк давриданоқ барча жанрларда иш 
кўриб, намунали натижаларга эришган. 
«Ҳужум» (В.Ян, Чўлпон)да Турсуной, 
«Икки бойга бир малай» (К.Гольдони)да 
Беатриче унинг дастлабки ролларидир. 
30-й.лардан Э. театрда саҳналаштирилган 
деярли барча асарларда етакчи бош 
қаҳрамон ролларини ижро этган. Актри-
са қаҳрамонларининг ҳиссиётинигина 
эмас, шу билан бирга унинг қатъияти, 
иродаси ва эътиқодини ҳам акс эттириш-
га киришди. Онахон (К.Яшин, «Номус 
ва муҳаббат»), Жамила (Ҳамза, «Бой 
ила хизматчи»), Гулойим (Ҳ.Олимжон, 
«Муқанна»), Гули (И. Султон, Уйғун, 
«Алишер Навоий»), Ҳуррият (Уйғун, 
«Ҳуррият») ва бошқалар шулар жумла-
сидан. Бу образлар ижросида актриса 
ҳамкасблари билан бирга театр талқин 
мактабининг етук намуналари саналувчи 
спектаклларга муносиб тимсоллар ярат-
ди. Гули ва Жамила образлари Э. ижоди-
да алоҳида ўрин тутади. Гули Э. ижроси-

да севги ва садоқатнинг тенгсиз шайдоси 
ва маъсум қурбони сифатида идрок эти-
либ, нафис ва таъсирчан туйғулар билан 
таърифланади. Жамила образида эса чо-
расиз аёлнинг чора излаши, бахти учун 
курашида ўлимга тик боришнинг бадиий 
таърифидаги таъсир кучи ажралиб ту-
ради. Э. ижоди илк йилларидан бошлаб 
жаҳон мумтоз драматургияси намунала-
рини узвий саҳналаштириш жараёнида 
кечди. Студияда «Ревизор», «Маликаи 
Турандот», «Икки бойга бир малай», 
«Қўзибулоқ қишлоғи» сингари спектак-
лларда роль ўйнаб тажрибаси бойиган 
Э. У. Шекспирнинг «Ҳамлет» фожиаси-
да уни шуҳратга буркаган Офелия ро-
лини ижро этди (1935). Актриса ёруғ 
дунёга сиғмаган муҳаббати фожиасини 
Офелияни эсдан оғиш даражасига олиб 
борган ҳиссиётлар силсиласи гирдоби-
да ўта таъсирчан таърифлади. Ҳасад ва 
иғво, ичқоралик Дездемона («Отелло») 
умрининг заволи бўлганини актрисанинг 
нозик рафтор, меҳр тўла чеҳра, бахти-
ёр кўз қарашлари ва ҳазин кечинмали 
саҳналарида ифода этилди. Кетмакет 
Гонфилья (У. Шекспир, «Қирол Лир»), 
Иокаста (Софокл, «Шоҳ Эдип»), Кате-
рина (А. Островский, «Момақалдироқ»), 
Любовь Яровая (К. Тренёв, «Любовь 
Яровая»), Комиссар (Вс. Вишневский, 
«Ҳаётбахш ўлим»), Густа Фучик (Г. Тов-
стоногов, А. Брагин, «Мангу ҳаёт») ва 
бошқалар образлари ижод намунасини 
янада бойитди.

Э. ижодида оналар образи талқинига 
ўтиши муҳим ижодий босқич бўлиб, 
«Жазоир — менинг ватаним» (М.Диб) 
спектаклидаги Айни дастлабки қадам 
бўлди. Седзу (М. Каору, «Ўғирланган 
умр»), Она (К.Яшин, «Бухоро»), Она 
(В.Дельмар, «Ғариблар») каби образлар 
туркуми яратилди. Э. қаҳрамонлари ха-
рактерини ижтимоий ва психологик асос-
ларини чуқур очиб беради, уларни руҳий 
гўзаллик ва оптимистик руҳ билан таъ-
минлайди. Қаҳрамонлари лирик нафосат 
ва айни чоғда қаҳрамонлик фазилатлари-
га эга. Ҳар томонлама таҳлил ва тадқиқ 

этиш, самимийлик, кучли ҳисҳаяжон Э. 
ижрочилигига хос белгилардир.

Э. кино, телефильм, телеспектак-
лларда ҳам бир нечта роллар ижро 
этган. У Ўзбекистон театр жамияти 
бошқарувининг раиси (1946—55 ва яна 
1981—85) ва бошқалар нуфузли жамоат 
ташкилотларида ишлаган. Давлат муко-
фоти (1949, 1967, 1977), Ҳамза номида-
ги Ўзбекистон Давлат мукофоти (1967) 
лауреати. «Соглом авлод учун» (1993), 
вафотидан сўнг «Буюк хизматлари учун» 
(2004) орденлари билан мукофотланган.

Ад.: Уваров Г., Сара Ишантураева, М., 
1951;Авдеева Л., Сара Ишантураева, Т., 
1960; Маҳмудова С. Бир юракнинг юз 
жасорати, Т, 1983.

Тошпўлат Турсунов.

ЭШОНХЎЖАЕВ Усмонхон (1899. 
14.10, Андижон — 1938.4.10, Тошкент) 
— журналист, таржимон ва жамоат арбо-
би. Андижон рус-тузем мактаби (1909—
13), эрлар гимназияси ва Москвада Ком-
мунистик ун-т (1920), Қизил профес-
сорлар институти (1925— 30)да ўқиган. 
Туркистон АССР Маориф халқ комисса-
ри (1921—22). 1922 йил июлдан у Турки-
стон Компартияси МК матбуот сектори 
бошлиғи, ташвиқот ва тарғибот бўлими 
мудирининг ўринбосари ва бўлим му-
дири, «Туркистон» ва «Қизил байроқ» 
ҳамда «Инқилоб» ва «Билим ўчоғи» жур.
ларининг муҳаррири. Э. кейинчалик 
СССРнинг турли жойларида партия иш-
ларида ишлаган.

Э. Қозон шаҳрида қамоққа олиниб 
(1937 йил 15 авг.), Тошкентга жўнатилган. 
Унга Москвадаги ўзбек талабалари 
ўртасида советларга қарши миллатчи ёш-
лар ташкилотини тузганлик ва раҳбарлик 
қилганлик, Файзулла Хўжаев, Султон-
бек Хўжаев, Турор Рисқулов, Абдулла 
Раҳимбеков бошчилигида советларга 
қарши бирлашган Марказ билан алоқа 
боғлаганлик каби айблар қўйилган ва от-
ишга ҳукм қилинган (1938 йил 4 октябр). 
1957 йилда оқланган. Андижон вилояти 
ўқитувчилар малакасини ошириш инсти-

тути Э. номи билан аталади.

ЭШОНҚУЛОВ Абдусаттор 
(1916.10.2 — Тошкент —1997.9.12) — 
2-жаҳон уруши қатнашчиси, майор. 
Тошкент тўқимачилик комбинатида уста 
ёрдамчиси бўлиб ишлаган. 1937 йилдан 
армияда. Вольск ҳарбий авиация техника 
билим юртини (1939), Воронеж учувчи-
лар ҳарбий авиация мактабини (1942), 
Балашов учувчилар ҳарбий авиация 
мактабини тугатган (1943). 1944 йилдан 
62штурмчи авиация полки (2Белоруссия 
фронти 4ҳаво армиясининг 233штурмчи 
авиация дивизияси) звено командири. 
Э. 1945 йил апр.гача 100 марта жанго-
вар парвоз қилиб, душман қисмларига 
анчагина талафот келтирган. Кўрсатган 
жасорати учун Қаҳрамон унвонига сазо-
вор бўлган (1945.18.8). Урушдан кейин 
ҳарбий ҳаво кучлари авиация қисмларида 
хизмат қилган. 

ЭШЧОН БАХШИ Кўспўлатов (1901 
— Қорақалпоғистон, Чимбой тума-
ни — 1952) — Қорақалпоғистон (1945) 
ва Ўзбекистон (1950) халқ достончиси. 
Шерна бахшшшнт шогирди. Ёшлигидан 
халқ қўшиқларини, достонлардан парча-
ларни куйлаб юрган. Чимбой ҳудудида 
ишлаган (1930). «Шодлик қўшиғи», 
«Шодлик замон» каби кўпгина халқ 
қўшиқларини яратган, «Қорақалпоқ халқ 
қўшиқлари» (Тошкент, 1959) китобида 
ҳам Э.б. қўшиқлари нота ёзувлари билан 
берилган. Москва, Тошкент шаҳриларида 
ўтказилган олимпиадаларда қатнашган 
(1939).

Ад.: Каракалпакские народнме песни, 
М., 1948, Максетов Қ., Қорақалпоқжиров 
— бахшилари, Нукус, 1983. 

ЭШҚУВВАТОВ Бегмамат Теша-
евич (1938.20.8, Самарқанд вилоя-
ти, Пастдарғом тумани) — озиқ-овқат 
соҳасидаги олим. Самарқанд коопера-
тив ин-ти ва Самарқанд иқтисодиёт ва 
сервис ин-ти, муҳандислик-технология 
ф-тида катта лаборант, ассистент, кат-

та ўқитувчи, доцент, проректор, кафе-
дра мудири (1966—2003), 2004 йилдан 
Ўзбекистон ФА Самарқанд бўлимида 
(ҳудудий муаммолар комплекс илмий 
текшириш институтида) ишлайди.

Илмий ишлари озиқ-овқат 
маҳсулотлари ишлаб чиқаришдаги сама-
рали усулларнинг назарий асосларини 
ишлаб чиқишга доир. Э. математик, фи-
зик ва биологик моделлар асосида техно-
логик жараёнларнинг янги схемаларини, 
муҳандислик-ҳисоблаш услубларини 
яратди.

Ас: Основи течения упруговязких 
пластических масс, Алмаата, 2005; Тех-
нологик жиҳозлар ва уларни лойиҳалаш 
асослари, Т., 2005.

ЭЯКУЛЯЦИЯ (янги лот. ) — одам ва 
эркак сут эмизувчи ҳайвонларда жинсий 
алоқа вақтида уруғ суюқлигининг отилиб 
чиқиши. 

ЭҲРОМ (араб. — чегараланиш, ибо-
дат ҳолатига ўтиш) — 1) мусулмонлар-
нинг катта ва кичик ҳаж қилиш (ҳаж 
ва умра) вақтидаги алоҳида ҳолати. Э. 
ҳажни дили билан ният қилиш, ҳаромдан 
муҳофазаланишдир, эҳромдаги киши 
«муҳрим» деб аталади. Муҳрим одоб-
дан ташқари сўз сўзлаш, хотини би-
лан яқинлик қилиш, гуноҳ ишларга қўл 
уришдан сақланиши лозим. Муҳрим 
киши тирик мавжудотни ўлдирмайди, ти-
килган либос киймайди, оёғига пайпоқ, 
маҳси, этик киймайди, юзини, бошини 
бирор нарса билан тўсмайди, хушбўй 
нарса суртмайди, тирноқ, соч, мўйларини 
олмайди; 2) Э. ҳолатига кирганлар танага 
ўрайдиган мато. Ҳожилар ҳаж кунларида 
Э.га ўралган ҳолатда барча ибодатларни 
адо этадилар.

Э.га кириш одатида мусулмонлар-
нинг мулкий ва жамиятдаги ижтимоий 
аҳволидан қатъи назар умумий тенглиги 
ғояси ўз ифодасини топган. 

ЭҲРОМ — кенг маънода ибодатгоҳ 
биноси; Миср меъморлигида тўғри пира-

мида (баъзан зинапоя ёки минорасимон) 
шаклидаги монументал иншоот; асосан 
қадимий дунёга хос бўлган. қадимий 
Миср фиръавнларининг мақбаралари 
(тахм. мил. ав. 2800 — 1700) Э. деб 
аталган (қ. Гиза). Миср Э.ларининг энг 
йириги — Гизадаги Хеопс Э.идир (бал. 
146,6 м, мил. ав. 28-аср), Э. типидаги ин-
шоотлар Марказий ва Жанубий Америка 
(мил. 1-минг йиллик)да ҳам бунёд этил-
ган, қадимий Рим ва Европа санъатида Э. 
каби мемориал иншоот турлари (ибодат-
хоналарнинг пойдевори ва бошқалар)да 
қўлланилган. 

ЭҲТИЁЖЛАР — организм, ин-
сон шахси, ижтимоий гуруҳ, умуман 
жамиятнинг ҳаёт фаолиятини сақлаб 
туриш учун зарур бўлган нарсаларга 
талаб, муҳтожлик. Назарий ва амалий 
иқтисодиётнинг фундаментал категори-
яларидан бири. Э. субъект билан унинг 
фаолияти ўртасидаги боғланишларни 
ифода этади ва мақсадлар, майл-
лар, интилишларда ва пировардида 
ҳаттиҳаракатлар, феълатворда юза-
га чиқади. Фаолият соҳасига қараб 
меҳнатга, билимга, мулоқотларга; объек-
тига қараб моддий, маънавий; субъектига 
кўра якка (шахсий), гуруҳий, жамоавий, 
ижтимоий Э. бўлиши мумкин. Э.нинг 
умумий қонунияти — уларнинг умуман 
бевосита инсон фаолиятига, хусусан, 
ижтимоий ишлаб чиқариш га боғлиқ 
бўлишидир. Айни пайда фаолликка ун-
довчи куч бўлган Э., ўз навбатида, ҳаёт 
шароитларига танлама таъсир кўрсатади, 
уларнинг ўзига хос томонларини белги-
лайди, у ёки бу фаолият усулларини ва 
Э.ни қондирадиган предметлар ишлаб 
чиқаришни рағбатлантиради. Мас, бир 
вақтлар кишиларда автомобилга пайдо 
бўлган Э. уларни яратиш йўлида изла-
нишларнинг бошланишига сабаб бўлди, 
бутун бир саноат тармоғининг пайдо 
бўлишига олиб келди.

Тарихан Э. ўсиб боради, улар 
хилмахил, ўзгарувчан, тузилмавий 
ўзгаришларга учраб туради. Э. тизими-

да иқтисодий эҳтиёжлар асосий ўринда 
туради. Уларга биринчи навбатда, мод-
дийашёвий Э. (моддий ва маънавий) — 
озиқ-овқат маҳсулотларига, кийимкечак, 
ахборот воситалари (газета, китоб ва 
бошқалар)га Э., шунингдек, иқтисодий 
Э. тузилмасида олий ўринда турадиган 
меҳнат қилиш, таълим олиш, соғлиқни 
сақлаш Э.и киради.

Иқтисодий Э.ни ҳам уларни рўёбга 
чиқарадиган субъектларига қараб тас-
нифлаш мумкин (шахсий — якка, жамоа 
ва ижтимоий — умумий Э.).

Бозор муносабатлари шароитлари-
да иқтисодий Э. пул билан воситалана-
ди ва талаб сифатида юзага чиқади (қ. 
Талаб ва шаклиф). Ишлаб чиқариш ва 
Э. ўртасидаги теран ички боғланишлар 
эҳтиёжларнинг ўсиб бориши қонунида ўз 
ифодасини топади. Иқтисодиётнинг бу-
тун тарихини энг оддий Э.дан тобора ҳар 
томонлама ривожланган инсон Э.ининг 
шаклланишига ўтиш тарихи тарзида 
қараш мумкин.

Шерқул Шодмонов. 

ЭҲТИЁТ ЧОРАСИ (ҳуқуқда) жино-
ят қилишда айбланувчи шахсга нисбатан 
қўлланиладиган процессуал мажбур-
лов чораси. Ўзбекистон Республикаси 
ЖПКга кўра, эҳтиёт чоралари суриш-
тирувчи, терговчи, прокурор, суд то-
монидан айбланувчи, судланувчининг 
суриштирув, дастлабки тергов, суддан 
бўйин товлашининг ва бундан буёнги 
жиноий фаолиятининг олдини олиш, иш 
бўйича ҳақиқатни аниқлашга ҳалал бе-
радиган уринишларига йўл қўймаслик, 
ҳукмнинг ижро этилишини таъминлаш 
мақсадларида қўлланилади. Бунда айб-
нинг оғирлиги, айбланувчининг шахси, 
ёши, соғлиғи, бошқа ҳолатлар ҳисобга 
олинади.

Э.ч.нинг турлари: муносиб 
ҳулқатворда бўлиш тўғрисидаги тил-
хат; шахсий кафиллик; жамоат бирлаш-
маси ёки жамоанинг кафиллиги; гаров; 
қамоқда сақлаш; вояга етмаганларни 
кузатув остига олиш учун топшириш; 

ҳарбий хизматчининг хулқ-атвори усти-
дан қўмондонлик кузатуви. Алоҳида 
ҳолларда гумон қилинувчига нисбатан 
прокурорнинг рухсати билан қамоқда 
сақлаш тарзидаги Э.ч. қўлланилиши 
мумкин. Қонун талабларига кўра шахсга 
ана шу эҳтиёт чораларининг фақат бири 
қўлланилиши мумкин.

ЭҲТИЁТСИЗЛИК — айб шаклла-
ридан бири. Қилмиш ўз-ўзига ишониш 
ёки бепарволик орқасида содир этилиши 
мумкин. Ўзбекистон Республикаси ЖКда 
ана шу ҳар 2 ҳолатда содир этилган жино-
ят қуйидагича таърифланади: «Агар жи-
ноятни содир этган шахс ўз хулқ-атвори 
қонунда назарда тутилган ижтимоий хав-
фли оқибатлар келтириб чиқариши мум-
кинлигига кўзи ета туриб, эҳтиёткорлик 
чоратадбирларига онгли равишда риоя 
этмаган ҳолда бундай оқибатлар келиб 
чиқмаслигига асоссиз равишда умид 
қилган бўлса, бундай жиноят ўз-ўзига 
ишониш оқибатида содир этилган деб 
топилади. Агар жиноят содир этган шахс 
ўз хулқ-атвори қонунда назарда тутилган 
ижтимоий хавфли оқибатлар келтириб 
чиқариши мумкинлигига кўзи етмаса-
да, лекин кўзи етиши лозим ва мум-
кин бўлса, бундай жиноят бепарволик 
орқасида содир этилган деб топилади» 
(22-модда). Э. тушунчаси Ўзбекистон Ре-
спубликасининг маъмурий, фуқаролик, 
меҳнат ҳуқуқларида ҳам учрайди. Ўз 
хусусиятларига кўра, Э. орқасида содир 
этилган жиноятлар қонунчилик асосида 
айбнинг бирмунча хавфсиз шакли деб 
белгиланган.

ЭҲТИМОЛЛАР НАЗАРИЯСИ — 
бирон бир тасодифий ҳодисаларнинг 
рўй бериш эҳтимолига кўра улар би-
лан қандайдир тарзда боғланган бошқа 
тасодифий ҳодисаларнинг рўй бе-
риши эҳтимолларини топиш билан 
шуғулланадиган математика соҳаси. 
Бирор ҳодисанинг рўй бериш эҳтимоли, 
мас, тенг эканлиги унча аҳамиятли эмас, 
чунки одам ишончли натижага эришиш-

ни хоҳлайди. Шу нуқтаи назардан би-
рон бир А ҳодиса рўй бериш эҳтимоли 
1 га анча яқинлиги (ёки рўй бермаслик 
эҳтимоли 0 га яқинлиги) ҳақидаги хуло-
салар катта аҳамиятга эга. Бундай ҳодиса 
амалда муқаррар рўй бериши ишончли 
бўлган ҳодиса деб ҳисобланади. Ҳам ил-
мий, ҳам амалий аҳамиятга эга бўлган 
бундай ҳодисалар, одатда А ҳодиса кўп 
сонли тасодифий, бир-бири билан суст 
боғлиқ бўлган омиллар таъсирида рўй 
беради ёки бермайди, деган фаразга асос-
ланади (қ. Катта сонлар қонуни). Шу-
нинг учун Э.н.ни кўп сонли тасодифий 
омилларнинг ўзаро таъсиридан пайдо 
бўладиган қонуниятларни аниқлайдиган 
ва ўрганадиган мат. бўлими дейиш мум-
кин.

Табиатшуносликда муайян шартлар 
мажмуи 5 билан шу шартлар бажарил-
ганда рўй берганини ёки рўй бермагани-
ни аниқ айтиш мумкин бўлган А ҳодиса 
орасидаги боғланиш қонуниятини баён 
этишда қуйидаги 2 схема ишлатилади: 1) 
шартлар мажмуи 5 бажарилган ҳар бир 
ҳолда А ҳодиса рўй беради. Мас, клас-
сик механиканинг қонунлари бошланғич 
шартлар ва жисмга таъсир этувчи куч-
лар берилганда жисм ҳаракати бир 
қийматли аниқланишини тасдиқлайди; 
2) шартлар мажмуи 5 бажарилганда А 
ҳодиса маълум Р(А/5)=р эҳтимол би-
лан рўй беради. Мас, радиоактив нур-
ланиш қонунлари ҳар бир радиоактив 
модда учун берилган вақт оралиғида бу 
модда N та атоми емирилишининг маъ-
лум эҳтимоли борлигини тасдиқлайди. 
Иккинчи схема билан ифодаланувчи 
қонуниятлар статистик қонуниятлар дей-
илади. Туғилиш ва ўлим билан боғлиқ 
статистик қонуниятлари ҳам (мас, ўғил 
туғилиши эҳтимоли 0,515 эканлиги) ав-
валдан маълум. 19-аср охиридан бош-
лаб физика, кимё, биология ва бошқалар 
фанларда кўплаб статистик қонуниятлар 
кашф этилади. Турли соҳалардаги стати-
стик қонуниятларни Э.н. усуллари билан 
ўрганиш ҳодисаларнинг эҳтимоллари 
ҳамма вақт баъзи оддий муносабатларни 

қаноатлантиришга асосланган. Шу оддий 
муносабатлар асосида ҳодисаларнинг 
рўй бериш эҳтимоллари хоссалари-
ни ўрганиш Э.н. предметини ташкил 
қилади.

Ўзбекистонда Э.н. 20-аср 20-й.лари-
дан бошлаб В.И.Романовский ташаббуси 
ва бевосита иштироки билан ривожлана 
бошлади. Т.А.Саримсоқов, С.Х. Сиро-
жиддинов, Т.А. Азларов, Ш.К. Фармо-
нов, А.Н. Нагаев, Н.У. Ғофуров, Т.М. 
Зупаров каби олимларнинг Э.н.га оид 
тадқиқотлари муҳим аҳамиятга эга. Ҳоз. 
кунда Э.н. ва математик статистика мат.
нинг энг тараққий этган тармоқларидан 
биридир.

Ад.: Гнеден ко Б.В., Курс теории ве-
роятностей, 5 изд., М., 1969; Прохоров 
Ю.В., Розанов Ю.А., Теория вероятно-
стей, 2 изд., М., 1973; Феллер В., Введе-
ние в теорию вероятностей и её прило-
жение. Пер. с анг. 2 изд., М., 1967; Сар-
ммсаков Т.А., Основы теории процессов 
Маркова, М.,. 1951; Сиражиддинов С.Х., 
Предельнме теоремн для. однородных 
цепей Маркова., Т., 1955; Сиражиддинов 
С.Х., Азларов Т.А., Зупаров Т.М., Адди-
тивнме задачи с растувдим числом слага-
еммх, Т., 1975.

Турсун Азларов. 

ЭҲТИМОЛЛИК (математикада) — 
тасодифий ҳодисанинг муайян, истал-
ганча кўп марта такрорланиши мумкин 
бўлган шартларда рўй бера олиши дара-
жасининг миқдорий характеристикаси. 
«Э.» тушунчаси оммавий тусдаги жара-
ёнларнинг ҳодисалари учун характерли 
бўлган махсус тур боғланишлар ва муно-
сабатларни акс эттирувчи фалсафий ка-
тегориядир. Э.нинг «классик» таърифига 
кўра, у шу ҳодиса учун «қулай» имкони-
ятлар сонининг барча «тенг имтиёзли» 
имкониятлар сонига нисбатига тенг. 

ЭҲТИРОС — бутун вужудни қамраб 
олувчи кучли кўтаринкилик туйғуси; уз-
луксиз, давомли, барқарор ҳиссий ҳолат. 
Э.нинг намоён бўлиши, кечиши ва ку-

чайишининг сабаблари хилмахил. Унинг 
негизида одамнинг онгли эътиқоди, шах-
сий ғоясини рўёбга чиқариш истаги, ўз 
қарашларини амалда қарор топтириш 
хоҳиши ётади. Жўшқин туйгулар, таби-
ат гўзаллигига ошнолик ҳисси, спортга 
ишқивозлик, шаҳвоний мойиллик, шу-
нингдек, қимор, гиёҳвандликка бери-
лиш, диний фанатизм Э.нинг омиллари 
бўлиши мумкин. Э.нинг келиб чиқишига 
баъзи руҳий хасталик (шубҳаланиш, 
алаҳсираш, кўзга алланарсаларнинг 
кўриниши, қўрқув кабилар)даги ҳиссий 
ҳолатлар сабаб бўлади. Э. фаол ҳаракатга 
туртки беради, хиссий ва иродавий хис-
латларни уйгунлаштиради. Шахснинг 
маънавий, ақлий, ахлоқий, жисмоний фа-
зилатлари қўшилиб буюк ишлар, юксак 
жасорат, тенгсиз кашфиётга етаклайди. 
Э. инсонни ўз олдига қўйган мақсадини 
рўёбга чиқаришга бутун ғайратини са-
фарбар этувчи кўринишга эга. Меҳнат 
қилишга, билим олишга интилиш, жа-
сорат, фидойилик — ижобий Э. наму-
наси бўлса, шахсиятпарастлик, ҳирсга 
берилиш, қасоскорлик, ҳуқуқтартиботни 
бузишга қаратилган ҳаракат салбий Э.га 
мисол бўлади.

Эргаш Ғозиев.


